
San MateoMATSAN MATEO

1
1Jesucristo arjaꞌ riy rumam ja ojer rey David, chkaꞌ riy rumam Abraham. Jawra je xtentzꞌibaj ra jawaꞌ quebiꞌ rtiꞌt remmaꞌ jaꞌ Jesucristo. 2Abraham, ttixel rxin Isaac. Isaac, ttixel rxin Jacob. Jacob, ttixel rxin Judá e rexbil jeꞌ rchꞌalal. 3Judá, ttixel cxin e c-eꞌ ach-iꞌ jquebiꞌ Fares ruqꞌuin Zara, y jqueteꞌ Tamar rubiꞌ. Fares, ttixel rxin Esrom. Esrom, ttixel rxin Aram. 4Aram, ttixel rxin Aminadab. Aminadab, ttixel rxin Naasón. Naasón, ttixel rxin Salmón. 5Salmón, ttixel rxin Booz, jruteꞌ jaꞌ Booz, Rahab rubiꞌ. Booz, ttixel rxin Obed, jruteꞌ Obed, Rut rubiꞌ. Obed, ttixel rxin Isaí. 6Isaí, ttixel rxin ja ojer rey David. David, ttixel rxin Salomón, jruteꞌ Salomón jaraꞌ ixak jrexkayil Urías nabey. 7Salomón, ttixel rxin Roboam. Roboam, ttixel rxin Abías. Abías, ttixel rxin Asa. 8Asa, ttixel rxin Josafat. Josafat, ttixel rxin Joram. Joram, ttixel rxin Uzías. 9Uzías, ttixel rxin Jotam. Jotam, ttixel rxin Acaz. Acaz, ttixel rxin Ezequías. 10Ezequías, ttixel rxin Manasés. Manasés, ttixel rxin Amón. Amón, ttixel rxin Josías. 11Josías, ttixel rxin Jeconías e rexbil jeꞌ rchꞌalal, y waweꞌ ra tak xeꞌoca preso aj Israel y xecꞌmar ela chpam nación Babilonia. 12Jeconías, ttixel rxin Salatiel. Salatiel, ttixel rxin Zorobabel. 13Zorobabel, ttixel rxin Abiud. Abiud, ttixel rxin Eliaquim. Eliaquim, ttixel rxin Azor. 14Azor, ttixel rxin Sadoc. Sadoc, ttixel rxin Aquim. Aquim, ttixel rxin Eliud. 15Eliud, ttixel rxin Eleazar. Eleazar, ttixel rxin Matán. Matán, ttixel rxin Jacob. 16Jacob, ttixel rxin José. José, jaraꞌ rechjil María, jaraꞌ María jruteꞌ Jesús je Cristo nbixa tzra. 17J-ewra quebiꞌ rtiꞌt remmaꞌ Jesucristo, tak namaj ta quelxic ruqꞌuin Abraham y narecꞌsaꞌ ruqꞌuin David ecꞌola e catorce che conjelal. Tak namaj pchic quelxic ruqꞌuin David y narecꞌsaꞌ chpam tiemp tak xecꞌmar ela aj Israel chpam nación Babilonia e catorce quebnon chkaꞌ. Y tak namaj pchic quelxic chpam jaraꞌ tiemp y narecꞌsaꞌ ruqꞌuin Cristo e catorce chkaꞌ.
• • • • •
18Cawra rbanic tak xalexa Jesucristo. María jruteꞌ, arjaꞌ cꞌutun chic rmal José chnecꞌleꞌa ruqꞌuin. Per tak qꞌuemjana tquecꞌom quiꞌ chek qꞌuenjlal xutkixa che m-utz tchic María, xnecꞌjeꞌa jun ral. Per Espíritu Santo xesmaja rmal cꞌaraꞌ tak caraꞌ xuban. 19José jcꞌutyuna rxin che noca rexkayil, arjaꞌ jun acha rcꞌan rbeyal rxin Dios, rmal cꞌaraꞌ xpoknaj xuyaꞌ ruqꞌuix María. Rmal cꞌaraꞌ tak xuchꞌob pnejkal nutur cana cꞌulbic. 20Per kas caraꞌ remjon rchꞌobic tak chek qꞌuenjlal xwankera jun ángel rxin Kajaw Dios pe rwaram y cawra xbij tzra: —José ja at riy rumam ja ojer rey David, mtaxibej ta awiꞌ, tecꞌmaꞌ María com acꞌal jcꞌola pe gracia Espíritu Santo xesmajina rxin. 21María necꞌjeꞌ na jun chꞌit ral alaꞌ y jrubiꞌ je xtayaꞌ jaraꞌ Jesús. Com jbiꞌaj Jesús nbij tzij Dios Toꞌonel, caraꞌ cꞌa rubiꞌ xtabij com arjaꞌ net-owa retnamet chpam quil quemac, caraꞌ xbij ángel tzra José. 22Njelal jawra xbantaja mchek tcaraꞌ xbantaja, tzraꞌ xbantaj waꞌ cumplir je rbin cana Kajaw Dios jtzꞌibtanak cana rmal profeta jcawra nbij: 23—Bien tewcꞌaxaj jawrara, cꞌola jun kꞌpoj xtan neywaj na y rmal raꞌ necꞌjeꞌa jun ral alaꞌ. Jaraꞌ alaꞌ Emanuel nbix na tzra. Caraꞌ tzꞌibtanak cana. Emanuel nbij tzij Dios cꞌola kuqꞌuin. 24Tak xcꞌastaja José caraꞌ xuban ajniꞌ xbixa tzra rmal ángel rxin Kajaw Dios, xecꞌleꞌa ruqꞌuin María. 25Per chpam njelal tiemp tak qꞌuemjana talexa ral María jnabey acꞌal nmajoꞌn nak ta xqueban. José tak xuyaꞌ rubiꞌ acꞌal, Jesús rubiꞌ xuyaꞌ.
• • • • •
2
1Jesús, chpam tnamet Belén xalex waꞌ jcꞌola precwent Judea. Jaraꞌ tiemp Herodes ocnak rey. Cꞌjaraꞌ ecꞌola e c-eꞌ oxiꞌ ach-iꞌ epenak chpam nación jcꞌola pnoriente, arj-eꞌ xerkaja chpam tnamet Jerusalén. J-eraꞌ ach-iꞌ nmak tak cnaꞌoj. [image: 1.png] Jchumil recmon ela quebey magos.(Mt 2.1)

Arj-eꞌ xquemaj rcꞌaxic chca wnak cawrara: 2—¿Abar cꞌo waꞌ acꞌal je cꞌjaꞌ xalexa jRey ewxin ixix ja ix aj Israel? Com ajoj cꞌola jun chꞌumil katzꞌton ta pnoriente je nkꞌalsana rxin y camic okpenak che nekrey-aꞌ rukꞌij, caraꞌ xecbij. 3Rey Herodes tak xcꞌaxaj chcꞌola jun chic rey xalexa congan junwaꞌ xunaꞌ y conjelal jecꞌola pJerusalén junwaꞌ xeccꞌaxaj chkaꞌ. 4Jaꞌ Herodes xerumol conjelal cjefe sacerdote e quexbil maestro je nquetijona cxin wnak tzrij rley Dios jtzꞌibtanak cana ojer rmal Moisés y cawra xcꞌaxaj chca ra: —¿Abar tzraꞌ nalex waꞌ Cristo? caraꞌ xcꞌaxaj chca. 5—Chpam tnamet Belén nalex waꞌ jcꞌola precwent Judea, caraꞌ xecbij tzra. —Caraꞌ nekbij chawa com caraꞌ tzꞌibtanak cana rmal profeta jcawra nbij: 6—Je tnamet Belén jcꞌola precwent Judá, ajniꞌla nim rukꞌij ntzꞌeꞌta cmal ja e kꞌtoy tak tzij rxin Judá. Caraꞌ nbaꞌna tzra com tzraꞌ nwanker waꞌ jun kꞌtoy tzij, arjaꞌ ncꞌana cxin netnamet Israel, caraꞌ xbij Dios. Caraꞌ tzꞌibtanak cana rmal profeta. Caraꞌ xecbij tzra. 7Cꞌjaraꞌ jaꞌ Herodes pnalakꞌ xutak quesicꞌsic ach-iꞌ je nmak tak cnaꞌoj. Tak xeꞌekaja ruqꞌuin kas congan xucꞌot quechiꞌ, xcꞌaxaj chca nak kꞌij kas xwankera chꞌumil. 8Cꞌjaraꞌ xerutak ela pBelén y cawra xbij ela chca: —Jix pBelén kas bien ecanoj acꞌal abar tzraꞌ kas xtewil waꞌ. Tak xtewlaꞌ tetkaꞌ ta rbixic wqꞌuin ch-utz cꞌaraꞌ quenba anen chkaꞌ che cney-aꞌ rukꞌij, caraꞌ xbij ela chca. 9Tak xcꞌaxtaja cmal je xbixa chca rmal rey cꞌjaraꞌ xeba. Per jchꞌumil jquetzꞌton ta pnoriente jaraꞌ xecꞌmow ela quebey. Jchꞌumil tak xekaja nmer pe rwáꞌ abar cꞌol waꞌ acꞌal majoꞌn chic xbin ta. 10Arj-eꞌ tak xquetzꞌet chꞌumil che xpeꞌa congan xequicota. 11Cꞌjaraꞌ xeꞌoca chpam jay y xquetzꞌet acꞌal rexbil María jruteꞌ. Xexqueꞌa chwech acꞌal, xquemaj ryaꞌic rukꞌij. Cꞌjaraꞌ xquelsaj ta jquecꞌmon ela jeꞌ achnak nmak rejlal y xecsipaj tzra. Ja xecsipaj jaraꞌ oro y jeꞌ achnak jcongan quiꞌ rexlaꞌ ajniꞌ incienso ruqꞌuin mirra. 12Cꞌjaraꞌ xeba chic chpam quetnamet per xbixa chca pnachicꞌ chmajoꞌn chic nquemloj ta ruqꞌuin Herodes, rmal cꞌaraꞌ jun chwaꞌ bey xquecꞌom ela.
• • • • •
13Tak ebnak chic j-eꞌ ach-iꞌ cꞌola jun ángel rxin Kajaw Dios xwankera chwech José pnachicꞌ y cawra xbij tzra: —Catyictaja, tecꞌmaꞌ ela acꞌal rexbil ruteꞌ y quixnanmaj ela, jax chpam nación Egipto y tzraꞌ nquixecꞌjeꞌ waꞌ. Cꞌa anen na quenbina chewa tak xtquixemloj pchic. Caraꞌ quenbij chewa com Herodes xyamer numaj rconxic acꞌal che ncamsaj, caraꞌ xbij tzra. 14Cꞌjaraꞌ xcꞌastaja José y xyictaja, xucꞌom ela chꞌtacꞌal rexbil ruteꞌ, xeba pnEgipto chakꞌaꞌ. 15Tzraꞌ cꞌa xecꞌjeꞌ waꞌ junlic, cꞌjaraꞌ xemloj ta tak xcoma Herodes. Ja xqueban mchek ta xqueban, tzraꞌ xbantaj waꞌ cumplir je rbin cana Kajaw Dios jtzꞌibtanak cana rmal profeta jcawrara: —Chpam Egipto xentak waꞌ rsicꞌsic wlecꞌwal. Caraꞌ nbij.
• • • • •
16Jaꞌ Herodes tak xutzꞌet chmajoꞌn rukꞌij xyaꞌ ta cmal ach-iꞌ je nmak tak cnaꞌoj congan xukꞌut riꞌ ranm rmal ryiwal. Xuyaꞌ ela jun orden che nquecomsasa acꞌalaꞌ chꞌtak al-iꞌ jecꞌola pBelén, chkaꞌ chpam jeꞌ lwar jcꞌola chenkaj Belén. Conjelal jquemjon jujun cacaꞌ cjunaꞌ nquecomsasa. Com jaꞌ Herodes bin tzra cmal ach-iꞌ je nmak cnaꞌoj nak tiemp kas xwanker ta chꞌumil jaraꞌ tiemp xoca rbase ajruꞌ tak cjunaꞌ je nquecomsasa. 17Caraꞌ xbaꞌna, xecomsasa, tzraꞌ cꞌa xbaꞌn waꞌ cumplir jbitanak cana rmal profeta Jeremías jcawra nbij: 18—Cꞌola jun kul ncꞌaxaxa chpam tnamet Ramá, ajniꞌla jun nimlaj bis y jun nimlaj okꞌej nuban je ncꞌaxaxa. Jaraꞌ kul rxin Raquel nquerokꞌej chꞌtak ral. Congan okꞌej nuban, nmajoꞌn xbochtaj ta rmal che xecoma chꞌtak ral.
• • • • •
19Tak xcoma Herodes cꞌola jun ángel rxin Kajaw Dios xwankera chwech José pnachicꞌ pnEgipto y cawra xbij tzra: 20—Catyictaja, tecꞌmaꞌ ela chꞌtacꞌal rexbil ruteꞌ, jax quixemloja chpam nación Israel com ecomnak chic wnak je ncajoꞌ neccomsaj jacꞌal. Caraꞌ xbij tzra. 21Cꞌjaraꞌ xcꞌastaja y xyictaja, xucꞌom ela acꞌal rexbil ruteꞌ, xeba, xemloja chpam nación Israel. 22Per José xekaja rbixic ruqꞌuin che kꞌatbaltzij rxin departamento Judea cꞌo chic prukꞌaꞌ Arquelao rlecꞌwal Herodes. Jaꞌ Arquelao xecꞌjeꞌa precꞌxiwach redtaꞌ. Tak José xcꞌaxaj jaraꞌ xxibej riꞌ rmal, majoꞌn xba ta tzraꞌ. Per xkꞌalsas chic chwech pnachicꞌ rmal cꞌaraꞌ xba pdepartamento Galilea. 23Tak xeꞌekaja pGalilea chpam tnamet Nazaret xecꞌjeꞌ waꞌ. Caraꞌ xqueban rmal che tzraꞌ xbantaj waꞌ cumplir je cbin cana profeta tzrij Cristo jcawrara: —Aj Nazaret nbix na tzra. Caraꞌ cbin cana.
• • • • •
3
1Xerlaꞌ tiemp che Juan Bautista xpeta, ntajina nuyaꞌ rbixic rtzojbal Dios chpam jun tenlic lwar jcꞌola precwent Judea. 2Cawra nbij chca wnak: —Tecꞌxaꞌ enaꞌoj y tey-aꞌ cana rtzilal com xyamer npeta jgobierno rxin chcaj, caraꞌ nbij chca. 3Juan arjaꞌ bitanak cana ojer che npe na, cawra bitanak cana tzrij rmal profeta Isaías: —Cꞌola jun kul ncꞌaxax na chpam tenlic lwar, cawra nbij ra: —Tchumsaj rubey Kajaw Dios, jic tey-aꞌ, caraꞌ tzꞌibtanak cana tzrij Juan. 4Jaꞌ Juan resmal camello ocnak retziak jrecsan y cꞌola jun tzꞌum rximben xeꞌ rpam. Jocnak rway jaraꞌ jeꞌ sacꞌ ruqꞌuin riꞌal cheꞌ je ncanoj ptak kꞌayis. 5Y necꞌol waꞌ wnak nqueꞌekaja ruqꞌuin ajniꞌ chca aj Jerusalén ajniꞌ jecꞌola chpam jleꞌ chic lwar jcꞌola precwent Judea, chkaꞌ conjelal jecꞌola chenkaj binel yaꞌ Jordán. 6Tak xeꞌekaja ruqꞌuin Juan xebaꞌna bautizar chpam binel yaꞌ Jordán y tzraꞌ xquechol waꞌ quil quemac. 7E qꞌuiy chca aj fariseo e quexbil aj saduceo arj-eꞌ xeꞌekaja ruqꞌuin Juan che nquebaꞌna bautizar per Juan tak xerutzꞌet arjaꞌ cawra xbij chca: —Ixix congan itzel tak naꞌoj ewcꞌan, ixix ix ajniꞌ ix itzel tak cmetz. ¿Nak nbina chewa che nquixnanmaja chwech nimlaj juicio je ntajin ta? 8Per kas mer rubey neban, xtwachin ta utzil rxin Dios ptak ewanm, njawaraꞌ yatanak chewij chneban we ktzitzij che ecꞌxon chic enaꞌoj. 9Y mex cawra techꞌob kaja ptak ewanm: —Ajoj ok riy rumam Abraham rmal cꞌaraꞌ ok retnamet Dios, mex caraꞌ techꞌob. Caraꞌ quenbij chewa com Dios majoꞌn pen ta tzra nquerwankersaj jleꞌ riy rumam Abraham tzra jleꞌ abaj la. 10Chkaꞌ camic ra chenkaj cꞌo chwaꞌ juicio rxin Dios ajniꞌ rbanic jun icaj chumin chic che nchoꞌya jleꞌ cheꞌ tzra. Jeꞌ cheꞌ jmajoꞌn wen ta rwech nuyaꞌ jaraꞌ nchoꞌya njelal y nporoxa pkꞌakꞌ. 11Anen yaꞌ quencsaj che quixnbanbej bautizar y tak nquixbaꞌna bautizar jaraꞌ rital che echꞌbon chic che neqꞌuex enaꞌoj y neyaꞌ cana rtzilal. Per cꞌo chna jun penak xjaraꞌ jlal qꞌuemjana tumaj rij rsamaj, arjaꞌ más chna nim poder cꞌola prukꞌaꞌ que chenwech anen. Anen me tyataja chwij xtenkiꞌl oc ta ruqꞌuin nexte che rcꞌaxic naraꞌ rexjab. Arjaꞌ nquixruban bautizar per Espíritu Santo ruqꞌuin kꞌakꞌ nquixrbanbej bautizar. 12Arjaꞌ rchumin chic riꞌ che nyonaj jwen y jmajoꞌn wen ta ajniꞌ nuban jun acha nuqꞌuiek rwech trigo tzra pala, nyonaj trigo chpam je rtzꞌilol. Cꞌjaraꞌ nucꞌol trigo chpam rcꞌolibal per je rtzꞌilol npuroj pkꞌakꞌ per jaraꞌ kꞌakꞌ majoꞌn nchuptaj ta. Caraꞌ xbij Juan chca.
• • • • •
13Jesús arjaꞌ xel ta pGalilea, xba ruqꞌuin Juan chuchiꞌ binel yaꞌ Jordán. Jrechꞌbon ela nba che nebaꞌna bautizar rmal Juan. 14Per tak xekaja, jaꞌ Juan majoꞌn nrajoꞌ ta nuban bautizar, cawra xbij tzra: —Per kas rbeyal, anen cnabnaꞌ bautizar, per atet tak wan nawajoꞌ catnuban bautizar, caraꞌ xbij Juan. 15Y cawra xbixa tzra rmal Jesús: —Camic quenaban waꞌ bautizar com ncꞌatzina che nkaban njelal rbeyal je njoꞌxa chka rmal Dios che nkaban, caraꞌ xbixa tzra Juan. Cꞌjaraꞌ Juan xuban bautismo. 16Jaꞌ Jesús chek xbantaja bautizar xel ta pyaꞌ y chek qꞌuenjlal xjaktaja caj. Cꞌjaraꞌ xutzꞌet Espíritu Santo rxin Dios ajniꞌ jun paloma xkaj ta ruqꞌuin. 17Y cꞌola jun kul xcꞌaxaxa penak chcaj y cawra xbij: —Ja cꞌa waꞌ quilaj Wlecꞌwal, congan quenquicota tzrij, caraꞌ xbij rukul Dios.
• • • • •
4
1Cꞌjaraꞌ jaꞌ Jesús xecꞌmar ela rmal Espíritu Santo, xba chpam tenlic lwar che nbaꞌna tentar rmal diablo. 2Cawnak kꞌij cawnak akꞌaꞌ majoꞌn xwaꞌ ta. Tak xetzꞌkata cawnak kꞌij cawnak akꞌaꞌ xmajtaja rmal kꞌakꞌnic rpam. 3Ja itzel wnak xba ruqꞌuin Jesús chnerebnaꞌ tentar y cawra xbij tzra: —We ktzitzij at Rlecꞌwal Dios tbij cꞌa tzra nicꞌaj abaj jawra che noca way, caraꞌ xbij tzra. 4Jesús cawra xbij tzra: —Cawra tzꞌibtanak cana chpam rtzojbal Dios: —Jeꞌ wnak mruyon ta way ncꞌatzina chca tzra ccꞌaslemal per njelal rtzojbal Dios jaraꞌ ncꞌatzina chca chkaꞌ, caraꞌ xbij Jesús. 5Cꞌjaraꞌ jaꞌ diablo xucꞌom el chic Jesús, xba chpam santlaj tnamet Jerusalén. Tak xeꞌekaja xjotbaꞌ pe rwáꞌ nimlaj templo rxin Dios 6y cawra xbij tzra: —We ktzitzij che at Rlecꞌwal Dios tecꞌkaꞌ ela awiꞌ waweꞌ com chpam rtzojbal Dios cawra tzꞌibtanak cana chawij: —Jaꞌ Dios nquerutak ta ángel che ncatquechjalbej, j-eꞌ nquetzꞌmowa awxin ch-utz cꞌaraꞌ majoꞌn nasoc ta awkan chwech abaj, caraꞌ tzꞌibtanak cana, caraꞌ nbij jaꞌ diablo. 7Jaꞌ Jesús cawra xbij chic tzra: —Cawra tzꞌibtanak cana chpam rtzojbal Dios: —Mtaban ta probar Awajaw Dios, caraꞌ xbij. 8Jxuban chic diablo, xucꞌom el chic Jesús y xeba pe rwáꞌ jun nimlaj jyuꞌ. Tak xeꞌekaja xumaj rcꞌutic chwech jeꞌ gobierno rxin njelal tnamet jcꞌola chwech ruchꞌlew y njelal mibil jcꞌola chwech, 9y cawra xbij chic tzra: —We xtcatexqueꞌa chenwech y nayaꞌ nukꞌij, anen quenjach pnakꞌaꞌ jeꞌ gobierno rxin njelal tnamet jnemjon rcꞌutic chawech, caraꞌ xbij tzra. 10Jesús cawra xbij tzra: —Jat Satanás, catel ela chenwech, com cawra tzꞌibtanak cana chpam rtzojbal Dios: —Xruyon Dios Awajaw ncatexqueꞌa chwech, xruyon arjaꞌ nayaꞌ rukꞌij, caraꞌ xbij tzra. 11Cꞌjaraꞌ xba jaꞌ diablo xuyaꞌ cana Jesús, y chek qꞌuenjlal xepeta nicꞌaj ángel xecret-oꞌ Jesús.
• • • • •
12Tak xekaja rbixic ruqꞌuin Jesús che Juan Bautista xecsasa pcars cꞌjaraꞌ xuyaꞌ cana lwar abar cꞌo waꞌ y xba pGalilea. 13Tak xekaja pNazaret majoꞌn xecꞌjeꞌ ta tzraꞌ, xba pCapernaum y tzraꞌ xecꞌjeꞌ waꞌ. Capernaum chiyaꞌ cꞌo waꞌ, tzraꞌ cꞌo waꞌ abar cꞌo waꞌ c-eꞌ lwar, jun Zabulón rubiꞌ y jun chic Neftalí rubiꞌ. 14Caraꞌ xbantaja ch-utz cꞌaraꞌ tzraꞌ nbantaj waꞌ cumplir jbitanak cana ojer rmal profeta Isaías tzrij c-eꞌ lwar jcawrara: 15—Cꞌola nbantaj na chpam c-eꞌ lwar Zabulón ruqꞌuin Neftalí, jaraꞌ lwar tzraꞌ cꞌo waꞌ abar cꞌo waꞌ mar, pjupraj binel yaꞌ Jordán cꞌo waꞌ, precwent Galilea cꞌo waꞌ jabar ecꞌo waꞌ jeꞌ wnak jme aj Israel ta. 16Jeꞌ wnak jecꞌola chpam jaraꞌ lwar xe pkꞌejkuꞌm ecꞌo waꞌ nabey mul per nquetzꞌet na jun nimlaj luz, ecꞌola chpam jun bey xe cmic recꞌmon ta nabey mul per camic nsakersas na quebey chquewech rmal luz. Caraꞌ bitanak cana. 17Jesús jaraꞌ kꞌij xumaj ela rbixic rtzojbal Dios chca wnak y cawra nbij chca: —Jgobierno rxin chcaj xyamer nerkaja rmal cꞌaraꞌ tak quenbij chewa, tecꞌxaꞌ enaꞌoj, tey-aꞌ cana rtzilal, caraꞌ nbij chca.
• • • • •
18Jaꞌ Jesús kas remjon binem chuchiꞌ yaꞌ rbin-an Galilea tak ecꞌola e c-eꞌ ach-iꞌ xeruwil e alxic, jun Simón rubiꞌ, chkaꞌ Pedro nbixa tzra, y jun chic Andrés rubiꞌ. Arj-eꞌ com e chpoy chꞌuꞌ kas quemjon rqꞌuiekxic quecꞌam pyaꞌ tak xeꞌiltaja rmal Jesús. 19Y cawra xbixa chca: —Joꞌ quixetreꞌ ta chwij, anen quenyaꞌ jun samaj chewa per me chpoj chꞌuꞌ xta neban, wnak chic nqueꞌechap, caraꞌ xbixa chca. 20Arj-eꞌ xecchꞌaklaꞌ cana quecꞌam y xetreꞌ ela tzrij Jesús. 21Kas quemjon binem jaꞌ Jesús ecꞌol chic e c-eꞌ ach-iꞌ xeruwil, chkaꞌ e alxic, jun rbin-an Jacobo y jun chic Juan rubiꞌ, e rlecꞌwal Zebedeo, ecꞌola chpam jun lanch quexbil quedtaꞌ, quemjon rchumsic quecꞌam. Xesiqꞌuis pona rmal Jesús. 22Arj-eꞌ alnak xeꞌel ta chpam lanch, xecꞌjeꞌ cana quedtaꞌ chpam y xetreꞌ ela tzrij Jesús.
• • • • •
23Jesús arjaꞌ xba nat nkaj chpam departamento Galilea, nquertijoj wnak ptak jay rxin molbal riꞌil jabar nquemol waꞌ quiꞌ che rcꞌaxic rtzojbal Dios, nuyaꞌ rbixic chca utzlaj tzij tzrij gobierno je rxin chcaj y chkaꞌ ecꞌola yuw-iꞌ nquerchumsaj chka bechnak opech ntiꞌona chca. 24Y xba rbixic chpam njelal lwar jcꞌola precwent Siria. Xecꞌmar ela conjelal yuw-iꞌ ruqꞌuin. Chka bechnak opech yubil ccꞌan, chka bechnak opech ntiꞌona chca, wcꞌola itzel tak espíritu eꞌocnak pcanm, wcꞌola rex cmic ccꞌan, we sic, xecꞌmar ela conjelal ruqꞌuin y nquerchumsaj. 25Y congan e qꞌuiy wnak xetreꞌ ela tzrij ajniꞌ chca jecꞌola chpam departamento Galilea, jecꞌola chpam lwar rbin-an Decápolis y chca aj Jerusalén y jecꞌola chpam jleꞌ chic tnamet jcꞌola precwent Judea, chkaꞌ jecꞌola pjupraj binel yaꞌ Jordán.
• • • • •
5
1Jaꞌ Jesús tak xutzꞌet che congan e qꞌuiy wnak arjaꞌ xba, xojteꞌa chwech jun jyuꞌ, xuwil jun lwar y tzraꞌ xetzꞌbeꞌ waꞌ. Jeꞌ rdiscípulo xeꞌekaja ruqꞌuin.[image: 2.TIF] Jesús xumaj ctojxic wnak.(Mt 5.1-2)

2Xumaj cꞌa ctojxic y cawra xbij chca: 3—Congan quicotemal rxin Dios nyataja chca wnak jcutkin che ncꞌatzin waꞌ Espíritu rxin Dios chca ch-utz cꞌaraꞌ jaꞌ nwankersana rmibil Dios ptak canm com cxin cꞌaraꞌ jgobierno rxin chcaj. 4Congan quicotemal rxin Dios nyataja chca wnak je nqueꞌokꞌa y nquebisona com nyukbax na quecꞌuꞌx. 5Congan quicotemal rxin Dios nyataja chca wnak tak nquewil jeꞌ achnak chpam ccꞌaslemal tak arj-eꞌ ne prukꞌaꞌ Dios nquejach waꞌ com chca nyataj waꞌ jun herencia. Ja herencia je nyataja chca jaraꞌ rwech ruchꞌlew. 6Congan quicotemal rxin Dios nyataja chca wnak jcongan necyarij nquetzuk canm che rbanic rbeyal je nrajoꞌ Dios com je rbeyal jnecyarij jaraꞌ xtnoj na ptak canm. 7Congan quicotemal rxin Dios nyataja chca wnak jnecpoknaj quewech wnak com arj-eꞌ npoknax na quewech chkaꞌ. 8Congan quicotemal rxin Dios nyataja chca wnak jchꞌajchꞌoj rwech canm com arj-eꞌ nquetzꞌet na rwech Dios. 9Congan quicotemal rxin Dios nyataja chca wnak je nquechumina jeꞌ wnak che quiꞌil nquecꞌjeꞌa chbil tak quiꞌ com tzraꞌ nqueꞌotkix waꞌ che e rlecꞌwal Dios. 10Congan quicotemal rxin Dios nyataja chca wnak je nbaꞌna lowloꞌ chca rmal je nqueban rbeyal rxin Dios com cxin cꞌaraꞌ jgobierno rxin chcaj. 11Congan quicotemal rxin Dios nyataja chewa tak nquixtzꞌuꞌja y nquixyoꞌkꞌa y tak nbaꞌna njelal rwech lowloꞌ chewa y tak nbixa njelal rwech rtzilal chewa jme ktzij ta y xe nmal anen tak caraꞌ nbaꞌna chewa. 12Tak caraꞌ nqueban chewa quixquicot cꞌa, per ncongan quixquicota, com jaraꞌ cꞌola jun nimlaj rtojbalil nyataj na chewa chcaj. Quixquicota com caraꞌ xbaꞌna chca ojer tak profeta, congan lowloꞌ xbaꞌna chca.
• • • • •
13Ixix ix atzꞌam rxin jawra rwech ruchꞌlew, kas wen retzyil ccꞌaslemal wnak neban. Per atzꞌam we xkꞌaxa, jaraꞌ majoꞌn chic retzyil y ¿nak nchomrsbex chic rxin? We xkꞌaxa, jaraꞌ majoꞌn chic rcꞌatzil, xe nchꞌakix ela y npaꞌkꞌ cana chakan cmal wnak. 14Ixix ix luz waweꞌ chwech ruchꞌlew che nesakersaj quebey wnak. Ajniꞌ tzra jun tnamet pe rwáꞌ jun jyuꞌ cꞌo waꞌ, mesquier necwina niwaj riꞌ. 15Ajniꞌ nqueban wnak majoꞌn nquetzaj ta jun candil y xtecjupbaꞌ ta jun cjon tzrij. Per je nqueban, nquetzaj jcandil y chcaj nectzakbaꞌ waꞌ ch-utz cꞌaraꞌ jeꞌ wnak jecꞌola pjay psak nquecꞌjeꞌ waꞌ che conjelal. 16Caraꞌ tcꞌa nuban jluz jcꞌola ptak ewanm ixix chkaꞌ, xtsakersaj ta quebey wnak chquewech ch-utz cꞌaraꞌ jeꞌ wnak tak xtquetzꞌet utzil jneban chca, arj-eꞌ xtqueyaꞌ ta rukꞌij Ttixel ewxin jcꞌola chcaj.
• • • • •
17Mexte techꞌob chwij che anen enpenak che quenreyjoꞌ kaja ley jtzꞌibtanak cana rmal Moisés ruqꞌuin tijonem jtzꞌibtanak cana cmal profeta. Per mcaraꞌ ta, me enpenak ta che quenreyjoꞌ, anen enpenak che quenrebnaꞌ cumplir. 18Caraꞌ quenbij chewa com jaraꞌ ley ne nbantaj waꞌ cumplir njelal, per nexte jtzꞌit tzra mquita xtbantaja cumplir. Ne ktzij waꞌ je xtenbij chewa ra, majoꞌn pen ta nqꞌuis waꞌ caj ruqꞌuin rwech ruchꞌlew que chwech jun chꞌit punto rxin ley mquita xtbantaja cumplir. 19Jeꞌ wnak chka bechnak wnak opech wcꞌola jun mandamiento rxin ley, we nqueban tzra com ajniꞌ majoꞌn y necbij tzra chjawra mandamiento majoꞌn kas ta ncꞌatzina nnimaxa, y wcaraꞌ nquecꞌut chquewech wnak, arj-eꞌ chkaꞌ majoꞌn nmak ta quekꞌij chpam gobierno je rxin chcaj. Per jeꞌ wnak necnimaj mandamiento y ncaraꞌ nquecꞌut chquewech wnak chkaꞌ, arj-eꞌ nmak quekꞌij chpam gobierno je rxin chcaj. 20Anen quenbij chewa, je rbeyal rxin Dios jneban we xjunam ajniꞌ rbeyal je nqueban maestro je nquetijona cxin wnak tzrij rley Dios, we xjunam ajniꞌ rbeyal nqueban aj fariseo, jaraꞌ majoꞌn nquixoc ta chpam gobierno je rxin chcaj, ne ncꞌatzin waꞌ che ixix neban más rbeyal rxin Dios que chwech je nqueban j-eꞌ. 21Ixix ewcꞌaxan jbitanak cana ojer chca wnak jcawrara: —Mteban ta cmic, wcꞌola jun xtuban cmic jaraꞌ nkꞌaꞌt na tzij tzrij. Caraꞌ bitanak cana. 22Per anen quenbij chewa, wcꞌola jun nuban ryiwal tzra jun rchꞌalal jaraꞌ nkꞌaꞌt na tzij tzrij. Wcꞌola jun nbij tzra rchꞌalal: —Tak at necnic, wcaraꞌ nbij tzra, jaraꞌ necꞌmar ela chquewech nmak tak kꞌatbaltzij che nkꞌeꞌta tzij tzrij. Wcꞌola jun nbij tzra rchꞌalal: —Xat itzel wnak, majoꞌn Dios awqꞌuin, wcaraꞌ nbij tzra, jaraꞌ necꞌjeꞌ cana chpam jun nimlaj lowloꞌ je chpam kꞌakꞌ. 23Rmal cꞌaraꞌ quenbij chewa, tak cꞌola ofrenda necꞌom pa, wechꞌbon neyaꞌ chwech altar y netzujuj chwech Dios, per xerkaja pnewáꞌ che ebnon lowloꞌ tzra jun ewchꞌalal, 24jneban camic, mtetzujuj tna eꞌofrenda, tey-aꞌ cana abar tzraꞌ cꞌo waꞌ altar, jax echumij ewiꞌ nabey mul ruqꞌuin ewchꞌalal. Tak xtquixchumtaja ruqꞌuin quixemloj ta, cꞌjaraꞌ cꞌa utz chic netzujuj eꞌofrenda. 25Wcꞌola jun nyowa part chewij, per jneban camic tak emjon binem che nquixba pkꞌatbaltzij tchumslaꞌ ewiꞌ ruqꞌuin. We mcaraꞌ ta neban, je nyowa part chewij arjaꞌ nquixrujach prukꞌaꞌ juez y jaꞌ juez nquixrujach prukꞌaꞌ policía y nquixrucsaj pcars. 26Ne ktzij waꞌ je xtenbij chewa ra, nmajoꞌn nquixel ta pcars, cꞌjaraꞌ nquixel ta tak netoj cana njelal ecꞌas, per next jun centavo mquita xtetoj cana. 27Chkaꞌ ewcꞌaxan jbitanak cana ojer jcawrara: —Mtquixoc ta cuqꞌuin ixkiꞌ jme ewexkilal ta, ruqꞌuin je ixkiꞌ mtqueꞌoc ta cuqꞌuin ach-iꞌ jme e quechjilal ta. Caraꞌ bitanak cana. 28Per anen quenbij chewa, wcꞌola jun xutzꞌet jun ixak y xyarij kaja pranm jaraꞌ junam ruqꞌuin che xoca ruqꞌuin ixak je xyarij kaja pranm. 29We ekꞌawech jcꞌola pnewejquenkꞌaꞌ xe nquixerchajtij y nquixerkasaj chpam il mac, jneban camic tewsaj ela y tchꞌakij ela. Caraꞌ quenbij chewa com más na utz netzꞌilaꞌ jun ekꞌawech que chwech njelal ecuerpo nba pkꞌakꞌ. 30We ekꞌaꞌ jcꞌola pnewejquenkꞌaꞌ xe rmal tak nquixkaja chpam il mac, jneban camic tchꞌupuj ela y tchꞌakij ela chkaꞌ com más na utz netzꞌilaꞌ jun ekꞌaꞌ que chwech njelal ecuerpo nba pkꞌakꞌ. 31Cawra bitanak cana ojer chkaꞌ: —Wcꞌola jun junlic xujach cana rexkayil ncꞌatzina nuban cana jun wuj y ntzꞌibaj cana chpam che junlic nujach cana, y tak xecꞌchoja wuj nujach cana tzra ixak. Caraꞌ bitanak cana. 32Per anen quenbij chewa, jun acha chka bechnak acha opech, wnujach cana junlic rexkayil y jaꞌ rexkayil majoꞌn majcunnak ta ruqꞌuin jun chic acha jaraꞌ xnumin rexkayil chnuban adulterio. Y wcꞌola jun acha nucꞌom jun ixak xe jchon cana jaraꞌ acha adulterio nuban chkaꞌ. 33Jun chic jewcꞌaxan jbitanak cana chca wnak ojer jcawrara: —Mexte me ktzij ta teban tak neban jurar, per achnak netzujuj tzra Kajaw Dios y jneban jurar tzra tebnaꞌ cꞌa cumplir. 34Per anen quenbij chewa, nexte wjic teban ta jurar. Mteban ta jurar prubiꞌ caj com jcaj jaraꞌ ocnak rtzꞌulibal Dios jnimlaj Rey. 35Mteban ta jurar prubiꞌ ruchꞌlew chkaꞌ com ruchꞌlew jaraꞌ ocnak rpalibal rkan Dios. Mteban ta jurar prubiꞌ tnamet Jerusalén chkaꞌ com Jerusalén jaraꞌ ocnak retnamet Dios jnimlaj Rey. 36Nexte tecsaj ewáꞌ chkaꞌ che nebanbej jurar com ixix mtquixecwina neqꞌuex rcolor jun chꞌit resmal ewáꞌ xteban ta sak tzra o kꞌak. 37Tak cꞌola jun achnak nebij, wxebij j-e, j-e cꞌaraꞌ, wxebij mneꞌ, mneꞌ cꞌaraꞌ. Wcꞌola jleꞌ chic tzij je mjaꞌ ta j-e, owe mneꞌ, jaraꞌ xe rxin diablo. 38Jun chic jewcꞌaxan jbitanak cana ojer: —Wcꞌola jun xatzꞌilaꞌ jun rkꞌarwech caraꞌ nbaꞌna chawa atet chkaꞌ, ncaraꞌ recꞌxel nbaꞌna chawa, ntzꞌiloxa jun akꞌawech. Wcꞌola jun xawsaj jun réy caraꞌ nbaꞌna chawa atet chkaꞌ, nbaꞌna recꞌxel chawa, newsas na jun awéy. Caraꞌ bitanak cana. 39Per anen quenbij chewa, mteyaꞌ ta recꞌxel chca je nquebnowa lowloꞌ chewa. Jneban camic, wcꞌola jun xuyaꞌ jun kꞌaꞌ chaplaj tey-aꞌ cꞌas tzra chnuyaꞌ jun chic pjupraj aplaj. 40Wcꞌola jun xixrucꞌom ela pkꞌatbaltzij y nrajoꞌ numaj ecmis, jneban jaraꞌ tey-aꞌ tzra y tey-aꞌ echump tzra chkaꞌ. 41Wcꞌola jun xixruban mandar che nquixoca xuxeꞌ jun ejkaꞌn y nquixetreꞌ ela tzrij y nbij chewa qꞌue pjun kilómetro ney-aꞌ waꞌ, per jneban ixix jaraꞌ qꞌue pe c-eꞌ kilómetro ney-aꞌ waꞌ. 42Wcꞌola jun xcꞌutuj jun achnak chawa tey-aꞌ tzra, y wcꞌola jun nrajoꞌ nukaj pak chawa tey-aꞌ tzra chkaꞌ. 43Jun chic jewcꞌaxan jbitanak cana ojer: —Queꞌewaj-oꞌ eprójimo y itzel queꞌetzꞌtaꞌ je nquetzelana ewxin. Caraꞌ bitanak cana. 44Per anen quenbij chewa, queꞌewaj-oꞌ je nquetzelana ewxin. Wecꞌola nquebina itzel tak tzij chewa per ixix xruyon utzlaj tak tzij nebij chca, y wecꞌola xitzel nquixquetzꞌet per ixix xutzil tebnaꞌ chca, y tak ecꞌola nquetzꞌjuwa ewxin y pkan jeꞌ tzij necbij chewa per ixix tebnaꞌ orar pquecwent. 45Caraꞌ ta neban ch-utz cꞌaraꞌ ne ix kꞌalaj waꞌ che ix rlecꞌwal Dios Ttixel jcꞌola chcaj, ajniꞌ nuban jaꞌ nelsaj ta kꞌij pquewáꞌ wnak chka bechnak wnak opech, che e itzel tak wnak o we e utzlaj tak wnak, y chkaꞌ nkasaj jab pquewáꞌ conjelal je nquebnowa rbeyal rxin Dios y chkaꞌ jmajoꞌn nqueban ta rbeyal. 46Caraꞌ quenbij chewa com wex queyon j-eraꞌ lokꞌ nqueꞌenaꞌ jlokꞌ ixquen-on ixix ¿lcꞌola rtojbalil nyataja chewa nechꞌob ixix tak caraꞌ neban? Tak wex caraꞌ neban ix junam ra cuqꞌuin e mloy tak impuesto com arj-eꞌ lokꞌ nquenaꞌ chbil tak quiꞌ. 47Y wex queyon ewchꞌalal nqueꞌekꞌijlaꞌ xjunam ebanic ra cuqꞌuin wnak chka bechnak wnak opech. Caraꞌ quenbij chewa com jeꞌ wnak majoꞌn opech cutkin ta rwech Dios arj-eꞌ nqueckꞌijlaꞌ cchꞌalal chkaꞌ. 48Rmal cꞌaraꞌ quenbij chewa, ajniꞌ rebnon Edtaꞌ Dios jcꞌola chcaj nmajoꞌn mquita nojnak ojben riꞌil pranm caraꞌ cꞌa chewa ixix chkaꞌ ncꞌatzina che nnoja ptak ewanm ojben riꞌil rxin Dios chkaꞌ.
• • • • •
6
1Ecꞌola jeꞌ wnak tak nqueyaꞌ rukꞌij Dios per xe chquewech wnak nqueban waꞌ ch-utz cꞌaraꞌ nyaꞌa quekꞌij nquechꞌob j-eꞌ. Per ixix tebnaꞌ cwent, mteban ta caraꞌ, wex caraꞌ neban nmajoꞌn achnak nechꞌec che nyataja chewa rmal Ttixel jcꞌola chcaj. 2Rmal cꞌaraꞌ quenbij chewa, tak cꞌola jun ayuda nesipaj mtewsaj ta rtzojxic ajniꞌ nqueban wnak xcacaꞌ queplaj. Arj-eꞌ xe chpam jay rxin molbal riꞌil necsipaj waꞌ ayuda ruqꞌuin ptak bey ch-utz cꞌaraꞌ nyaꞌa quekꞌij cmal wnak je nquetzꞌtowa cxin. Anen ne ktzij waꞌ quenbij chewa, tak nyaꞌa quekꞌij cmal wnak, ruyon oca jaraꞌ nquechꞌec y majoꞌn chic nak. 3Per ixix tak cꞌola jun ayuda nesipaj nmajoꞌn ta rbixic newsaj y nmajoꞌn xtcutkij ta jecꞌola ewqꞌuin. 4Caraꞌ ta neban ch-utz cꞌaraꞌ majoꞌn achnak notkina. Wcaraꞌ neban, je Ttixel ewxin jnutzꞌet njelal mesque wewtanak chquewech wnak, arjaꞌ nuyaꞌ chewa jun rtojbal per ne chquewech wnak nuyaꞌ waꞌ chewa.
• • • • •
5Jun chic, tak neban oración mteban ta caraꞌ ajniꞌ nqueban wnak xcacaꞌ queplaj. Caraꞌ quenbij chewa com arj-eꞌ congan nel ta quecꞌuꞌx tzrij tak nquepeꞌa ptak jay rxin molbal riꞌil che rbanic oración ruqꞌuin ptak jeꞌ esquina rxin bey. Caraꞌ nqueban ch-utz cꞌaraꞌ nyaꞌa quekꞌij cmal wnak je nquetzꞌtowa cxin. Anen ne ktzij waꞌ quenbij chewa, tak nyaꞌa quekꞌij cmal wnak ne xruyon oca jaraꞌ nquechꞌec tzrij y majoꞌn chic jun achnak. 6Per ixix tak neban jun oración quixoca ptak ewuchoch y ttzꞌapij echiꞌ y quixtzijon cꞌa ruqꞌuin Ttixel ewxin jmajoꞌn ntzꞌettaj ta y rutkin njelal achnak mesque wewtanak chquewech wnak, y arjaꞌ nuyaꞌ chewa jun rtojbal per ne chquewech wnak nuyaꞌ waꞌ chewa. 7Jun chic, tak neban oración mteban ta ajniꞌ nqueban wnak jmajoꞌn cutkin ta rwech Dios. Caraꞌ quenbij chewa com arj-eꞌ chek carat neccamluj rbixic jeꞌ quetzij jmajoꞌn noc waꞌ, nquechꞌob j-eꞌ tak chek carat neccamluj quetzij ncꞌaxaxa c-oración. 8Mteban ta caraꞌ ixix ajniꞌ nqueban j-eꞌ com Ttixel ewxin arjaꞌ rutkin chic nak ncꞌatzina chewa mesque qꞌuemjana tecꞌutuj tzra. 9Rmal cꞌaraꞌ quenbij chewa, tak neban oración cawra nebij: —Kadtaꞌ Dios jatcꞌola chcaj, lokꞌ ta xtnaꞌa abiꞌ cmal wnak. 10Tkaj pcꞌa agobierno waweꞌ chwech ruchꞌlew, xtbantaj ta waweꞌ ajniꞌ nrajoꞌ awanm ajniꞌ nbaꞌna chawa tzraꞌ chcaj ne ncatnimax waꞌ. 11Kꞌij kꞌij xtayaꞌ ta kaway je ncꞌatzina chka. 12Tecyuꞌ kil kamac ajniꞌ nkaban ajoj nquekacuy jeꞌ wnak tak nqueban jeꞌ lowloꞌ tak achnak chka. 13Atet ta xtcatchajina kxin y mquita xtokkaja prukꞌaꞌ diablo, koꞌat-oꞌ prukꞌaꞌ. Jawra nekcꞌutuj chawa com pnakꞌaꞌ atet cꞌo waꞌ njelal gobierno, y pnakꞌaꞌ cꞌo waꞌ njelal poder, y noc na yabal akꞌij njelal achnak, y at caraꞌ rxin junlic chpam jeꞌ tiemp jpenak. Amén. Caraꞌ ta rbanic oración neban. 14Tak nqueꞌecuy jeꞌ wnak tak nqueban lowloꞌ chewa jaꞌ Ttixel ewxin jcꞌola chcaj nquixrucuy chkaꞌ. 15Wmajoꞌn nqueꞌecuy ta, chkaꞌ jaꞌ Ttixel majoꞌn nquixrucuy ta.
• • • • •
16Jun chic, tak ixix neban jun ayuno chneyabej rukꞌij Dios mteban ta ajniꞌ nqueban jeꞌ wnak xcacaꞌ queplaj com j-eꞌ xjic necyarij tak nbis nqueban tzra queplaj, per nlowloꞌ bis nqueban ch-utz cꞌaraꞌ nquetzꞌeꞌta cmal wnak che ayuno quemjon rij. Anen ne ktzij waꞌ je xtenbij chewa, tak nyaꞌa quekꞌij cmal wnak tak nqueban ayuno njaraꞌ oca nquechꞌec tzrij y nmajoꞌn chic jun achnak. 17Per ixix tak neban ayuno kas bien tchumsaj ewiꞌ, tejcaꞌ ewáꞌ y bien techꞌjaꞌ eplaj 18ch-utz cꞌaraꞌ jeꞌ wnak majoꞌn ncutkij ta che ayuno emjon rbanic, y xjun oca ojtakyona jaraꞌ Ttixel ewxin jmajoꞌn ntzꞌettaj ta. Wcaraꞌ neban, Ttixel ewxin jnutzꞌet njelal achnak mesque wewtanak chquewech wnak, arjaꞌ nuyaꞌ na chewa jun rtojbal per ne chquewech wnak nuyaꞌ waꞌ chewa.
• • • • •
19Me tba ta ecꞌuꞌx tzrij qꞌuiyersan mibil waweꞌ chwech ruchꞌlew com mibil rxin rwech ruchꞌlew xe nchecpina o xe ncꞌuxara, y mpen ta chkaꞌ nqueꞌoca elkꞌomaꞌ ruqꞌuin y nquelkꞌaj ela. 20Per jneban, tba ecꞌuꞌx tzrij qꞌuiyersan mibil rxin chcaj com mibil rxin chcaj jaraꞌ majoꞌn nchecpin ta y majoꞌn xtcꞌuxar ta, y majoꞌn nqueꞌekaj ta elkꞌomaꞌ tzraꞌ che xtquelkꞌaj ta. 21Anen xenbij jawra tzij chewa com achnak mibil bnak waꞌ ecꞌuꞌx, tzraꞌ cꞌa cꞌo waꞌ ewanm chkaꞌ. 22Ja ekꞌawech caraꞌ rbanic ajniꞌ jun luz je ixrey-on psak, wmajoꞌn yojtanak ta y majoꞌn achnak rebnon jaraꞌ psak cꞌaraꞌ cꞌo waꞌ njelal ecuerpo. 23Per we xyojtanak ekꞌawech jaraꞌ pkꞌejkuꞌm cꞌaraꞌ cꞌo waꞌ njelal acuerpo. Y caraꞌ cꞌa tzra luz jyatanak chewa ptak ewanm, we nchuꞌpa jaraꞌ congan jun nimlaj kꞌejkuꞌm nquixecꞌjeꞌ waꞌ. 24Jun wnak chka bechnak wnak opech majoꞌn xtecꞌjeꞌ ta e c-eꞌ rpatrón, wcaraꞌ nuban jaraꞌ jun wen nutzꞌet y jun chic xitzel nutzꞌet, o we nnimaj jun y jun chic mtnimaj. Caraꞌ cꞌa chkaꞌ, mesquier xteykeꞌ ta acꞌuꞌx ruqꞌuin Dios y xteykeꞌ ta acꞌuꞌx ruqꞌuin mibil rxin rwech ruchꞌlew. 25Rmal cꞌaraꞌ tak quenbij chewa, mtekꞌaysaj ta ewiꞌ chpam ecꞌaslemal y xtechꞌob ta: —¿Nak nkataj chcꞌa waꞌ? y xtechꞌob ta tzrij etziak: —¿Nak nkacsaj chcꞌa waꞌ? Mtechꞌob ta caraꞌ. Dios nuyaꞌ njelal je ncꞌatzina tzra ecꞌaslemal ruqꞌuin tzra ecuerpo. ¿Le mtuyaꞌ cꞌaraꞌ chewa chkaꞌ nak netaj ruqꞌuin etziak? 26¿Le mtqueꞌetzꞌet cꞌa chꞌtak tzꞌquin je nquerupina chcaj? Arj-eꞌ nmajoꞌn jun ctejcoꞌn quetcon ta y nmajoꞌn jun csech xtquemol ta per Edtaꞌ jcꞌola chcaj arjaꞌ netzkuwa cxin. Per ¿lme ixix tcꞌa más ix vale que chquewech tzꞌquin? 27Jun chic, per nmajoꞌn jun chewa mesque ncongan xtkꞌaysaj riꞌ xtecwin ta ruyon xtuwik ta rqꞌuiybal y xtel ta más nim rkan. 28Y tzrij tziak ¿nak tzra tak nekꞌaysaj ewiꞌ tzrij che rconxic? Tewsaj enaꞌoj tzrij ctzꞌeꞌj nak nuban tak nqꞌuiya ptak kꞌayis, nmajoꞌn nesmaj ta y nmajoꞌn nkꞌinon ta. 29Anen quenbij chewa camic, ja ojer rey Salomón mesque ncongan byom per nmajoꞌn tziak xucsaj ta ntkꞌaxnak wen jeꞌ retzꞌbalil ajniꞌ retzꞌbalil jeꞌ ctzꞌeꞌj. 30Jeꞌ ctzꞌeꞌj mesque xe ncoma, mesque xnechkija chanim y nporoxa pkꞌakꞌ, per Dios nuyaꞌ retzꞌbalil. Wcaraꞌ nuban ¿le mtuyaꞌ cꞌaraꞌ chewa chkaꞌ jeꞌ etziak jnecsaj? Xerwaraꞌ quenbij chewa, majoꞌn kas ta ykula ecꞌuꞌx ruqꞌuin Dios. 31Rmal cꞌaraꞌ quenbij chewa, mtekꞌaysaj ta ewiꞌ: —¿Nak nkataj chcꞌa waꞌ? mtebij ta caraꞌ, chkaꞌ mtebij ta: —¿Nak tziak nkacsaj chcꞌa waꞌ? 32Caraꞌ quenbij chewa com jeꞌ wnak jmajoꞌn cutkin ta rwech Dios j-eraꞌ nquebnowa caraꞌ. Jchewa ixix, ja Edtaꞌ Dios jcꞌola chcaj arjaꞌ bien rutkin njelal jeꞌ achnak jawrara je ncꞌatzina chewa. 33Per kas ncꞌatzina neban, rgobierno Dios techꞌboꞌ nabey mul y chkaꞌ tebnaꞌ rbeyal je rxin jaꞌ Dios. Wcaraꞌ neban, njelal achnak je ncꞌatzina chewa jaraꞌ nyataja chewa. 34Rmal cꞌaraꞌ quenbij chewa, mtekꞌaysaj ta ewiꞌ rmal jpenak chewech je rxin chwak cabij. Wcꞌola jeꞌ problema rxin chwak ne rxin chwak wcꞌaraꞌ, mteban ta camic. Jujun kꞌij nqꞌuiy waꞌ jeꞌ reproblema recꞌmon ta.
• • • • •
7
1Mtquixoc ta ix kꞌtoy tak tzij chquij wnak ch-utz cꞌaraꞌ jaꞌ Dios majoꞌn nukꞌat ta tzij chewij chkaꞌ. 2Caraꞌ quenbij chewa com nak necsaj chquij wnak che nekꞌatbej tzij chquij jaraꞌ nucsasa chewij ixix chkaꞌ. Ajniꞌ neban chca wnak caraꞌ nuban Dios chewa ixix chkaꞌ. 3¿Nak tzra tak nechꞌulchin tak nuban jun chꞌit ril ewchꞌalal per majoꞌn nenaꞌ kta ixix jeꞌ nmak tak ewil jneban? Tak neban caraꞌ jaraꞌ junam ruqꞌuin tak nachꞌulchij jun rcꞌutal cheꞌ jcꞌola chiꞌ rkꞌarwech ewchꞌalal per majoꞌn netzuꞌ kta jun nimlaj cheꞌ jcꞌola pnekꞌawech ixix. 4Chkaꞌ nak tzra tak nebij tzra ewchꞌalal cawrara: —Wchꞌalal, koꞌawcꞌaxaj jun rmaj, nkajoꞌ nkayaꞌ anaꞌoj tzrij il mac jcꞌola chpam acꞌaslemal, caraꞌ nebij tzra, per chpam ecꞌaslemal ixix más na qꞌuiy il mac cꞌola chpam. 5Jaraꞌ xcacaꞌ eplaj neban. Wnewajoꞌ neyaꞌ rnaꞌoj ewchꞌalal ncꞌatzina nabey mul neyaꞌ cana rtzilal jcꞌola chpam ecꞌaslemal ixix ch-utz cꞌaraꞌ nquixecwina neyaꞌ utzlaj naꞌoj tzra ewchꞌalal. 6Jeꞌ achnak rxin Dios mteyaꞌ ta chquewech tzꞌeꞌ y je rmibil mteqꞌuiek el ta chquewech aꞌk, jaraꞌ xe nquepakꞌ kaja pe ckan y cꞌjaraꞌ nqueba chawij y ncatquexil.
• • • • •
7Tcꞌutuj tzra Dios je ncꞌatzina chewa y arjaꞌ nuyaꞌ chewa, tcanoj jnewajoꞌ y newil, ttarij chijay y njaꞌka chewech. 8Caraꞌ quenbij chewa com conjelal je nquecꞌutuna nyataja chca, je nquecanona nyataja chca che nquewil y je nquetarina chijay njaꞌka chquewech. 9O ¿lcꞌola jun ttixel chewa ixix tak ncꞌutuxa jun xquelway tzra rmal jun rlecꞌwal y jun abaj nuyaꞌ prukꞌaꞌ? 10O we ncꞌutuxa jun chꞌuꞌ tzra ¿lnuyaꞌ jun cmetz tzra? 11Ixix mesque ix lowloꞌ per ewutkin neyaꞌ utzlaj tak achnak chca ewlecꞌwal, peor cꞌaraꞌ Edtaꞌ ixix jcꞌola chcaj, arjaꞌ nuyaꞌ utzlaj tak achnak chca je nquecꞌutuna tzra. 12Caraꞌ cꞌa rbanic, nak neyarij ixix che nbaꞌna chewa cmal wnak caraꞌ cꞌa tebnaꞌ ixix chkaꞌ chca j-eꞌ. Com caraꞌ nucꞌut chkawech rtzojbal Dios jtzꞌibtanak cana chpam ley y cmal jeꞌ profeta.
• • • • •
13Cꞌola jun pe rchijay congan coꞌla per xerwaraꞌ nquixrey-aꞌ chpam utzlaj cꞌaslemal je rxin Dios, jaraꞌ pe rchijay chpam quixoc waꞌ. Caraꞌ quenbij chewa com cꞌo chna jun pe rchijay congan nim y ncatruyaꞌ chpam jun bey congan nim rwech chkaꞌ, mpen ta ncatoca chpam per xerwaraꞌ xe chpam nimlaj lowloꞌ ncatercꞌaj waꞌ, jaraꞌ pe rchijay e qꞌuiy jeꞌ wnak nqueꞌoca chpam. 14Caraꞌ quenbij chewa com pe rchijay je nquixrey-aꞌ chpam utzlaj cꞌaslemal je rxin Dios jaraꞌ chꞌit coꞌl rwech y ncatruyaꞌ chpam jun bey congan pen y xme qꞌuiy ta nquewlowa.
• • • • •
15Tebnaꞌ cwent ewiꞌ chquewech wnak je profeta nquechexa per me ktzij ta che e profeta. Arj-eꞌ tak nqueꞌekaja ewqꞌuin neckꞌalsaj quiꞌ chewech chmajoꞌn nak itzel nqueban chewa, e ajniꞌ chꞌtak carneꞌl nquetzꞌeꞌta per ptak canm e ajniꞌ utiwaꞌ, xe cmic nqueban. 16Ajniꞌ tzra jun cheꞌ, rmal rwech jnuyaꞌ tzraꞌ nawutkij waꞌ nak cheꞌal, y caraꞌ cꞌa chca wnak chkaꞌ, rmal jnatzꞌet chpam ccꞌaslemal tzraꞌ nawutkij waꞌ nak cbanic. Ta qꞌuix majoꞌn xtwachij ta uva nexte xulquiej xtwachij ta higo. 17Caraꞌ cꞌa rbanic, njelal utzlaj tak cheꞌ kas wen rwech nuyaꞌ y njelal itzel tak cheꞌ itzel rwech nuyaꞌ. 18Ja utzlaj cheꞌ majoꞌn xtuyaꞌ ta itzel rwech nexte itzel cheꞌ xtuyaꞌ ta wen rwech. 19Njelal cheꞌ jmajoꞌn wen ta rwech nuyaꞌ jaraꞌ nchoꞌya y nporoxa pkꞌakꞌ. 20Caraꞌ cꞌa cbanic wnak, rmal je ntzꞌeꞌta chpam ccꞌaslemal tzraꞌ nawutkij waꞌ nak cbanic.
• • • • •
21Jeꞌ wnak je nquebina chwa: —Kajaw, Kajaw, arj-eꞌ mconjelal ta nyataja chca che nqueꞌoca chpam gobierno je rxin chcaj, per achnak nquebnowa ajniꞌ nrajoꞌ ranm Nedtaꞌ jcꞌola chcaj j-eraꞌ nyataja chca che nqueꞌoca chpam gobierno je rxin chcaj. 22Tak xterlaꞌ nimlaj kꞌij rxin juicio e qꞌuiy wnak cawra necbij chwa: —Kajaw, Kajaw ¿le me pnabiꞌ tcꞌa atet xkayaꞌ waꞌ rbixic rtzojbal Dios? ¿Le me pnabiꞌ tcꞌa atet xekawsaj el waꞌ jeꞌ itzel tak espíritu ptak canm wnak? ¿Lme pnabiꞌ tcꞌa atet chkaꞌ xkaban nmak tak milagro? 23Y anen cawra quenbij chca: —Anen majoꞌn xenwutkij ta ewech, quixel ela chenwech ix bnoy itzel tak achnak. Caraꞌ quenbij chca.
• • • • •
24Nak nquecꞌaxana jnemjon rbixic y we necnimaj jquenbij chca che nqueban, arj-eꞌ cawra cbanic, e junam ruqꞌuin jun acha congan rnaꞌoj, xuban jun ruchoch y pe rwáꞌ abaj xutic waꞌ. 25Xumaj cꞌa rij jun nimlaj kꞌjaljab y congan xqꞌuiya rkan tak yaꞌ y xjaktaj ta jun nimlaj kꞌekꞌ. Congan lowloꞌ xbaꞌna tzra jay per majoꞌn xba ta penlew com pe rwáꞌ abaj cꞌo waꞌ. 26Nak nquecꞌaxana je nemjon rbixic y majoꞌn necnimaj ta jquenbij, arj-eꞌ cawra cbanic, e junam ruqꞌuin jun acha jmajoꞌn rnaꞌoj jxutic jun ruchoch y psenyiꞌ xtzꞌubaꞌ waꞌ. 27Xumaj cꞌa rij jun nimlaj kꞌjaljab y congan xqꞌuiya rkan tak yaꞌ y xjaktaj ta jun nimlaj kꞌekꞌ. Congan lowloꞌ xbaꞌna tzra jay y xcꞌaxa ptak ulew y che njelal xyojtaja. Caraꞌ xbij Jesús. 28Tak xbitaja njelal tzij rmal Jesús j-eꞌ wnak kas xel ta quecꞌuꞌx tzrij jtijonem nuyaꞌ. 29Caraꞌ xqueban wnak com jtijonem nuyaꞌ chca congan nqueruchap, bien kꞌalaj chruqꞌuin Dios penak waꞌ je nbij, mjunam ta ruqꞌuin tijonem je nqueyaꞌ jeꞌ maestro je nquetijona cxin wnak tzrij rley Dios jtzꞌibtanak cana rmal Moisés.
• • • • •
8
1Jaꞌ Jesús xexleꞌ ta chwech jyuꞌ, tak xkaj ta congan e qꞌuiy wnak xetreꞌa tzrij. 2Chek qꞌuenjlal tak cꞌola jun yawaꞌ xekaja ruqꞌuin cꞌola itzel yubil lepra rcꞌan, xexqueꞌa chwech y cawra xbij tzra: —Wajaw, wnawajoꞌ cnachumsaj, anen wutkin che ncatecwina cnachumsaj, caraꞌ xbij tzra. 3Jaꞌ Jesús xuyuk pona rukꞌaꞌ, xuchap yawaꞌ y cawra xbij tzra: —Quenwajoꞌ ajniꞌ nacꞌutuj chwa, catchumtaja, caraꞌ xbij tzra, y nalnak xel ela jyubil lepra tzrij. 4Cawra xbij chic tzra: —Majoꞌn abar nabij waꞌ jxenban chawa. Jnaban, jat acꞌtuꞌ awiꞌ chwech sacerdote y ay-aꞌ awofrenda ajniꞌ rbin cana Moisés chpam rley Dios chnaban. Ja ofrenda nayaꞌ jaraꞌ nacꞌutbej chquewech sacerdote chnaban cumplir je rbin cana Moisés, caraꞌ xbij tzra.
• • • • •
5Jaꞌ Jesús tak xekaja chpam tnamet Capernaum cꞌola jun capitán cxin soldado xekaja ruqꞌuin y cawra xbij tzra: 6—Wajaw, cꞌola jun nmos cꞌola chwuchoch, arjaꞌ squirnak y congan lowloꞌ nuban rmal, caraꞌ xbij. 7—Anen quenba ruqꞌuin y cnechumsaj, caraꞌ xbixa tzra rmal Jesús. 8Per jaꞌ capitán cawra xbij tzra: —Wajaw, atet najniꞌla nim akꞌij, me tyataja chawij che xcatoc ta chpam wuchoch. Jquenwajoꞌ chawa, tbij che necꞌchoja nmos y wutkin che xruqꞌuin ra nchumtaja. 9Caraꞌ quenbij chawa com anen wutkin nak rbanic tak ncatbaꞌna mandar. Ecꞌola nquebnowa mandar wxin y chkaꞌ ecꞌola soldado pnukꞌaꞌ anen chquenuban mandar. Tak quenbij tzra jun: —Catel ela, jaraꞌ nel waraꞌ. Tak quenbij tzra jun chic: —Catjoꞌ, ne npet waraꞌ. Tak quenbij tzra nmos che: —Tebnaꞌ jawrara, arjaꞌ nuban waraꞌ. Caraꞌ xbij capitán. 10Jaꞌ Jesús congan xel ta rucꞌuꞌx tak xcꞌaxaj je xbixa tzra rmal capitán. Com ecꞌola nicꞌaj wnak etrena tzrij cawra xbij chca: —Ne ktzij waꞌ je xtenbij chewa ra, jcapitán arjaꞌ más na ykula rucꞌuꞌx wqꞌuin que chewech ixix ix aj Israel, next jun chewa newlon ta caraꞌ yukbal rucꞌuꞌx wqꞌuin ajniꞌ rxin jaꞌ. 11Camic quenbij chewa che e qꞌuiy wnak jme aj Israel ta nquepe na nat nkaj, nqueꞌoc na chpam gobierno je rxin chcaj y nquetzꞌbeꞌa chwech mes y junam nquewaꞌa ruqꞌuin Abraham ruqꞌuin Isaac y ruqꞌuin Jacob. 12Per alcꞌwalxelaꞌ je ntzujuxa gobierno je rxin chcaj chca, arj-eꞌ xe nqueqꞌuieꞌk ela chpam nimlaj kꞌejkuꞌm. J-eꞌ wnak ajniꞌla okꞌej xtqueban chpam jaraꞌ lwar y xteccachꞌchꞌej na rkan cakꞌ. Caraꞌ xbij Jesús chca wnak jetrena tzrij. 13Cꞌjaraꞌ xbij chic tzra capitán: —Camic jat, com ykula acꞌuꞌx wqꞌuin che quencwina quenchumsaj amos y caraꞌ cꞌa nbantaja, nchumtaja, caraꞌ xbij. Y jaraꞌ hor xchumtaja mos.
• • • • •
14Cꞌjaraꞌ xba Jesús chruchoch Pedro. Tak xekaja xoca pjay y xutzꞌet rjiteꞌ Pedro cꞌola chwech chꞌat yawaꞌ, majtanak rmal cꞌten. 15Xuchap chukꞌaꞌ y xela cꞌten tzrij. Cꞌjaraꞌ xyictaja y xumaj quelxic Jesús. 16Tak xoca akꞌaꞌ e qꞌuiy wnak xecꞌmar ela chwech Jesús, ecꞌola itzel tak espíritu eꞌocnak ptak canm. Jaꞌ Jesús xjun tzij xbij y jaraꞌ tzij xerlasbej itzel tak espíritu ptak canm y xerchumsaj conjelal yuw-iꞌ chkaꞌ. 17Caraꞌ xuban ch-utz cꞌaraꞌ tzraꞌ nbantaj waꞌ cumplir jbitanak cana rmal profeta Isaías jcawra nbij: —Arjaꞌ xrejkaj ela njelal achnak je ntiꞌona chka y xoca chuxeꞌ jeꞌ kyubil.
• • • • •
18Jaꞌ Jesús tak xerutzꞌet chcongan jeꞌ wnak quemlon quiꞌ tzrij cawra xbij chca rdiscípulo: —Joꞌ pjupraj yaꞌ, caraꞌ xbij chca. 19Cꞌol cꞌa jun acha arjaꞌ jun chca jmaestro je nquetijona cxin wnak tzrij rley Dios, xekaja ruqꞌuin Jesús y cawra xbij tzra: —Maestro, anen quenba chawij xabar tzraꞌ ncatba waꞌ atet. 20Jesús cawra xbij tzra: —Jeꞌ chcop cꞌola ccꞌolibal abar nquewar waꞌ, chkaꞌ jeꞌ chꞌtak tzꞌquin cꞌola quesoc, per chwa anen ja en Rlecꞌwalxel jxenoca alxic cuqꞌuin wnak majoꞌn wuchoch nte wxin ja abar quenwar waꞌ. 21Xpe chic jun rdiscípulo y cawra xbij tzra: —Wajaw, tey-aꞌ cꞌas chwa che cnemkuꞌ cana nedtaꞌ nabey mul, caraꞌ xbij. 22Cawra xbixa tzra rmal Jesús: —Joꞌ catetreꞌ ta chwij, je cnomkiꞌ chwech Dios arj-eꞌ nquemuk kaja jeꞌ quiꞌ queyon. Caraꞌ xbixa tzra.
• • • • •
23Jaꞌ Jesús xoc ela chpam lanch e rexbil rdiscípulo y xeba.[image: 3.TIF] Jlanch nlowlo nbana tzra rmal nmak tak bloj.(Mt 8.23-27)

24Chek qꞌuenjlal tak xjaktaj ta jun nimlaj kꞌekꞌ chquij. Jlanch nlowloꞌ nbaꞌna tzra rmal nmak tak bloj per Jesús kanak chuwram. 25Je rdiscípulo xquecꞌas: —Koꞌat-oꞌ Kajaw, camic nokcoma, nokba pyaꞌ, caraꞌ xecbij tzra. 26—¿Nak tzra tak nexibej ewiꞌ? Tak nmajoꞌn nim ta yukbal ecꞌuꞌx wqꞌuin, caraꞌ xbixa chca rmal Jesús. Cꞌjaraꞌ xyictaja, xukꞌil kꞌekꞌ, chkaꞌ xukꞌil nmak tak bloj, y xcoma kꞌekꞌ y rwáꞌ yaꞌ xetzꞌleꞌa. 27J-eꞌ discípulo congan xel ta quecꞌuꞌx tzrij tak xquetzꞌet je xbantaja y cawra xquemaj rbixic chbil tak quiꞌ: —¿Nak rbanic cꞌalaꞌ jalaꞌ acha? Nnimax tak wan rmal kꞌekꞌ y nnimaxa rmal yaꞌ chkaꞌ, caraꞌ xecbij.
• • • • •
28Jaꞌ Jesús tak xekaja pjupraj chic yaꞌ tzraꞌ xekaj waꞌ chpam jun lwar jcꞌola pquecwent je aj Gadarenos. Ecꞌol cꞌa e c-eꞌ wnak, arj-eꞌ eꞌocnak itzel tak espíritu ptak canm, xeꞌel ta pcomsant, xecrecꞌluꞌ Jesús. Arj-eꞌ nxibexa riꞌil chquewech y nmajoꞌn jun wnak xtkꞌax ta tzraꞌ jabar ecꞌo waꞌ j-eꞌ. 29Chek qꞌuenjlal tak xquemaj rakic quechiꞌ tzrij Jesús: —Atet at Rlecꞌwal Dios ¿nak nawajoꞌ chka? ¿Atpenak waweꞌ ra che nkoꞌarey-aꞌ chpam nimlaj lowloꞌ tak qꞌuemjana terlaꞌ tiemp rxin? caraꞌ xeccꞌaxaj tzra Jesús. 30Ecꞌo pon cꞌa jleꞌ aꞌk tzraꞌ per ncongan e qꞌuiy, quemjon w-im. 31Jitzel tak espíritu congan xquecsaj cchukꞌaꞌ y cawra xecbij tzra Jesús: —We nkoꞌalsaj ela per tey-aꞌ cꞌas chka che nokoca chquepam j-ela aꞌk, caraꞌ xecbij. 32—Jix cꞌa, caraꞌ xbixa chca rmal Jesús. Caraꞌ xqueban xeꞌel ela, xeꞌoca chquepam aꞌk. Jeꞌ aꞌk chek xeꞌoca itzel tak espíritu chquepam, arj-eꞌ nalnak xeba, xexleꞌa chwech jun jyuꞌ per ncongan tectic y qꞌue pyaꞌ xeꞌekaj waꞌ, y tzraꞌ xqꞌuis waꞌ quexlaꞌ conjelal. 33Je chjalbey cxin aꞌk arj-eꞌ xenanmaj ela y xeba pe tnamet, xequechloꞌ njelal je xbantaja y nak xqueban ja e c-eꞌ wnak ja eꞌocnak itzel tak espíritu pcanm. 34Per tnamet xepeta conjelal, xecrecꞌluꞌ Jesús y tak xquecꞌul cawra xecbij tzra: —Catel ela waweꞌ ra, tey-aꞌ cana jawra lwar, caraꞌ xecbij tzra.
• • • • •
9
1Cꞌjaraꞌ Jesús xoc ela chpam lanch, xba chic pjupraj yaꞌ, xba chpam retnamet. 2Tak xekaja cꞌola jun acha squirnak xeyaꞌa chwech, ctzꞌela chwech warbal chꞌat. Jaꞌ Jesús tak xutzꞌet yukbal quecꞌuꞌx jcꞌola ruqꞌuin cawra xbij tzra squirnak: —Wlecꞌwal, mtaxibej ta awiꞌ, camic ncuytaja awil amac, caraꞌ xbij tzra. 3Ecꞌol cꞌa jleꞌ maestro je nquetijona cxin wnak tzrij rley Dios, tak chek xcꞌaxtaja cmal je xbij Jesús cawra xecbij ptak canm: —Je xbij jala acha xitzel ncꞌaxaj Dios, caraꞌ xecbij kaja. 4Per Jesús arjaꞌ rutkin nak nquechꞌob kaja ptak canm y cawra xbij chca: —¿Nak tzra tak xitzel tak achnak nechꞌob kaja ptak ewanm? 5Camic quenwajoꞌ quencꞌaxaj chewa ¿nak más majoꞌn pen ta tzra c-eꞌ jawrara, jquenbij tzra jawra acha che quencuy ril rumac, o wquenbij tzra che nyictaja y nba? 6Anen quenwajoꞌ quenban jun achnak chewech camic ch-utz cꞌaraꞌ newutkij che Rlecꞌwalxel jxoca alxic cuqꞌuin wnak yatanak tzra chnucuy quil quemac jeꞌ wnak waweꞌ chwech ruchꞌlew, caraꞌ xbij Jesús chca. —Catyictaja, tecꞌmaꞌ ela awarbal, jat pnawuchoch, caraꞌ xbij tzra acha sic. 7Caraꞌ xuban, xyictaja y xba chruchoch. 8Jeꞌ wnak congan xel ta quecꞌuꞌx tak xquetzꞌet jxuban Jesús y xquemaj ryaꞌic rukꞌij Dios rmal. Com Dios arjaꞌ prukꞌaꞌ jun wnak rey-on waꞌ jawra nimlaj poder je xquetzꞌet rmal cꞌaraꞌ tak xqueyaꞌ rukꞌij.
• • • • •
9Jesús xba chic, kas remjon binem tak cꞌola jun acha xutzꞌet, Mateo rubiꞌ. Jaꞌ Mateo tzꞌbula tzraꞌ abar ntoꞌj waꞌ impuesto prukꞌaꞌ. Tak xekaja Jesús ruqꞌuin cawra xbixa tzra: —Joꞌ catetreꞌ ta chwij che ncatoca ndiscípulo, caraꞌ xbixa tzra. Jaꞌ Mateo xyictaj ela y xba tzrij Jesús.[image: 4.TIF] Jo catetre ta chwij y catoca ndiscípulo, cara xbij Jesús tzra Mateo.(Mt 9.9)

10Jesús arjaꞌ cꞌola pjay, tzꞌbula chwech mes tak chek qꞌuenjlal e qꞌuiy ja e mloy tak impuesto xeꞌekaja ruqꞌuin e quexbil jleꞌ chic wnak aj-il ajmac nbixa chca. Arj-eꞌ xetzꞌbeꞌa tzrij mes ruqꞌuin Jesús e rexbil e rdiscípulo. 11Ecꞌol cꞌa jleꞌ fariseo, arj-eꞌ tak xequetzꞌet jeꞌ wnak jxetzꞌbeꞌa tzrij mes ruqꞌuin Jesús cawra xecbij chca rdiscípulo: —¿Nak tzra tak emaestro nwaꞌa cuqꞌuin e mloy tak impuesto y nwaꞌa cuqꞌuin jleꞌ chic aj-il ajmac chkaꞌ? caraꞌ xecbij tzra. 12Per Jesús tak xcꞌaxtaja rmal jxecbij cawra xbij chca: —Nak majoꞌn e yuw-iꞌ ta majoꞌn ncꞌatzin ta doctor chca per e yuw-iꞌ jaraꞌ ne ncꞌatzin waꞌ doctor chca. 13Jix, jneban camic ttijoj ewiꞌ tzrij rtzojbal Dios je xtenbij chewa ra: —Kas quenwajoꞌ chewa chneban, tpoknaj quewech jeꞌ wnak, jaraꞌ más ncꞌatzina que chwech netzujuj jleꞌ sacrificio chenwech, caraꞌ nbij Dios. Jawra tzij xenbij chewa com anen enpenak che queꞌencanoj aj-il ajmac ch-utz cꞌaraꞌ nqueyaꞌ cana quil quemac, me j-eꞌ taraꞌ e bnoy rbeyal queꞌencanoj. Caraꞌ xbij Jesús chca.
• • • • •
14Je rdiscípulo Juan Bautista arj-eꞌ xeꞌekaja ruqꞌuin Jesús y cawra xeccꞌaxaj tzra: —¿Nak tzra jeꞌ adiscípulo majoꞌn nqueban ta ayuno? Per ajoj ne nkaban waꞌ ayuno, chkaꞌ nqueban aj fariseo, caraꞌ xecbij tzra. 15Jesús cawra xbij chca: —Ajniꞌ chca jleꞌ wnak jebnon invitar tzra jun cꞌulbic, tak cꞌcꞌo na acha chquecjol jnecꞌleꞌa ¿tkal cꞌaraꞌ chquij nqueban ayuno nechꞌob ixix? Per nerlaꞌ na jun kꞌij tak arj-eꞌ xtelsasa chquecjol acha jnecꞌleꞌa, cꞌjaraꞌ cꞌa tak xtqueban ayuno. 16Majoꞌn jun wnak xtucꞌam ta jtzꞌit cꞌacꞌ tziak y xtucsaj ta tesbal tzra jun tzbuklaj tziak. Wexte caraꞌ nbaꞌna, je tzbuklaj tziak chkajniꞌ netkꞌeꞌa com jcꞌacꞌ tesbal xnucꞌol riꞌ. 17Chkaꞌ ajniꞌ tzra cꞌacꞌlaj vino, majoꞌn ncꞌoꞌl ta chpam tzbuklaj tak cꞌolbal. Wexte caraꞌ nbaꞌna jcꞌacꞌ vino nurak rcꞌolibal y ntiꞌxa y ntzꞌiloxa cꞌolbal chkaꞌ. Per je nbaꞌna, jcꞌacꞌ vino nyaꞌa chpam cꞌacꞌ tak cꞌolbal y caraꞌ nutoꞌ riꞌ che c-eꞌ, next vino next cꞌolbal ntzꞌilox ta. Caraꞌ xbij Jesús chca tzrij jcꞌacꞌ tijonem jrecꞌmon ta.
• • • • •
18Jesús arjaꞌ remjon na rbixic tzij chca tak cꞌola jun jefe xekaja ruqꞌuin, xexqueꞌa chwech y cawra xbij tzra: —Cꞌola jun nmiꞌal cꞌjaꞌ xcom kaja per quenwajoꞌ chawa, joꞌ chwij, ay-aꞌ akꞌaꞌ pe rwáꞌ y anen wutkin che ncꞌastaja rwech nmiꞌal, caraꞌ xbij tzra. 19Xyictaja Jesús, xetreꞌ ela tzrij jefe y xerexbilaj ela rdiscípulo. 20Chek qꞌuenjlal tak cꞌola jun ixak yawaꞌ xekaja ruqꞌuin, xuban cꞌa cbeljuj junaꞌ rkajben jun yubil chcongan quicꞌ nela tzra. Jxuban jaꞌ ixak xkiꞌl oca más ruqꞌuin Jesús. Tak xekaja ruqꞌuin xuchap oca jtzꞌit ruchiꞌ retziak. 21Caraꞌ xuban com cawra nbij kaja pranm: —We xtenchap retziak Jesús xruqꞌuin ra quenchumtaja, caraꞌ nbij kaja. 22Jesús arjaꞌ xuyaꞌ volt y tak xutzꞌet ixak cawra xbij tzra: —Mtaxibej ta awiꞌ nmiꞌal, jyukbal acꞌuꞌx wqꞌuin jaraꞌ xatchumsana, caraꞌ xbij tzra. Jaꞌ ixak njaraꞌ hor xchumtaja. 23Jaꞌ Jesús tak xekaja pruchoch jefe ecꞌola jleꞌ wnak xerutzꞌet quemjon rbanic xul e quexbil jleꞌ chic wnak congan rkala quechiꞌ tzan okꞌej. 24Y cawra xbij chca: —Quixel ela, je xtan majoꞌn comnak ta, xwarnak, caraꞌ xbij chca. Per j-eꞌ xe xectzebej Jesús. 25Jaꞌ Jesús tak xelestaj ta wnak rmal xoca abar cꞌo waꞌ camnak, xuchap chukꞌaꞌ y xyictaja xtan. 26Jawra je xbantaja xela rbixic nat nkaj chpam jaraꞌ lwar.
• • • • •
27Jaꞌ Jesús xba chic. Ecꞌol cꞌa e c-eꞌ moyaꞌ etren tzrij, arj-eꞌ xquemaj rakic quechiꞌ tzrij Jesús: —Atet at Rlecꞌwal ja ojer rey David, tpoknaj jtzꞌit kawech, caraꞌ xecbij. 28Jaꞌ Jesús arjaꞌ xoca pjay y xeꞌekaja moyaꞌ ruqꞌuin y cawra xcꞌaxaj chca. —¿Lnenimaj che anen quencwina quixnchumsaj? caraꞌ xcꞌaxaj chca. —Neknimaj Kajaw, kutkin che ncatecwina nokachumsaj, caraꞌ xecbij tzra. 29Jaꞌ Jesús xuchap ckꞌawech y cawra xbij chca: —Ajniꞌ yukbal ecꞌuꞌx wqꞌuin caraꞌ cꞌaraꞌ nbantaja. 30Y xjaktaja ckꞌawech. Jesús cawra xbij chic chca: —Per kas quenwajoꞌ quenbij chewa, majoꞌn abar tzraꞌ nebij waꞌ. 31Per arj-eꞌ xeꞌel ela, xquemaj rtzojxic njelal nat nkaj chpam jaraꞌ lwar je xbaꞌna chca rmal Jesús.
• • • • •
32Kas nqueꞌel ela Jesús tak chek qꞌuenjlal cꞌola jun acha mem xeyaꞌa chwech, cꞌola jun itzel espíritu ocnak pranm. 33Jaꞌ Jesús xelsaj ela itzel espíritu pranm acha, njaraꞌ hor xumaj tzij. Je wnak congan xel ta canm tzrij je xquetzꞌet y cawra xecbij ra: —Nexte wjic bantanak cawrara chpam ketnamet Israel. 34Per aj fariseo arj-eꞌ cawra necbij ra: —Xe rpoder cjefe jeꞌ itzel tak espíritu nucsaj che clasic itzel tak espíritu.
• • • • •
35Jesús arjaꞌ xba chpam njelal tnamet y njelal tak aldea, nquertijoj jeꞌ wnak ptak jay rxin molbal riꞌil, nuyaꞌ rbixic chca utzlaj tzij tzrij gobierno je rxin chcaj, chkaꞌ ecꞌola yuw-iꞌ nquerchumsaj chka bechnak opech ntiꞌona chca. 36Tak xerutzꞌet chcongan e qꞌuiy wnak arjaꞌ xpoknaj quewech com arj-eꞌ congan lowloꞌ quebnon, e ajniꞌ jleꞌ carneꞌl cpaxlon jeꞌ quiꞌ, majoꞌn nak nyukꞌuna cxin. 37Cꞌjaraꞌ cawra xbij chca rdiscípulo: —Ne ktzij waꞌ quenbij chewa, jeꞌ wnak e ajniꞌ jun nimlaj tejcoꞌn kꞌan chic, utz chic nchꞌuꞌpa, per ajsmajmaꞌ je nquechꞌpuwa rxin xme qꞌuiy ta. 38Rmal cꞌaraꞌ quenbij chewa, tebnaꞌ orar, tcꞌutuj tzra Rjawal tejcoꞌn che nquerutak ta ajsmajmaꞌ che necrechꞌpuꞌ rwech tejcoꞌn jaraꞌ jeꞌ wnak, caraꞌ xbij chca.
• • • • •
10
1Jaꞌ Jesús xersiqꞌuij ja e cbeljuj discípulo y xuyaꞌ chca chcꞌola quekꞌaꞌ chquij itzel tak espíritu che nquecwina nquequelsaj ela ptak canm wnak, y xuyaꞌ chca chkaꞌ che nquecwina nquecchumsaj yuw-iꞌ chka bechnak opech ntiꞌona chca. 2Jquebiꞌ ja e cbeljuj apóstol jaraꞌ jawrara: nabey mul, Simón jcꞌo chic jun rubiꞌ Pedro, Andrés je rchꞌalal Simón, Jacobo rlecꞌwal Zebedeo, Juan rchꞌalal Jacobo, 3Felipe, Bartolomé, Tomás, Mateo je mloy impuesto, Jacobo je rlecꞌwal Alfeo, Lebeo jcꞌo chic jun rubiꞌ Tadeo, 4Simón, jun chca e rxin partido rbin-an cananita, y Judas Iscariote jxejchowa Jesús pquekꞌaꞌ wnak je nquetzelana rxin.
• • • • •
5Jaꞌ Jesús xerutak ela e cbeljuj discípulo y xuchꞌob ela chquewech nak xtequebnaꞌ: —Mtecꞌom el ta bey je nba cuqꞌuin wnak jme aj Israel ta, chkaꞌ nmajoꞌn jun tnamet rxin Samaria xtquixoc ta chpam. 6Je nquixba waꞌ, jaraꞌ cuqꞌuin aj Israel je ajniꞌ jleꞌ carneꞌl etzaknak. 7Chpam viaje je xteban jawra neyaꞌ rbixic chca wnak ra: —Jgobierno rxin chcaj ne nkajin ta, caraꞌ tbij. 8Queꞌechumsaj yuw-iꞌ, queꞌechumsaj jeꞌ leproso, queꞌeycaꞌ cnomkiꞌ chpam cmic y queꞌelsaj itzel tak espíritu ptak canm wnak. Com jpoder jxenyaꞌ chewa xecochij chwa rmal cꞌaraꞌ quenbij chewa majoꞌn necꞌutuj ta pak chca wnak tak necsaj poder che ctoꞌic. 9Majoꞌn pak necꞌom ela tak xtquixba. 10Nexte necꞌom ela emlet, xruyon jaraꞌ ecmis necꞌom ela ja ecsan, majoꞌn xtewcꞌaj ta c-eꞌ. Majoꞌn newcꞌaj ta c-eꞌ cꞌlaj xjab nexte chꞌmeꞌy xtewcꞌaj ta c-eꞌ. Caraꞌ quenbij chewa com jun ajsmajmaꞌ yatanak tzra che nyaꞌa tzra jnak ntzukbej riꞌ. 11Chka bechnak opech tnamet nquixoc waꞌ, chka bechnak aldea, tzraꞌ necanoj waꞌ jun wnak jyatanak tzrij che nquixecꞌjeꞌa ruqꞌuin y tzraꞌ nquixecꞌjeꞌ waꞌ, cꞌjaraꞌ nquixel ela ruqꞌuin tak nquixba chpam jun chic tnamet. 12Tak nquixoca chpam jun jay cawra nebij: —Quiꞌil tecꞌjeꞌa rwech ewanm chwech Dios pnewuchoch, caraꞌ tbij chca. 13Jeꞌ wnak wyatanak chquij che nquixecꞌjeꞌa cuqꞌuin quiꞌil tcꞌa xtecꞌjeꞌa rwech canm chwech Dios jecꞌmon ela chca. Wmajoꞌn yatanak ta chquij che nquixecꞌjeꞌa cuqꞌuin mtecꞌjeꞌ tcꞌaraꞌ quiꞌil rwech canm chwech Dios. 14Y nak majoꞌn xtquixquecꞌul ta, nak jmajoꞌn cgan neccꞌaxaj jnebij chca, tak nquixel ta pjay cuqꞌuin o we nquixel ta pe tnamet, tquiraj cana pkok jcꞌola pnewkan. 15Ne ktzij waꞌ jquenbij chewa ra, tak xterlaꞌ jnimlaj kꞌij rxin juicio congan lowloꞌ neretjaꞌ tnamet jmajoꞌn xixquecꞌul ta, más lowloꞌ nequetjaꞌ chwech je xtquetaj wnak je aj Sodoma y Gomorra ojer.
• • • • •
16Camic tecꞌmaꞌ ela ebey, bien twutkij ela che ixix ix ajniꞌ jleꞌ chꞌtak carneꞌl y jeꞌ wnak abar quixnutak el waꞌ arj-eꞌ e ajniꞌ utiwaꞌ. Quixecꞌjeꞌa list ajniꞌ nuban jun cmetz tak nutoꞌ riꞌ xerwaraꞌ chkaꞌ tebnaꞌ sencillo ajniꞌ jun tzꞌquin jpaloma. 17Tebnaꞌ cwent ewiꞌ chquewech wnak com arj-eꞌ nquixquecꞌom el na ptak kꞌatbaltzij y nquixquechꞌay na chkaꞌ ptak jay rxin molbal riꞌil cxin j-eꞌ. 18Nquixquecꞌom ela chquewech gobernador, nquixquecꞌom ela chquewech rey, per nmal anen tak caraꞌ xtbaꞌna chewa. Caraꞌ xtbaꞌna chewa ch-utz cꞌaraꞌ nela ntzojxic chquewech j-eꞌ ruqꞌuin chquewech wnak jme aj Israel ta. 19Per tak nquixecꞌmar ela chquewech mtquixbison ta tzrij nak nebij che netobej ewiꞌ chquewech com jaraꞌ hor nyataja chewa nak nebij chca. 20Caraꞌ quenbij chewa com me ixix ta nquixtzijona tzraꞌ, Espíritu Santo nyowa chewa nak xtebij chca, jaraꞌ Espíritu rxin Dios je Ttixel ewxin. 21Jeꞌ e alxic nquequejach quechakꞌ ruqꞌuin quenmal pe cmic, y caraꞌ xtqueban jeꞌ ttixel chkaꞌ, nquequejach clecꞌwal, y chkaꞌ jeꞌ alcꞌwalxelaꞌ arj-eꞌ nqueyictaj na chquij ttixelaꞌ y nquequejach pe cmic. 22Y ixix xitzel nquixtzꞌeꞌta cmal conjelal wnak per nmal anen tak xtbaꞌna caraꞌ chewa. Per conjelal je xtquecochꞌ quewech chpam jlowloꞌ y majoꞌn xtqueyaꞌ cta yukbal quecꞌuꞌx wqꞌuin arj-eꞌ nquewil na totanem rxin Dios. 23Tak nbaꞌna lowloꞌ chewa chpam jun tnamet quixnanmaja, jix chic chpam jun tnamet. Caraꞌ quenbij chewa com ne ktzij waꞌ je xtenbij chewa ra, tak qꞌuemjana tquixkꞌaxa chpam njelal tnamet jcꞌola precwent Israel, je Rlecꞌwalxel jxoca alxic cuqꞌuin wnak nemloj pchic jmul. 24Majoꞌn jun discípulo nim ta rukꞌij chwech rmaestro, chkaꞌ majoꞌn jun ajsmajmaꞌ nim ta rukꞌij chwech rpatrón. 25Mejor jnuban discípulo, tecꞌjeꞌa conform che nbaꞌna caraꞌ tzra ajniꞌ nbaꞌna tzra rmaestro, y ja ajsmajmaꞌ chkaꞌ tecꞌjeꞌa conform che nbaꞌna caraꞌ tzra ajniꞌ nbaꞌna tzra rpatrón. Anen en Epatrón, y com xbixa chwa che anen en cjefe jeꞌ demonio peor cꞌaraꞌ chewa ixix, congan nquixctzelaj na chkaꞌ je ix ajsmajmaꞌ wxin.
• • • • •
26Rmal cꞌaraꞌ quenbij chewa, mtexibej ta ewiꞌ chquewech. Caraꞌ quenbij chewa com njelal jmajoꞌn kꞌaljennak ta jaraꞌ nerlaꞌ na jun kꞌij tak xtekꞌaljina, y njelal jwewtanak jeꞌa nel na psak y notkix na. 27Njelal jquenbij chewa je xkayon, ixix telsaj rbixic psak, tey-aꞌ rbixic chquewech wnak. 28Mtexibej ta ewiꞌ chquewech wnak je xruyon oca ecuerpo nquecwina neccamsaj per ewanm jaraꞌ mesquier nquecwina neccamsaj. Per txibej ewiꞌ chwech jaraꞌ jnecwina nuyaꞌ ewanm rexbil ecuerpo chpam nimlaj kꞌakꞌ. 29Jeꞌ tzꞌquin tak nquecꞌayixa xjun centavo nyaꞌa chquewech e c-eꞌ. Per mesque xe brat per next jun chca chek tcaraꞌ ncoma we mcaraꞌ ta nrajoꞌ ranm Dios che ncoma, jaraꞌ Dios je Edtaꞌ. 30Y jchewa ixix majoꞌn nquixrmestaj ta Dios, jresmal ewáꞌ rejlan che jujnel. 31Rmal cꞌaraꞌ quenbij chewa, mtexibej ta ewiꞌ, ixix más ix val que chquewech e jun nimlaj moc tzꞌquin.
• • • • •
32Jeꞌ wnak chka bechnak wnak opech wmajoꞌn necpoknaj ta necbij che wqꞌuin anen ykul waꞌ quecꞌuꞌx per ne chquewech wnak necbij waꞌ, anen chkaꞌ quenbij na chca che ecꞌola pnecwent per ne chwech Nedtaꞌ quenbij waꞌ jcꞌola chcaj. 33Per jeꞌ wnak chka bechnak wnak opech we necpoknaj necbij chquewech wnak che wqꞌuin anen ykul waꞌ quecꞌuꞌx, anen chkaꞌ quenbij na chca che e majoꞌn pnecwent per ne chwech Nedtaꞌ quenbij waꞌ jcꞌola chcaj.
• • • • •
34Mtechꞌob ta chwij che anen enpenak che quiꞌil nquecꞌjeꞌa jeꞌ wnak waweꞌ chwech ruchꞌlew. Mcaraꞌ ta, me rmal ta raꞌ enpenak. Me rmal ta che quiꞌil nquecꞌjeꞌa wnak chbil tak quiꞌ tak enpenak per enpenak rmal che nqueban chꞌoj nmal. 35Jeꞌ ach-iꞌ nquechꞌojin na cuqꞌuin quedtaꞌ, y jeꞌ ixkiꞌ nquechꞌojin na cuqꞌuin queteꞌ, y jeꞌ elbetz nquechꞌojin na cuqꞌuin cliteꞌ. 36Caraꞌ nbantaj na, jrecꞌlel jun wnak ne pruchoch waꞌ arjaꞌ nyictaj waꞌ. 37Jeꞌ wnak jmás na nquecajoꞌ e quedtaꞌ o queteꞌ que chenwech anen, arj-eꞌ majoꞌn yatanak ta chca xqueꞌoc ta ndiscípulo. Je wnak jcꞌola jun clecꞌwal jmás na ncajoꞌ que chenwech anen, arj-eꞌ majoꞌn yatanak ta chquij che nqueꞌoca ndiscípulo chkaꞌ. 38Jeꞌ wnak jnecpoknaj quiꞌ nquetreꞌ ela chwij y necpoknaj nquetaj pen ajniꞌ pen nutaj jun acha jremjon rejkxic jun cruz, arj-eꞌ majoꞌn yatanak ta chquij che nqueꞌoca ndiscípulo chkaꞌ. 39Jeꞌ wnak jnecpoknaj nqueyaꞌ cana ccꞌaslemal jaraꞌ nectzꞌilaꞌ utzlaj cꞌaslemal je rxin junlic. Per jeꞌ wnak jmajoꞌn necpoknaj ta nqueyaꞌ cana ccꞌaslemal nmal anen jaraꞌ nquewil utzlaj cꞌaslemal je rxin junlic.
• • • • •
40Jeꞌ wnak je nquecꞌluwa ewxin, anen cꞌaraꞌ quenquecꞌul, y jeꞌ wnak je nquecꞌluwa wxin, Nedtaꞌ cꞌaraꞌ jtakyon pa wxin nquecꞌul. 41Jeꞌ wnak jcꞌola jun profeta rxin Dios nekaja cuqꞌuin, we nquecꞌul xe rmal che arjaꞌ profeta rxin Dios jaraꞌ nyataj na chca jun rtojic je ajniꞌ nyataja chca profeta. Chkaꞌ jeꞌ wnak tak nquecꞌul jun wnak je bnoy rbeyal rxin Dios y we nquecꞌul xe rmal bnoy rbeyal jaraꞌ nyataj na chca jun rtojic ajniꞌ nyataja chca je bnoy rbeyal rxin Dios. 42Wcꞌola jun wnak chka bechnak wnak opech nekaja jun chca j-ewra ndiscípulo ruqꞌuin y nsipaj jun vas yaꞌ tzra y xe rmal che ndiscípulo tak nsipaj, jaraꞌ ne ktzij waꞌ quenbij chewa, arjaꞌ nmajoꞌn ra mquita xtyataja rtojic tzra, caraꞌ xbij Jesús chca.
• • • • •
11
1Tak xuqꞌuis rbixic chca e cbeljuj rdiscípulo nak xtequebnaꞌ xel ela chpam lwar y xba che nquertijoj wnak y nerey-aꞌ rbixic chca rtzojbal Dios ptak quetnamet. 2Juan Bautista arjaꞌ cꞌola pcars y xekaja rbixic ruqꞌuin njelal samaj jremjon rbanic Cristo. Jxuban, ecꞌola e c-eꞌ chca rdiscípulo xerutak ela ruqꞌuin Jesús 3y cawra xbij ela chca che neccꞌaxaj tzra: —¿La atet at Cristo jbitanak cana che ncatpet na owe nkeybej chna jun? caraꞌ xbij ela chca. 4J-eꞌ discípulo tak xbitaja cmal jbin ela chca rmal Juan cawra xbixa chca rmal Jesús: —Jix, ebij tzra Juan njelal je nquixtajina newcꞌaxaj y njelal je nquixtajina netzꞌet tzrij jsamaj jnemjon rij. 5Jeꞌ moyaꞌ nquecaꞌy chic. Jchꞌeꞌy nquebina jaraꞌ jic chic nquebina. Jeꞌ leproso xechumtaja. Ja e tcon neccꞌaxaj chic tzij. Jeꞌ cnomkiꞌ xecꞌastaja. Jeꞌ mibiꞌ majtanak rbixic chca utzlaj tzij rxin totanem jretkon ta Dios. 6Tbij tzra Juan chkaꞌ chcongan quiꞌ quecꞌuꞌx wnak jmajoꞌn jun twaꞌ nquenaꞌ rmal jsamaj jnemjon rbanic. Caraꞌ tbij tzra, caraꞌ xbij ela chca rdiscípulo Juan Bautista. 7Kas xeꞌel ela e c-eꞌ discípulo, Jesús xumaj tzij cuqꞌuin wnak tzrij Juan Bautista: —Juan tak xecꞌjeꞌa ptak tenlak lwar ¿nak tzra tak xixba ruqꞌuin che rtzꞌetic, le rmal Juan chek remril ajniꞌ jun aj njechꞌloxa rmal xecmel? 8¿Nak tzra tak xixba ruqꞌuin che rtzꞌetic, le rmal Juan chcongan rewkon riꞌ tzra wen tak tziak je nmak rjel? Per ixix ewutkin jeꞌ wnak je nquecsana wen tak tziak je nmak rejlal jaraꞌ chpam nmak tak jay cxin rey nquecꞌjeꞌ waꞌ. 9¿Nak tzra tak xixba ruqꞌuin che rtzꞌetic, le rmal Juan che arjaꞌ jun profeta rxin Dios? Jaraꞌ ne ktzij waꞌ che profeta per mruyon ta profeta ocnak waꞌ. 10Caraꞌ quenbij chewa com Juan arjaꞌ xchumsana rubey Cristo ajniꞌ tzꞌibtanak cana chpam rtzojbal Dios jcawrara nbij: —Anen quentak ela nmensajero che nnabyeja chawech ch-utz cꞌaraꞌ jaꞌ nchumsana abey. Caraꞌ bitanak cana rmal Dios tzrij Cristo. 11Ne ktzitzij waꞌ je xtenbij chewa, next jun profeta cꞌjenak ta waweꞌ chwech ruchꞌlew jnim ta rukꞌij chwech Juan Bautista per chpam gobierno je rxin chcaj jun wnak mesque sencillo per más chna nim rukꞌij chwech Juan. 12Jgobierno rxin chcaj congan wnak tzrij y jeꞌ wnak congan nquecsaj cchukꞌaꞌ tzrij ch-utz cꞌaraꞌ nqueꞌoca chpam. Jawrara majtanak ta rij tak xumaj ta rsamaj Juan Bautista y nnajina camic. 13Jgobierno rxin chcaj bitanak ta cmal ja e ojer tak profeta che npe na y ncaraꞌ bitanak ta chkaꞌ chpam rley Dios jtzꞌibtanak cana rmal Moisés, per tak xpeta Juan tzraꞌ cꞌa xbantaj waꞌ cumplir jbitanak ta. 14Wcꞌola egan newcꞌaxaj tewcꞌaxaj cꞌa je xtenbij chewa ra, Juan jaꞌ cꞌaraꞌ Elías jbitanak cana che npe na. 15Achnak cꞌola rexquin tcꞌaxaj cꞌa jquenbij. 16¿Nak quenjumsaj waꞌ jeꞌ wnak je rxin tnamet Israel? Cuqꞌuin e c-eꞌ moc acꞌalaꞌ quenjumsaj waꞌ jquemjon tzꞌanem pqꞌuebal. Jun moc nquerak quechiꞌ chquij jun moc chic: 17—Ajoj xkaban kꞌjom rxin quicotemal per ixix majoꞌn xixexjow ta, majoꞌn xixquicot ta. Xkaban chic rxin bis y next cꞌa xixbisona chkaꞌ, nmajoꞌn nak newajoꞌ, caraꞌ necbij acꞌalaꞌ chca jmoc chic. 18Jeꞌ wnak quenjumsaj cuqꞌuin acꞌalaꞌ je nmajoꞌn nak ncajoꞌ, com Juan Bautista tak arjaꞌ xpeta majoꞌn xwaꞌ ta cuqꞌuin wnak y majoꞌn vino xutaj ta, rmal cꞌaraꞌ xbixa tzra cmal wnak chcꞌola jun itzel espíritu pranm. 19Xenpet chic anen ja en Rlecꞌwalxel jxenoca alxic cuqꞌuin wnak, xenwaꞌa cuqꞌuin wnak y xentaj vino, rmal cꞌaraꞌ xbixa chwa cmal wnak che en ajmund, xen tjoy vino, xe e wexbil e mloy tak impuesto e quexbil aj-il ajmac. Per e rlecꞌwal Dios arj-eꞌ bien chꞌobtanak cmal che Juan Bautista rnaꞌoj Dios rucsan y bien cutkin che anen chkaꞌ rnaꞌoj Dios necsan. Caraꞌ xbij chca wnak.
• • • • •
20Jaꞌ Jesús xumaj cnatxic wnak jecꞌola ptak tnamet jabar rebnon waꞌ nmak tak milagro. Arjaꞌ xbij jleꞌ cowlaj tak tzij chca perc majoꞌn quecꞌxon ta cnaꞌoj y majoꞌn quey-on cta rtzilal. Cawra xbij chca: 21—Congan lowloꞌ chewa ixix ja ix aj Corazín y congan lowloꞌ chewa ixix chkaꞌ ja ix aj Betsaida. Caraꞌ quenbij chewa com congan nmak tak milagro xenban chewech per nmajoꞌn xeqꞌuex ta enaꞌoj. Je nmak tak milagro jxenban chewech wexte xbaꞌna chquewech jitzel tak wnak aj Tiro ruqꞌuin aj Sidón ojer arj-eꞌ xqueqꞌuex ta cnaꞌoj y xqueyaꞌ cta njelal itzel tak achnak, xqueban ta jeꞌ achnak che neccꞌutbej che ntiꞌona canm rmal rtzilal jquebnon chpam ccꞌaslemal. 22Per anen quenbij chewa, tak xterlaꞌ jnimlaj kꞌij rxin juicio más na nim lowloꞌ xtetaj ixix que chwech je xtquetaj aj Tiro ruqꞌuin aj Sidón. 23Ixix chkaꞌ ja ix aj Capernaum, jnechꞌob ixix che nquixba chcaj xe rmal chcongan nyaꞌa ekꞌij, per jneban jaraꞌ xe nquixkaja, abar ecꞌo waꞌ cnomkiꞌ qꞌue tzraꞌ nquixekaj waꞌ. Caraꞌ quenbij chewa com congan nmak tak milagro xenban chewech per nmajoꞌn xeqꞌuex ta enaꞌoj. Je nmak tak milagro jxenban chewech wexte xbaꞌna chquewech jitzel tak wnak je aj Sodoma ojer cꞌo ta quetnamet camic ra, mquita xcꞌatsasa. 24Per anen quenbij chewa, tak xterlaꞌ jnimlaj kꞌij rxin juicio más na nim lowloꞌ xtetaj ixix que chwech je xtquetaj aj Sodoma. Caraꞌ xbij Jesús chca.
• • • • •
25Cꞌjaraꞌ jaꞌ Jesús xtzijona ruqꞌuin Ttixel jcꞌola chcaj, cawra xbij tzra: —Nedtaꞌ, atet at Rajaw caj ruqꞌuin ruchꞌlew, quenmeltioxij chawa com jeꞌ wnak je nquechꞌob kaja ptak canm chcongan cutkin y congan cnaꞌoj me chquewech ta arj-eꞌ akꞌalsan waꞌ nak rbanic njelal jawra jnemjon rbanic y njelal jnemjon rbixic, per ja akꞌalsan waꞌ jaraꞌ chquewech wnak jquebnon e chꞌtak noꞌy chawech. 26Caraꞌ abnon chca Nedtaꞌ, com caraꞌ nawajoꞌ atet. 27Cawra xbij chic chca wnak: —Nmajoꞌn achnak mquita jchon pnukꞌaꞌ rmal Nedtaꞌ. Nmajoꞌn nak ojtakyona kas mer rnaꞌoj Rlecꞌwalxel, per ja ojtakyona jaraꞌ xruyon Dios Ttixel. Chkaꞌ nmajoꞌn nak ojtakyona kas mer rnaꞌoj Ttixel per ja ojtakyona xnuyon anen ja en Rlecꞌwalxel ruqꞌuin ja enech-on chquenkꞌalsaj chquewech. 28Quixjoꞌ wqꞌuin ixconjelal jcongan ecsan echukꞌaꞌ che rconxic nak neban che nexleꞌna ewanm chuxeꞌ jeꞌ rejlal achnak je ntiꞌona chewa. Quixjoꞌ cꞌa y anen quenyaꞌ chewa che nexleꞌna ewanm. 29Xjun tebnaꞌ wqꞌuin che quixnewcꞌaj y ttijoj ewiꞌ tzrij jquencꞌut chewech com anen prukꞌaꞌ Dios quenjach waꞌ njelal y coꞌl quenban. We xjun neban wqꞌuin jaraꞌ nexleꞌna rwech ewanm rmal. 30Caraꞌ quenbij chewa com jquenyaꞌ anen chekul majoꞌn cosem recꞌmon ta chewa y jwejkaꞌn jquenyaꞌ chewij majoꞌn aꞌl ta rcꞌaxic. Caraꞌ xbij Jesús.

• • • • •
12
1Jaꞌ Jesús erexbil rdiscípulo, chpam jun xlanbal kꞌij quemjon binem chpam jleꞌ trigo. J-eꞌ rdiscípulo xemajtaja rmal kꞌakꞌnic quepam rmal cꞌaraꞌ tak xquemaj rkꞌupxic rwáꞌ jeꞌ trigo y nquetaj. 2J-eꞌ cꞌa aj fariseo tak xquetzꞌet cawra xecbij tzra Jesús: —Queꞌatzꞌtaꞌ mpaꞌ adiscípulo, jalaꞌ jquemjon rbanic xjan nbaꞌna ptak xlanbal kꞌij, caraꞌ xecbij tzra. 3Cawra xbixa chca rmal Jesús: —¿Lmesiqꞌuin tcꞌa chpam rtzojbal Dios jxuban ojer rey David tak xuban jmul tak majtanak rmal kꞌakꞌnic pamaj y e rexbil caraꞌ quebnon chkaꞌ? 4Jxuban, xoca chpam ruchoch Dios y xutaj xquelway jyonan chic chwech Dios. Caraꞌ xuban mesque jaraꞌ xquelway tzꞌibtanak cana chpam rtzojbal Dios che xqueyon sacerdote nquetjowa. 5Chkaꞌ ¿lmesiqꞌuin tcꞌa je nbij ley chca sacerdote tzrij jsamaj je nqueban chpam nimlaj templo rxin Dios che arj-eꞌ ncꞌatzina nquesmaja ptak xlanbal kꞌij, majoꞌn nquexleꞌn ta? Per xlanbal kꞌij cꞌa y nquesmaja per majoꞌn xjan ta. 6Anen quenbij chewa che anen más chna nim nukꞌij chwech jnimlaj templo rxin Dios. 7Cꞌola jun tzij rbin cana Dios cawrara: —Kas quenwajoꞌ chewa chneban, tpoknaj quewech wnak, jaraꞌ más ncꞌatzina que chwech netzujuj jleꞌ sacrificio chenwech anen, caraꞌ nbij. Wexte chꞌobtanak ewmal je nbij tzij jaraꞌ mquita xebij che xjan nqueban ndiscípulo tak majoꞌn xjan ta. 8Caraꞌ quenbij chewa com Rlecꞌwalxel jxoca alxic cuqꞌuin wnak, prukꞌaꞌ cꞌo waꞌ je nbaꞌna chpam xlanbal kꞌij. Caraꞌ xbij Jesús chca.
• • • • •
9Cꞌjaraꞌ xel ela Jesús y xba, xoca chpam jay rxin molbal riꞌil cxin aj fariseo. 10Cꞌol cꞌa jun acha squirnak jun rukꞌaꞌ. J-eꞌ cꞌa aj fariseo quemjon rconxic rij rwech Jesús nak necchapbej rxin rmal cꞌaraꞌ cawra xecbij tzra: —¿Lnuyaꞌ cꞌas ley chawa che nqueꞌachumsaj jeꞌ yuw-iꞌ ptak xlanbal kꞌij? caraꞌ xecbij tzra. 11Cawra xbixa chca rmal Jesús: —¿Lcꞌo cꞌa jun chewa cꞌo ta jun rcarneꞌl ntzak ela pjul pjun xlanbal kꞌij y majoꞌn nelsaj ta chpam jul? 12Per jun wnak más chna nim rukꞌij que chwech jun carneꞌl rmal cꞌaraꞌ quenbij chewa, jley nuyaꞌ cꞌas chka che nkaban utzil ptak xlanbal kꞌij, caraꞌ xbixa chca. 13Cꞌjaraꞌ cawra xbij tzra yawaꞌ: —Teykuꞌ akꞌaꞌ. Xuyuk rukꞌaꞌ y xchumtaja, junam chic xuban che c-eꞌ. 14J-eꞌ cꞌa aj fariseo xeba, xequemloꞌ quiꞌ y xquemaj rchꞌobic nak nqueban tzra Jesús che neccamsaj.
• • • • •
15Jaꞌ Jesús rutkin chic che ncajoꞌ neccamsaj, xel ela chpam jaraꞌ lwar y xba. E qꞌuiy wnak xetreꞌ ela tzrij. Y jaꞌ Jesús xerchumsaj conjelal yuw-iꞌ, 16y congan xbij chca chmajoꞌn abar nquelsaj waꞌ rtzojxic. 17Jawra xuban ch-utz cꞌaraꞌ tzraꞌ nbantaj waꞌ cumplir jbitanak cana ojer rmal Dios tak profeta Isaías cawra xbij: 18—Tetzꞌtaꞌ mpaꞌ ajsmajmaꞌ wxin jnech-on, arjaꞌ congan quenwajoꞌ, ajniꞌla nquicota wanm tzrij. Anen quenyaꞌ wEspíritu tzra y arjaꞌ xtucꞌut bey rxin Dios chquewech wnak jme aj Israel ta. 19Tak ntzijona cuqꞌuin wnak majoꞌn xtucsaj ta jeꞌ tzij ja xchꞌoj recꞌmon ta next cꞌa xturak ta ruchiꞌ, majoꞌn ncꞌaxax ta rukul cꞌnat. 20Jeꞌ wnak jcongan lowloꞌ quebnon y congan yojtanak chic rwech canm, arjaꞌ majoꞌn nqueruyoj ta más, nqueruyic y nquerutoꞌ. Ncawaraꞌ xtuban y rmal jaꞌ tak xtoca rubey Dios, per njunlic noca y njaꞌ nchꞌecmaja. 21Arjaꞌ nekaj na rbixic cuqꞌuin wnak jme aj Israel ta y j-eꞌ quiꞌil necꞌjeꞌa canm che reybxic, caraꞌ nbij jaꞌ Dios chca.
• • • • •
22Chwech jaꞌ Jesús xecꞌmar ela jun acha moy y mem chkaꞌ, y cꞌola jun itzel espíritu ocnak pranm. Xchumsaj acha, ncaꞌy chic y necwin chic ntzijona. 23Jeꞌ wnak xel ta canm tzrij per ne conjelal y cawra necbij ra: —¿Ljaꞌ cꞌa waꞌ je Cristo je Rlecꞌwal ja ojer rey David? Caraꞌ xecbij. 24J-eꞌ aj fariseo xeccꞌaxaj jxecbij wnak y cawra xecbij: —Jala acha tak nquerelsaj itzel tak espíritu pcanm wnak xe rpoder Beelzebú nucsaj je cjefe jeꞌ itzel tak espíritu, caraꞌ xecbij. 25Per Jesús arjaꞌ bien rutkin jquemjon rchꞌobic aj fariseo y cawra xbij chca: —Jun gobierno chka bechnak gobierno opech, wex división nuban jaraꞌ xe nyojtaja. Caraꞌ cꞌa tzra jun tnamet chkaꞌ y caraꞌ chca wnak jecꞌola ptak jay, wex división nuban jaraꞌ xe nqueqꞌuisa. 26Caraꞌ cꞌa tzra Satanás chkaꞌ, wxe nquerelsaj ela rdemonio jaraꞌ xnuchꞌor kaja riꞌ ruyon. Wcaraꞌ nuban ¿lme tqꞌuis cꞌaraꞌ rgobierno? 27Ixix nebij chwa che rpoder Beelzebú necsan tak quenelsaj jeꞌ itzel tak espíritu, per ediscípulo ixix chkaꞌ nquequelsaj wan itzel tak espíritu ¿le rpoder Beelzebú quecsan nechꞌob ixix? J-eꞌ cꞌa ediscípulo xquekꞌalsana che me ktzij ta jxebij chwa. 28Anen rEspíritu Dios quencsaj tak quenelsaj jeꞌ itzel tak espíritu y wcaraꞌ quenban nbij tzij cꞌaraꞌ je rgobierno Dios kanak pchic checjol. 29Tak ncatekaja ruqꞌuin jun acha congan rchukꞌaꞌ y nachꞌob chnalsaj jeꞌ rachnak jcꞌola pruchoch, ncꞌatzina chnabacꞌ nabey mul acha. Wcaraꞌ naban jaraꞌ ncatecwina nalsaj njelal rachnak jcꞌola pruchoch. Caraꞌ xenban anen tzra Satanás chkaꞌ. 30Jeꞌ wnak jmajoꞌn neykeꞌ ta quecꞌuꞌx wqꞌuin jaraꞌ xquenctzelaj, y chkaꞌ jmajoꞌn nquesmaj ta pnecwent che cmolic wnak che quenutoꞌ jaraꞌ xjic nquecchicaj ela wnak. 31Rmal cꞌaraꞌ tak anen quenbij chewa, jeꞌ wnak mesque nqueban njelal rwech il mac y chkaꞌ mesque necbij jeꞌ tzij tzra Dios ja xitzel ncꞌaxaj jaraꞌ ncuytaja. Per wnecbij jeꞌ tzij tzra rEspíritu Dios jxitzel ncꞌaxaj jaraꞌ majoꞌn ncuytaj ta. 32Wcꞌola jun wnak chka bechnak wnak opech, mesque arjaꞌ nbij jleꞌ lowloꞌ tak tzij tzra Rlecꞌwalxel jxoca alxic cuqꞌuin wnak, jaraꞌ ncuytaja per we nbij jleꞌ lowloꞌ tak tzij tzra Espíritu Santo jaraꞌ majoꞌn ncuytaj ta nexte chpam jawra tiemp rxin rwech ruchꞌlew nexte chpam tiemp jpenak.
• • • • •
33Wnebij tzra jun cheꞌ che itzel cheꞌ ¿nak tzra mtebij cꞌaraꞌ chkaꞌ che itzel rwech nuyaꞌ? Wnebij tzra jun cheꞌ che utzlaj cheꞌ tbij cꞌa chkaꞌ che utzlaj rwech nuyaꞌ. Caraꞌ quenbij chewa com jun moc cheꞌ rmal rwech jnuyaꞌ tak notkixa nak ch-cheꞌal. 34Ixix congan itzel tak naꞌoj ewcꞌan, ix ajniꞌ jleꞌ itzel tak cmetz. Congan pen xtel pta jleꞌ utzlaj tak tzij pnechiꞌ com xe ix itzel tak wnak. Caraꞌ quenbij chewa com jnojnak ptak ewanm jaraꞌ nel ta pnechiꞌ. 35Jun utzlaj acha utzlaj tak achnak recꞌlon pranm y tak ntzijona utzlaj tak achnak recꞌmon ta je nbij. Jun itzel acha xitzel tak achnak recꞌlon pranm y tak ntzijona xitzel tak achnak recꞌmon ta je nbij. 36Anen quenbij chewa, tak xterlaꞌ jnimlaj kꞌij rxin juicio njelal jnecbij wnak jchek ruqꞌuin cgan necbij, jaraꞌ nequejchaꞌ na cwent chwech Dios rmal. 37Caraꞌ quenbij chewa com jtzij jxebij waweꞌ chwech ruchꞌlew jaraꞌ tzij noc na chewij chkaꞌ che nkꞌatbexa tzij chewij jnak xtbaꞌna chewa rmal Dios, we nbij chewa che ewcꞌan rbeyal rxin Dios o we nquixrutak ela chpam nimlaj lowloꞌ. Caraꞌ xbij jaꞌ Jesús.
• • • • •
38Ecꞌol cꞌa jleꞌ maestro je nquetijona cxin wnak tzrij rley Dios jtzꞌibtanak cana rmal Moisés e quexbil jleꞌ fariseo, arj-eꞌ cawra xecbij tzra Jesús: —Maestro, je nkajoꞌ ajoj chawa camic, tebnaꞌ jun milagro chkawech ch-utz cꞌaraꞌ ncateknimaj, caraꞌ xecbij tzra. 39Per Jesús cawra xbij chca: —Jeꞌ wnak je nquecꞌutuna chwa chquenban jun milagro ch-utz cꞌaraꞌ quencnimaj, arj-eꞌ xjunwaꞌ ykul waꞌ quecꞌuꞌx y mruqꞌuin ta Dios. Per jmilagro jneccꞌutuj jaraꞌ majoꞌn quenban ta chquewech xerwaraꞌ cꞌola jun milagro nbantaj na chquewech, jun milagro ajniꞌ xuban ojer profeta Jonás. 40Com ajniꞌ xuban Jonás ojer oxiꞌ kꞌij oxiꞌ akꞌaꞌ xecꞌjeꞌa chpam nimlaj chꞌuꞌ, y caraꞌ cꞌa chwa anen chkaꞌ ja en Rlecꞌwalxel jxenoca alxic cuqꞌuin wnak, oxiꞌ kꞌij oxiꞌ akꞌaꞌ quencꞌjeꞌ na chuxeꞌ rucꞌuꞌx ruchꞌlew chpam lwar abar nquecꞌjeꞌ waꞌ cnomkiꞌ. 41Tak xterlaꞌ jnimlaj kꞌij rxin juicio jeꞌ ach-iꞌ jecꞌola chpam tnamet Nínive ojer arj-eꞌ nqueyictaja ix quexbil ixix ja ix tnamet Israel y j-eꞌ nqueꞌoca e kꞌtoy tak tzij chewij. Caraꞌ quenbij chewa com aj Nínive arj-eꞌ tak xeccꞌaxaj rtzojbal Dios je xbixa chca rmal Jonás ojer xqꞌuextaja cnaꞌoj y xqueyaꞌ cana rtzilal. Y camic quenbij chewa, anen más chna nim nukꞌij que chwech Jonás. 42Tak xterlaꞌ jnimlaj kꞌij rxin juicio ja ixak jreina rxin nación jcꞌola psur nyictaja ix rexbil ja ix tnamet Israel y arjaꞌ noca kꞌtoy tzij chewij. Caraꞌ quenbij chewa com jaraꞌ ixak qꞌue cꞌnat penak waꞌ che rcꞌaxic rnaꞌoj Dios jyatanak tzra ja ojer rey Salomón. Y camic quenbij chewa, anen más chna nim nukꞌij que chwech Salomón.
• • • • •
43Jun itzel espíritu tak nel pa pranm jun acha arjaꞌ nba ptak lwar jabar majoꞌn waꞌ yaꞌ, nercanoj jun lwar abar nexleꞌn waꞌ per mtuwil lwar, 44y cawra nbij ra: —Quenmloj chna jmul chpam wuchoch jabar enelnak twaꞌ nabey. Tak nekaj chic jmul ruqꞌuin acha nutzꞌet ranm najniꞌ jun jay congan tlana, mson rpam y kas wkon. 45Cꞌjaraꞌ nemloj pchic jmul, nquerecꞌmaꞌ pchic e wkuꞌ e itzel tak espíritu jmás chna e itzel chwech arjaꞌ. Tak nquerkaja ruqꞌuin acha nqueꞌoca pranm che e waxkiꞌ y tzraꞌ nquecꞌjeꞌ waꞌ. Rmal cꞌaraꞌ tak más chna lowloꞌ rcꞌaslemal acha nela chwech nabey. Y caraꞌ cꞌa xtbaꞌna chewa ixix chkaꞌ ja ix tnamet Israel jcongan itzel tak achnak ebnon.
• • • • •
46Jaꞌ Jesús remjon na tzij cuqꞌuin wnak, jruteꞌ ruqꞌuin je rchꞌalal ecꞌola chujay y ncajoꞌ nquetzijona ruqꞌuin. 47Y xbixa tzra Jesús: —Tetzꞌtaꞌ mpaꞌ ateꞌ ruqꞌuin awchꞌalal ecꞌola chujay y ncajoꞌ nquetzijona awqꞌuin, caraꞌ xbixa tzra. 48Jaꞌ Jesús cawra xbij: —Camic quenchꞌob chawech e achnak nuteꞌ y e achnak wchꞌalal. 49Cꞌjaraꞌ xerucꞌut rdiscípulo y cawra xbij: —J-eꞌ cꞌa waꞌ eꞌocnak nuteꞌ y eꞌocnak wchꞌalal. 50Caraꞌ quenbij chawa com achnak nebnowa je nrajoꞌ ranm Nedtaꞌ jcꞌola chcaj jaꞌ cꞌaraꞌ ocnak nuchakꞌ, o wanaꞌ o wnuteꞌ, caraꞌ xbij.
• • • • •

1Chpam jaraꞌ kꞌij xel ela Jesús pjay, xba chiyaꞌ y tzraꞌ xetzꞌbeꞌ waꞌ. 2Congan e qꞌuiy wnak xequemloꞌ quiꞌ ruqꞌuin rmal cꞌaraꞌ tak arjaꞌ xoca chpam jun lanch y xetzꞌbeꞌa chpam. Jeꞌ wnak xepeꞌ cana chiyaꞌ conjelal. 3Y xumaj tzij cuqꞌuin, qꞌuiy rwech xbij chca chpam cꞌambal tak tzij y cawra xbij ra: —Cꞌola jun tcoy tejcoꞌn xba pe rchinoj chneretcaꞌ rtejcoꞌn. 4Tak xekaja xumaj rchꞌakxic ijaꞌtz, cꞌola nicꞌaj pbey xkaj waꞌ, xepeta tzꞌquin, xquetaj ela. 5Cꞌo chic jleꞌ xkaja abar cꞌo waꞌ abaj, congan xax ulew tzraꞌ rmal cꞌaraꞌ chanim xel ta ijaꞌtz rmal. 6Per tak xel ta kꞌij xcꞌatsaj y tak xqꞌuisbena xechkij rmal com majoꞌn xetqueꞌ ta bien ruxeꞌ. 7Cꞌo chic jleꞌ xkaja ptak qꞌuix y tak xqꞌuisbena xqꞌuiya qꞌuix y xkꞌokꞌaj tejcoꞌn y xcamsaj. 8Per cꞌo chic jleꞌ xkaja chpam utzlaj ulew y congan xwachina, jun rkꞌarwech ijaꞌtz cꞌola xuyaꞌ jun cient, cꞌola xuyaꞌ sesenta y cꞌola xuyaꞌ treinta. 9Achnak cꞌola rexquin tcꞌaxaj cꞌa jquenbij.
• • • • •
10Je e rdiscípulo Jesús arj-eꞌ xeꞌekaja ruqꞌuin y cawra xeccꞌaxaj tzra: —¿Nak tzra cꞌambal tak tzij nacsaj tak ncatzijona cuqꞌuin wnak? caraꞌ xecbij tzra. 11Jesús cawra xbij chca: —Ixix yatanak chewa chnewutkij nak rbanic jwewtanak tzrij gobierno je rxin chcaj, per jleꞌ chic wnak majoꞌn yatanak ta chca. 12Caraꞌ quenbij chewa com jeꞌ wnak jcꞌola yatanak chca arj-eꞌ nyataj na más chca y tak nqꞌuisbena nuban qꞌuiy cuqꞌuin. Per jeꞌ wnak jmajoꞌn achnak yatanak chca per we nquechꞌob j-eꞌ chcꞌola yatanak chca jaraꞌ nelsasa chca. 13Rmal cꞌaraꞌ tak quencsaj cꞌambal tzij tak quentzijona cuqꞌuin wnak com arj-eꞌ cꞌola ckꞌawech per majoꞌn nquetzꞌet ta je ncꞌuꞌta chquewech, y cꞌola quexquin per majoꞌn neccꞌaxaj ta je nbixa chca y nmesquier nchꞌobtaja cmal. 14Jquemjon rij camic ra jaraꞌ che nbantaja cumplir je rbin cana Dios ajniꞌ rbin cana profeta Isaías jcawrara: —Newcꞌaxaj na ruqꞌuin ewexquin per mesquier nchꞌobtaja ewmal, netzꞌet na ruqꞌuin ekꞌawech per nmajoꞌn achnak newsaj tzrij, caraꞌ nbij. Y jun chic je rbin cana cawrara: 15—Cawra quenbij chca j-ela wnak com canm cwernak y congan pen noc waꞌ pquexquin je nbixa chca, y xe cyupun ckꞌawech. Caraꞌ nqueban ch-utz cꞌaraꞌ majoꞌn nquetzꞌet ta je ncꞌuꞌta chquewech, y nexte cꞌola cgan neccꞌaxaj je nbixa chca nexte cꞌola cgan nquechꞌob ptak canm je nchꞌoꞌba chquewech nexte cꞌola cgan chkaꞌ nquemloj ta wqꞌuin ch-utz cꞌaraꞌ quencuy quil quemac, caraꞌ nbij Dios. Caraꞌ cꞌa bitanak cana. 16Per ixix kas congan wen chewa com netzꞌet je ncꞌuꞌta chewech y newcꞌaxaj je nbixa chewa. 17Caraꞌ quenbij chewa com ne ktzij waꞌ je xtenbij chewa, e qꞌuiy ja e ojer tak profeta y e qꞌuiy jleꞌ chic wnak je xqueban rbeyal chwech Dios, arj-eꞌ congan xecyarij xquetzꞌet ta ajniꞌ nquixtajina netzꞌet ixix camic y congan xecyarij xeccꞌaxaj ta chkaꞌ ajniꞌ nquixtajina newcꞌaxaj ixix camic. 18Tewcꞌaxaj cꞌa camic, anen quenchꞌob chewech nak recꞌmon ta jcꞌambal tzij jxenbij chewa tzrij je tcoy tejcoꞌn. 19Ja utzlaj tzij jnucꞌut chkawech nak rbanic jgobierno rxin chcaj, tak nela rbixic y tak cꞌola jun ncꞌaxaj per mesquier nchꞌobtaja rmal, npeta diablo y nelsaj ela tzij jtcon pranm. Ja cꞌaraꞌ nbij tzij ja ijaꞌtz xkaja pbey. 20Jqꞌue ijaꞌtz xkaja ptak abaj jaraꞌ nbij tzij jeꞌ wnak jneccꞌaxaj ja utzlaj tzij y alnak necnimaj y congan nquequicota rmal. 21Per arj-eꞌ e ajniꞌ tejcoꞌn jmajoꞌn rcꞌamal ruxeꞌ, njurmaj oca necnimaj. Per tak xterlaꞌ jlowloꞌ tiemp tak nmajtaja rbanic lowloꞌ chca wnak rmal rtzojbal Dios arj-eꞌ alnak nqueyaꞌ cana yukbal quecꞌuꞌx. 22Ijaꞌtz je xkaja ptak qꞌuix jaraꞌ nbij tzij jeꞌ wnak jneccꞌaxaj utzlaj tzij per tak nqꞌuisbena xnecbisoj chic jeꞌ achnak rxin jawra tiemp rxin rwech ruchꞌlew y xe nquebaꞌna engañar rmal mibil. Rmal cꞌaraꞌ tak ncoma utzlaj tzij jcꞌola ptak canm, majoꞌn rwech nuyaꞌ ta. 23Per ja ijaꞌtz je xkaja chpam utzlaj ulew jaraꞌ nbij tzij jeꞌ wnak je nquecꞌaxana utzlaj tzij y nchꞌobtaja cmal y cꞌola rwech nuyaꞌ ptak canm. Arj-eꞌ e ajniꞌ jleꞌ rkꞌarwech ijaꞌtz cꞌola xuyaꞌ jun cient, cꞌola xuyaꞌ sesenta, cꞌola xuyaꞌ treinta. Caraꞌ xbij Jesús chca.
• • • • •
24Cꞌo chic jun cꞌambal tzij xbij chca cawrara: —Jgobierno rxin chcaj caraꞌ rbanic ajniꞌ xuban jun acha xutic jleꞌ utzlaj ijaꞌtz rxin trigo pe rchinoj. 25Per jeꞌ wnak tak ekanak chic che wram xpeta jun je ntzelana rxin acha, xretcaꞌ jleꞌ itzel tak ijaꞌtz checjol trigo. Tak xtictaj cana rmal xemloja. 26Jtrigo xumaj cꞌyinem y tak xumaj rekꞌneric rwech tzraꞌ xutkix waꞌ chkaꞌ jleꞌ chic je tcon checjol ja itzel kꞌayis. 27Je ajsmajmaꞌ arj-eꞌ xeba ruqꞌuin cpatrón jxetcowa utzlaj ijaꞌtz, cawra xecbij tzra: —Kajaw ¿lme utzlaj ijaꞌtz tcꞌa xatic chpam achinoj? ¿Nak tzra cꞌaraꞌ tak cꞌola itzel tak kꞌayis checjol camic? caraꞌ xecbij tzra. 28Cawra xbixa chca: —Jaraꞌ je ntzelana wxin xetcowa, caraꞌ xbixa chca. J-eꞌ ajsmajmaꞌ cawra xecbij chic tzra: —¿Le mtawajoꞌ cꞌa nokba camic nekabkoꞌ? caraꞌ xecbij tzra. 29Cawra xbix chic chca: —Mcaraꞌ ta, mtebok ta, mal-il nucꞌom ta trigo tak xtebok. 30Je nkaban camic kay-aꞌ tzraꞌ, tqꞌuiy na che c-eꞌ, tak xterlaꞌ tiemp rxin csech anen quenbij na chca je xtquesmaja chpam tiemp rxin csech cawrara: —Temloꞌ ruchiꞌ nabey mul jitzel tejcoꞌn, texmaꞌ rpam ptak mnoj ch-utz cꞌaraꞌ nporoxa. Per je trigo temloꞌ ruchiꞌ chkaꞌ y tecꞌloꞌ, caraꞌ xtenbij chca. Caraꞌ cꞌambal tzij xbij chca.
• • • • •
31Cꞌo chic jun cꞌambal tzij xbij chca cawrara: —Jgobierno rxin chcaj caraꞌ rbanic ajniꞌ jun chꞌit rkꞌarwech mostaza jnecꞌmar ela rmal jun acha y xutic pe rchinoj. 32Jun chꞌit rkꞌarwech mostaza jaraꞌ más na chꞌit noꞌy chwech jleꞌ chic ijaꞌtz per tak nqꞌuiya más na nqꞌuiya chwech jleꞌ chic tejcoꞌn, caraꞌ nuban ajniꞌ jun cheꞌ. Rmal cꞌaraꞌ chꞌtak tzꞌquin nquepeta, necrebnaꞌ quesoc ptak rukꞌaꞌ. Caraꞌ cꞌambal tzij xbij chca.
• • • • •
33Cꞌo chic jun cꞌambal tzij xbij chca cawrara: —Jgobierno rxin chcaj caraꞌ rbanic ajniꞌ nuban jleꞌ levadura jnespoja xquelway rmal, xpeta jun ixak xucꞌam, xuyaꞌ chpam jleꞌ kꞌor, oxiꞌ pajbal harina ocnak. Tak xqꞌuisbena jlevadura xba chpam njelal kꞌor, congan xesmaja chpam. Caraꞌ jcꞌambal tzij xbij chca.
• • • • •
34Njelal tzij je xbij Jesús chca wnak, chpam cꞌambal tak tzij xbij waꞌ chca. Nmajoꞌn achnak xbij chca mquita xucsaj cꞌambal tak tzij che rbixic. 35Caraꞌ xuban ch-utz cꞌaraꞌ tzraꞌ nbantaj waꞌ cumplir jbitanak cana ojer rmal profeta jcawrara nbij: —Tak xtquentzijona, chpam cꞌambal tak tzij quentzijon waꞌ. Ja wewtanak ta tak qꞌuemjana twankera rwech ruchꞌlew anen quenkꞌalsaj na. Caraꞌ bitanak cana.
• • • • •
36Cꞌjaraꞌ jaꞌ Jesús xbij cana rubiꞌ chca jeꞌ wnak y xoca pjay. J-eꞌ rdiscípulo xeꞌekaja ruqꞌuin y cawra xecbij tzra: —Techꞌboꞌ chkawech nak recꞌmon ta jcꞌambal tzij jxabij kaja tzrij tejcoꞌn je xtiꞌca checjol trigo, caraꞌ xecbij tzra. 37Jesús cawra xbij chca: —Anen cꞌaraꞌ jquentcowa utzlaj ijaꞌtz, anen ja en Rlecꞌwalxel jxenoca alxic cuqꞌuin wnak. 38Je chnoj jaraꞌ rwech ruchꞌlew. Ja utzlaj ijaꞌtz jaraꞌ alcꞌwalxelaꞌ jecꞌola precwent jgobierno rxin chcaj. Ja itzel tejcoꞌn jaraꞌ alcꞌwalxelaꞌ jecꞌola precwent diablo. 39Jxetcowa itzel tejcoꞌn je ntzelana rxin acha jaraꞌ diablo. Je tiemp rxin csech jaraꞌ tak xtetzꞌkata tiemp rxin rwech ruchꞌlew. Je nquemlowa csech j-eraꞌ ángel. 40Ajniꞌ nbaꞌna tzra itzel tejcoꞌn nmoꞌla ruchiꞌ y nporoxa pkꞌakꞌ caraꞌ cꞌa xtbaꞌna chca wnak chkaꞌ tak xtetzꞌkata tiemp rxin rwech ruchꞌlew. 41Anen ja en Rlecꞌwalxel jxenoca alxic cuqꞌuin wnak xquenutak ta ángel wxin, nquequerchpaꞌ conjelal wnak jecꞌola chpam ngobierno ja xe nquecchajtij jeꞌ wnak che rbanic il mac, nquequerchpaꞌ chkaꞌ conjelal jleꞌ chic wnak xe e bnoy itzel tak achnak. 42Tak nquechaptaja cmal nquecchꞌakij ela chpam nimlaj kꞌakꞌ. Jeꞌ wnak ajniꞌla okꞌej xtqueban chpam jaraꞌ lwar y xteccachꞌchꞌej rkan cakꞌ. 43Cꞌjaraꞌ jeꞌ wnak jquebnon rbeyal chwech Dios arj-eꞌ nyataj na chca che nqueban caraꞌ ajniꞌ nuban kꞌij, nwankera quechꞌab chpam rgobierno Dios je Ttixel cxin. Achnak cꞌola rexquin tcꞌaxaj cꞌa jquenbij.
• • • • •
44Jun chic, jgobierno rxin chcaj caraꞌ rbanic ajniꞌ jun nimlaj mibil wiwan, mkun chpam jun chnoj y chek qꞌuenjlal xiltaja rmal jun acha. Y jaꞌ acha xumuk chic jmul y xemloja, congan nquicota, njelal achnak jcꞌola ruqꞌuin ncꞌayij y nulokꞌ chnoj jabar cꞌo waꞌ nimlaj mibil.
• • • • •
45Jun chic, jgobierno rxin chcaj caraꞌ rbanic ajniꞌ nuban jun comerciante ntajina ncanoj jleꞌ abaj perla rubiꞌ, congan nmak rjel. 46Tak xuwil jun perla jmás nim rjel xba y xercꞌayij njelal achnak jcꞌola ruqꞌuin y xulokꞌ jperla.
• • • • •
47Jun chic, jgobierno rxin chcaj caraꞌ rbanic ajniꞌ jun trasmay nchꞌakixa pyaꞌ y nqueꞌoca chꞌuꞌ chpam per nqꞌuiy quewech jeꞌ chꞌuꞌ nqueꞌoca chpam. 48Tak xenoja chꞌuꞌ chpam xelsas ta chiyaꞌ. Jxelsan ta arj-eꞌ xetzꞌbeꞌa, xquemaj cchaꞌic chꞌuꞌ. Jwen tak chꞌuꞌ jaraꞌ xecꞌoꞌla, jmajoꞌn ccꞌatzil jaraꞌ xecchꞌakij ela. 49Caraꞌ cꞌa xtbantaja chkaꞌ tak xtetzꞌkata tiemp je rxin rwech ruchꞌlew, nquepeta jeꞌ ángel nquequerlsaj ela itzel tak wnak chquecjol jquebnon rbeyal chwech Dios. 50Y nquecchꞌakij ela chpam nimlaj kꞌakꞌ. J-eꞌ wnak ajniꞌla okꞌej xtqueban chpam jaraꞌ lwar y xteccachꞌchꞌej rkan cakꞌ, caraꞌ xbij Jesús chca rdiscípulo. 51Cꞌjaraꞌ xbij chic chca: —¿Le nchꞌobtaja ewmal njelal jxenbij chewa? —Nchꞌobtaja Kajaw, caraꞌ xecbij tzra. 52Cawra xbij chic jmul chca: —Com nchꞌobtaja ewmal rmal cꞌaraꞌ quenbij chewa che conjelal maestro jnectijoj quiꞌ tzrij jgobierno rxin chcaj arj-eꞌ e junam ruqꞌuin jun rajaw jay ncꞌola njelal ruqꞌuin je ncꞌatzina tzra, cꞌola jeꞌ achnak cꞌacꞌ, cꞌola majoꞌn cꞌacꞌ ta chkaꞌ, y arjaꞌ nelsaj ta jachnak ncꞌatzina tzra wcꞌacꞌ we mcꞌacꞌ ta. Caraꞌ xbij chca.
• • • • •
53Jaꞌ Jesús tak xbitaja rmal njelal jawra cꞌambal tzij xel ela 54y xba chpam retnamet. Tak xekaja xoca chpam jay rxin molbal riꞌil y xumaj ctojxic wnak. J-eꞌ wnak congan xel ta canm tzrij tijonem jxuyaꞌ chca y cawra xecbij chbil tak quiꞌ: —¿Abar recꞌmon walaꞌ njelal jcꞌola ruqꞌuin jun acha jala? Congan tak wan rnaꞌoj y congan nmak tak milagro nuban chkaꞌ. 55Per ¿le mjaꞌ tcꞌalaꞌ rlecꞌwal jsoy cheꞌ? Y jruteꞌ ¿le mjaꞌ tcꞌaraꞌ María? Y je rchꞌalal ¿lme j-eꞌ tcꞌaraꞌ Jacobo, José, Simón ruqꞌuin Judas? 56Y conjelal ranaꞌ ¿lmecꞌo tcꞌa chkacjol chkaꞌ? ¿Abar cꞌa recꞌmon waꞌ njelal jremjon rij camic? 57Caraꞌ necbij per nmajoꞌn cgan tzrij, xe pkan nquenaꞌ. Jaꞌ Jesús cawra xbij chca: —Nmajoꞌn profeta rxin Dios mquita lokꞌ xtnaꞌa xerwaraꞌ mlokꞌ ta nnaꞌa cmal rwinak nexte cmal rchꞌalal chkaꞌ, caraꞌ xbij chca. 58Y xe mqꞌuiy ta milagro xuban tzraꞌ rmal jmajoꞌn xeykeꞌ ta quecꞌuꞌx ruqꞌuin.
• • • • •

1Chpam jaraꞌ tiemp njelal je ntajina nuban Jesús xekaja rbixic ruqꞌuin gobernador Herodes. 2Jaꞌ Herodes cawra xbij chca ajsmajmaꞌ jecꞌola ruqꞌuin: —Jalaꞌ acha jcongan qꞌuiy achnak remjon rij jalaꞌ Juan Bautista cꞌastanak ta chquecjol cnomkiꞌ rmal cꞌaraꞌ tak cꞌola nmak tak poder jnesmaja ruqꞌuin camic, caraꞌ xbij chca. 3-4Caraꞌ xbij com bien rutkin chjaꞌ xcamsana Juan Bautista tak xutak rchapic, xxiꞌma y xucsasa pcars. Caraꞌ xuban tzra com cawra xbixa tzra rmal Juan Bautista: —Mrubey ta abnon jacꞌmon kaja awexnam, caraꞌ xbij. Com jaꞌ Herodes recꞌmon kaja rexnam, Herodías rubiꞌ, rexkayil jun rchꞌalal, Felipe rubiꞌ. 5Jxuban jaꞌ Herodes nabey tak qꞌuemjana tcamsaj Juan Bautista xrajoꞌ ta ncamsaj per xe nxibej riꞌ chquewech wnak com jeꞌ wnak necbij che Juan Bautista arjaꞌ jun profeta rxin Dios. 6Per tak xqꞌuisbena xcamsaj tak xerlaꞌ kꞌij je ncꞌuꞌla rcumpleaño. Ja Herodías cꞌola jun ral qꞌue kꞌpoj xtan y jaꞌ kꞌpoj nexjowa chquewech wnak jquemlon quiꞌ ruqꞌuin jaꞌ Herodes. Jaꞌ Herodes congan xel ta rucꞌuꞌx tzrij. 7Rmal cꞌaraꞌ tak cawra xbij tzra kꞌpoj: —Tcꞌutuj chwa achnak nawajoꞌ y anen quenyaꞌ chawa, caraꞌ xbij tzra, y xuban jurar chnuyaꞌ tzra. 8Per jaꞌ kꞌpoj cawra xbixa tzra rmal ruteꞌ: —Jnacꞌutuj tzra Herodes jaraꞌ jawrara: —Je rwáꞌ Juan Bautista tey-aꞌ chwa chwech jun plat, caraꞌ xtacꞌutuj tzra. 9Per jaꞌ rey Herodes congan junwaꞌ xunaꞌ per com rebnon chic jurar chquewech jecꞌola ruqꞌuin tzrij mes rmal cꞌaraꞌ xuyaꞌ jun orden che nyaꞌa tzra kꞌpoj je xcꞌutuj. 10Xutak rcamsic Juan pcars che nelsasa rwáꞌ. 11Tak xlestaja rwáꞌ xyaꞌ ta chwech jun plat y xerjaꞌcha tzra xtan. Je kꞌpoj xucꞌam ela, xerejchaꞌ tzra ruteꞌ. 12Je rdiscípulo Juan tak xeccꞌaxaj che xcamsasa arj-eꞌ xeba, xequecꞌmaꞌ recuerpo y xequemkuꞌ. Cꞌjaraꞌ xeba, xecbij tzra Jesús je xbantaja.
• • • • •
13Jaꞌ Jesús tak xekaja rbixic ruqꞌuin je xbantaja arjaꞌ xoc ela planch, xeryonaj riꞌ chpam jun tenlic lwar abar e majoꞌn waꞌ wnak. Per wnak tak xekaja rbixic cuqꞌuin jabar nba waꞌ congan e qꞌuiy chca xeꞌel ela ptak quetnamet, xeba che ckan chnequewlaꞌ. 14Jaꞌ Jesús tak xel ta chpam lanch xerutzꞌet wnak ncongan e qꞌuiy. Arjaꞌ xpoknaj quewech y xerchumsaj yuw-iꞌ. 15Tak xkaja kꞌij je rdiscípulo Jesús arj-eꞌ xeba ruqꞌuin y cawra xecbij tzra: —Jeꞌ lwar abar okcꞌo waꞌ congan tlana y xba hor. Jnaban camic queꞌatkaꞌ ela wnak ptak aldea chnequelkꞌoꞌ je nquetaj, caraꞌ xecbij. 16—Majoꞌn ncꞌatzin ta che nqueba, ixix nquixyowa chca nak xtquetaj, caraꞌ xbixa chca rmal Jesús. 17Per majoꞌn achnak kacꞌmon ta, ruyon oca j-oꞌ rkan xquelway ruqꞌuin c-eꞌ ckan chꞌuꞌ, caraꞌ xecbij. 18—Tecꞌmaꞌ ta, caraꞌ xbixa chca rmal Jesús. 19Cꞌjaraꞌ cawra xbij chca wnak: —Cꞌola nicꞌaj wen tak kꞌayis quixetzꞌbeꞌa tzrij, caraꞌ xbij chca. Cꞌjaraꞌ xucꞌom j-oꞌ rkan xquelway rexbil c-eꞌ rkan chꞌuꞌ, xcaꞌya chcaj y xmeltioxij tzra Dios. Xuwechꞌ xquelway, xujach chca rdiscípulo y j-eꞌ xqueyaꞌ chic chca wnak. 20Xewaꞌa conjelal y congan xnoja quepam. Je xquelway rexbil chꞌuꞌ xmoꞌla ruchiꞌ je xcoltaja, cbeljuj chquech xuban, per nnojnak. 21Jxewaꞌa ecꞌo la laꞌ e j-oꞌ mil per xqueyon ach-iꞌ, apart ixkiꞌ ruqꞌuin acꞌalaꞌ.
• • • • •
22Cꞌjaraꞌ jaꞌ Jesús cawra xbij chca rdiscípulo: —Npors nquixoc ela chpam lanch, nquixba pjupraj chic yaꞌ, nquixnabyeja chenwech, caraꞌ xbij chca, y xbij cana rubiꞌ chca wnak. 23Tak xbitaj cana rubiꞌ rmal xojteꞌa ruyon chwech jun jyuꞌ, xuwil jun lwar abar nuban waꞌ oración. Tak xoca akꞌaꞌ xruyon cꞌola tzraꞌ. 24Jlanch kas pe ncꞌaj yaꞌ cꞌo chwaꞌ tak cꞌola jun nimlaj kꞌekꞌ jaktanak ta chquij rdiscípulo y nmesquier nquebina rmal, y je nmak tak bloj congan lowloꞌ nuban tzra lanch. 25Jpe rsakric remjon binem pe rwáꞌ yaꞌ jaꞌ Jesús y xekaja chenkaj ruqꞌuin lanch. 26J-eꞌ rdiscípulo tak xquetzꞌet chremjon binem pe rwáꞌ yaꞌ congan xecxibej quiꞌ rmal y congan xturtaja quecꞌuꞌx: —Jalaꞌ jun xbinel, caraꞌ necbij y xquemaj rakic quechiꞌ rmal xben riꞌil. 27Jaꞌ Jesús cawra xbij chca: —Me tturtaj ta rwech ecꞌuꞌx, xanen, mtexibej ta ewiꞌ, caraꞌ xbij chca. 28Pedro cawra xbij tzra: —We ktzij chatet Wajaw tbij chwa chquenbina pe rwáꞌ yaꞌ y quenba awqꞌuin, caraꞌ xbij tzra. 29—Catjoꞌ cꞌa, caraꞌ xbixa tzra rmal Jesús. Cꞌjaraꞌ Pedro xel ta chpam lanch y xumaj binem pe rwáꞌ yaꞌ y xba ruqꞌuin Jesús. 30Per tak xutzꞌet kꞌekꞌ chcongan lowloꞌ nuban arjaꞌ congan xxibej riꞌ rmal y xba xeꞌ yaꞌ y xumaj rakic ruchiꞌ: —Wajaw kat-oꞌ kiꞌ, caraꞌ xbij tzra.[image: 5.png] Wajaw kat-o ki, cara xbij Pedro tzra Jesús.(Mt 14.30)

31Jaꞌ Jesús alnak xuchap Pedro y xelsaj pyaꞌ y cawra xbij tzra: —Acha, xe mnim ta yukbal acꞌuꞌx wqꞌuin. ¿Nak tzra tak xaban c-eꞌ acꞌuꞌx? caraꞌ xbij tzra. 32Tak xeꞌoca chpam lanch xcoma kꞌekꞌ. 33Jecꞌola chpam lanch arj-eꞌ xquemaj ryaꞌic rukꞌij y cawra xecbij tzra: —Ne ktzij waꞌ chatet at Rlecꞌwal Dios, caraꞌ xecbij tzra.
• • • • •
34Xeba, xeꞌekaja pjupraj yaꞌ chpam jun lwar rbin-an Genesaret. 35Jeꞌ wnak jecꞌola chpam jaraꞌ lwar tak xquetzuꞌ chJesús xekaja cuqꞌuin, arj-eꞌ xectaklaꞌ rbixic chca conjelal wnak jecꞌola chpam jaraꞌ lwar y conjelal yuw-iꞌ xequecꞌom ela ruqꞌuin Jesús. 36Y cawra xecbij tzra: —Tebnaꞌ jun utzil chka, tey-aꞌ cꞌas chca yuw-iꞌ che nquechap oca jtzꞌit atziak, jtzꞌit ruchiꞌ opech nquechap oca, caraꞌ xecbij tzra. Y caraꞌ xqueban, conjelal jxechpowa retziak xechumtaja.
• • • • •
15
1Ecꞌol cꞌa jleꞌ maestro je nquetijona cxin wnak tzrij rley Dios jtzꞌibtanak cana rmal Moisés e quexbil jleꞌ fariseo, arj-eꞌ epenak pJerusalén, xeꞌekaja ruqꞌuin Jesús y cawra xecbij tzra: 2—¿Nak tzra jeꞌ adiscípulo majoꞌn necnimaj ta costumbre cxin ktiꞌt kawmaꞌ? Com j-eꞌ tak nquewaꞌa majoꞌn necnimaj ta ajniꞌ nrajoꞌ kcostumbre tzrij chꞌjoj kꞌbaj, caraꞌ xecbij tzra. 3Jaꞌ Jesús cawra xbij chca: —Per ixix chkaꞌ majoꞌn eniman ta rmandamiento Dios com cꞌola nicꞌaj costumbre neban chbil tak ewiꞌ xnuyoj mandamiento. 4Caraꞌ quenbij chewa com Dios cꞌola jun mandamiento rey-on chewa jcawra nbij: —Lokꞌ queꞌen-aꞌ edtaꞌ eteꞌ, caraꞌ nbij. Y jun chic mandamiento jrey-on chewa cawra nbij: —Wcꞌola jun xitzel ntzijona tzrij redtaꞌ o ruteꞌ jaraꞌ pors ncomsasa. 5Per ixix xmajoꞌn lokꞌ ta nqueꞌenaꞌ com xcawra tijonem neyaꞌ: —Wnabij tzra adtaꞌ o ateꞌ: —Camic mesquier quencwina catnutoꞌ tzrij jeꞌ achnak je ncꞌatzina chawa com nbin chic tzra Dios che rxin chic arjaꞌ njelal jcꞌola wqꞌuin, wcaraꞌ nabij tzra, 6jaraꞌ majoꞌn chic ncꞌatzin ta chnatoꞌ tzrij je ncꞌatzina tzra, caraꞌ nebij. Caraꞌ ebnon, je rmandamiento Dios, ixix ebnon tzra com ajniꞌ majoꞌn, per xe rmal ecostumbre. 7Cacaꞌ eplaj, bien tkala chewij jbin ta chewa ojer rmal profeta Isaías, cawra nbij: 8—J-ewra wnak ne chquechiꞌ oca nqueyaꞌ waꞌ nukꞌij, jcanm qꞌue cꞌnat cꞌo waꞌ chenwech. 9Nmajoꞌn noc waꞌ tak nqueyaꞌ nukꞌij, jtijonem nqueyaꞌ rtzojbal Dios necbij tzra, per xmandamiento cxin wnak. Caraꞌ bin ta chewa rmal Isaías, caraꞌ xbij Jesús chca. 10Jaꞌ Jesús xumaj chic tzij cuqꞌuin wnak y cawra xbij chca: —Tewcꞌaxaj je xtenbij chewa, xtchꞌobtaj ta ewmal. 11Mjaraꞌ ta jnoca pnachiꞌ je ntzꞌilorsana rwech awanm, per je ntzꞌilorsana rxin jaraꞌ je nel ta pnachiꞌ, caraꞌ nbij chca. 12J-eꞌ cꞌa rdiscípulo xekiꞌl oca ruqꞌuin y cawra xecbij tzra: —¿Le awutkin cꞌa che aj fariseo junwaꞌ neccꞌaxaj jxabij kaja? Xe pkan nquenaꞌ rmal, cꞌaraꞌ xecbij tzra. 13Jesús cawra xbij chca: —Jtijonem chka bechnak opech tijonem wmajoꞌn tcon ta rmal Nedtaꞌ jcꞌola chcaj jaraꞌ tijonem xe nyoꞌja y nboꞌka ajniꞌ nbaꞌna tzra kꞌayis. 14Queꞌay-aꞌ tzraꞌ j-ela aj fariseo, arj-eꞌ xe ajniꞌ moyaꞌ je eccꞌan chic jleꞌ moyaꞌ. Per jun moy we rcꞌan chic jun moy xe nquetzaꞌk ela pjul che c-eꞌ, caraꞌ cꞌa xbixa chca. 15Pedro cawra xbij tzra: —Techꞌboꞌ chkawech jcꞌambal tzij jxabij, caraꞌ xbij. 16Jesús cawra xbij chca: —Tak mesquier nchꞌobtaja ewmal ixix chkaꞌ. 17¿Le mtchꞌobtaj cꞌa ewmal jnoca pnachiꞌ jaraꞌ chapam nekaj waꞌ y nel chic jmul? 18Per je nel ta pnachiꞌ jaraꞌ pnawanm nwanker twaꞌ y jaraꞌ ntzꞌilorsana rxin awanm. 19Caraꞌ quenbij chawa com pnawanm nwanker twaꞌ jitzel tak naꞌoj ajniꞌ bnoj cmic, ajniꞌ ncatoca ruqꞌuin jun ixak jmawexkayil ta, o ajniꞌ tzra jun ixak noca ruqꞌuin jun acha we mrechjil ta, ajniꞌ bnoy alakꞌ, ajniꞌ tzra tak nayaꞌ testig-il jme ktzitzij ta, ajniꞌ tak nabij jleꞌ tzij tzra Dios jxitzel ncꞌaxaj. 20Njelal jawra rtzilal ja cꞌa waꞌ ntzꞌilorsana rxin awanm, per we mtaban costumbre ajniꞌ chꞌjoj kꞌbaj jaraꞌ majoꞌn ntzꞌilorsas ta awanm rmal. Caraꞌ xbixa chca.
• • • • •
21Cꞌjaraꞌ jaꞌ Jesús xel ela chpam lwar, xba chic chpam jun lwar abar cꞌo waꞌ c-eꞌ tnamet, jun rbin-an Tiro y jun chic Sidón rubiꞌ. 22Tak xekaja chek qꞌuenjlal tak cꞌola jun ixak xekaja ruqꞌuin. Jaꞌ ixak aj cananea nbixa tzra y tzraꞌ cꞌo waꞌ chpam lwar abar xekaj waꞌ Jesús. Arjaꞌ xurak ruchiꞌ tzrij Jesús y cawra xbij tzra: —Wajaw, at Rlecꞌwal ja ojer rey David, tpoknaj jtzꞌit nwech, cꞌola jun wal xtan ocnak jun itzel espíritu pranm y congan lowloꞌ nbaꞌna tzra, caraꞌ xbij. 23Per Jesús nmajoꞌn achnak xbij tzra. Xepeta rdiscípulo y cawra xecbij tzra: —Tebnaꞌ jun utzil, tbij tzra ixak chnemloja, congan nurak ruchiꞌ chkij, caraꞌ xecbij tzra. 24Jesús cawra xbij chca: —Dios xruyon cuqꞌuin tnamet Israel enretkon twaꞌ, arj-eꞌ e ajniꞌ jleꞌ carneꞌl etzaknak cana, caraꞌ xbij. 25Per xpeta ixak, xexqueꞌa chwech y cawra xbij tzra: —Wajaw cnat-oꞌ, caraꞌ xbij. 26Jesús cawra xbij tzra: —Mrubey tcꞌaraꞌ xtencꞌam ta queway alcꞌwalxelaꞌ y xtenchꞌakij ta chquewech chꞌtak ral tzꞌeꞌ, caraꞌ xbij tzra. 27Jaꞌ ixak cawra xbij chic tzra: —Wajaw, ne ktzij waꞌ jnabij per jeꞌ chꞌtak ral tzꞌeꞌ arj-eꞌ nyaꞌa cꞌas chca cmal cajaw che nquetaj jeꞌ rucꞌaj tak way je ntzaꞌk ela xuxeꞌ mes, caraꞌ xbij tzra. 28Cawra xbix chic jmul tzra rmal Jesús: —Ixak, congan tak nim yukbal acꞌuꞌx wqꞌuin. Camic necꞌchoja awal ajniꞌ xacꞌutuj chwa, caraꞌ xbixa tzra y njaraꞌ hor xecꞌchoja ral.
• • • • •
29Jaꞌ Jesús xel ela chpam lwar, xba xekaja chuchiꞌ yaꞌ Galilea rubiꞌ, xojteꞌa chwech jyuꞌ, xuwil jun lwar abar xetzꞌbeꞌ waꞌ. 30Congan e qꞌuiy wnak xeꞌekaja ruqꞌuin, equecꞌmon ta jeꞌ yuw-iꞌ ajniꞌ jeꞌ chꞌeꞌy nquebina, ajniꞌ moyaꞌ, ajniꞌ memaꞌ, ajniꞌ jmajoꞌn tzꞌkat ta jeꞌ quekꞌaꞌ o ckan, y ecꞌo na más yuw-iꞌ xequey-aꞌ chwech Jesús y arjaꞌ xerchumsaj. 31Jeꞌ wnak congan xel ta quecꞌuꞌx tzrij je xbantaja. Jeꞌ memaꞌ nquetzijon chic, jme tzꞌkat ta quekꞌaꞌ ruqꞌuin ckan xechumtaja, jeꞌ chꞌeꞌy nquebina arj-eꞌ jic chic xebina, jeꞌ moyaꞌ nquecaꞌy chic. Arj-eꞌ congan xqueyaꞌ rukꞌij Dios, jaraꞌ Dios rxin tnamet Israel.
• • • • •
32Cꞌjaraꞌ jaꞌ Jesús xersiqꞌuij pona rdiscípulo y cawra xbij chca ra: —Congan quenpoknaj quewech wnak, xuban oxiꞌ kꞌij quecꞌjeꞌa wqꞌuin y xqꞌuisa jeꞌ achnak je nquetaj. Majoꞌn quenwajoꞌ ta quenutak ela je mquita xtquewaꞌ ela, mxe rmal wyejal xtquetkeꞌa ptak bey, caraꞌ xbij chca. 33J-eꞌ rdiscípulo cawra xecbij tzra: —Jawra lwar abar okcꞌo waꞌ congan tlana. ¿Abar cꞌa nekacꞌmaꞌ waꞌ je xtquetaj wnak? com congan e qꞌuiy, caraꞌ xecbij tzra. 34—¿Ajruꞌ rkan xquelway cꞌola ewqꞌuin? xcꞌaxaxa chca rmal Jesús. —Wkuꞌ rkan rexbil e c-eꞌ oxiꞌ rkan chꞌuꞌ, caraꞌ xecbij. 35Jaꞌ Jesús xbij chca wnak che nquetzꞌbeꞌa ptak ulew. 36Cꞌjaraꞌ xucꞌam wkuꞌ rkan xquelway rexbil chꞌuꞌ, xmeltioxij tzra Dios, xuwechꞌ y xujach chca rdiscípulo. J-eꞌ cꞌa rdiscípulo xqueyaꞌ chic chca wnak. 37Che conjelal j-eꞌ wnak xewaꞌa y congan xnoja quepam. Je xquelway rexbil chꞌuꞌ xmoꞌla ruchiꞌ je xcoltaja, wkuꞌ chquech xuban, per nnojnak. 38Xewaꞌa e cjiꞌ mil per xqueyon ach-iꞌ, apart ixkiꞌ ruqꞌuin acꞌalaꞌ. 39Cꞌjaraꞌ jaꞌ Jesús xbij cana rubiꞌ chca wnak, xoc ela chpam lanch, xba chpam lwar rubiꞌ Magdala.
• • • • •
16
1Ecꞌol cꞌa jleꞌ fariseo e quexbil jleꞌ saduceo, arj-eꞌ xeꞌekaja ruqꞌuin Jesús, xeccꞌaxaj jeꞌ achnak tzra chnecbanbej probar y cawra xecbij tzra: —Tebnaꞌ jun milagro per nqꞌue tzraꞌ chcaj npe waꞌ chnucꞌut chkawech che Dios yoyona chawa jpoder cꞌola awqꞌuin, caraꞌ xecbij tzra. 2Y cawra xbixa chca: —Tak noca akꞌaꞌ ixix cawra nebij: —Camic wen tiemp penak, caj necꞌtuwa, congan quiek, caraꞌ nebij. 3Y cꞌola nebij ptak rsakric cawrara: —Tzra jawra kꞌij majoꞌn wen ta tiemp penak, caj necꞌtuwa, congan quiek y congan mkula, caraꞌ nebij. Cacaꞌ eplaj, ixix bien nchꞌobtaja ewmal nak recꞌmon ta jnetzꞌet chcaj per je ntajina nuban Dios chewech chpam jawra tiemp ja okcꞌo waꞌ jaraꞌ mtchꞌobtaja ewmal nak recꞌmon ta. 4Jeꞌ wnak je nquecꞌutuna chwa chquenban jun milagro ch-utz cꞌaraꞌ quencnimaj, arj-eꞌ xjunwaꞌ ykul waꞌ quecꞌuꞌx y mruqꞌuin ta Dios. Per jmilagro jneccꞌutuj jaraꞌ majoꞌn quenban ta chquewech per xerwaraꞌ cꞌola jun milagro nbantaj na chquewech, jun milagro ajniꞌ xbantaj ta tzra ojer profeta Jonás. Caraꞌ xbixa chca rmal Jesús. Cꞌjaraꞌ xel ela chquecjol y xba.
• • • • •
5Tak xeꞌekaja pjupraj yaꞌ j-eꞌ cꞌa rdiscípulo xquetzuꞌ chmajoꞌn queway quecꞌmon ta, xecmestaj cana. 6Jesús cawra xbij chca: —Kas bien techꞌboꞌ, kas tebnaꞌ cwent ewiꞌ chwech levadura cxin aj fariseo e quexbil aj saduceo, caraꞌ nbij chca. 7J-eꞌ cꞌa rdiscípulo xquemaj tzij chbil tak quiꞌ, cawra necbij ra: —Caraꞌ nbij chka rumac majoꞌn way kacꞌmon pta, caraꞌ xecbij. 8Per Jesús arjaꞌ rutkin nak quemjon rbixic y cawra xbij chca: —Ach-iꞌ, ntak majoꞌn yukbal ecꞌuꞌx wqꞌuin. ¿Nak tzra tak nebij: —Tak nmajoꞌn way xkacꞌom pa? 9¿Le mjaꞌn cꞌa tchꞌobtaj ewmal? ¿Le mterkaj cꞌa pnewáꞌ jxenban tzra j-oꞌ rkan xquelway jxentzukbej e j-oꞌ mil ach-iꞌ? ¿Le mterkaj cꞌa pnewáꞌ ajruꞌ chquech xcoltaj cana? 10¿Le mterkaj cꞌa pnewáꞌ jxenban chic tzra wkuꞌ rkan xquelway jxentzukbej e cjiꞌ mil ach-iꞌ? ¿Le mterkaj cꞌa pnewáꞌ chkaꞌ ajruꞌ chquech xcoltaj cana? 11¿Nak tzra tak mesquier nchꞌobtaja ewmal jxenbij chewa che tebnaꞌ cwent ewiꞌ chwech levadura cxin aj fariseo e quexbil aj saduceo? Me rmal ta xquelway xemestaj cana tak xenbij caraꞌ chewa, caraꞌ nbij chca. 12Cꞌjaraꞌ xchꞌobtaja cmal je xbij Jesús che nqueban cwent quiꞌ chwech tijonem cxin aj fariseo e quexbil aj saduceo, mjaꞌ ta levadura rxin xquelway nqueban cwent quiꞌ chwech.
• • • • •
13Jaꞌ Jesús tak xeꞌekaja chenkaj tnamet Cesarea jcꞌola precwent Filipo cawra xcꞌaxaj chca rdiscípulo: —Anen en Rlecꞌwalxel jxenoca alxic cuqꞌuin wnak ¿nak nbanic anen necbij wnak chwa? 14J-eꞌ rdiscípulo cawra xecbij tzra: —Ecꞌola nquebina chawa chatet at Juan Bautista, jleꞌ chic nquebina chawa che at Elías, ecꞌola nicꞌaj necbij chawa che at Jeremías owe at jun chca e ojer tak profeta, caraꞌ xecbij tzra. 15Ixix ¿nak nebij chwa, nak nbanic nechꞌob? 16Xpeta Simón Pedro y cawra xbij tzra: —Atet at Cristo at Rlecꞌwal cꞌaslic Dios, caraꞌ xbij tzra. 17Jaꞌ Jesús cawra xbij tzra: —Kas congan quicotemal chawa Simón rlecꞌwal Jonás, com jxabij kaja chwa me wnak ta xkꞌalsana chawech, jNedtaꞌ jcꞌola chcaj jaraꞌ xkꞌalsana chawech. 18Anen quenbij chawa che atet at Pedro y pe rwáꞌ jawra abaj xtentic waꞌ wiglesia y je rchukꞌaꞌ cmic majoꞌn necwin ta tzrij. 19Anen cꞌola jleꞌ llave quenyaꞌ na chawa rxin jgobierno rxin chcaj. Y achnak mtayaꞌ cꞌas tzra waweꞌ chwech ruchꞌlew jaraꞌ majoꞌn nyaꞌ ta cꞌas tzra chcaj. Y achnak nayaꞌ cꞌas tzra waweꞌ chwech ruchꞌlew jaraꞌ nyaꞌa cꞌas tzra chcaj, caraꞌ xbij tzra. 20Cꞌjaraꞌ congan xbij chca rdiscípulo chmajoꞌn abar tzraꞌ necbij waꞌ chjaꞌ Cristo.
• • • • •
21Jaꞌ Jesús, chpam jaraꞌ tiemp xumaj ta rkꞌalsaxic chquewech rdiscípulo che ncꞌatzina nba na pJerusalén, cawra xbij chca: —Cnetjaꞌ na lowloꞌ pquekꞌaꞌ principal-iꞌ e quexbil cjefe sacerdote, chkaꞌ e quexbil maestro je nquetijona cxin wnak tzrij rley Dios. Y congan lowloꞌ xtbaꞌna chwa, quencamsax na y chrox kꞌij quencꞌastaj na, caraꞌ xbij chca. 22Jaꞌ Pedro xkubsaj ta Jesús ruqꞌuin y congan cow xuchap tzan rutzij, cawra xbij tzra: —Dios ta xtpoknaj awech, jxabij kaja jaraꞌ majoꞌn nbantaj ta, caraꞌ xbij tzra. 23Jaꞌ Jesús xuyaꞌ volt y cawra xbij tzra Pedro: —Catel ela chenwech Satanás, atet xat ajniꞌ jun achnak xe cnapajsaj chpam bey jnemjon rij. Caraꞌ quenbij chawa com mcaraꞌ ta nawajoꞌ chwa chquenban ajniꞌ nrajoꞌ Dios chwa chquenban, xjunam anaꞌoj cuqꞌuin wnak, caraꞌ xbij tzra. 24Cꞌjaraꞌ jaꞌ Jesús cawra xbij chca rdiscípulo: —Wcꞌola jun nrajoꞌ neykeꞌa rucꞌuꞌx wqꞌuin ncꞌatzina chmajoꞌn nuyaꞌ ta rgan je tzbuklaj cꞌaslemal rcꞌan. Ncꞌatzina chkaꞌ chmajoꞌn npoknaj ta riꞌ nutaj pen nmal anen y netreꞌ ta chwij. Jaraꞌ ajniꞌ jun cruz nyaꞌa tzrij per nmajoꞌn npoknaj ta riꞌ nucꞌam ela cruz, ntelej ela y nba abar ncamsas waꞌ. 25Caraꞌ quenbij chewa com nak wnak npoknaj nuyaꞌ cana rcꞌaslemal jaraꞌ majoꞌn nuwil ta utzlaj cꞌaslemal je rxin junlic. Per nak wnak majoꞌn npoknaj ta nuyaꞌ cana rcꞌaslemal nmal anen jaraꞌ nuwil utzlaj cꞌaslemal je rxin junlic. 26Com ajniꞌ tzra jun wnak ¿nak nuchꞌec tzrij wxuchꞌec njelal mibil rxin rwech ruchꞌlew per majoꞌn xuwil ta utzlaj cꞌaslemal je rxin junlic? Wxutzak cana utzlaj cꞌaslemal je rxin junlic jaraꞌ next jun mibil xtlokꞌbej ta. 27Caraꞌ quenbij chewa com anen ja en Rlecꞌwalxel jxenoca alxic cuqꞌuin wnak quenpe chna jmul e wexbil jeꞌ n-ángel, tzraꞌ cꞌaraꞌ regloria Dios congan nchꞌaꞌana chwij y jeꞌ wnak quenrey-aꞌ na rtojbalil chca chejujnel je xqueban waweꞌ chwech ruchꞌlew. 28Ne ktzij waꞌ je xtenbij chewa ra, ecꞌola chewa jecꞌola waweꞌ camic ra ecꞌas na tak xtquetzꞌet Rlecꞌwalxel jxoca alxic cuqꞌuin wnak penak chpam rgobierno. Caraꞌ xbij Jesús chca.
• • • • •

1Je pwajkiꞌ kꞌij jaꞌ Jesús xerucꞌom ela Pedro, Jacobo ruqꞌuin Juan je rchꞌalal Jacobo, xeba xecyonaj quiꞌ pe rwáꞌ jun nimlaj jyuꞌ. 2Jruplaj Jesús xuqꞌuex riꞌ chquewech, congan ruchꞌaꞌ xwankera caraꞌ ajniꞌ kꞌij y retziak congan sak xela ajniꞌ luz. 3Chek qꞌuenjlal xwankera chquewech Moisés ruqꞌuin Elías, quemjon tzij ruqꞌuin Jesús. 4Jaꞌ Pedro cawra xbij tzra Jesús: —Wajaw, kas congan quiꞌil okcꞌola waweꞌ ra. Wnawajoꞌ atet, nak tzra mtkocꞌjeꞌa waweꞌ y nkaban oxiꞌ jay lona nkacsaj, jun awxin atet, jun rxin Moisés y jun rxin Elías, caraꞌ xbij tzra. 5Cꞌremjon tzij Pedro tak chek qꞌuenjlal cꞌola jleꞌ sutzꞌ congan ruchꞌaꞌ xermujaj y cꞌola jun kul xtzijon ta chpam, cawra xbij ra: —Ja cꞌa waꞌ quilaj Wlecꞌwal, congan quenquicota tzrij, tey-aꞌ ewexquin tzrij nak nbij chewa, caraꞌ xbij. 6J-eꞌ rdiscípulo tak xcꞌaxtaja cmal je xbixa chca rmal jkul arj-eꞌ xejpeꞌa ptak ulew, congan xecxibej quiꞌ. 7Jesús arjaꞌ xkiꞌl oca cuqꞌuin, xeruchap y cawra xbij chca: —Quixyictaja, mtexibej ta ewiꞌ, caraꞌ xbij. 8Arj-eꞌ tak xecaꞌya e majoꞌn chic Moisés ruqꞌuin Elías, xruyon chic Jesús cꞌo cana. 9Cꞌjaraꞌ xeba, kas exlen ta pe rwáꞌ jyuꞌ tak cawra xbixa chca rmal Jesús: —Nmajoꞌn abar tzraꞌ xtebij waꞌ jxetzꞌet, cꞌjaraꞌ xtebij tak cꞌastanak chic chquecjol cnomkiꞌ je Rlecꞌwalxel jxoca alxic cuqꞌuin wnak, caraꞌ xbixa chca. 10J-eꞌ cꞌa rdiscípulo cawra xecbij tzra: —Wcaraꞌ nabij ¿nak tzra cꞌaraꞌ jeꞌ maestro rxin ley arj-eꞌ necbij che Elías ncꞌatzina npeta nabey mul chwech Cristo? caraꞌ xecbij tzra. 11Ne ktzij waꞌ necbij che Elías npeta nabey mul che nerchumsaj njelal rubey Dios. 12Per anen quenbij chewa che Elías arjaꞌ penak chic per arj-eꞌ xmesquier xchꞌobtaj ta cmal nak wnak ocnak waꞌ y xqueban tzra ajniꞌ kas xrajoꞌ cgan. Y caraꞌ xtebaꞌna tzra chkaꞌ Rlecꞌwalxel jxoca alxic cuqꞌuin wnak, arjaꞌ neretjaꞌ na lowloꞌ pquekꞌaꞌ chkaꞌ, caraꞌ xbij jaꞌ Jesús chca. 13J-eꞌ rdiscípulo tak xcꞌaxtaja cmal je xbixa chca, arj-eꞌ xchꞌobtaja cmal che tzrij Juan Bautista ntzijon waꞌ y me tzrij ta Elías ntzijon waꞌ.
• • • • •
14Tak xeꞌekaja abar ecꞌo can waꞌ wnak cꞌola jun acha xerkaja ruqꞌuin Jesús, xexqueꞌa chwech y cawra xbij tzra: 15—Wajaw, anen cꞌola jun wlecꞌwal yawaꞌ, tpoknaj jtzꞌit nwech com cꞌola jun ryubil rex cmic y congan lowloꞌ nuban rmal. Qꞌuiylaj mul chꞌakin pkꞌakꞌ rmal y qꞌuiylaj mul chꞌakin pyaꞌ chkaꞌ. 16Xencꞌom ta chquewech adiscípulo per j-eꞌ mxecwin ta xecchumsaj, caraꞌ xbij. 17Jaꞌ Jesús tak xcꞌaxtaja rmal je xbixa tzra rmal acha cawra xbij ra: —Ixix ja ix tnamet Israel, ntak majoꞌn yukbal ecꞌuꞌx wqꞌuin, tak nmajoꞌn wen ta enaꞌoj. Quenwajoꞌ necꞌchoja nsamaj checjol, congan pen chwa chquencochꞌ más tak mteykeꞌa ecꞌuꞌx wqꞌuin. Camic tecꞌmaꞌ ta alaꞌ wqꞌuin, caraꞌ xbij chca. 18Jaꞌ Jesús tak xecꞌmar ta alaꞌ ruqꞌuin xuchap bien tzan rutzij jitzel espíritu jocnak pranm. Y xel ela jitzel espíritu pranm alaꞌ y njaraꞌ hor xchumtaja. 19Je rdiscípulo Jesús arj-eꞌ xecyonaj quiꞌ ruqꞌuin y cawra xeccꞌaxaj tzra: —¿Nak tzra cꞌaraꞌ ajoj mesquier xokocwin ta xkalsaj jitzel espíritu? Caraꞌ xeccꞌaxaj. 20—Rmal je mnim ta yukbal ecꞌuꞌx wqꞌuin rmal cꞌaraꞌ tak mxixecwin ta. Com ne ktzij waꞌ je xtenbij chewa ra, wcꞌola yukbal ecꞌuꞌx wqꞌuin, y wnesmaja yukbal ecꞌuꞌx ajniꞌ nuban jun chꞌit rkꞌarwech mostaza, nquixecwin cꞌaraꞌ neban jun nimlaj samaj. Ajniꞌ tzra jun jyuꞌ ra, nquixecwina nebij tzra che nel ela abar tzraꞌ cꞌo waꞌ y nkꞌaxa chpam jun lwar chic y nquixernimaj, y majoꞌn cꞌo ta jun achnak mquita nquixecwina neban. 21Ja itzel tak espíritu ja e ctakla jaraꞌ ncꞌatzina oración y ncꞌatzina ayuno che nquelasbexa, caraꞌ xbixa chca.
• • • • •
22Jaꞌ Jesús cꞌo chic pGalilea e rexbil rdiscípulo tak cawra xbij chca: —Ja Rlecꞌwalxel jxoca alxic cuqꞌuin wnak arjaꞌ njaꞌch na pquekꞌaꞌ wnak 23y neccamsaj na per prox kꞌij ncꞌastaja, caraꞌ nbij chca. Arj-eꞌ congan xebisona rmal je xbixa chca.
• • • • •
24Tak xeꞌekaja chpam tnamet Capernaum ecꞌola wnak je nquemlowa impuesto je nba chpam caja rxin nimlaj templo, arj-eꞌ xeꞌekaja ruqꞌuin Pedro y cawra xecbij tzra: —Ja emaestro ixix ¿lnutoj cꞌa impuesto? 25—Nutoj ncꞌa, caraꞌ xbij Pedro chca. Cꞌjaraꞌ xba jaꞌ Pedro, xoca chpam jay abar cꞌo waꞌ Jesús. Jaꞌ Jesús xkꞌijlona rxin Pedro nabey mul, cawra xbij tzra: —Simón ¿nak nachꞌob atet, jeꞌ reyes rxin rwech ruchꞌlew, nak che chca wnak neccꞌutuj waꞌ impuesto, le chca clecꞌwal o chca jleꞌ chic wnak? caraꞌ xcꞌaxaj tzra. 26—Chca jleꞌ chic wnak, caraꞌ xbixa tzra rmal Pedro. Jaꞌ Jesús cawra xbij chic tzra: —Ja wcaraꞌ nqueban majoꞌn ncꞌatzin tcꞌaraꞌ nquetoj alcꞌwalxelaꞌ. 27Com majoꞌn nkajoꞌ ta nquekaban ofender rmal cꞌaraꞌ tak quenbij chewa, tecꞌmaꞌ ela abak rxin chapbal chꞌuꞌ, jat chiyaꞌ. Tak xtcatekaja tecꞌkaꞌ ela abak pyaꞌ. Jnabey chꞌuꞌ xtachap tejkaꞌ pruchiꞌ y tzraꞌ nawil waꞌ jun pak, c-eꞌ impuesto nutoj, nutoj wxin anen y nutoj awxin atet chkaꞌ. Xtawsaj pak y najach chca ja e mloy impuesto, caraꞌ xbij tzra.
• • • • •

1Jaraꞌ tiemp jeꞌ rdiscípulo Jesús arj-eꞌ xeꞌekaja ruqꞌuin y cawra xeccꞌaxaj tzra: —¿Nak jun chka más nim rukꞌij chpam jgobierno rxin chcaj? caraꞌ xeccꞌaxaj. 2Jaꞌ Jesús xsiqꞌuij pona jun chꞌtacꞌal y xuyaꞌ chquecjol, 3y cawra xbij chca: —Ne ktzij waꞌ xtenbij chewa ra, we mteqꞌuex enaꞌoj, we mtquixoca ix ajniꞌ chꞌtak acꞌalaꞌ jaraꞌ nexte nquixoca chpam gobierno rxin chcaj. 4Achnak nuban chꞌit noꞌy y noca ajniꞌ jun acꞌal ja cꞌaraꞌ más nim rukꞌij chpam gobierno rxin chcaj. 5Jeꞌ acꞌalaꞌ ectakwra, achnak jun xtquecꞌul cuqꞌuin jun chca j-ewra pnubiꞌ anen, jaraꞌ nbij tzij anen quenquecꞌul. 6Per congan lowloꞌ chca nak xtquechajtina j-ewra chꞌtak e cocoj je ykula quecꞌuꞌx wqꞌuin, congan lowloꞌ chca mesque xjun chca nquectajchij ela che rbanic il mac. Más na mejor nxiꞌma jun caꞌ chquekul y nquerukix ela pyaꞌ y nqꞌuis kaja quexlaꞌ tzraꞌ que chwech nquectajchij jun chca je ykula quecꞌuꞌx wqꞌuin. 7Jeꞌ wnak waweꞌ chwech ruchꞌlew congan quenpoknaj quewech, congan lowloꞌ quebnon rmal je nquechajtixa che rbanic il mac. Caraꞌ quenbij chewa com we ncajoꞌ we mni ne nquechajtix waꞌ, per congan lowloꞌ chca je nquechajtina cxin. 8Rmal cꞌaraꞌ quenbij chewa, wcꞌola jun ekꞌaꞌ o wjun ewkan we xe nquixerchajtij y xe nquixerkasaj chpam il mac, mejor jneban tchꞌupuj y tchꞌakij ela com más na wen xjun ekꞌaꞌ o we xjun ewkan nquixoca chpam utzlaj cꞌaslemal je rxin Dios que chwech che c-eꞌ ekꞌaꞌ ruqꞌuin che c-eꞌ ewkan nquixchꞌakixa chpam kꞌakꞌ je rxin junlic. 9Chkaꞌ wcꞌola jun ekꞌawech xe nquixerchajtij y nquixerkasaj chpam il mac, mejor jneban tewsaj ela y tchꞌakij ela. Com más na utz xjun ekꞌawech nquixoca chpam utzlaj cꞌaslemal je rxin Dios que chwech che c-eꞌ ekꞌawech nquixchꞌakixa chpam lwar jabar nporox waꞌ jeꞌ chuwlaj tak achnak. 10Kas tebnaꞌ cwent nak neban chca j-ewra e chꞌtak cocoj, next jun chca xteban ta tzra com ajniꞌ majoꞌn rcꞌatzil. Com anen quenbij chewa, je chcaj ecꞌola jeꞌ ángel cxin y j-eraꞌ ángel ne nquetzꞌet ruplaj Nedtaꞌ tzraꞌ chcaj. 11Com anen ja en Rlecꞌwalxel jxenoca alxic cuqꞌuin wnak enpenak che ctoꞌic ja etzaknak. 12¿Nak nechꞌob ixix tzrij jawra je xtenbij chewa ra? Cꞌo ta jun acha ecꞌo ta jun cient chꞌtak rcarneꞌl y ntzak ta jun chca. ¿Nak nuban jaraꞌ acha nechꞌob ixix? ¿Lmajoꞌn cꞌaraꞌ nqueruyaꞌ cta e noventinueve y nba ptak kꞌayis che rconxic je xtzaꞌka? 13Caraꞌ nuban y anen quenbij chewa, je wnuwil jaraꞌ más na nquicota rmal que chquewech e noventinueve jmajoꞌn xetzaꞌk ta. 14Y caraꞌ cꞌa chkaꞌ tzra Edtaꞌ jcꞌola chcaj, je nrajoꞌ ranm arjaꞌ nexte cꞌo ta jun chca j-ewra e cocoj xtetzꞌilox ta.
• • • • •
15Jun chic chkaꞌ, wcꞌola jun awchꞌalal xuban jun lowloꞌ chawa jat ruqꞌuin, tyonaj ewiꞌ ruqꞌuin y techꞌboꞌ chwech jxuban chawa. We nchꞌobtaja rmal jnabij tzra xachꞌec cꞌaraꞌ awchꞌalal, xixchumtaj cꞌaraꞌ ruqꞌuin. 16We nmesquier nchꞌobtaja rmal tecꞌmaꞌ ela jun we c-eꞌ awexbil, jat chic ruqꞌuin. Caraꞌ naban ch-utz cꞌaraꞌ je njelal je nbixa cꞌola e c-eꞌ o e oxiꞌ testig je nquecꞌaxana, ajniꞌ nbij ley. 17We nmajoꞌn rgan nuchꞌob jnecbij testig tbij cꞌa chca iglesia. We nmajoꞌn rgan nuchꞌob jnecbij iglesia tebnaꞌ tzra chma awexbil ta ajniꞌ nbaꞌna chca e mloy tak impuesto ruqꞌuin wnak jme rtnamet ta Dios. 18Ne ktzij waꞌ je xtenbij chewa ra, achnak mteyaꞌ cꞌas tzra che nbaꞌna waweꞌ chwech ruchꞌlew jaraꞌ majoꞌn nyaꞌ ta cꞌas tzra chcaj chkaꞌ, y achnak neyaꞌ cꞌas tzra waweꞌ chwech ruchꞌlew jaraꞌ nyaꞌa cꞌas tzra chcaj. 19Jmul chic quenbij chewa, wecꞌola e c-eꞌ chewa we xjunam nquechꞌob tzrij jneccꞌutuj pnoración jaraꞌ oración ncꞌaxaxa, y jneccꞌutuj jaraꞌ nyataja chca rmal Nedtaꞌ jcꞌola chcaj. 20Caraꞌ quenbij chewa com tak ecꞌola e c-eꞌ owe e oxiꞌ quemlon quiꞌ per pnubiꞌ anen quemlon waꞌ quiꞌ, jaraꞌ encꞌola chquecjol. Caraꞌ xbij Jesús chca. 21Xpeta Pedro y cawra xcꞌaxaj: —Wajaw, we wchꞌalal we nqꞌuiylaj mul nuban lowloꞌ chwa ¿ajruꞌ mul quencuy? ¿Lnuban ra wkuꞌ mul? caraꞌ xbij tzra Jesús. 22Cawra xbixa tzra: —Mjaraꞌ ta quenbij chawa che wkuꞌ mul jnacuy, per anen quenbij chawa wkuꞌ mul setenta nacuy. 23Rmal cꞌaraꞌ quenbij jun cꞌambal tzij chewa ra. Jgobierno rxin chcaj caraꞌ rbanic ajniꞌ nuban jun rey tak nerchumij quecꞌas je nquesmaja ruqꞌuin. 24Jrey tak xumaj rij cwent cuqꞌuin cꞌola jun chca xeyaꞌa chwech, qꞌuiylaj mil ctzal rucꞌas cꞌola ruqꞌuin y nmesquier neltaja. 25Ja ajcꞌas com mesquier necwina nutoj rucꞌas rmal cꞌaraꞌ tak cꞌola jun orden xuyaꞌ jaꞌ rey y cawra xbij ra: —Jneban camic, tcꞌayij jaꞌ acha rexbil rexkayil ruqꞌuin jeꞌ rlecꞌwal chkaꞌ, y njelal achnak jcꞌola ruqꞌuin tcꞌayij chkaꞌ, pors ntojtaj na rucꞌas, caraꞌ nbij. 26Je ajsmajmaꞌ arjaꞌ xexqueꞌa chwech rey y cawra xbij tzra: —Wajaw, tecꞌjeꞌa jtzꞌit apaciencia wqꞌuin, anen quentoj na njelal nucꞌas, caraꞌ xbij tzra. 27Jrey congan xpoknaj rwech ajsmajmaꞌ, xsakꞌpij ela y xucuy rucꞌas. 28Per jaraꞌ ajsmajmaꞌ tak xel ela chek qꞌuenjlal xquecꞌul quiꞌ ruqꞌuin jun chic ajsmajmaꞌ y cꞌola rucꞌas jaraꞌ ajsmajmaꞌ ruqꞌuin per xjun cient rucꞌas. Xuchap chukul y cawra xbij tzra: —Tetjoꞌ acꞌas jcꞌola wqꞌuin. 29Jaꞌ ajsmajmaꞌ xexqueꞌa chwech y cawra xbij tzra: —Tecꞌjeꞌa jtzꞌit apaciencia wqꞌuin, anen quentoj na njelal nucꞌas awqꞌuin. Caraꞌ xbij. 30Per arjaꞌ majoꞌn xrajoꞌ ta. Cꞌjaraꞌ xucꞌom ela, xutak pcars y xbij tzra che nutoj na nabey mul rucꞌas, cꞌjaraꞌ nel ta pcars. 31Jleꞌ chic ajsmajmaꞌ tak xquetzꞌet je xbantaja arj-eꞌ junwaꞌ xquenaꞌ, xeba ruqꞌuin rey xecbij tzra njelal je xbantaja. 32Jaꞌ rey xutak rsicꞌsic y cawra xbij tzra: —Atet at itzel ajsmajmaꞌ, anen xencuy njelal acꞌas jcꞌola wqꞌuin com xacꞌutuj chwa chquenpoknaj awech. 33¿Nak qꞌue tzra tak mxapoknaj ta rwech ajsmajmaꞌ ajniꞌ xenban anen chawa, xenpoknaj awech? caraꞌ xbij tzra. 34Congan xyictaja ryiwal rey, xujach jitzel ajsmajmaꞌ chca jleꞌ chic wnak chnutaj pen pquekꞌaꞌ y xbij tzra che tzraꞌ necꞌjeꞌ waꞌ, tak xtutoj njelal rucꞌas cꞌjaraꞌ nela libre. Caraꞌ nbij jcꞌambal tzij. 35Jaꞌ Nedtaꞌ jcꞌola chcaj caraꞌ cꞌa xtuban chewa ixix chkaꞌ chixjujnel we me njelal ta ecꞌuꞌx y me njelal ta ewanm nqueꞌecuy ewchꞌalal je nqueban lowloꞌ chewa.
• • • • •

1Jaꞌ Jesús tak xbitaj cana njelal jawra tzij rmal xel ela chpam departamento Galilea y xba chpam jun lwar chic jcꞌola pjupraj binel yaꞌ Jordán jcꞌola precwent Judea. 2Congan e qꞌuiy wnak xetreꞌ ela tzrij, xeꞌekaja chpam jaraꞌ lwar y tzraꞌ xerchumsaj waꞌ yuw-iꞌ. 3Ecꞌo cꞌa jleꞌ fariseo xeꞌerkaja ruqꞌuin y cawra xecbij tzra, per xjic probar nqueban tzra: —Jley rxin Dios jtzꞌibtanak cana rmal Moisés ¿lnuyaꞌ cꞌas tzra jun acha nujach cana rexkayil chka bechnak opech ril nuban jaꞌ ixak? 4Jesús cawra xbij chca: —¿Lmajoꞌn cꞌa esiqꞌuin ta nak cbanic wnak tak kas xewankersas ta nabey? Dios je xwankersana cxin, acha ruqꞌuin ixak xerwankersaj, 5y cawra xbij ra: —Rmal cꞌaraꞌ jaꞌ acha nqueruyaꞌ cana redtaꞌ ruteꞌ y xjun nqueban ruqꞌuin rexkayil, xjun cuerpo nqueban che c-eꞌ, caraꞌ nbij. 6Caraꞌ cꞌa rbanic, me c-eꞌ xta, xjun chic quebnon. Com Dios xebnowa jun chca next jun cꞌa wnak xtejchow ta cxin. Caraꞌ xbixa chca rmal Jesús. 7Cawra xecbij chic tzra: —Wcaraꞌ nabij ¿nak tzra cꞌaraꞌ xuyaꞌ jun mandamiento Moisés che jaꞌ acha nuban jun wuj y ntzꞌibaj chpam chjunlic nujach cana ixak? caraꞌ xecbij tzra. 8Cawra xbixa chca rmal Jesús: —Com congan cwernak ewanm che rbanic itzel tak achnak rmal cꞌaraꞌ tak xuyaꞌ cꞌas Moisés chewa che nejach cana ewexkilal. Per mcaraꞌ ta bantanak nabey mul. 9Anen quenbij chewa, jun acha chka bechnak acha opech wnujach cana junlic rexkayil y jaꞌ rexkayil majoꞌn majcunnak ta ruqꞌuin jun chic acha, y wnucꞌom chic jun ixak jaraꞌ adulterio nuban. Y wcꞌola jun acha nucꞌom jun ixak jchon cana jaraꞌ acha adulterio nuban chkaꞌ. Caraꞌ xbixa chca rmal Jesús. 10J-eꞌ rdiscípulo Jesús cawra xecbij tzra: —We mtyaꞌa cꞌas chca ach-iꞌ che nqueyaꞌ cana quexkilal nok más wen naraꞌ majoꞌn ncatecꞌleꞌ ta, caraꞌ xecbij tzra. 11Per Jesús cawra xbij chca: —Per caraꞌ mconjelal ta ach-iꞌ nquecwina nqueban, per jyatanak chca che nqueban caraꞌ xqueyon waꞌ j-eꞌ nquecwina nqueban. 12Caraꞌ quenbij chewa com ecꞌola wnak ne pcalxic yatanak pwaꞌ chmajoꞌn necꞌjeꞌ ta clecꞌwal y rmal cꞌaraꞌ chmajoꞌn nquecꞌleꞌ ta. Y ecꞌo chic jleꞌ xe echumsan chmajoꞌn necꞌjeꞌ ta clecꞌwal rmal cꞌaraꞌ me tyataja chquij che nquecꞌleꞌa. Ecꞌo chic jleꞌ, rmal samaj je nqueban precwent jgobierno rxin chcaj chmajoꞌn nquecꞌleꞌ ta. Nak necwina nuban je cꞌjaꞌ xenbij kaja chewa ra tebnaꞌ cꞌa, caraꞌ xbij chca.
• • • • •
13Cꞌjaraꞌ ecꞌol cꞌa jleꞌ acꞌalaꞌ xecꞌmar ela ruqꞌuin Jesús ch-utz cꞌaraꞌ nuyaꞌ rukꞌaꞌ pquewáꞌ y nuban orar pquecwent. Per jeꞌ rdiscípulo arj-eꞌ xecchꞌojquij chca jecꞌamyon pa cxin acꞌalaꞌ. 14Jaꞌ Jesús xbij chca: —Tey-aꞌ cꞌas chca acꞌalaꞌ nquepeta wqꞌuin y mtqueꞌechꞌojquij ta com jeꞌ wnak je eꞌocnak ajniꞌ chꞌtak acꞌalaꞌ, cxin cꞌa arj-eꞌ jgobierno rxin chcaj, caraꞌ nbij chca. 15Y xuyaꞌ rukꞌaꞌ pquewáꞌ chꞌtak acꞌalaꞌ. Cꞌjaraꞌ xel ela chpam lwar.
• • • • •
16Chek qꞌuenjlal xekaja ruqꞌuin Jesús jun cꞌjol alaꞌ y cawra xbij tzra: —Maestro, atet at congan utzlaj acha ¿nak utzil quenban anen che nyataja chwa utzlaj cꞌaslemal je rxin junlic? caraꞌ nbij tzra. 17—¿Nak tzra tak nabij chwa che en utzlaj acha? Xjun oca kas utz, jaraꞌ Dios. Wnawajoꞌ che nyataja chawa utzlaj cꞌaslemal je rxin junlic tnimaj cꞌa je rmandamiento Dios, caraꞌ xbixa tzra rmal Jesús. 18—¿Nak chmandamiento? caraꞌ xcꞌaxaj jaꞌ cꞌjol. Cawra xbix chic tzra rmal Jesús: —Mtaban ta cmic, me tcatoc ta ruqꞌuin ixak wmawexkayil ta, mtaban ta alakꞌ, mtayaꞌ ta testig-il wme ktzij ta, 19queꞌanimaj adtaꞌ ateꞌ. Chkaꞌ jun chic, ajniꞌ nawajoꞌ kaja awiꞌ ayon caraꞌ cꞌa tebnaꞌ chca aprójimo, queꞌawaj-oꞌ chkaꞌ, caraꞌ xbixa tzra. 20Cawra xbij chic tzra Jesús: —Jala jnabij qꞌuen coꞌl na nemjon ta rbanic. ¿Le cꞌcꞌo na jmajoꞌn nebnon ta? caraꞌ xbij chic tzra. 21—Wnawajoꞌ nawcꞌaj jun tzꞌkatlaj cꞌaslemal, jnaban jat, tcꞌayij cana njelal jcꞌola awqꞌuin, je rjel tey-aꞌ chca mibiꞌ. Wcaraꞌ naban nyataja chawa mibil rxin chcaj. Chkaꞌ jun chic, catoca ndiscípulo y joꞌ catetreꞌ ta chwij, caraꞌ xbixa tzra. 22Tak xcꞌaxaj chcaraꞌ xbixa tzra xemloja y congan xbisona. Caraꞌ xuban com congan jun nimlaj mibil cꞌola ruqꞌuin. 23Cꞌjaraꞌ jaꞌ Jesús cawra xbij chca rdiscípulo: —Ne ktzitzij waꞌ je xtenbij chewa ra, jun byom congan pen noc waꞌ chpam gobierno rxin chcaj. 24Jmul chic quenbij chewa, jcamello jaraꞌ jun nimlaj chcop y congan pen noc waꞌ pe rchak jun dsonbal bak, per majoꞌn kas tpen que chwech jun byom noca chpam rgobierno Dios, caraꞌ xbij chca. 25J-eꞌ rdiscípulo tak xeccꞌaxaj je xbixa chca cawra xecbij: —Cawra oka rbanic. Y cawra xeccꞌaxaj tzra: —Jun byom wcongan pen noc waꞌ chpam rgobierno Dios ¿e achnak cꞌaraꞌ nquewlowa totanem rxin Dios? caraꞌ xeccꞌcaxaj tzra. 26Jaꞌ Jesús xertzꞌulchij y cawra xbij chca: —Jeꞌ wnak mesquier nquecwina xtquecsaj ta quiꞌ queyon chpam totanem rxin Dios, per jaꞌ Dios nmajoꞌn jun achnak mquita necwina nuban, caraꞌ xbij chca. 27Pedro cawra xbij tzra: —Je chka ajoj, njelal achnak jcꞌola kuqꞌuin kay-on cana che okocnak adiscípulo y nokotren waꞌ chawij ¿nak nkachꞌec cꞌaraꞌ tzrij? caraꞌ xcꞌaxaj tzra. 28Cꞌjaraꞌ jaꞌ Jesús cawra xbij chca: —Ne ktzij waꞌ je xtenbij chewa ra, ixix nquixoc na ix kꞌtoy tak tzij chpam cꞌacꞌ ruchꞌlew tak xtenpet chic anen ja en Rlecꞌwalxel jxenoca alxic cuqꞌuin wnak, y cꞌola jun netrono quentzꞌbeꞌa chwech jnecꞌtuwa wxin chcongan nim nukꞌij. Ixix chkaꞌ jixetrena chwij cꞌola cbeljuj trono nquixetzꞌbeꞌa chwech y nyataja chewa che nquixoca ix kꞌtoy tak tzij chquij wnak ja e cbeljuj tribu [a] rxin tnamet Israel. 29Y jeꞌ wnak chka bechnak wnak opech wcꞌola jeꞌ achnak quey-on cana ajniꞌ cuchoch, equey-on cana quenmal, quechakꞌ, canaꞌ, o equey-on cana e quedtaꞌ queteꞌ o quexkilal, clecꞌwal o quey-on cana jeꞌ culew, y nmal anen tak quey-on cana jaraꞌ más chna qꞌuiy nyataj na chca que chwech ajniꞌ quey-on cana. Chkaꞌ cꞌola jun herencia nyataj na chca jaraꞌ utzlaj cꞌaslemal je rxin junlic. 30Xerwaraꞌ e qꞌuiy jeꞌ wnak jquecꞌmon ela bey nabey per j-eraꞌ xe nquecanaj cana pe rqꞌuisbal, y jecꞌo cana rqꞌuisbal arj-eꞌ nquecꞌmow chic bey, com ajniꞌ nucꞌut jcꞌambal tzij je xtenbij chic chewa camic.
	[a] 19.28 Je cbeljuj tribu aj Israel nbij tzij jeꞌ riy rumam Jacob je espon cana cmal e cbeljuj rlecꞌwal.

1Jgobierno rxin chcaj caraꞌ rbanic ajniꞌ xuban jun ttixel jmul, pjun xenakꞌaꞌ chanim xel ela, xba che rconxic jleꞌ rmos che nquesmaja chpam rtejcoꞌn. 2Je trat xuban cuqꞌuin rmos, jun ctzal nuyaꞌ chca jun kꞌij. Tak xecꞌchoja trat rmal xerutak ela chpam rtejcoꞌn. 3A las nueve chlaraꞌ xel ela, xba pparque y tzraꞌ xeruwil chwaꞌ jleꞌ ach-iꞌ, majoꞌn achnak nqueban. 4Cawra xbij chca: —Ixix chkaꞌ jax, quixesmaja chpam ntejcoꞌn, anen wutkin quixentojbej, per wen quenban chewa che etojic, caraꞌ xbij chca y xeba. 5Ptak ncꞌaj kꞌij laraꞌ xel chic jmul ajniꞌ xuban nabey mul y ncaraꞌ xuban chic. Y ptak a las tres chic xel chic jmul y ncaraꞌ xuban chic chkaꞌ. 6Je ptak a las cinco chic xel chic jmul chkaꞌ y xeruwil chic jleꞌ ach-iꞌ, majoꞌn achnak nqueban y cawra xbij chca: —¿Nak tzra tak waweꞌ ixcꞌo waꞌ chjun kꞌij, lmajoꞌn achnak neban? caraꞌ xcꞌaxaj chca. 7—Com next jun nbina samaj chka, caraꞌ xecbij tzra. —Ixix chkaꞌ jax, quixesmaja chpam ntejcoꞌn y anen wutkin quixentojbej y nwen quenban chewa, caraꞌ xbij chic chca. 8Tak xoca akꞌaꞌ jaꞌ rajaw tejcoꞌn xbij tzra jun rmos jpaꞌla chquij jeꞌ mos: —Queꞌasiqꞌuij jeꞌ mos y queꞌatjoꞌ ela. Jxeꞌerkaja qꞌuisbal arj-eꞌ nqueꞌatoj ela nabey, jxeꞌerkaja nabey mul arj-eꞌ qꞌue rqꞌuisbal nqueꞌatoj, caraꞌ xbij tzra. 9Jxeꞌerkaja qꞌuisbal a las cinco laraꞌ xeꞌerkaja, tak xepeta jujun ctzal xyaꞌa chca. 10Jerkanak nabey mul, tak xepeta xquechꞌob che más chna nim ntojbexa quekꞌij per xjujun ctzal xyaꞌa chca chkaꞌ. 11Tak xjachtaja chca quejlal xquemaj tzij pnejkal tzrij rajaw tejcoꞌn y cawra xecbij tzra: 12—Jxeꞌerkaja rqꞌuisbal xjun hor xesmaja per xjunam xokatojbej cuqꞌuin, per ajoj njun kꞌij xokosmaja, congan xokcosa y congan pen xkataj chwech kꞌij. Caraꞌ xecbij. 13Cꞌo cꞌa jun cawra xbixa tzra: —Amigo, anen majoꞌn itzel ta quenban chawa, je trat xkaban awqꞌuin jaraꞌ jun ctzal akꞌij. 14Camic tecꞌmaꞌ ela awjel y jat. Anen quenwajoꞌ jun ctzal quenyaꞌ tzra jawra acha jxerkaja qꞌuisbal ajniꞌ xenyaꞌ chawa atet. 15¿Le myatanak tcꞌa chwij nachꞌob atet achnak kas ngan quenban tzra npak? o ¿xnukꞌut riꞌ awanm chquij jleꞌ chic rmal jxenban utzil chca? Caraꞌ xbixa tzra jaꞌ mos rmal rajaw tejcoꞌn. 16Caraꞌ cꞌa rbanic ajniꞌ nbij jcꞌambal tzij, ja e cꞌmoy bey arj-eꞌ xe nquecanaj cana pe rqꞌuisbal y je aj qꞌuisbal arj-eꞌ nquecꞌmow chic bey, com e qꞌuiy nquesiqꞌuisa per xme qꞌuiy ta nquechataja chquecjol. Caraꞌ xbij jaꞌ Jesús chca.
• • • • •
17Jaꞌ Jesús remjon binem, bnak pJerusalén, xecyonaj quiꞌ cuqꞌuin e cbeljuj rdiscípulo y cawra xbij chca ra: 18—Bien tewcꞌaxaj je xtenbij chewa ra, camic okobnak pJerusalén y je Rlecꞌwalxel jxoca alxic cuqꞌuin wnak tzraꞌ ncamsas waꞌ, njaꞌch na pquekꞌaꞌ cjefe sacerdote e quexbil maestro je nquetijona cxin wnak tzrij rley Dios jtzꞌibtanak cana rmal Moisés. Arj-eꞌ nquekꞌat tzij tzrij che ncamsasa. 19Nquejach na pquekꞌaꞌ wnak jme aj Israel ta, nqueyokꞌ na, nquechꞌay na y neccamsaj chwech jun cruz, y chrox kꞌij ncꞌastaja rwech, caraꞌ nbij chca. 20Cꞌjaraꞌ xpeta rexkayil Zebedeo, quecꞌmon ta quiꞌ cuqꞌuin ral, y xexqueꞌa chwech Jesús. Caraꞌ xuban com xcꞌola jun achnak nrajoꞌ ncꞌutuj tzra. 21—¿Nak nawajoꞌ chwa? caraꞌ nbixa tzra rmal Jesús. —Tak xtoca agobierno, xtayaꞌ ta jlal jun orden che j-ewra e c-eꞌ wal, jun netzꞌbeꞌa pnawejquenkꞌaꞌ y jun chic netzꞌbeꞌa pnawexquen, caraꞌ xbij jaꞌ ixak. 22Jaꞌ Jesús cawra xbij chca ral ixak: —Ixix majoꞌn ewutkin ta nak necꞌutuj chwa. ¿Le nquixecwina netaj pen ajniꞌ xtentaj anen? Com ja xtbaꞌna chwa anen quenbaꞌna bautizar chpam jun nimlaj lowloꞌ. Per ixix ¿lnecochꞌ nquixkꞌaxa chpam? caraꞌ nbij chca. —Nokocwina, caraꞌ xecbij tzra. 23Cawra xbij chic chca: —Jaraꞌ ne ktzij waꞌ chnetaj na lowloꞌ ajniꞌ xtentaj anen y nquixkꞌax na chpam lowloꞌ ajniꞌ xtenkꞌaxa chpam anen chkaꞌ. Per jxecꞌutuj chwa che nquixetzꞌbeꞌa pwejquenkꞌaꞌ ruqꞌuin pwexquen jaraꞌ me wqꞌuin ta anen cꞌo waꞌ com jaraꞌ chumsan chic rmal Nedtaꞌ nak chu chca xtyataj waꞌ, caraꞌ xbij chca. 24Je ljuj chic discípulo tak xeccꞌaxaj jxeccꞌutuj ja e c-eꞌ ral ixak tzra Jesús arj-eꞌ congan xpeta cyiwal chquij. 25Jaꞌ Jesús xersiqꞌuij pona y cawra xbij chca: —Ixix bien ewutkin ajniꞌ nqueban wnak jecꞌola ptak nación j-eraꞌ jcꞌola gobierno pquekꞌaꞌ, congan nmak nquenaꞌ y nqueban chca wnak xe e ajniꞌ cmos. Je nmak quekꞌij arj-eꞌ xcongan nquequeban mandar wnak jecꞌola pquekꞌaꞌ. 26Per chewa ixix m-utz ta caraꞌ xteban. Per jneban, achnak jun chewa wcꞌola rgan noca nim rukꞌij checjol ncꞌatzina che noca ilinel ewxin. 27Chka bechnak jun chewa cꞌola rgan njaꞌ npeꞌa chewech ncꞌatzina chjaꞌ noca emos. 28Ajniꞌ xuban Rlecꞌwalxel jxoca alxic cuqꞌuin wnak, arjaꞌ xpeta waweꞌ chwech ruchꞌlew per me rmal ta che nilixa cmal wnak per jaꞌ xpeta che noca jun ilinel cxin wnak. Xpeta chkaꞌ ch-utz cꞌaraꞌ arjaꞌ nuyaꞌ riꞌ pe cmic, y jrecmic e ajniꞌla wnak nquerulokꞌ chpam quil quemac. Caraꞌ xbij Jesús chca.
• • • • •
29Kas nqueꞌel ta chpam tnamet Jericó, congan chic wnak etrena tzrij Jesús. 30Ecꞌol cꞌa e c-eꞌ ach-iꞌ e moyaꞌ, etzꞌbula chibey. Tak xeccꞌaxaj chJesús xkꞌaxa tzraꞌ arj-eꞌ xquemaj rakic quechiꞌ tzrij: —Kajaw, atet je at Rlecꞌwal rey David, tpoknaj jtzꞌit kawech, caraꞌ xecbij tzra. 31Per jeꞌ wnak xquemaj rchꞌajic pquewáꞌ moyaꞌ: —Xjun quixecꞌjeꞌ waꞌ, mterak ta echiꞌ, caraꞌ xbixa chca. Per arj-eꞌ más chna xquerak quechiꞌ tzrij Jesús: —Kajaw, atet je at Rlecꞌwal rey David, tpoknaj jtzꞌit kawech, caraꞌ xecbij chic jmul tzra. 32Jaꞌ Jesús xpeꞌa, xersiqꞌuij pona y cawra xbij chca: —¿Nak newajoꞌ chwa chquenban chewa? 33—Kajaw, nkajoꞌ che njaktaja kkꞌawech, caraꞌ xecbij tzra. 34Jaꞌ Jesús xpoknaj quewech, xuchap ckꞌawech y njaraꞌ hor xjaktaja. Tak xjaktaja ckꞌawech rmal xba y arj-eꞌ xetreꞌ ela tzrij.
• • • • •
21
1Quemjon binem ebnak, xchenkaj chic tnamet Jerusalén ecꞌo waꞌ y xeꞌekaja chuchiꞌ tnamet Betfagé abar cꞌo waꞌ jun jyuꞌ rubiꞌ Olivo. Jaꞌ Jesús xerutak e c-eꞌ chca rdiscípulo 2y cawra xbij ela chca: —Jax pe tnamet, tzraꞌ newil waꞌ jun chꞌit bur xmila rexbil ral. Queꞌecraꞌ ta y queꞌecꞌmaꞌ ta. 3Wcꞌola jun wnak xtquixertzojbej, ixix cawra nebij tzra: —Nquecꞌatzina tzra Kjawal, caraꞌ tbij tzra y alnak nqueryalaꞌ ta. Caraꞌ xbij ela Jesús chca. 4Njelal jawra majoꞌn chek tcaraꞌ xbantaja, tzraꞌ nbantaj waꞌ cumplir jbitanak cana rmal profeta jcawra nbij: 5—Jeꞌ wnak jecꞌola chpam tnamet Sion cawra tbij chca: —Tetzꞌtaꞌ mpaꞌ, xpeta eRey, arjaꞌ nujach njelal prukꞌaꞌ Dios y majoꞌn nuyaꞌ kta rukꞌij, xe tzrij jun chꞌit bur tzꞌbul waꞌ. Jchꞌit bur cꞌcoꞌl na, ral jun bur iray ejkaꞌn, caraꞌ tbij chca. Caraꞌ bitanak cana rmal profeta. 6J-eꞌ cꞌa rdiscípulo Jesús xeba, xequebnaꞌ je xbix ela chca. 7Xequecꞌmaꞌ ta chꞌit bur rexbil ral. Jquetziak jaraꞌ xecwakbej, xetzꞌbeꞌa Jesús tzrij y xumaj binem. 8Congan e qꞌuiy wnak xecsoclaꞌ quetziak prubey Jesús y ecꞌo chic jleꞌ xectomlaꞌ pa ruxak tak palma y xqueyaꞌ prubey chkaꞌ. 9Je e nabyela chwech rexbil ja etren cana tzrij arj-eꞌ congan nquerak quechiꞌ y cawra necbij ra: —Dios koꞌat-oꞌ camic, xpeta Rlecꞌwal ja ojer rey David, arjaꞌ abnon bendecir, jaꞌ Cristo jpenak pnabiꞌ atet ja at Kajaw Dios. Koꞌat-oꞌ camic Dios jatcꞌola chcaj. Caraꞌ necbij. 10Tak xoca chpam tnamet Jerusalén xeyictaja tnamet per conjelal y cawra necbij ra: —¿Nak rbanic cꞌalaꞌ jacha xerkaja? caraꞌ necbij. 11—Jala Jesús je profeta ja aj Nazaret jcꞌola precwent Galilea, caraꞌ xbixa chca cmal wnak.
• • • • •
12Jaꞌ Jesús xoca chpam nimlaj templo rxin Dios y xumaj ta clasic conjelal jecꞌola chpam jquemjon cꞌyinem e quexbil chkaꞌ je lkꞌoy tak jeꞌ achnak. Je cmes je cꞌxoy tak pak xchꞌakij ptak ulew y caraꞌ xuban tzra chkaꞌ jeꞌ cchꞌacat je nquecꞌayina jeꞌ tzꞌquin rxin pjay.[image: 6.TIF] Jebnon tzra rtemplo Dios xe ccolibal elkoma, cara xbij Jesús.(Mt 21.12)

13Cawra xbixa chca: —Chpam rtzojbal Dios cawra tzꞌibtanak chpam: —Jwuchoch anen jaraꞌ banbal oración, caraꞌ nbij jaꞌ Dios tzrij rtemplo, per ixix ebnon tzra xe ccꞌolibal elkꞌomaꞌ, caraꞌ xbij jaꞌ Jesús chca. 14Ecꞌol cꞌa jeꞌ moyaꞌ y jeꞌ wnak e chꞌeꞌy xeꞌekaja ruqꞌuin Jesús chpam templo y arjaꞌ xerchumsaj. 15Je cjefe sacerdote e quexbil maestro je nquetijona cxin wnak tzrij rley Dios jtzꞌibtanak cana rmal Moisés, arj-eꞌ xquetzꞌet njelal jxuban Jesús jcongan nel ta awanm tzrij natzꞌet, y ecꞌola jleꞌ acꞌalaꞌ xeccꞌaxaj chkaꞌ jquemjon rakic quechiꞌ chpam templo, cawra necbij ra: —Dios koꞌat-oꞌ camic, xpeta Rlecꞌwal ja ojer rey David, caraꞌ necbij. Y congan xpeta cyiwal rmal je xquetzꞌet y jxeccꞌaxaj. 16Y cawra necbij chic tzra Jesús: —¿Le mtawcꞌaxaj cꞌa quemjon rbixic acꞌalaꞌ chawa? caraꞌ xecbij tzra. —Quenwcꞌaxaj ncꞌa per ixix ¿lmajoꞌn cꞌa jmul esiqꞌuin ta jawra jtzꞌibtanak cana chpam rtzojbal Dios? —Dios, jeꞌ acꞌalaꞌ e quexbil chꞌtak chꞌuchꞌaꞌ, atet ay-on pquechiꞌ jnecyabej akꞌij y kas tzꞌkat nqueban tzra, caraꞌ xbij Jesús chca. 17Cꞌjaraꞌ xeruyaꞌ cana y xba, xel ela chpam tnamet, xba pBetania y tzraꞌ xwar waꞌ.

• • • • •
18Jche rcab kꞌij rxin xinakꞌaꞌ xemloja Jesús chpam tnamet Jerusalén y xmajtaja rmal kꞌakꞌnic rpam. 19Y xutzꞌet pona jun mcaj higuera, chenkaj chibey cꞌo waꞌ y xba ruqꞌuin. Jcheꞌ nmajoꞌn rwech, nruyon oca ruxak, rmal cꞌaraꞌ tak cawra xbij Jesús tzra cheꞌ: —Nmajoꞌn xtcatwachin ta rxin junlic, caraꞌ xbij tzra y njaraꞌ hor xechkij kaja cheꞌ. 20J-eꞌ rdiscípulo congan xel ta canm tzrij je xquetzꞌet y cawra xeccꞌaxaj tzra: —¿Nak tzra cꞌalaꞌ, ntak xechkija alnak jcheꞌ? caraꞌ xeccꞌaxaj tzra. 21—Ne ktzij waꞌ je xtenbij chewa ra, wcꞌola yukbal ecꞌuꞌx ruqꞌuin Dios y wmajoꞌn nuban ta c-eꞌ ecꞌuꞌx jaraꞌ nquixecwina neban ixix ajniꞌ xenban anen tzra cheꞌ. Y mruyon ta jaraꞌ per nquixecwina chkaꞌ nebij tzra jun jyuꞌ la che nel ela y nerecꞌkaꞌ riꞌ pyaꞌ y ncaraꞌ nuban, nquixernimaj. 22Chka bechnak opech necꞌutuj chpam oración we ykula ecꞌuꞌx ruqꞌuin Dios che rcꞌutxic jaraꞌ nyataja chewa, caraꞌ xbixa chca rmal Jesús.
• • • • •
23Tak xeꞌekaja chpam tnamet xoca Jesús chpam nimlaj templo rxin Dios y xumaj ctojxic wnak. Kas remjon ctojxic tak xeꞌekaja cjefe sacerdote e quexbil principal-iꞌ rxin tnamet y cawra xeccꞌaxaj tzra: —¿Nak abanic atet tak amjon rbanic njelal jawrara jkamjon rtzꞌetic y nak yoyona chawa chnaban caraꞌ? 24—Anen chkaꞌ cꞌola quenwajoꞌ quencꞌaxaj chewa. We xtebij chwa je xtencꞌaxaj chewa, anen chkaꞌ quenbij chewa nak nbanic anen jnemjon rbanic njelal jawrara je emjon rtzꞌetic. 25Camic tbij chwa, je Juan Bautista ¿nak xyowa tzra jsamaj che nqueruban bautizar wnak, le Dios jcꞌola chcaj xyowa tzra o wxe wnak? caraꞌ xcꞌaxaxa chca rmal Jesús. Arj-eꞌ xquemaj tzij chbil tak quiꞌ: —We xtekbij tzra che Dios xyowa tzra, arjaꞌ nbij chka: —Wcaraꞌ ¿nak tzra cꞌaraꞌ mxenimaj ta? caraꞌ nbij chka ra. 26Y we xtekbij tzra che wnak xyowa tzra jaraꞌ nachquila xtbixa chka cmal wnak com chquewech arj-eꞌ Juan arjaꞌ jun profeta rxin Dios, caraꞌ necbij. 27Cawra xecbij tzra Jesús: —Majoꞌn kutkin ta nak xyowa tzra. —Anen chkaꞌ majoꞌn quenbij ta chewa nak nbanic jnemjon rbanic njelal jawrara je emjon rtzꞌetic.
• • • • •
28Jcamic ¿nak nechꞌob tzrij jawra cꞌambal tzij je xtenbij chewa ra? Cꞌola jun acha ecꞌola e c-eꞌ rlecꞌwal, arjaꞌ xba ruqꞌuin jun rlecꞌwal y cawra xbij tzra: —Wlecꞌwal, camic jat catesmaja chpam ntejcoꞌn, caraꞌ xbij tzra. 29—Mneꞌ, majoꞌn ngan quenba, caraꞌ xbij tzra redtaꞌ. Per tak xqꞌuisbena xtiꞌona ranm rmal, xuqꞌuex rnaꞌoj y xba psamaj. 30Jaꞌ ttixel xba chic ruqꞌuin jun rlecꞌwal, ajniꞌ xbij tzra jun chic rlecꞌwal nabey mul caraꞌ xbij chic tzra jun. Y jaꞌ rlecꞌwal cawra xbij tzra redtaꞌ: —Utz cꞌaraꞌ nedtaꞌ, quenba, caraꞌ xbij tzra per majoꞌn xba ta. 31Camic tbij chwa ¿nak chca ja e c-eꞌ alcꞌwalxelaꞌ xebnowa je nrajoꞌ ranm ttixel? caraꞌ xcꞌaxaj Jesús chca. —Jaraꞌ je xtzijona ruqꞌuin nabey mul, caraꞌ xecbij tzra. Cawra xbix chic chca rmal Jesús: —Ne ktzij waꞌ je xtenbij chewa ra, ja e mloy tak impuesto rexbil ixkiꞌ jlowloꞌ ccꞌaslemal arj-eꞌ nqueꞌoca chpam rgobierno Dios nabey mul chewech ixix. 32Caraꞌ quenbij chewa com Juan Bautista arjaꞌ xpeta, xucꞌut chewech nak kas mer rbeyal rxin Dios per ixix mxenimaj ta. Per e mloy tak impuesto rexbil ixkiꞌ jlowloꞌ ccꞌaslemal arj-eꞌ xecnimaj. Ixix mesque xetzꞌet chcaraꞌ xqueban per nmajoꞌn xtiꞌon ta ewanm rmal jewil emac, majoꞌn xeqꞌuex ta enaꞌoj, nmajoꞌn xenimaj ta Juan.
• • • • •
33Camic tewcꞌaxaj chic jun cꞌambal tzij je xtenbij chewa ra. Cꞌola jun ttixel cꞌola jun rchinoj, uva retcon chwech. Xukꞌat rij pqꞌuixton, xucꞌot jun jul chpam jabar nelsax waꞌ j-riꞌal uva. Chpam chnoj xuyic jun torre chnecꞌjeꞌa chajinel per rwáꞌ. Cꞌjaraꞌ xuyaꞌ pe kjonem chca jleꞌ ajsmajmaꞌ y jaꞌ xba chpam jun tnamet cꞌnat. 34Tak xe nnajin pchic tiemp je xtwachin waꞌ tejcoꞌn, arjaꞌ ecꞌola jleꞌ rmos xerutak ela cuqꞌuin ajsmajmaꞌ ja ekajyona ulew che nequecꞌmaꞌ rent. 35Je ekajyona ulew tak xeꞌekaja mos cuqꞌuin xequechap, jun xquechꞌay, jun xeccamsaj y jun chic xqueqꞌuiek tzan abaj. 36Jrajaw chnoj arjaꞌ ecꞌo chic jleꞌ rmos xerutak per más chna e qꞌuiy xerutak que chwech ajniꞌ xeba nabey mul, y ajniꞌ xbaꞌna chca jxeba nabey mul caraꞌ xbaꞌn chic chca arj-eꞌ chkaꞌ. 37Jrajaw chnoj tak xqꞌuisbena cꞌola jun rlecꞌwal xutak cuqꞌuin y cawra xbij kaja pranm: —Com jawra wlecꞌwal nqueban cꞌa waꞌ respetar, caraꞌ xbij. 38Tak xekaja rlecꞌwal cuqꞌuin jekajyona ulew j-eꞌ cawra xecbij chbil tak quiꞌ: —Jala acha noca prukꞌaꞌ julew com reherencia. Camic kcamsaj y noca pkakꞌaꞌ ajoj ja reherencia, caraꞌ xecbij. 39Cꞌjaraꞌ xquechap, xquelsaj ta chpam chnoj y xeccamsaj. Caraꞌ nbij jcꞌambal tzij. 40Camic tbij cꞌa chwa, jrajaw chnoj tak xtpeta ¿nak nuban cꞌaraꞌ chca je ekajyona chnoj nechꞌob ixix? caraꞌ xcꞌaxaxa chca rmal Jesús. 41—Arjaꞌ nmajoꞌn npoknaj ta jtzꞌit quewech jitzel tak wnak jnabij la, nquercamsaj y je rchinoj nuyaꞌ chic jmul pe kjonem chca jleꞌ chic ajsmajmaꞌ jcutkin nquetoj rent tak nerlaꞌ tiemp che nquetoj, caraꞌ xecbij tzra. 42Jaꞌ Jesús cawra xbij chic chca: —¿Lmajoꞌn cꞌa jmul esiqꞌuin ta chpam rtzojbal Dios jawra tzij? —Je bnoy jay cꞌola jun abaj majoꞌn cgan tzrij y necchꞌojquij per jaraꞌ abaj csan che rbanic jay, arjaꞌ más nim rukꞌij com arjaꞌ nechpowa jeꞌ esquin-al. Jaraꞌ samaj Kajaw Dios xebnowa y kas nel ta kanm tzrij tak nkatzꞌet, caraꞌ nbij. 43Rmal cꞌaraꞌ anen quenbij chewa, jgobierno rxin Dios nelsas na pnekꞌaꞌ ixix y nyaꞌa pquekꞌaꞌ jun chic tnamet jcutkin nquesmajij ch-utz cꞌaraꞌ necwachij na utzlaj tak achnak rxin Dios. 44Chka bechnak wnak xjunwaꞌ nutzꞌet abaj jxenbij chewa y xitzel ntzijona tzrij, jaraꞌ caraꞌ nuban ajniꞌ jun acha nchakꞌij rkan chwech jun abaj y nkꞌaja. Y achnak je nkꞌeꞌta tzij tzrij rmal abaj jxenbij chewa, jaraꞌ caraꞌ nuban ajniꞌ jun acha ntzaꞌk ta jun abaj tzrij y nchicaj riꞌ rmal, caraꞌ xbij jaꞌ Jesús chca. 45Je cjefe sacerdote e quexbil fariseo tak xeccꞌaxaj jcꞌambal tzij je xbij Jesús bien xchꞌobtaja cmal che j-eꞌ xebixa. 46Xcajoꞌ ta xquechap che nquecsaj pcars per xecxibej quiꞌ chquewech wnak com wnak necbij chJesús arjaꞌ profeta rxin Dios.
• • • • •

1Jaꞌ Jesús xumaj chic jmul tzij cuqꞌuin, xumaj chic rbixic jun cꞌambal tzij chca cawrara: 2—Jgobierno rxin chcaj caraꞌ rbanic ajniꞌ xuban jun rey, cꞌola jun rlecꞌwal xecꞌleꞌa y xuban jun nimlaj nimkꞌij rxin cꞌulbic. 3Xerutak jeꞌ rmos che csicꞌsic wnak je erebnon chic invitar tzra nimkꞌij per arj-eꞌ majoꞌn xcajoꞌ ta, majoꞌn cgan xepeta. 4Jaꞌ rey xerutak jleꞌ chic rmos y cawra xbij ela chca: —Cawra nebij chca wnak je enebnon chic invitar tzra nimkꞌij: —Quixjoꞌ. Xencamsaj wajquex y jleꞌ chic chcop jcongan e chakꞌ chic, nchumsan chic w-im rxin ncꞌaj kꞌij, caraꞌ tbij chca, caraꞌ xbij ela jaꞌ rey chca. 5Per jeꞌ wnak je erebnon invitar, tak xeꞌekaja mos cuqꞌuin, arj-eꞌ majoꞌn xequeyaꞌ ta cas y jwer xeba waꞌ. Jun xba pe tzꞌtoy rchinoj y jun chic xba chnerebnaꞌ jun rnegocio. 6Je jleꞌ chic xequechap mos y nlowloꞌ tak tzij xecbij chca y xeccamsaj. 7Jrey tak xekaja rbixic ruqꞌuin je xbantaja arjaꞌ congan xpeta ryiwal, xerutak ela rsoldado, xeccamsaj je camsanelaꞌ y xecporoj quetnamet. 8Cꞌjaraꞌ xbij chca rmos: —Xerlaꞌ hor che nbaꞌna cꞌulbic, chomtanak chic njelal. Jeꞌ wnak jxenuban invitar xmajoꞌn yatanak ta chca che nquepeta. 9Jneban camic, jax ptak bey, chka bechnak wnak opech newil queꞌebnaꞌ ta invitar chpam cꞌulbic, caraꞌ xbij ela chca. 10Xeꞌel ela rmos, xeba ptak bey, xequemol wnak, chka bechnak wnak opech, w-utz ccꞌaslemal o wmajoꞌn utz ta ccꞌaslemal. Caraꞌ xqueban, je wnak jxebaꞌna invitar xenoja chpam lwar jabar nbaꞌn waꞌ cꞌulbic. 11Per tak xpeta rey che nquerutzꞌet wnak je erebnon invitar cꞌola jun acha chquecjol mjaraꞌ ta tziak rxin cꞌulbic rucsan. 12Cawra xbixa tzra rmal rey: —Amigo ¿nak tzra tak xatoc ta waweꞌ per nmajoꞌn acsan ta atziak rxin cꞌulbic? Caraꞌ xbixa tzra, y nmajoꞌn xecney ta rutzij nak nbij. 13Jaꞌ rey xbij chca je nqueꞌilina cxin invitado: —Techpaꞌ jaꞌ acha, texmaꞌ rukꞌaꞌ rkan y tecꞌkaꞌ ela chpam nimlaj kꞌejkuꞌm. Nak xtqueba chpam jawra lwar ajniꞌla okꞌej xtqueban y neccachꞌchꞌej na rkan cakꞌ, caraꞌ nbij chca. 14Caraꞌ rbanic com e qꞌuiy wnak nquesiqꞌuisa per xme qꞌuiy ta nquechataja chquecjol. Caraꞌ jcꞌambal tzij xbij Jesús chca.
• • • • •
15J-eꞌ cꞌa aj fariseo xeba, xquechꞌob rij rwech nak nqueban tzra Jesús ch-utz cꞌaraꞌ chcꞌola jun tzij nel ta pruchiꞌ y jaraꞌ tzij necchapbej rxin. 16Y xequetak ta jeꞌ cdiscípulo e quexbil jleꞌ chic wnak jecꞌola chpam partido rxin Herodes, xeba ruqꞌuin Jesús. Tak xeꞌekaja ruqꞌuin cawra xecbij tzra: —Maestro, ajoj kutkin chatet nexte wjic natzꞌak tzij y chkaꞌ rubey Dios amjon rcꞌutic chkawech y nwen naban tzra rbixic. Ajoj kutkin jatet nmajoꞌn abar napitzꞌ waꞌ awiꞌcom atet majoꞌn jun utz y majoꞌn jun itzel ta natzꞌet. 17Camic tbij chka nak nachꞌob tzrij je xtekbij chawa ra: —Ja impuesto je ncꞌutuxa chka rmal César jnimlaj rey rxin Roma ¿lrubey cꞌaraꞌ che nkatoj owe mrubey ta? caraꞌ xeccꞌaxaj tzra. 18Per Jesús bien rutkin jlowloꞌ je ncajoꞌ nqueban tzra y cawra xbij chca: —Cacaꞌ eplaj ¿nak tzra tak newajoꞌ cneban probar? 19Tecꞌtuꞌ chenwech jun pak je ntojbexa impuesto, caraꞌ xbij chca. Y j-eꞌ xquecꞌut jun pak chwech. 20—¿Nak chuxin plaj cꞌola chwech jawra pak y nak chuxin biꞌaj tzꞌibtanak chwech chkaꞌ? caraꞌ xcꞌaxaj jaꞌ Jesús chca. 21—Rxin César, caraꞌ xecbij tzra. —Nak je rxin César tzra César tey-aꞌ waꞌ, je rxin Dios tzra Dios tey-aꞌ waꞌ, caraꞌ xbixa chca rmal Jesús. 22Congan xel ta canm tak xeccꞌaxaj je xbixa chca, xqueyaꞌ cana Jesús y xeba.
• • • • •
23Jaraꞌ mism kꞌij chkaꞌ ecꞌola jleꞌ saduceo xeba ruqꞌuin Jesús. J-eꞌ saduceo majoꞌn necnimaj ta che nquecꞌastaja cnomkiꞌ. Tak xeꞌekaja ruqꞌuin cawra xecbij tzra: 24—Maestro, Moisés arjaꞌ rbin cana chka chpam rtzojbal Dios, wcꞌola jun acha ncoma y nmajoꞌn jun rlecꞌwal necꞌjeꞌ cana, per wcꞌola jun ruchakꞌ o wrenmal ncꞌatzina che necꞌleꞌa ruqꞌuin jrexkayil jnecꞌjeꞌ cana. Arj-eꞌ tak necꞌjeꞌa jun clecꞌwal necbij tzra chꞌtacꞌal che rlecꞌwal jcamnak. 25Xqueban cꞌa jmul ecꞌola e wkuꞌ alxic chkacjol, jnabey wnak xecꞌleꞌa per xcoma y nmajoꞌn jun rlecꞌwal xecꞌjeꞌ cana. Je rcabal xecꞌleꞌa ruqꞌuin ixak jxecꞌjeꞌ cana. 26Ajniꞌ xuban nabey wnak caraꞌ xuban chic rcabal, xcam chic chwech jaꞌ ixak, caraꞌ xuban rox y ncaraꞌ xqueban che wkuꞌ, xecoma chwech ixak, nmajoꞌn clecꞌwal xecꞌjeꞌ cana. 27Tak xqꞌuisbena xcoma jaꞌ ixak chkaꞌ. 28Camic ¿nak nabij tzra atet? Tak xterlaꞌ kꞌij rxin che nquecꞌastaja chpam cmic ¿nak rechjil cꞌaraꞌ jaꞌ ixak chca e wkuꞌ alxic com xecꞌleꞌa ruqꞌuin che wkuꞌ? caraꞌ xeccꞌaxaj tzra. 29—Jala jnebij mrubey ta com ixix mchꞌobtanak ta ewmal nak kas mer nucꞌut rtzojbal Dios y nmajoꞌn chꞌobtanak ta ewmal chkaꞌ nak rbanic rpoder Dios. 30Caraꞌ quenbij chewa com tak nquecꞌastaja cnomkiꞌ jaraꞌ majoꞌn chic cꞌulbic chquij tzraꞌ, e ajniꞌ chic ángel rxin Dios jecꞌola chcaj. 31Jaꞌ Dios cꞌola rbin cana chewa chpam rtzojbal tzrij cꞌastajic cxin cnomkiꞌ ¿lmesiqꞌuin tcꞌa? cawra rbin cana: 32—Anen en Dios rxin Abraham, en Dios rxin Isaac, en Dios rxin Jacob, caraꞌ rbin cana. Tak caraꞌ nbij jaraꞌ ncꞌutbej chewech che arj-eꞌ mesque ecamnak chic per chwech Dios ecꞌasla, caraꞌ xbixa chca rmal Jesús. 33J-eꞌ cꞌa wnak xeccꞌaxaj je xbij Jesús y congan xel ta quecꞌuꞌx tzrij tijonem jnuyaꞌ.
• • • • •
34Tak xekaja rbixic cuqꞌuin aj fariseo che xtzꞌapixa quechiꞌ aj saduceo rmal Jesús arj-eꞌ xquemol quiꞌ y xeba ruqꞌuin. 35Tak xeꞌekaja ruqꞌuin cꞌola jun chca bien rtijon riꞌ tzrij rley Dios jtzꞌibtanak cana rmal Moisés y cꞌola jeꞌ achnak xcꞌaxaj tzra Jesús che nbanbej probar rxin, cawrara xcꞌaxaj: 36—Maestro ¿nak mandamiento rxin Dios jmás na nim rukꞌij chpam ley? caraꞌ xcꞌaxaj. Cawra xbixa tzra rmal Jesús: 37—Twaj-oꞌ Awajaw Dios tzra njelal acꞌuꞌx, twaj-oꞌ tzra njelal awanm y twaj-oꞌ chkaꞌ tzra njelal anaꞌoj. 38Ja cꞌa waꞌ nabey mandamiento y chkaꞌ más nim rukꞌij. 39Jrucab mandamiento xjunam ruqꞌuin, cawra nbij ra: —Ajniꞌ nawajoꞌ kaja awiꞌ ayon atet, caraꞌ cꞌa tebnaꞌ chca aprójimo queꞌawaj-oꞌ chkaꞌ, caraꞌ nbij. 40Jawra c-eꞌ mandamiento jxenbij chawa jaraꞌ kas mer rucꞌuꞌx njelal jtzꞌibtanak cana chpam ley y je njelal je ctzꞌiban cana jeꞌ profeta. Caraꞌ xbixa chca rmal Jesús.
• • • • •
41Je aj fariseo jquemlon quiꞌ chwech Jesús cawra xcꞌaxaj chca: 42—¿Nak nechꞌob ixix tzrij Cristo, nak che alcꞌwalxel nechꞌob ixix? caraꞌ xcꞌaxaj chca. —Rlecꞌwal ja ojer rey David, caraꞌ xecbij tzra. 43Jesús cawra xbij chic chca: —Wcaraꞌ nebij ¿nak tzra cꞌaraꞌ jaꞌ David, Wajaw nbij tzra Cristo? Jawra xbij tak xuban jmul rcꞌan rmal Espíritu Santo y cawra xbij ra: 44—Jaꞌ Kajaw Dios cawra xbij tzra Wajaw ra: —Catetzꞌbeꞌa waweꞌ pwejquenkꞌaꞌ, waweꞌ ncatecꞌjeꞌ waꞌ y quenuyaꞌ na pnakꞌaꞌ je nquetzelana awxin, caraꞌ xbij tzra. Caraꞌ rbin cana jaꞌ David. 45Jaꞌ David, Wajaw nbij tzra Cristo, tbij cꞌa chwa camic ¿nak tzra tak nbixa tzra Cristo che rlecꞌwal David? caraꞌ xcꞌaxaj Jesús chca. 46Next jun chca xecney ta rutzij, nmajoꞌn achnak xecbij tzra. Chkaꞌ jaraꞌ kꞌij xquemaj ta rij chmajoꞌn chic achnak neccꞌaxaj tzra com xnecxibej quiꞌ neccꞌaxaj chic jeꞌ achnak tzra.
• • • • •

1Cꞌjaraꞌ jaꞌ Jesús xumaj chic tzij cuqꞌuin wnak y cuqꞌuin rdiscípulo chkaꞌ, cawra xbij chca ra: 2—Jeꞌ maestro e quexbil fariseo arj-eꞌ yatanak chca che nquechꞌob chewech jley rxin Dios jtzꞌibtanak cana rmal Moisés. 3Wley rxin Dios nquecꞌut chewech tey-aꞌ ewexquin tzrij je njelal necbij chewa y tnimaj. Per mteban ta caraꞌ tzra ecꞌaslemal ixix ajniꞌ ccꞌaslemal j-eꞌ com j-eꞌ congan nquetzijona tzrij rley Dios per majoꞌn necnimaj ta je nbij. 4Caraꞌ cꞌa quenbij chewa com je nqueban tzra jtijonem je nqueyaꞌ caraꞌ ajniꞌ nmak tak ejkaꞌn necchomij y congan rejlal, congan pen rejkxic y nqueyaꞌ chquij wnak, per j-eꞌ next cꞌa nquechap jtzꞌit ejkaꞌn tzra rwáꞌ quekꞌaꞌ. 5Per jachnak nqueban xpor interés nqueban waꞌ, je ncajoꞌ kas utz nquetzꞌeꞌta cmal wnak. Ajniꞌ tzra je nqueyaꞌ chqueplaj ruqꞌuin chquekꞌaꞌ jtzꞌibtanak rtzojbal Dios chwech jaraꞌ más chna nmak nqueban tzra. Caraꞌ nqueban tzra ch-utz cꞌaraꞌ neccꞌutbej chquewech wnak chmás chna e utzlaj tak wnak. Y jun chic je nqueban, kas congan retzꞌbalil ruchiꞌ quetziak, más chna nmak tak fleco nqueyaꞌ chuchiꞌ. 6Ajniꞌ tzra chkaꞌ tak nquebaꞌna invitar chpam nmak tak w-im congan nel ta quecꞌuꞌx tzrij jeꞌ tzꞌulbal jmás nmak tak rukꞌij y caraꞌ nqueban chkaꞌ tak nqueba ptak jay rxin molbal riꞌil jabar ncꞌaxax waꞌ rtzojbal Dios. 7Ajniꞌ tzra tak nquebina ptak qꞌuebal congan nel ta quecꞌuꞌx tzrij che nquebaꞌna saludar y tak —Maestro, Maestro, nbixa chca cmal wnak. 8Per ixix mteban ta caraꞌ jcongan xteꞌl ta ecꞌuꞌx tzrij je nbixa maestro chewa com xjun jaꞌ Maestro ewxin jaraꞌ Cristo, y ixix ix alxic ixconjelal. 9Com xjun Ttixel ewxin jcꞌola chcaj rmal cꞌaraꞌ tak quenbij chewa chkaꞌ che next jun xtbij ta Ttixel tzra jun wnak waweꞌ chwech ruchꞌlew. 10Chkaꞌ mtel pta congan ecꞌuꞌx tzrij je nbixa jefe chewa com xjun Jefe ewxin jaraꞌ Cristo. 11Jchecjol ixix, je noca ilinel ewxin jaraꞌ más nim rukꞌij. 12Nak jun xrukꞌij nuyaꞌ kaja ruyon jaraꞌ nerlaꞌ na jun kꞌij tak xtekaja, y achnak jun nuban chꞌit coꞌl jaraꞌ nerlaꞌ na jun kꞌij tak xtiyaꞌ na rukꞌij. 13Per congan lowloꞌ chewa ixix je ix maestro rxin rley Dios jtzꞌibtanak cana rmal Moisés, y chewa ixix je ix aj fariseo, cacaꞌ eplaj com ixix nquixtajina netzꞌapij quebey wnak chquewech ch-utz cꞌaraꞌ mtqueꞌoca chpam gobierno je rxin chcaj. Next cꞌa ixix ta ixocnak ta chpam y nexte neyaꞌ cꞌas chca wnak jcꞌola cgan nqueꞌoca chpam. 14Congan lowloꞌ chewa ixix je ix maestro y chewa ixix je ix aj fariseo, cacaꞌ eplaj com ixix kas bien kꞌalaj chewech tak nemaj chca melcaniꞌ tak ixkiꞌ chꞌtak jeꞌ cuchoch, neban nmak tak oración per xpor interés tak neban. Rmal cꞌaraꞌ tak quenbij chewa, tak xtekꞌaꞌta tzij chewij más chna jun nimlaj lowloꞌ xtetaj na. 15Congan lowloꞌ chewa ixix je ix maestro y chewa ixix je ix fariseo, cacaꞌ eplaj com ixix congan necsaj echukꞌaꞌ nquixba nat nkaj che rchꞌaquic jun wnak che noca ewexbil chpam ereligión, per tak ewexbil chic xmás chna rlecꞌwal diablo noc waꞌ que chewech ixix rmal jtijonem neyaꞌ tzra. 16Congan lowloꞌ chewa com ixix ix cꞌmoy tak bey cxin wnak per xe ix moyaꞌ com ixix cawra tijonem neyaꞌ chca: —Tak naban jun juramento, wnanataj santlaj rtemplo Dios che rbixic jaraꞌ majoꞌn ncꞌatzin ta chnaban cumplir jnatzujuj chpam juramento, per wnanataj oro jcꞌola chpam santlaj templo jaraꞌ pors naban cumplir jnatzujuj, caraꞌ tak wan nebij. 17Ixix je ix moyaꞌ, xe ix necnak tak wnak. ¿Lme wutkin tcꞌa jsantlaj templo jaraꞌ más chna nim rukꞌij chwech oro jcꞌola chpam templo? Com j-oro we mquita chpam santlaj templo cꞌo waꞌ xjunam taraꞌ ruqꞌuin chka bechnak oro. 18Jun chic chkaꞌ jnecbij cawrara: —Wnanataj altar che rbixic jun juramento jaraꞌ majoꞌn kas ta ncꞌatzina chnaban cumplir jnatzujuj, per wnanataj ofrenda je nyaꞌa pe rwáꞌ altar jaraꞌ npors naban cumplir jnatzujuj, caraꞌ tak wan nebij chkaꞌ. 19Xe ix moyaꞌ, xe ix necnak tak wnak. ¿Lmajoꞌn cꞌa ewutkin ta je altar jaraꞌ más chna nim rukꞌij chwech ofrenda je nyaꞌa pe rwáꞌ? Com ofrenda che mquita pe rwáꞌ altar nyaꞌ waꞌ xjunam taraꞌ ruqꞌuin chic jeꞌ nicꞌaj. 20Rmal cꞌaraꞌ anen quenbij chewa, wnanataj altar che rbixic jun juramento jaraꞌ mruyon ta altar nanataj per nrexbil ofrenda nanataj jcꞌola pe rwáꞌ. 21Chkaꞌ wnanataj santlaj templo che rbixic juramento jaraꞌ mruyon ta santlaj templo nanataj per nrexbil Dios nanataj jrebnon ruchoch tzra santlaj templo. 22Chkaꞌ wnanataj caj che rbixic jun juramento jaraꞌ mruyon ta caj nanataj per nrexbil rtzꞌulibal Dios jnimlaj Rey nanataj, y chkaꞌ nrexbil Dios nanataj jnetzꞌbeꞌa chwech rtzꞌulibal. 23Congan lowloꞌ chewa ixix je ix maestro y chewa ixix ix aj fariseo, cacaꞌ eplaj com ixix congan necsaj echukꞌaꞌ che ryaꞌic eprimicia per cꞌcꞌo na más nbij rley Dios chneban jmás ncꞌatzina chneban per jaraꞌ majoꞌn ebnon ta. Congan neykeꞌa ewanm chneyaꞌ eprimicia, neyaꞌ jleꞌ ichaj ajniꞌ menta, ajniꞌ anís y ajniꞌ comino, per je rbeyal rxin Dios jaraꞌ majoꞌn ebnon ta, majoꞌn nepoknaj ta quewech wnak y majoꞌn neban ta cumplir jnetzujuj chkaꞌ. Per jaraꞌ ne ncaꞌtzin waꞌ chneban cumplir y ne ncꞌatzina chkaꞌ chmajoꞌn netenbaꞌ ta ryaꞌic eprimicia. 24Ixix je ix cꞌmoy tak bey cxin wnak per xe ix moyaꞌ. Je emjon rbanic ajniꞌ nuban jun acha remjon w-im y cꞌola jun chꞌit us xekaja chpam jremjon rtijic, y xekaja chpam chkaꞌ jun camello. Jaraꞌ acha xlatzꞌuj cana chꞌit us per nmajoꞌn naraꞌ xbij ta ranm che nelsaj ela jnimlaj camello, y nmajoꞌn xunaꞌ ta xba chukul. 25Congan lowloꞌ chewa ixix je ix maestro y chewa ixix je ix fariseo, cacaꞌ eplaj com congan necsaj echukꞌaꞌ che rchꞌajic rij tak plato y rij tak vas chkaꞌ per ptak ewanm ncaraꞌ rbanic ajniꞌ jun vas ncongan tzꞌil cꞌola chpam com nojnak jeꞌ achnak chpam jxewelkꞌan ta com ix ajmund. 26Fariseos, ixix xe ix moyaꞌ, kas ncꞌatzina neban nabey mul mtewelkꞌaj xta jeꞌ achnak jneyaꞌ chpam vas y chpam jeꞌ plato ch-utz cꞌaraꞌ jrij ne ktzij waꞌ chchꞌajchꞌoj. 27Lowloꞌ chewa ixix je ix maestro rxin ley y chewa ixix je ix fariseo, cacaꞌ eplaj com ixix ix junam ruqꞌuin panteón cxin cnomkiꞌ ne bien kꞌoman rij y ncongan wen ntzꞌeꞌta, per xnojnak cbakil cnomkiꞌ chpam y congan rechwil. 28Ncaraꞌ cꞌa ebanic ixix chkaꞌ, nekꞌalsaj ewiꞌ chquewech wnak chcongan ewcꞌan rbeyal chwech Dios per jewanm jaraꞌ nojnak rtzilal chpam che mquita caraꞌ mquita neban cacaꞌ eplaj. 29Lowloꞌ chewa ixix je ix maestro y chewa ixix je ix fariseo, cacaꞌ eplaj com ixix neban rbanic je cpanteón e ojer tak profeta y newek jeꞌ lwar abar nquenatax waꞌ jleꞌ chic wnak je xqueban rbeyal chwech Dios 30y cawra nebij ra: —Jeꞌ ktiꞌt kawmaꞌ ojer arj-eꞌ xeccamsaj jeꞌ profeta per wexte okcꞌola ajoj tzraꞌ mquita xokotreꞌa chquij che ccamsic, caraꞌ nebij. 31Tak nebij: —Ktiꞌt kawmaꞌ xecamsana jeꞌ profeta, jaraꞌ cꞌa nyowa testig chewij che ix calcꞌwal jxecamsana cxin jeꞌ profeta. 32Camic quenbij chewa, tecꞌsaꞌ cꞌa rbanic jquetcon cana ewtiꞌt ewmaꞌ ojer. 33Congan ix itzel tak wnak, ix ajniꞌ ix itzel tak cmetz. ¿Nak tzra xtetoꞌ ewiꞌ jche mquita xtkꞌeꞌta tzij chewij che nquixtaꞌk ela pkꞌakꞌ? 34Rmal cꞌaraꞌ tak quenbij chewa che ecꞌola wnak quenutak ta checjol ajniꞌ chca jeꞌ profeta y ajniꞌ chca jleꞌ chic wnak je xruyon rnaꞌoj Dios nquecsaj y ajniꞌ chca jeꞌ maestro. Jneban chca ixix, ecꞌola chca nqueꞌerip chwech cruz, nqueꞌecamsaj, y ecꞌola chca nqueꞌechꞌay ptak jay rxin molbal riꞌil jabar nemol waꞌ ewiꞌ che rcꞌaxic rtzojbal Dios y nqueꞌesaluj ela. Qꞌuiy tnamet nquekꞌax waꞌ ewmal y nquixetrena chquij che nqueꞌesaluj. 35Caraꞌ xtbantaja ch-utz cꞌaraꞌ chewij ixix nekaj waꞌ rtojic quecmic conjelal jeꞌ wnak je xqueban rbeyal chwech Dios je ecamsan ta chwech ruchꞌlew. Kas nabey mul Abel xcamsasa, jxuban rbeyal chwech Dios, y je xqꞌuisbena je xcamsasa jaraꞌ Zacarías, rlecꞌwal Berequías. Jaꞌ Zacarías xcamsasa cmal ewtiꞌt ewmaꞌ y je xcamsas waꞌ checjol santlaj templo y altar. 36Ne ktzij waꞌ je xtenbij chewa ra, njelal je cꞌjaꞌ xenbij kaja chewa, je rtojic chewij ixix nkaj waꞌ je ix tnamet Israel. 37Ixix je ix tnamet Jerusalén, anen congan quenbisona ewmal. Jeꞌ profeta rxin Dios xe nqueꞌecamsaj. Je jleꞌ chic ajsmajmaꞌ rxin Dios je nquetaꞌka ewqꞌuin xe nqueꞌeqꞌuiek tzan abaj. Anen qꞌuiylaj mul xenwajoꞌ ta xixnutoꞌ ta ajniꞌ nuban jun ecꞌ nquerumol chꞌtak ral xeꞌ rpam per ixix majoꞌn xewajoꞌ ta. 38Camic bien tewcꞌaxaj je xtenbij chewa ra, je etnamet rexbil etemplo jcꞌola chpam, jaraꞌ y-on cchic rmal Dios, lowloꞌ nebaꞌn na tzra y netleꞌ cana. 39Caraꞌ quenbij chewa com camic majoꞌn chic nutzꞌet ta riꞌ kawech ewqꞌuin, cꞌjaraꞌ nutzꞌet chic jmul riꞌ kawech ewqꞌuin tak xterlaꞌ kꞌij tak cawra nebij chic chwa ra: —Bendecido Cristo jpenak prubiꞌ Kajaw Dios, caraꞌ nebij chwa. Caraꞌ xbij Jesús chca.

1Cꞌjaraꞌ xel ta Jesús chpam nimlaj templo rxin Dios, kas remjon binem tak xekiꞌl oca rdiscípulo ruqꞌuin y cawra xecbij tzra: —Tetzꞌtaꞌ mpaꞌ jeꞌ jay rxin templo, kas kꞌaxnak wen rbanic bnon, caraꞌ xecbij tzra. 2Jesús cawra xbij chca: —Je emjon rtzꞌetic camic ixix, jalaꞌ templo nerlaꞌ na jun kꞌij tak nyojtaj na njelal, per nmajoꞌn chic abaj xtreklaꞌ xta riꞌ, caraꞌ xbixa chca. 3Jaꞌ Jesús tzꞌbula pe rwáꞌ chꞌit jyuꞌ rbin-an Olivo y ecꞌola nicꞌaj rdiscípulo xecyonaj quiꞌ ruqꞌuin y cawra xeccꞌaxaj tzra: —Tbij chka ¿nak kꞌij nbantaja jxabij kaja chka? Chkaꞌ ¿nak rital nwankera je ncꞌutbej che xyamer ncatemloj pchic jmul y tak xtetzꞌkata tiemp je rxin rwech ruchꞌlew? caraꞌ xeccꞌaxaj. 4Jesús cawra xbij chca: —Kas tebnaꞌ cwent ewiꞌ, majoꞌn jun xtquixebnowa engañar. 5Caraꞌ quenbij chewa com e qꞌuiy wnak nquepe na jeꞌa, xqueyon kaja nquecsaj quiꞌ che e Cristo, cawra necbij chca wnak: —Anen en Cristo, caraꞌ necbij chca y e qꞌuiy wnak nquequeban engañar. 6Cꞌola nmak tak chꞌoj xtbaꞌna njelal nat nkaj per tak xtekaja rbixic ewqꞌuin mtexibej ta ewiꞌ rmal com ne ncꞌatzin waꞌ che nbantaja cumplir njelal jawrara, per jaraꞌ me rqꞌuisbal ta rwech ruchꞌlew. 7Caraꞌ quenbij chewa com cꞌola jeꞌ tnamet xtyictaj na tzrij jleꞌ chic tnamet, chkaꞌ jeꞌ gobierno nyictaja tzrij jleꞌ chic gobierno. Chkaꞌ cꞌola nmak tak lowloꞌ xtwanker na ptak jeꞌ lwar ajniꞌ nmak tak wyejal, nmak tak yubil y jeꞌ nmak tak cbarkan. 8Njelal jawrara xe nmajbexa rij nmak tak lowloꞌ. 9Ixix nquixjaꞌch na pquekꞌaꞌ wnak che nbaꞌna lowloꞌ chewa y nquixcamsas na. Xitzel nquixtzꞌeꞌta cmal wnak jecꞌola chpam njelal nación per nmal anen tak caraꞌ xtbaꞌna chewa. 10Chpam jaraꞌ tiemp e qꞌuiy wnak xtqueyaꞌ cana yukbal quecꞌuꞌx jcꞌola wqꞌuin y ecꞌola jeꞌ quexbil nquequejach pquekꞌaꞌ je nquetzelana cxin, xitzel chic nquetzꞌet jeꞌ chbil tak quiꞌ. 11Y e qꞌuiy wnak newanker na e profeta nbixa chca, per me ktzij ta che e profeta y e qꞌuiy wnak nquequeban engañar. 12Je rtzilal ajniꞌla xtba más pnim y rmal jcongan rtzilal nbaꞌna xe rmal cꞌaraꞌ tak e qꞌuiy wnak nqꞌuisa ojben riꞌil jcꞌola ptak canm. 13Per conjelal je xtquecochꞌ quewech chpam jlowloꞌ y nmajoꞌn nqueyaꞌ cta yukbal quecꞌuꞌx wqꞌuin arj-eꞌ nquewil totanem rxin Dios. 14Jutzlaj tzij jnecꞌmon ta tzrij gobierno rxin chcaj jaraꞌ nel na rbixic njelal nat nkaj y njelal rwech ruchꞌlew nekaj waꞌ. Njelal nekaj waꞌ rbixic ch-utz cꞌaraꞌ neccꞌaxaj wnak jecꞌola chpam njelal nación. Cꞌjaraꞌ xtpeta rqꞌuisbal rwech ruchꞌlew. 15Rmal cꞌaraꞌ quenbij chewa, kas terkaja pnewáꞌ jbitanak cana ojer rmal profeta Daniel. Je xbij Daniel chnerlaꞌ na jun kꞌij tak npeta jun jmás chna itzel ntzꞌeꞌta rmal Dios. Tak npeta jaraꞌ npeꞌa chpam lwar santo y congan cmic nuban. (Je nquesiqꞌuina jawra tzij kas tquewsaj bien cnaꞌoj tzrij.) 16Jaraꞌ tak xtetzꞌet chpaꞌl chic chpam lwar santo, jneban jixcꞌola chpam departamento Judea quixnanmaja, twiwaj ewiꞌ ptak cꞌchelaj. 17Jixcꞌola pe rwáꞌ terraza quixnanmaja chkaꞌ, mtquixkaj pe chta ptak ewuchoch che rlisic emibil. 18Y jixcꞌola ptak echinoj quixnanmaja chkaꞌ, mtquixemloj pe chta pnewuchoch che rcꞌamric echquet. 19Anen congan quenpoknaj quewech ixkiꞌ jqꞌuemjana tecꞌjeꞌa chꞌtak cal tzraꞌ, chkaꞌ jecꞌola quechꞌuchꞌ chquekꞌaꞌ. 20Tcꞌutuj tzra Dios che me pretiemp ta tew tak xterlaꞌ kꞌij che nquixnanmaja y me chpam ta xlanbal kꞌij chkaꞌ. 21Caraꞌ quenbij chewa com cꞌola jun nimlaj lowloꞌ npe na per ncongan nim. Ajruꞌ tiemp wankersan ta rwech ruchꞌlew per nmajoꞌn jun lowloꞌ penak ta más ta nim que chwech jawrara jnemjon rbixic chewa y nmajoꞌn chic jun xtpe xta más chta nim. 22Xerwaraꞌ, xpajtala tiemp. Je che mquita pajtala tiemp nmajoꞌn wnak xtutoꞌ ta riꞌ chpam. Per cmal wnak jerech-on Dios rmal cꞌaraꞌ tak pajtala tiemp. 23Wcꞌola jun xtbij chewa che: —Xpeta Cristo, waweꞌ cꞌo waꞌ, wcaraꞌ nbij, mtenimaj ta. Owe nbij chewa: —Calaꞌ cꞌo waꞌ, wcaraꞌ nbij, chkaꞌ mtenimaj ta. 24Caraꞌ quenbij chewa com ecꞌola wnak nquepe na, jleꞌ necbij che e Cristo, jleꞌ chic necbij che e profeta rxin Dios per me ktzij ta necbij. Arj-eꞌ cꞌola nmak tak milagro xtqueban, xe jtzꞌit ncajoꞌ che nquequeban engañar wnak jech-on rmal Dios per jaraꞌ mesquier xtquequechꞌec ta. 25Bien tebnaꞌ cwent ewiꞌ chwech jawra com xenyaꞌ pona rbixic chewa. 26Rmal cꞌaraꞌ quenbij chewa, wecꞌola nquebina chewa: —Joꞌ, xpeta Cristo, chpam jun tenlic lwar cꞌo waꞌ, wcaraꞌ necbij me tquixba ta. O wnecbij chewa: —Joꞌ, chpam jun cuarto rwiwan waꞌ riꞌ, wcaraꞌ necbij mtenimaj ta chkaꞌ. 27Caraꞌ quenbij chewa com ajniꞌ nuban caypaꞌ, tak nuqꞌuiek riꞌ chcaj chkabar tzraꞌ ntzꞌeꞌt waꞌ, y caraꞌ cꞌa tzra Rlecꞌwalxel jxoca alxic cuqꞌuin wnak tak xtpet chic jmul waweꞌ chwech ruchꞌlew, jaraꞌ majoꞌn che mquita xttzꞌeꞌta njelal lwar. 28Je juicio npors nkaj tna ajniꞌ nqueban cꞌuch, xabar tzraꞌ cꞌo waꞌ jeꞌ camnak chcop tzraꞌ nqueꞌekaj waꞌ.

29Chek xtkꞌaxa njelal jawra lowloꞌ cꞌjaraꞌ majoꞌn chic ncaꞌy ta rwech kꞌij, noca kꞌejkuꞌm y majoꞌn chic chkaꞌ ncaꞌy ta rwech icꞌ. Jeꞌ chꞌumil nquetzaꞌk tna y jeꞌ nmak tak poder rxin caj nsiꞌl na. 30Cꞌjaraꞌ cꞌola jun rital nwankera chcaj, jaraꞌ rital Rlecꞌwalxel jxoca alxic cuqꞌuin wnak. Je wnak jecꞌola chpam njelal tnamet waweꞌ chwech ruchꞌlew arj-eꞌ nquemaj na jun nimlaj bis, nquetzꞌet na je Rlecꞌwalxel jxoca alxic cuqꞌuin wnak, arjaꞌ penak cꞌmon ta rmal jleꞌ sutzꞌ, najniꞌla jun nimlaj poder cꞌo chic prukꞌaꞌ y congan nim chic rukꞌij. 31Cꞌo cꞌa jun trompeta ncꞌaxax na congan nim rukul, jaraꞌ nquertakbej ela jeꞌ r-ángel che nqueba, nqueꞌequemloꞌ jeꞌ wnak jerech-on, per ne chwech njelal ruchꞌlew nqueba waꞌ che cmolic y next jun lwar mquita xtqueꞌekaj waꞌ che cmolic. 32Camic tewsaj cꞌa enaꞌoj tzrij jun cheꞌ higuera, jaraꞌ ncꞌambej tzij chewech. Jaꞌ higuera tak npulina ruxak cꞌola chꞌtak rukꞌaꞌ nwankera ruqꞌuin jeꞌ ruxak chkaꞌ, jaraꞌ rital nucꞌut chewech che xyamer retiemp cꞌten. 33Caraꞌ cꞌa tzra chkaꞌ tak xtemaj rtzꞌetic njelal je cꞌjaꞌ xenbij kaja chewa, jaraꞌ rital nucꞌut chewech che xchenkaj chic cꞌo waꞌ kꞌij jxewcꞌaxaj chwa, me cꞌnat ta cꞌo chwaꞌ. 34Ne ktzij waꞌ je xtenbij chewa ra, je tnamet Israel arj-eꞌ qꞌuecꞌo na tak nbantaja cumplir njelal jawrara, majoꞌn chuptanak ta quewech. 35Jcaj ruqꞌuin rwech ruchꞌlew jaraꞌ xe nchuptaja rwech per ntzojbal anen jaraꞌ majoꞌn nchuptaj ta rwech, majoꞌn ra mquita xtbantaja cumplir. 36Per nmajoꞌn jun wnak ojtakyona kas mer kꞌij y kas mer hor je xtbantaja next cꞌa jeꞌ ángel chkaꞌ jecꞌola chcaj, xruyon Nedtaꞌ Dios ojtakyona. 37Xerwaraꞌ, ajniꞌ xbantaja pretiemp Noé ojer caraꞌ cꞌa xtbantaj chic chkaꞌ tak xtpet chic jmul waweꞌ chwech ruchꞌlew je Rlecꞌwalxel jxoca alxic cuqꞌuin wnak. 38Caraꞌ quenbij chewa com pretiemp Noé, tak qꞌuemjana tpeta nimlaj kꞌjaljab jeꞌ wnak xe w-im elnak ta quecꞌuꞌx tzrij ruqꞌuin jeꞌ cꞌulbic y njaraꞌ quemjon rbanic tak xoca Noé chpam barc. 39J-eꞌ cꞌa wnak nmajoꞌn xquechꞌob ta jpenak chquij, cꞌjaraꞌ xchꞌobtaja cmal tak xpeta nimlaj kꞌjaljab chquij, congan lowloꞌ xbaꞌna chca rmal yaꞌ y xqꞌuis kaja quexlaꞌ conjelal. Y caraꞌ cꞌa tzra chkaꞌ Rlecꞌwalxel jxoca alxic cuqꞌuin wnak tak xtpet chic jmul waweꞌ chwech ruchꞌlew, cꞌjaraꞌ nquenaꞌ wnak tak xtpeta. 40Tak xterlaꞌ riꞌ tiemp e c-eꞌ ach-iꞌ xjun ecꞌo waꞌ pe chnoj, jun necꞌmar ela y jun ncanaj cana. 41Chkaꞌ e c-eꞌ ixkiꞌ xjun ecꞌo waꞌ quemjon rij c-em, jun necꞌmar ela y jun ncanaj cana. 42Rmal cꞌaraꞌ quenbij chewa, quixcꞌascꞌata com anen je en Ewajaw, majoꞌn ewutkin ta nak kꞌij xtquenmloj pchic jmul. 43Per bien tey-aꞌ ewexquin tzrij je xtenbij chewa ra, jun rajaw jay tak nbaꞌna alakꞌ ruqꞌuin, wext rutkin nak hor nekaja elkꞌom ruqꞌuin chakꞌaꞌ jaraꞌ nechjalbej ruchoch, ncꞌascꞌata y majoꞌn nuyaꞌ ta cꞌas tzra elkꞌom che noca pruchoch. 44Rmal cꞌaraꞌ quenbij chewa, ne ncꞌatzin waꞌ che nquixcꞌascꞌata ixix chkaꞌ com je Rlecꞌwalxel jxoca alxic cuqꞌuin wnak arjaꞌ chek qꞌuenjlal xtpet chic jmul chpam hor jmajoꞌn echꞌbon ta ixix.
• • • • •
45Techꞌboꞌ cꞌa bien je xtenbij chewa, je chca jeꞌ ajsmajmaꞌ ¿achnak nebnowa cumplir je nbixa chca cmal cpatrón, e achnak wen cnaꞌoj? Ajniꞌ tzra jun patrón tak cꞌola jun ajsmajmaꞌ ruqꞌuin y nuyaꞌ rsamaj che npeꞌa chquij jleꞌ chic ajsmajmaꞌ chneruban cwent y nuyaꞌ queway tak ncꞌatzina chca. 46Ajniꞌla quicotemal tzra ajsmajmaꞌ remjon rij samaj jbin cana tzra tak xterkaja rpatrón ruqꞌuin. 47¿Nak nuban patrón? Jaraꞌ nnujach waꞌ prukꞌaꞌ njelal rmibil jcꞌola ruqꞌuin che npeꞌa tzrij. 48Per we ajsmajmaꞌ xitzel rnaꞌoj y we xcawra nbij kaja pranm: —Nak lkꞌij npeta npatrón, 49y wnumaj cchꞌayic jeꞌ ajsmajmaꞌ, y wxe w-im y ruqꞌuin tjoj yaꞌ nuban cuqꞌuin kꞌabrelaꞌ, 50wex caraꞌ nuban nerlaꞌ na jun kꞌij tak qꞌue xtunaꞌ xterkaja rpatrón y nmajoꞌn nak rnaben. 51Je ajsmajmaꞌ ajniꞌla jun nimlaj lowloꞌ xtutaj prukꞌaꞌ rpatrón y ntaꞌk ela chpam lwar abar ecꞌo waꞌ wnak xcacaꞌ queplaj. J-eraꞌ wnak ajniꞌla okꞌej xtqueban chpam jaraꞌ lwar y neccachꞌchꞌej na rkan cakꞌ.
• • • • •
25
1Je chpam jaraꞌ tiemp jgobierno rxin chcaj caraꞌ rbanic ajniꞌ nqueban e ljuj kꞌpojaꞌ. Arj-eꞌ com cꞌola jun cꞌulbic nbaꞌna xquecꞌom ela ccandil che jujnel, xeba che rcꞌulic acha jnecꞌleꞌa. 2E j-oꞌ congan cnaꞌoj per e j-oꞌ chic me caraꞌ ta. Arj-eꞌ xmajoꞌn nquechꞌob ta 3com mqꞌuiy ta aceite quecꞌmon ela jnutaj candil chnetzjeꞌa. 4Per jeꞌ kꞌpojaꞌ jcongan cnaꞌoj arj-eꞌ xquecꞌom ela jleꞌ chic aceite rxin candil. 5Jacha jnecꞌleꞌa majoꞌn xpeta chanim rmal cꞌaraꞌ xemajtaja rmal wram che ljuj y xewara. 6Per ptak ncꞌaj akꞌaꞌ cꞌola jun kul xeccꞌaxaj cawra nbij: —Camic xpeta jacha jnecꞌleꞌa, quixel ta trecꞌluꞌ, caraꞌ nbij. 7Xeyictaja che ljuj kꞌpojaꞌ, xquemaj rchumsic ccandil. 8J-eꞌ kꞌpojaꞌ jmajoꞌn qꞌuiy ta aceite cuqꞌuin arj-eꞌ cawra xecbij chca kꞌpojaꞌ jcongan cnaꞌoj: —Ntak ncoma rwech kcandil, tey-aꞌ jleꞌ kaceite, caraꞌ xecbij chca. 9—Mneꞌ, mal-il majoꞌn xtokruban ta ajoj we tkayaꞌ jtzꞌit ewxin. Jneban camic, jax abar ncꞌayix waꞌ, tzraꞌ elkꞌoꞌ waꞌ ewxin, caraꞌ xbixa chca. 10Caraꞌ xqueban, xeba che rlokꞌic aceite. Kas ebnak tak xerkaja jacha jnecꞌleꞌa, xoca pjay jabar nbaꞌn waꞌ w-im rxin cꞌulbic e rexbil jecꞌola list che rcꞌulic y xtzꞌapixa chijay. 11Je jleꞌ chic kꞌpojaꞌ jebnak arj-eꞌ xemloj ta. Tak xeꞌerkaja cawra xecbij ra: —Kajaw, Kajaw, tejkaꞌ chijay chkawech, caraꞌ xecbij tzra. 12Per cawra xbixa chca rmal acha: —Ne ktzij waꞌ quenbij chewa, majoꞌn wutkin ta ewech, caraꞌ xbixa chca. 13Rmal cꞌaraꞌ quenbij chewa, quixcꞌascꞌata com majoꞌn ewutkin ta nak kꞌij y nak hor xtpet chic jmul Rlecꞌwalxel jxoca alxic cuqꞌuin wnak. 14Quixcꞌascꞌata perc jgobierno rxin chcaj caraꞌ rbanic ajniꞌ xuban jun acha tak qꞌuemjana tba pe viaje, arjaꞌ xersiqꞌuij je rmos. Tak xeꞌekaja ruqꞌuin xumaj rjachic rmibil pquekꞌaꞌ jnecbanbej cana rnegocio. 15Jun, j-oꞌ mil ctzal xuyaꞌ cana tzra, jun chic, c-eꞌ mil xuyaꞌ cana tzra y jun chic jun mil xuyaꞌ cana tzra. Ajniꞌ nquecwina necsmajij xjaraꞌ xuyaꞌ cana chca che jujnel. Cꞌjaraꞌ xba pe viaje. 16Je y-on cana j-oꞌ mil ctzal tzra, arjaꞌ xba, xumaj rsamajxic pak y xuchꞌec j-oꞌ mil ctzal tzrij. 17Y caraꞌ xuban chkaꞌ je y-on c-eꞌ mil ctzal tzra, c-eꞌ mil xuchꞌec tzrij chkaꞌ. 18Per je y-on jun mil ctzal tzra, arjaꞌ xba, xucꞌot jun jul y tzraꞌ xwiwaj waꞌ pak je y-on cana tzra rmal rpatrón. 19Tak xba jun tiemp tzra per jun tiemp nim, j-eraꞌ mos xemloj ta cpatrón y xumaj rbanic cwent cuqꞌuin. 20Je y-on cana j-oꞌ mil ctzal tzra arjaꞌ xpeta, recꞌmon pchic j-oꞌ mil ctzal y cawra xbij tzra rpatrón: —Wajaw, atet j-oꞌ mil ctzal ay-on cana chwa, tetzꞌtaꞌ mpaꞌ, xenchꞌec j-oꞌ mil tzrij, caraꞌ xbij tzra. 21Cawra xbixa tzra rmal rpatrón: —Wen xaban tzra asamaj, atet at jun utzlaj mos, ajniꞌla naban cumplir asamaj. Xe mnim ta xenyaꞌ cana chawa per xaban cumplir. Camic, más chna qꞌuiy xtenyaꞌ chawa che nasmajij. Camic catjoꞌ, cnawexbilaj chpam quicotemal, caraꞌ xbixa tzra. 22Je y-on c-eꞌ mil ctzal tzra, arjaꞌ xpeta y cawra xbij tzra rpatrón: —Wajaw, atet c-eꞌ mil ctzal ay-on chwa, tetzꞌtaꞌ mpaꞌ, xenchꞌec c-eꞌ mil ctzal tzrij, caraꞌ xbij tzra. 23Cawra xbixa tzra rmal rpatrón: —Wen xaban tzra asamaj, atet at jun utzlaj mos, ajniꞌla xaban cumplir asamaj. Xe mnim ta xenyaꞌ cana chawa per xaban cumplir. Camic, más chna qꞌuiy xtenyaꞌ chawa chnasmajij. Camic catjoꞌ, cnawexbilaj chpam quicotemal, caraꞌ xbixa tzra. 24Chkaꞌ je y-on cana jun mil ctzal tzra, arjaꞌ xpeta y cawra xbij tzra rpatrón: —Wajaw, anen bien chꞌobtanak nmal che atet at jun acha jmajoꞌn nawajoꞌ ta ntzꞌiloxa apak y wutkin che xe chꞌcoj nawajoꞌ tzrij apak per majoꞌn samaj naban. 25Rmal cꞌaraꞌ xenxibej wiꞌ, je jun mil ctzal ay-on chwa, xenba xnemkuꞌ cana pnulew. Camic necꞌmon ta apak ra, tecꞌmaꞌ pona, caraꞌ xbij tzra. 26Cawra xbixa tzra rmal rpatrón: —Atet xat jun itzel mos, xa at sakꞌorlaj mos. Wcaraꞌ xachꞌob chwij che anen xe chꞌcoj quenwajoꞌ tzrij npak y majoꞌn samaj quenban, 27jxaban ta xayaꞌ ta pak pbanco. Wext caraꞌ xaban, tak xenpeta anen xjaꞌch tcꞌaraꞌ npak chwa nrexbil ral, caraꞌ xbixa tzra. 28Cꞌjaraꞌ jaꞌ patrón xbij chca jleꞌ chic rmos: —Camic, temjaꞌ jun mil ctzal tzra y tey-aꞌ tzra jcꞌola ljuj mil ctzal ruqꞌuin. 29Caraꞌ neban tzra com jeꞌ wnak jcꞌola yatanak chca y we nquesmajij jaraꞌ nyataj na más chca y tak xtqꞌuisbena congan nqꞌuiya y nuban qꞌuiy cuqꞌuin. Per jeꞌ wnak jmajoꞌn necsmajij ta jyatanak chca arj-eꞌ nelsasa chca jyatanak chca. 30Jmos necnic, techpaꞌ, tecꞌkaꞌ ela chpam nimlaj kꞌejkuꞌm. Jeꞌ wnak ajniꞌla okꞌej xtqueban chpam jaraꞌ lwar y neccachꞌchꞌej na rkan cakꞌ. Caraꞌ xbij patrón chca.
• • • • •
31Je Rlecꞌwalxel jxoca alxic cuqꞌuin wnak arjaꞌ npe chna jmul per ajniꞌla nim chic rukꞌij, erexbilan ta conjelal jeꞌ e santlaj tak ángel. Cꞌjaraꞌ cꞌa xtetzꞌbeꞌa chpam rtzꞌulibal, jaraꞌ tzꞌulbal rxin Rey y ajniꞌla nim rukꞌij. 32Y njelal tnamet rxin rwech ruchꞌlew nquemoꞌla chwech, cꞌjaraꞌ nuban c-eꞌ chca ajniꞌ nuban jun ykꞌul carneꞌl, junwaꞌ nqueruyaꞌ waꞌ jeꞌ carneꞌl y junwaꞌ nqueruyaꞌ waꞌ jeꞌ cabra. 33Jeꞌ carneꞌl arj-eꞌ prejquenkꞌaꞌ nqueruyaꞌ waꞌ, jeꞌ cabra prexquen nqueruyaꞌ waꞌ. Caraꞌ cꞌa xtuban jaꞌ Rey. 34Jecꞌola prejquenkꞌaꞌ cawra xtbij chca ra: —Ixix kas kꞌaxnak wen bnon chewa rmal Kadtaꞌ Dios, camic quixjoꞌ cꞌa, quixoca chpam gobierno je rxin chcaj, jaraꞌ herencia ewxin chomin ta ojer tak mjaꞌna twankersasa rwech ruchꞌlew. 35Caraꞌ quenbij chewa com tak xenmajtaja rmal wyejal xeyaꞌ nway y tak xechkija nuchiꞌ xeyaꞌ nuyaꞌ. Tak xencꞌjeꞌa checjol xnecꞌul ptak ewuchoch mesque majoꞌn ewutkin ta nwech. 36Tak lowloꞌ chic netziak chwij xeyaꞌ wxin chquencsaj y tak xenywaja xnerkꞌijlaꞌ. Tak xencꞌjeꞌa pcars ixix xneretzꞌtaꞌ. Caraꞌ nbij chca. 37Jnak xqueban rbeyal chwech Dios arj-eꞌ tak xteccꞌaxaj chcaraꞌ nbixa chca cawra necbij tzra: —Kajaw ¿nak kꞌij xatkatzꞌet atmajtanak rmal wyejal y xkayaꞌ away, o nak kꞌij xatkatzꞌet atmajtanak rmal chkichiꞌ y xkayaꞌ ayaꞌ? 38¿Nak kꞌij xatkatzꞌet jmajoꞌn xkutkij ta awech y xatkacꞌul kuqꞌuin, o nak kꞌij xatkatzꞌet nlowloꞌ chic atziak chawij y xkayaꞌ awxin che xacsaj? 39¿Nak kꞌij xatkatzꞌet at yawaꞌ o atcꞌola pcars y xatkkꞌijlaꞌ? Caraꞌ xteccꞌaxaj tzra. 40Jaꞌ Rey cawra xtbij chic chca: —Ne ktzij waꞌ je xtenbij chewa ra, tak xetoꞌ jun chca chꞌtak wchꞌalal, anen cꞌaraꞌ xnetoꞌ. Caraꞌ xtbij chca. 41Jecꞌola prexquen cawra xtbij chca: —Ixix jxitzel ixetzꞌton rmal Dios quixel ela chenwech. Camic nquixba chpam kꞌakꞌ, jaraꞌ kꞌakꞌ rxin junlic y xe rmal diablo chumin ta che ntaꞌk ela arjaꞌ chpam e rexbil jeꞌ r-ángel. 42Camic, quixel ela chenwech, com tak xenmajtaja rmal wyejal mxeyaꞌ ta nway, tak xechkija nuchiꞌ mxeyaꞌ ta nuyaꞌ. 43Tak xencꞌjeꞌa checjol majoꞌn ewutkin ta nwech y majoꞌn xnecꞌul ta ptak ewuchoch. Tak lowloꞌ chic netziak chwij majoꞌn xeyaꞌ ta wxin chxencsaj. Tak xenywaja y tak xencꞌjeꞌa pcars majoꞌn xnerkꞌijlaꞌ ta. Caraꞌ nbixa chca. 44Arj-eꞌ tak neccꞌaxaj chcaraꞌ nbixa chca cawra neccꞌaxaj tzra: —Kajaw ¿nak kꞌij xatkatzꞌet atmajtanak rmal wyejal, o rmal chkichiꞌ, o atcꞌola chkacjol, o lowloꞌ chic atziak chawij, o at yawaꞌ, o atcꞌola pcars, y majoꞌn xatkatoꞌ ta? Caraꞌ xteccꞌaxaj tzra. 45Arjaꞌ cawra nbij chic chca: —Ne ktzij waꞌ je xtenbij chewa ra, tak majoꞌn xetoꞌ ta jun chca e chꞌtak wchꞌalal, anen cꞌaraꞌ jmajoꞌn xnetoꞌ ta. Caraꞌ xtbij chca. 46Arj-eꞌ nqueba na chpam lowloꞌ je rxin junlic per je xqueban rbeyal chwech Dios arj-eꞌ nqueba na chpam utzlaj cꞌaslemal je rxin junlic. Caraꞌ xbij Jesús chca rdiscípulo.
• • • • •
26
1Tak xbitaja njelal jawra tzij rmal Jesús cꞌjaraꞌ cawra xbij chic chca rdiscípulo: 2—Ixix ewutkin xe c-eꞌ kꞌij chic nrajoꞌ je ncꞌuꞌla nimkꞌij pascua, y anen ja en Rlecꞌwalxel jxenoca alxic cuqꞌuin wnak quenjaꞌch na pquekꞌaꞌ je nquetzelana wxin chquenriꞌpa chwech cruz, caraꞌ nbij chca. 3Je cjefe sacerdote e quexbil maestro je nquetijona cxin wnak tzrij rley Dios e quexbil chkaꞌ principal-iꞌ rxin tnamet arj-eꞌ xequemloꞌ quiꞌ chwech nimlaj jay rxin Caifás jnimlaj sacerdote. 4Xquemaj rconxic rij rwech nak nqueban tzra Jesús che nquechap pnejkal y neccamsaj. 5Per caraꞌ necbij ra: —Me chpam ta nimkꞌij nkachap waꞌ perc xmal-il nqueyictaja wnak rmal, caraꞌ xecbij.
• • • • •
6Jesús arjaꞌ cꞌola chpam tnamet Betania pruchoch jun acha Simón rubiꞌ je rcꞌan yubil lepra ojer. 7Jaꞌ Jesús tzꞌbula tzrij mes tak xpona jun ixak ruqꞌuin recꞌmon ela jleꞌ akꞌom quiꞌ rexlaꞌ y congan nim rejlal, recꞌmon ela chpam jun rcꞌolibal je bnon rbanic, alabastro ocnak. Jaꞌ ixak tak xekaja ruqꞌuin Jesús xuyaꞌ jaraꞌ akꞌom pe rwáꞌ.[image: 7.TIF] J-e discípulo junwa xquetzet jxuban ixak.(Mt 26.7)

8Per je rdiscípulo arj-eꞌ junwaꞌ xquetzꞌet jxuban ixak: —¿Nak tzra tak xtzꞌilaꞌ akꞌom? 9Kas tkala xbaꞌn ta tzra xcꞌayix ta, congan qꞌuiy ta pak xuyaꞌ, je rjel xyaꞌ ta chca mibiꞌ. Caraꞌ xecbij. 10Jaꞌ Jesús rutkin bien jquemjon rbixic y cawra xbij chca: —¿Nak tzra tak nenak ixak? Jawra jxuban chwa congan wen. 11Jeꞌ chꞌtak mibiꞌ arj-eꞌ necꞌol waꞌ checjol wcꞌola egan neban utzil chca per chwa anen majoꞌn quencꞌjeꞌ ta ewqꞌuin njelal tiemp, quenlsas na checjol. 12Arjaꞌ tak xuyaꞌ akꞌom chwij jaraꞌ nchumsbej pona nbakil che nmuꞌka. 13Ne ktzij waꞌ je xtenbij chewa, jawra utzlaj tzij jnecꞌmon ta, xabar tzraꞌ xtekaj waꞌ rbixic njelal nat nkaj chwech ruchꞌlew tzraꞌ nnatax waꞌ utzil jxuban chwa jawra ixak, jaraꞌ nnatbexa rxin. Caraꞌ xbij chca.
• • • • •
14Cꞌjaraꞌ cꞌola jun chca ja e cbeljuj discípulo, Judas Iscariote rubiꞌ, arjaꞌ xba cuqꞌuin cjefe sacerdote. 15Tak xekaja cuqꞌuin cawra xbij chca: —¿Nak neyaꞌ chwa quenjach pnekꞌaꞌ Jesús? caraꞌ xbij chca. Y xjuwnak ljuj rkan pak plat ocnak jxecchumbej ruqꞌuin. 16Jaꞌ Judas jaraꞌ hor xumaj rconxic nak nuban tzra Jesús chnujach pquekꞌaꞌ.
• • • • •
17Tak xerlaꞌ nabey kꞌij rxin nimkꞌij tak ntiꞌja xquelway jmajoꞌn levadura ruqꞌuin, xeꞌekaja rdiscípulo ruqꞌuin jaꞌ Jesús y cawra xecbij tzra: —Je xtataj rxin nimkꞌij pascua tbij chka abar tzraꞌ xtekchumij waꞌ, caraꞌ xecbij tzra. 18Cawra xbix ela chca rmal Jesús: —Jax chpam tnamet Jerusalén. Tzraꞌ cꞌo waꞌ jun acha, nquixba ruqꞌuin y cawra nebij tzra: —Jaꞌ Maestro cawra rbin ta: —Xyamer nerlaꞌ tiemp chquencamsasa. Je w-im rxin nimkꞌij pascua, pnawuchoch nkaban waꞌ e wexbil ndiscípulo. Caraꞌ rbin ta chka, caraꞌ tbij tzra. 19J-eꞌ discípulo caraꞌ xqueban ajniꞌ xbix ela chca rmal Jesús, xeba xecchumij w-im je rxin nimkꞌij pascua. 20Tak xoca akꞌaꞌ xetzꞌbeꞌa Jesús tzrij mes e rexbil e cbeljuj rdiscípulo. 21Kas quemjon w-im tak cawra xbij chca: —Ne ktzij waꞌ je xtenbij chewa, cꞌola jun chewa jquenrujach na pquekꞌaꞌ je nquetzelana wxin, caraꞌ xbij chca. 22Arj-eꞌ, tak xeccꞌaxaj je xbixa chca xquemaj jun nimlaj bis: —¿Mex cꞌa anen Wajaw, mex anen Wajaw? Caraꞌ xecbij tzra che jujnel. 23Cawra xbixa chca rmal Jesús: —Ja acha jwexbil tzra w-im y xjun plat nokwaꞌ waꞌ ruqꞌuin, jaꞌ cꞌaraꞌ nejchowa wxin pquekꞌaꞌ. 24Je Rlecꞌwalxel jxoca alxic cuqꞌuin wnak arjaꞌ ncamsas na ajniꞌ tzꞌibtanak cana tzrij chpam rtzojbal Dios, per ncongan lowloꞌ tzra je xtejchowa rxin pquekꞌaꞌ je nquecamsana rxin, utz tcꞌaraꞌ per che mquita Alcꞌwalxel jxoca alxic cuqꞌuin wnak. Je xtejchowa rxin utz ta mquita xalexa chwech ruchꞌlew. Caraꞌ xbixa chca. 25Judas cawra xbij tzra: —Maestro ¿mex anen? —Atet ncꞌa, caraꞌ xbixa tzra rmal Jesús. 26Tak quemjon w-im jaꞌ Jesús xucꞌom xquelway, xmeltioxij tzra Dios, xuwechꞌ y xujach chca rdiscípulo y cawra xbij chca: —Ja cꞌa waꞌ necuerpo, tecꞌmaꞌ y tetjaꞌ, caraꞌ xbij chca. 27Y xucꞌom chic jun cop vino, xmeltioxij tzra Dios y xujach chca chkaꞌ y cawra xbij chca: —Tetjaꞌ ixconjelal. 28Com jawra vivo ja cꞌa waꞌ necqꞌuiel jaraꞌ rseguro jcꞌacꞌlaj chuminem je rchumin Dios. Jnecqꞌuiel e qꞌuiy wnak ntiꞌx na pquecwent ch-utz cꞌaraꞌ ncuytaja quil quemac. 29Anen quenbij chewa camic, jawra riꞌal uva majoꞌn chic quentaj xta waweꞌ, cꞌjaraꞌ xtentaj chic tak xterlaꞌ kꞌij che nkataj chic ewqꞌuin chpam gobierno rxin Nedtaꞌ Dios xerwaraꞌ cꞌacꞌ chic njelal tzraꞌ, caraꞌ xbij chca.
• • • • •
30Cꞌol cꞌa jun bix rxin nimkꞌij pascua xecbixaj. Tak xecꞌchoja bix cmal xeꞌel ela, xeba chpam jun lwar rubiꞌ jyuꞌ rxin Olivo. 31Jesús cawra xbij chca: —Rmal je xtbaꞌna chwa chpam jawra chakꞌaꞌ ixix cneyaꞌ cana, nquixnanmaja ixconjelal. Caraꞌ quenbij chewa com tzꞌibtanak cana chpam rtzojbal Dios cawrara: —Anen xtencamsaj je ykꞌul cxin chꞌtak carneꞌl je erebnon cwent y arj-eꞌ necpaxlaꞌ quiꞌ. Caraꞌ tzꞌibtanak cana. 32Per tak xtcꞌastaja nwech quenabyej chna chewech, quenba na chpam departamento Galilea, caraꞌ xbij chca. 33Pedro cawra xbij tzra: —Mesque conjelal xtcatqueyaꞌ cana per chwa anen jaraꞌ majoꞌn catnuyaꞌ cta, caraꞌ xbij. 34Cawra xbixa tzra rmal Jesús: —Ne ktzij waꞌ je xtenbij chawa, chpam jawra chakꞌaꞌ tak qꞌuemjana tetrekena preꞌy, oxmul abin chic chwa cawrara: —Anen majoꞌn wutkin ta rwech Jesús, caraꞌ nabij chwa, caraꞌ xbixa tzra Pedro. 35—Mesque nok c-eꞌ awqꞌuin xtokcamsasa per nmajoꞌn catnuyaꞌ cta, caraꞌ xbij jaꞌ Pedro tzra. Y conjelal rdiscípulo caraꞌ xecbij tzra chkaꞌ.
• • • • •
36Cꞌjaraꞌ jaꞌ Jesús xerexbilaj ela rdiscípulo, xeba chpam jun lwar Getsemaní rubiꞌ. Tak xeꞌekaja cawra xbij chca: —Quixetzꞌbeꞌ cana waweꞌ raꞌ, anen cnebnaꞌ pekna oración calala, caraꞌ xbij cana chca. 37Per xerucꞌom ela Pedro e rexbil e c-eꞌ rlecꞌwal Zebedeo. Cꞌjaraꞌ xumaj jun nimlaj bis y xumaj t-onem ranm. 38Y cawra xbij chca: —Camic, congan nbisona wanm, jquenaꞌ kaja anen cmic recꞌmon ta chwa. Ixix quixecꞌjeꞌ cana waweꞌ, quixcꞌascꞌata wqꞌuin, caraꞌ xbij cana chca. 39Cꞌjaraꞌ jwer xyonaj pon waꞌ riꞌ ruyon, xexqueꞌa y xumaj rbanic oración: —Nedtaꞌ, anen cꞌola quenwajoꞌ quencꞌutuj chawa. Wnucꞌom riꞌ ruqꞌuin jachomin ta chwij mquita quenkꞌaxa chpam jawra poknal jpenak chenwech xerwaraꞌ quenkꞌax ncꞌaraꞌ chpam wcaraꞌ nrajoꞌ awanm, caraꞌ xbij tzra Ttixel. 40Tak xecꞌchoja oración rmal xba cuqꞌuin rdiscípulo. Tak xeruwlaꞌ ekanak chuwram. Cawra xbij tzra Pedro: —¿Le mtecochꞌ nquixcꞌascꞌata jun hor wqꞌuin? 41—Quixcꞌascꞌata y tebnaꞌ oración ch-utz cꞌaraꞌ Satanás tak xtquixrchajtij mquita xtquixruchꞌec. Jewanm jaraꞌ ne ktzij waꞌ chcꞌola rgan ncꞌascꞌata per com xa ix wnak ecuerpo npoknaj nuban caraꞌ, caraꞌ xbij chca. 42Cꞌjaraꞌ xemloj chic jmul che rbanic oración: —Nedtaꞌ, wmajoꞌn jun rbeyal che mquita xquenkꞌaxa chpam rpoknal, xtbantaj tcꞌa achnak nrajoꞌ awanm atet, caraꞌ xbij chic tzra Ttixel. 43Xemloj pchic jmul cuqꞌuin y tak xeruwlaꞌ ewarnak chic chkaꞌ. Caraꞌ quebnon com congan jun nimlaj wram emajyona, mesquier xquecochꞌ ta. 44Y xemloj chic jmul chkaꞌ che rbanic oración y caraꞌ xbij chic ajniꞌ rbin chic chpam oración. 45Cꞌjaraꞌ xemloj pchic jmul cuqꞌuin rdiscípulo y cawra xbij chca: —Camic quixwar cꞌa, quixexlaꞌn cꞌa. Tewcꞌaxaj bien che xerlaꞌ hor, je Rlecꞌwalxel jxoca alxic cuqꞌuin wnak, camic njaꞌcha pquekꞌaꞌ je aj il aj mac che neccamsaj. 46Joꞌ quixyictaja, joꞌ queꞌekacꞌluꞌ. Tetzꞌtaꞌ mpaꞌ, xyamer nerkaja jnejchowa wxin pquekꞌaꞌ.
• • • • •
47Kas remjon na tzij Jesús cuqꞌuin rdiscípulo tak xpeta Judas. Jaraꞌ Judas jun chca ja e cbeljuj apóstol. Arjaꞌ e qꞌuiy wnak erexbilan ta y cꞌola jeꞌ achnak rxin banbal chꞌoj quecꞌmon ta ajniꞌ espada ruqꞌuin jeꞌ cheꞌ, etkon ta cmal cjefe sacerdote y cmal principal-iꞌ rxin tnamet che necrechpaꞌ Jesús.[image: 8.png] Jesús xecmar ela cmal soldado.(Mt 26.47)

48Jaꞌ Judas jnejchowa rxin Jesús arjaꞌ rchumin ta cuqꞌuin wnak nak xtuban tzra Jesús che njachbej pquekꞌaꞌ: —Tak xtetzꞌet acha je xtentzꞌubaj ruchiꞌ chewech, jaraꞌ cꞌa techpaꞌ. Caraꞌ rchumsan ta cuqꞌuin. 49Xba cꞌa alnak Judas ruqꞌuin Jesús, tak xekaja chwech xkꞌijlaꞌ: —Xoc akꞌaꞌ Maestro, caraꞌ xbij y xtzꞌubaj ruchiꞌ. 50Jesús cawra xbij tzra: —Amigo ¿nak narebnaꞌ waweꞌ? caraꞌ xbij tzra. Cꞌjaraꞌ jeꞌ wnak xeba tzrij Jesús, xquechap y xquecsaj preso. 51Cꞌol cꞌa jun chca rexbil Jesús chek qꞌuenjlal tak xelsaj jun espada y cꞌola jun mos rxin nimlaj sacerdote xusoc tzan espada y xchꞌupuj ela jun rexquin. 52Jesús cawra xbij tzra: —Tecsaj awespada chpam rcꞌolibal com nak xtecsana espada, tzan espada ncamsbex waꞌ chkaꞌ. 53¿Lmajoꞌn cꞌa ewutkin ta che anen wexte cꞌola ngan quencꞌutuj ntoꞌic tzra Nedtaꞌ Dios arjaꞌ chanim nquerutak ta jleꞌ ángel che ntoꞌic? Per congan e qꞌuiy nquerutak ta, e ajniꞌ e cbeljuj ejército soldado je nquerutak ta. 54Per che mquita quenkꞌaxa chpam ja encꞌo waꞌ camic majoꞌn cꞌaraꞌ nbantaj ta cumplir jtzꞌibtanak cana chpam rtzojbal Dios che ncꞌatzina quenkꞌax na chpam, caraꞌ xbij tzra. 55Jaraꞌ hor jaꞌ Jesús cawra xcꞌaxaj chca wnak: —¿Le en elkꞌom anen rmal cꞌaraꞌ tak ecꞌmon ta espada ecꞌmon ta cheꞌ chwij che nchapic? Per xencꞌjeꞌ wan chpam nimlaj templo rxin Dios y kꞌij kꞌij xentijoj wnak chpam per majoꞌn wan xnechap ta tzraꞌ. 56Per njelal jawra majoꞌn chek ta xbantaja, rmal che nbantaja cumplir jtzꞌibtanak cana chwij ojer cmal ja e ojer tak profeta rxin Dios, caraꞌ nbij chca. Cꞌjaraꞌ jeꞌ rdiscípulo xqueyaꞌ cana y xenanmaj ela.
• • • • •
57Jeꞌ wnak jxechpowa rxin Jesús arj-eꞌ xquecꞌom ela chwech Caifás jnimlaj sacerdote. Tzraꞌ quemlon waꞌ quiꞌ jeꞌ maestro je nquetijona cxin wnak tzrij rley Dios jtzꞌibtanak cana rmal Moisés e quexbil principal-iꞌ rxin tnamet. 58Jaꞌ Pedro rtreben Jesús per qꞌue cꞌnat nutzuꞌ pon waꞌ. Arjaꞌ xekaja abar cꞌo waꞌ jnimlaj jay rxin nimlaj sacerdote, xoc oca chujay y xetzꞌbeꞌa cuqꞌuin policía, nrajoꞌ nutzꞌet nak xtbantaja. 59Je cjefe sacerdote e quexbil principal-iꞌ rxin tnamet e quexbil chkaꞌ jleꞌ chic jecꞌola chpam kꞌatbaltzij cxin aj Israel, arj-eꞌ xquemaj rconxic jleꞌ wnak che nqueyaꞌ testig-il tzrij Jesús per xe tzꞌkoj tak tzij je xtecbij tzra. Caraꞌ xqueban ch-utz cꞌaraꞌ nkaja cmic tzrij. 60Per nmajoꞌn achnak necchapbej Jesús mesque e qꞌuiy testigo ja e tzꞌkoy tak tzij. Tak xqꞌuisbena ecꞌola e c-eꞌ testigo ja e tzꞌkoy tzij 61cawra xecbij ra: —Jalaꞌ acha rbin che necwina nuyoj santlaj rtemplo Dios per xe oxiꞌ kꞌij nrajoꞌ chnuyic chic jmul, caraꞌ xecbij. 62Jnimlaj sacerdote arjaꞌ xpeꞌa y cawra xbij tzra Jesús: —¿Le mtacꞌulbaꞌ cꞌa je xbixa chawa? Camic, tbij cꞌa chwa nak rbanic testig-il je xyaꞌa chawij cmal j-elaꞌ ach-iꞌ, caraꞌ xcꞌaxaj tzra. 63Per Jesús majoꞌn xcꞌulbaꞌ ta je xcꞌaxaxa tzra. Cawra xcꞌaxax chic tzra rmal nimlaj sacerdote: —Chwech cꞌaslic Dios tbij waꞌ chka ¿le atet at Cristo je Rlecꞌwal Dios? 64Jesús cawra xbij tzra: —Caraꞌ ncꞌa ajniꞌ nabij laꞌ. Y bien tewcꞌaxaj je xtenbij chewa ra, camic nemaj ela rtzꞌetic je xtuban Rlecꞌwalxel jxoca alxic cuqꞌuin wnak, arjaꞌ prejquenkꞌaꞌ Dios netzꞌbeꞌ waꞌ jabar cꞌo waꞌ nimlaj poder rxin y netzꞌet chkaꞌ tak xtpet chic jmul cꞌmon ta rmal jleꞌ sutzꞌ rxin chcaj, caraꞌ nbij tzra. 65Jnimlaj sacerdote cꞌola jun tziak recsan xurak com xitzel xcꞌaxaj je xbixa tzra rmal Jesús y cawra xbij chca jquemlon quiꞌ ruqꞌuin: —Jala je xbij xitzel ncꞌaxaxa rmal Dios com ne njumsaj riꞌ ruqꞌuin. Camic, majoꞌn chic nquecꞌatzin ta más testig com bien xewcꞌaxaj je xbij, congan itzel ncꞌaxaxa rmal Dios. 66Camic ¿nak nebij ixix tzra? caraꞌ nbij chca. —Majoꞌn achnak, ne nyataj waꞌ tzrij che ncamsasa, caraꞌ xecbij. 67Cꞌjaraꞌ xecchubaj ruplaj, xquechꞌay, y ecꞌola nicꞌaj xqueyaꞌ kꞌaꞌ chuplaj. 68Cawra xecbij ra: —Cristo, tbij cꞌa chka camic ¿nak xyowa kꞌaꞌ chaplaj? Caraꞌ xecbij tzra per xyokꞌbal rxin xqueban. 69Pedro arjaꞌ tzꞌbula chijay, cꞌol cꞌa jun aj icꞌ xekaja ruqꞌuin, cawra xbij tzra: —Atet jun chkaꞌ xawexbilaj Jesús je aj Galilea, caraꞌ xbij tzra. 70Per jaꞌ Pedro majoꞌn xuyaꞌ ta tzrij je xbixa tzra, cawra xbij chca per ne chquewech conjelal: —Anen majoꞌn wutkin ta jnabij la, caraꞌ xbij tzra ixak. 71Xyictaja, xba abar cꞌo waꞌ chijay per cꞌo chic jun aj icꞌ xetzꞌtowa rxin y xbij chca jecꞌola tzraꞌ: —Jawra acha arjaꞌ rexbil Jesús je aj Nazaret, caraꞌ xbij chca. 72Per jaꞌ Pedro majoꞌn xuyaꞌ ta tzrij je xbixa tzra: —Chwech Dios quenbij che anen majoꞌn wutkin ta rwech Jesús jnabij la, caraꞌ xbij tzra. 73Cꞌaj coꞌl kaja tak ecꞌola jleꞌ wnak jecꞌola tzraꞌ xeꞌekaja ruqꞌuin y cawra xecbij tzra: —Bien kꞌalaj che atet at quexbil aj Galilea jxerexbilaj Jesús com atzij necꞌtuwa awxin, caraꞌ xecbij tzra. 74—Chwech Dios quenbij waꞌ chewa che anen majoꞌn wutkin ta rwech Jesús y itzel ta xquenrutzuꞌ Dios wme ktzij ta quenbij, caraꞌ xbij jaꞌ Pedro chca. Chek xbitaja tzij rmal xtrekena preꞌy. 75Cꞌjaraꞌ xerkaja pe rwáꞌ Pedro jbin tzra rmal Jesús jcawrara: —Tak qꞌuemjana tetrekena preꞌy, oxmul abin chwa: —Anen majoꞌn wutkin ta rwech Jesús, caraꞌ nabij chwa. Cꞌjaraꞌ xel ta Pedro y congan jun nimlaj bis okꞌej nuban.

1Tak xeskara, conjelal cjefe sacerdote e quexbil principal-iꞌ rxin tnamet arj-eꞌ xquemaj rchꞌobic nak nqueban tzra Jesús che neccamsaj. 2Xquexim ela, xeba xequejchaꞌ prukꞌaꞌ Poncio Pilato jgobernador.
• • • • •
3Judas je xejchowa rxin Jesús pquekꞌaꞌ je nquetzelana rxin arjaꞌ tak xutzꞌet che ncamsasa Jesús congan xumaj t-onem ranm. Xba xermeloj juwnak ljuj rkan pak plata ocnak, xermeloj pquekꞌaꞌ cjefe sacerdote y principal-iꞌ rxin tnamet. 4Tak xeꞌekaja cuqꞌuin cawra xbij chca ra: —Camic xenban jun il mac, xenjach pe cmic jun acha jmajoꞌn ril, caraꞌ xbij. —Jala jnabij, ajoj majoꞌn achnak nekbij tzra, kas atet walaꞌ nak kas xtaban ruqꞌuin, caraꞌ xbixa tzra. 5Cꞌjaraꞌ jaꞌ Judas xchꞌakij oca pak chpam santlaj templo, xel ela y xba xjitzꞌaj kaja rukul ruyon. 6Je cjefe sacerdote arj-eꞌ xquemol pak y cawra xecbij ra: —Jawra pak rjel quicꞌ rmal cꞌaraꞌ xjan xtba ta chpam caj rxin templo, caraꞌ xecbij. 7Y xquemaj rchꞌobic nak nqueban tzra pak. Tak xchꞌobtaja cmal xquelokꞌ jun ulew tzra jun acha bnoy bjoꞌy. Jxoc waꞌ jaraꞌ ulew, tak nquecoma jeꞌ wnak jepenak chpam chic jleꞌ tnamet, chpam nquemuꞌk waꞌ. 8Rmal cꞌaraꞌ xbixa tzra jaraꞌ ulew rjel quicꞌ, y ncaraꞌ nbixa tzra camic chkaꞌ. 9Tzraꞌ xbantaj waꞌ cumplir jtzij jbitanak cana rmal ja ojer profeta Jeremías jcawrara nbij: —Y xquecꞌom treinta rkan pak plata ocnak je xjaraꞌ rjel xqueyaꞌ aj Israel 10che xeclokꞌbej jun ulew tzra jun bnoy bjoꞌy ajniꞌ bin chwa anen rmal Kajaw Dios.
• • • • •
11Jaꞌ Jesús arjaꞌ paꞌla chwech Pilato jgobernador y cawra xbixa tzra: —¿La atet at rey cxin tnamet Israel? caraꞌ xcꞌaxaxa tzra. —Caraꞌ ncꞌa ajniꞌ xabij kaja. Caraꞌ xbij Jesús. 12Per cjefe sacerdote e quexbil principal-iꞌ rxin tnamet arj-eꞌ tak xquemaj rbixic jril Jesús per arjaꞌ nmajoꞌn achnak xbij. 13Cꞌjaraꞌ cawra xbij Pilato tzra: —¿Lnawcꞌaxaj cꞌa jnecbij chawa, congan awil necbij? caraꞌ nbij tzra. 14Per Jesús next jun tzij xbij, nmajoꞌn xcꞌulbaꞌ ta. Jaꞌ Pilato congan xel ta ranm tak xutzꞌet jxuban.
• • • • •
15Jgobernador ne cꞌmannak waꞌ tzra chcꞌola jun preso nsakꞌpij ptak nimkꞌij pascua per nuyaꞌ cꞌas chca tnamet che arj-eꞌ necꞌutuna nak preso nsakꞌpij ela. 16Jaraꞌ tiemp cꞌola jun preso Barrabás rubiꞌ, njelal jrebnon bnak rbixic nat nkaj. 17Jaꞌ Pilato tak quemlon chic quiꞌ wnak cawra xcꞌaxaj chca: —¿Nak newajoꞌ ixix, Barrabás nsakꞌpix ela o Jesús je Cristo nbixa tzra? caraꞌ xcꞌaxaj chca. 18Caraꞌ xcꞌaxaj chca com arjaꞌ bien rutkin che congan nkꞌutluja canm tzrij Jesús y xe rmal jcongan nkꞌutluja canm tak quejchon prukꞌaꞌ. 19Jaꞌ Pilato tzꞌbula chpam lwar jabar nukꞌat waꞌ tzij tak chek qꞌuenjlal xtaꞌka rbixic jleꞌ tzij tzra rmal rexkayil cawrara: —Mtacsaj ta awiꞌ atet che rcamsic acha, arjaꞌ jun acha jrebnon rbeyal. Mtacsaj ta awiꞌ com jaꞌ acha la xenwechcꞌaj camic y jachicꞌ congan lowloꞌ xuban chwa. Caraꞌ tkon ela rbixic tzra rmal rexkayil. 20Per cjefe sacerdote e quexbil principal-iꞌ rxin tnamet arj-eꞌ xecbij chca wnak che neccꞌutuj Barrabás che nsakꞌpix ela y Jesús ncamsasa. 21Jgobernador cawra xcꞌaxaj chic jmul chca: —¿Nak newajoꞌ ixix, nak chca e c-eꞌ ach-iꞌ wra quensakꞌpij ela? caraꞌ xcꞌaxaj chca. —Barrabás tsakꞌpij ela, caraꞌ xecbij tzra. 22Wcaraꞌ newajoꞌ ¿nak cꞌa quenban tzra Jesús je Cristo nbixa tzra? caraꞌ xbij jaꞌ Pilato. —Tcamsaj chwech cruz, caraꞌ xecbij conjelal. 23—¿Nak tzra, nak cꞌa lowloꞌ rebnon? caraꞌ xcꞌaxaj chic Pilato chca. Per arj-eꞌ más xquemaj rakic quechiꞌ: —Tcamsaj chwech cruz, caraꞌ xecbij chic jmul tzra. 24Jaꞌ Pilato xerutzꞌet wnak chmajoꞌn ncajoꞌ ta je nbij jaꞌ chca che nsakꞌpix ela Jesús y xerutzꞌet chkajniꞌ xeyictaja más. Cꞌjaraꞌ xucꞌom jleꞌ yaꞌ y xuchꞌaj rukꞌaꞌ chquewech y cawra xbij chca: —Anen mnumaꞌc ta we ncamsasa jala acha com majoꞌn ril, ixix cꞌaraꞌ nak xteban tzra, caraꞌ xbij chca. 25—Ajoj nokejklena recmic ruqꞌuin jeꞌ chꞌtak klecꞌwal chkaꞌ, caraꞌ xecbij conjelal. 26Jaꞌ Pilato xuyaꞌ cꞌas chca je ncajoꞌ, xsakꞌpij Barrabás y xuyaꞌ orden che nchꞌaya Jesús. Tak xchꞌaytaja xujach pquekꞌaꞌ je nquecꞌmow ela rxin che ncamsasa chwech cruz. 27Cꞌjaraꞌ jeꞌ soldado rxin gobernador, arj-eꞌ xquecꞌom ela Jesús chpam jay abar necꞌjeꞌ waꞌ gobernador y xequemol conjelal jleꞌ chic soldado chkaꞌ. 28Xquejal retziak Jesús y xquecsaj chic jun quiek tziak tzrij. 29Xecchumij jun corona, qꞌuix xquecsaj y xqueyaꞌ pe rwáꞌ, y xqueyaꞌ jun aj prukꞌaꞌ ja rejquenkꞌaꞌ. Xexqueꞌa chwech y nqueyaꞌ rsaludo ajniꞌ nbaꞌna tzra jun rey tak nbaꞌna saludar per xyokꞌbal rxin nqueban. —Atet at rey cxin tnamet Israel, caraꞌ necbij tzra. 30Xecchubaj, xquemaj aj tzra y xecwakꞌlaꞌ rwáꞌ tzra. 31Tak xyokꞌtaja cmal cꞌjaraꞌ xquejal retziak quiek y xquecsaj chic jretziak jaꞌ. Cꞌjaraꞌ xquecꞌom ela che nequerpaꞌ chwech cruz.
• • • • •
32Tak xeba cꞌola jun acha xquewil aj Cirene, Simón rubiꞌ, npors xqueban tzra chnejkaj ela cruz rxin Jesús. 33Xeba pjun lwar rbin-an Gólgota. Gólgota nbij tzij lwar rxin rwáꞌ comnak. 34Tak xeꞌekaja chpam lwar Gólgota xectzujuj vino tzra chnutaj. Jvino cꞌola nicꞌaj achnak congan qꞌuey yjun ruqꞌuin. Jaꞌ Jesús tak xunaꞌ chqꞌuey majoꞌn xutaj ta. 35Tak xriptaja cmal chwech cruz xquemaj rbanic suert tzrij retziak nak kas xtechꞌcowa chca y nquejach chquewech. Caraꞌ xbantaja ch-utz cꞌaraꞌ tzraꞌ nbantaj waꞌ cumplir jbitanak cana rmal profeta jcawrara nbij: —Xqueban suert tzrij netziak y xquejach chquewech, caraꞌ bitanak cana ojer.[image: 9.TIF] Y ecola e c-e elkoma xeripa chwech cruz chka, jun prejquenka Jesús y jun prexquen.(Mt 27.35)

36Cꞌjaraꞌ xetzꞌbeꞌa y xquemaj rchajic Jesús. 37Xtzꞌibaxa ril je nbixa tzra y pe rwáꞌ recruz xqueyaꞌ waꞌ, cawra ril xqueyaꞌ: —Jawra Jesús, arjaꞌ rey cxin tnamet Israel, caraꞌ xectzꞌibaj. 38Ecꞌol cꞌa e c-eꞌ elkꞌomaꞌ xeriꞌpa chwech cruz chkaꞌ, jun prejquenkꞌaꞌ Jesús y jun prexquen. 39Jeꞌ wnak tak nquekꞌaxa y tak nquetzꞌet cana Jesús xnectzebej y xe nqueyokꞌ y cawra necbij tzra: 40—Atet xatbina chnatur santlaj rtemplo Dios y xe oxiꞌ kꞌij nrajoꞌ chnayic chic jmul, camic tet-oꞌ cꞌa awiꞌ ayon. We ktzij che atet at rlecꞌwal Dios catkaj pcꞌa chwech cruz, caraꞌ necbij tzra. 41Je cjefe sacerdote arj-eꞌ xe nqueyokꞌ chkaꞌ e quexbil jeꞌ maestro je nquetijona cxin wnak tzrij rley Dios e quexbil chkaꞌ jeꞌ principal-iꞌ rxin tnamet. 42—Arjaꞌ Toꞌonel cxin wnak, caraꞌ nbixa tzra, per camic xe mtecwin naraꞌ nutoꞌ riꞌ ruyon. We ktzij che arjaꞌ Rey kxin ja ok aj Israel tkaj tcꞌa camic chwech cruz, y we xtkaj ta neykeꞌa cꞌaraꞌ kacꞌuꞌx ruqꞌuin. 43Arjaꞌ ykula rucꞌuꞌx ruqꞌuin Dios nchexa, per wcongan wen ntzꞌeꞌta rmal Dios tet-oꞌ cꞌa camic com arjaꞌ xucsaj riꞌ che Rlecꞌwal Dios. Caraꞌ necbij che necyokꞌbej rxin. 44Y caraꞌ xqueban elkꞌomaꞌ jxeriꞌpa chwech cruz prexquin Jesús, arj-eꞌ xqueyokꞌ chkaꞌ.
• • • • •
45Jpe ncꞌaj kꞌij cꞌola jun nimlaj kꞌejkuꞌm xecꞌjeꞌa chwech njelal ruchꞌlew, cꞌa las tres rxin tkꞌakꞌij xeskara chic jmul. 46Jaꞌ Jesús a las tres chlaraꞌ rxin tkꞌakꞌij arjaꞌ congan xurak ruchiꞌ, cawra xbij ra: —Elí, Elí, ¿lama sabactani? caraꞌ xbij. Jaraꞌ tzij je xbij cawra nbij: —Nedtaꞌ Dios, Nedtaꞌ Dios ¿nak tzra tak xenayaꞌ cana? caraꞌ xbij. 47Ecꞌol cꞌa chca jleꞌ wnak jecꞌola tzraꞌ, arj-eꞌ tak xeccꞌaxaj je xbij cawra xecbij ra: —Jala acha comnak profeta Elías nsiqꞌuij, caraꞌ necbij. 48Cꞌol cꞌa jun chca xercꞌamlaꞌ ta jun esponja, xchꞌakbaꞌ chpam jleꞌ chꞌamlaj vinagre, xuxim chutzaꞌm jun aj y xuyaꞌ pona tzra Jesús chnutaj. 49Per jleꞌ chic cawra xecbij: —Tey-aꞌ tzraꞌ, katzꞌtaꞌ ncꞌa kꞌalaj we xtpeta Elías che nret-oꞌ, caraꞌ xecbij. 50Jaꞌ Jesús xurak chic jmul ruchiꞌ, xujach ranm tzra Dios y xcom kaja. 51Y chek qꞌuenjlal xraktaja mant jkꞌotben rpam santlaj rtemplo Dios, chek c-eꞌ xuban.[image: 10.TIF] Chek quenjlal xraktaja mant jkotben rpam santlaj rtemplo Dios.(Mt 27.51)

 Xraktaj ta, nqꞌue chcaj xeꞌel twaꞌ y xerkaja penlew. Jruchꞌlew congan xusil riꞌ y cꞌola nmak tak abaj xuchꞌor riꞌ rmal. 52Cꞌola jeꞌ jul cxin cnomkiꞌ xjaktaja y jeꞌ cnomkiꞌ je rxin Dios e qꞌuiy chca xecꞌastaja. 53Arj-eꞌ tak cꞌastanak chic Jesús xeꞌel ta chpam jul abar ecꞌo waꞌ y xeba chpam santlaj tnamet Jerusalén, y e qꞌuiy xetzꞌtowa cxin. 54Jcapitán e rexbil jecꞌola ruqꞌuin che necchajij Jesús arj-eꞌ xquetzꞌet cbarkan jxuban, xquetzꞌet njelal je xbantaja y congan xecxibej quiꞌ rmal: —Jala acha ne ktzij waꞌ che Rlecꞌwal Dios, caraꞌ xecbij. 55Y e qꞌuiy ixkiꞌ jecꞌola tzraꞌ xquetzuꞌ pona chkaꞌ je xbantaja. Arj-eꞌ etren ela tzrij Jesús tak xeꞌel ta pGalilea y xquetoꞌ chpam jnak ncꞌatzina tzra. 56Jun chca ixkiꞌ María Magdalena, jun chic María jqueteꞌ Jacobo ruqꞌuin José, jun chic jqueteꞌ rlecꞌwal Zebedeo.
• • • • •
57Tak xoca akꞌaꞌ cꞌola jun acha xpeta, arjaꞌ byom aj Arimatea, José rubiꞌ. Arjaꞌ rdiscípulo Jesús chkaꞌ. 58Xba ruqꞌuin Pilato che rcꞌutxic recuerpo Jesús. Tak xekaja, jaꞌ Pilato xuyaꞌ orden che njaꞌcha recuerpo tzra. 59Xba jaꞌ José, xerecꞌmaꞌ recuerpo Jesús y xubar chpam jun chꞌajchꞌoj tziak. 60Tak xbartaja rmal xerey-aꞌ chpam jun panteón cꞌacꞌ rxin jaꞌ jrecꞌton chwech jun tzꞌlem abaj, y xtzꞌapij ruchiꞌ tzra jun tzꞌlem abaj. Cꞌjaraꞌ xba. 61Jaꞌ María Magdalena rexbil jun chic María arj-eꞌ ecꞌola tzraꞌ, etzꞌbul oca chwech panteón.
• • • • •
62Rcab kꞌij tak xkꞌaxa kꞌij je nchumsasa jeꞌ achnak rxin nimkꞌij xeba jeꞌ cjefe sacerdote e quexbil fariseo, xequemloꞌ quiꞌ chwech Pilato. 63Cawra xecbij tzra: —Señor Gobernador, ajoj bien nerkaja pkawáꞌ, ja acha Jesús jnetzꞌkowa tzij, tak cꞌcꞌas na cꞌo jun tzij xbij cana cawrara: —Per prox kꞌij ncꞌastaja nwech. Caraꞌ xbij cana. 64Rmal cꞌaraꞌ nekbij chawa, tey-aꞌ jun orden che nchajixa oxiꞌ kꞌij jpanteón, mal-il xtqueba rdiscípulo chakꞌaꞌ xtequelkꞌaj ta recuerpo chpam panteón y tak xtcꞌamtaj ela cmal xtecbij chca wnak che xcꞌastaja rwech jaraꞌ acha chquecjol cnomkiꞌ. Wcaraꞌ xtqueban jaraꞌ más chna jun nimlaj tzꞌkoj tzij que chwech ajniꞌ xuban Jesús nabey, caraꞌ xecbij tzra Pilato. 65Cawra xbixa chca: —Ecꞌola jeꞌ guardia, ixix cꞌola jeꞌ ekꞌaꞌ chca che nqueꞌecꞌom ela, seguro tebnaꞌ tzra panteón com ixix ewutkin nak xteban tzra, caraꞌ xbixa chca rmal Pilato. 66Cꞌjaraꞌ xeba, xecchumij abaj je tzꞌapben ruchiꞌ jpanteón, bien seguro xqueban tzra y xequeyaꞌ cana guardia che rechjalbxic.
• • • • •
28
1Xkꞌaxa xlanbal kꞌij, jpe rsakric rxin domingo xba María Magdalena rexbil jun chic María xequetzꞌtaꞌ panteón. 2Chek qꞌuenjlal cꞌola jun nimlaj cbarkan xuban com jun ángel rxin Kajaw Dios xkaj ta chcaj, xelsaj abaj je tzꞌapben ruchiꞌ panteón y xetzꞌbeꞌa pe rwáꞌ. 3Je ncaꞌya jaꞌ ángel ajniꞌ ncaꞌya queypaꞌ tak nuqꞌuiek riꞌ, y jretziak recsan congan sak. 4Jeꞌ guardia arj-eꞌ congan xecxibej quiꞌ rmal, congan nqueberbeta rmal xben riꞌil y nmajoꞌn xquenaꞌ ta xekaja ptak ulew. 5Per ja ángel cawra xbij chca ixkiꞌ: —Mtexibej ta ewiꞌ com anen wutkin Jesús nquixtajina necanoj je xcamsasa chwech cruz. 6Camic mwaweꞌ xta cꞌo waꞌ, cꞌastanak chic rwech, bantanak chic cumplir ajniꞌ rbin cana. Quixjoꞌ, tetzꞌtaꞌ mpaꞌ je lwar abar xecꞌjeꞌ waꞌ recuerpo Kajaw. 7Tak xttzꞌettaj cana ewmal nquixba alnak, nebij chca rdiscípulo che cꞌastanak chic rwech chquecjol cnomkiꞌ. Y cawra nebij chca ra: —Tewcꞌaxaj mpaꞌ, jaꞌ Jesús nnabyeja chewech, nba pGalilea y tzraꞌ netzꞌtaꞌ waꞌ ewiꞌ, caraꞌ tbij chca. Xtetzꞌtaꞌ mpaꞌ com xenbij chewa. Caraꞌ xbij jaꞌ ángel chca. 8J-eꞌ ixkiꞌ xeꞌel ela alnak ruqꞌuin panteón y xeba xecbij chca discípulo, congan cxiben quiꞌ y congan nquequicota chkaꞌ. 9Kas ebnak che rbixic chca discípulo je xbix ela chca tak chek qꞌuenjlal xquecꞌul quiꞌ ruqꞌuin Jesús. Jaꞌ Jesús xerkꞌijlaꞌ pona. Arj-eꞌ tak xeꞌekaja ruqꞌuin xquechap rkan y xquemaj ryaꞌic rukꞌij. 10Jaꞌ Jesús cawra xbij chca: —Mtexibej ta ewiꞌ, jax cuqꞌuin wchꞌalal, ebij chca che nqueba pGalilea, tzraꞌ cnequetzꞌtaꞌ waꞌ, caraꞌ xbij chca.
• • • • •
11J-eꞌ ixkiꞌ kas ebnak che rbixic je xbix ela chca, je jleꞌ chca guardia xeba chpam tnamet, xeba cuqꞌuin cjefe sacerdote. Tak xeꞌekaja cuqꞌuin xecbij chca njelal je xbantaja. 12Je cjefe sacerdote arj-eꞌ xquemol quiꞌ cuqꞌuin principal-iꞌ rxin tnamet y xquemaj rchꞌobic nak nqueban. Tak xchꞌobtaja cmal, arj-eꞌ qꞌuiy pak xqueyaꞌ chca soldado 13y cawra xecbij chca: —Cawra tbij chca wnak ra: —Jeꞌ rdiscípulo Jesús xepeta chakꞌaꞌ, xerquelkꞌaj ela recuerpo tak okwarnak ajoj, caraꞌ xtebij chca. 14We xtekaja rbixic ruqꞌuin gobernador chcaraꞌ xeban, ajoj nokchumsana ruqꞌuin, nmajoꞌn nak xtuban chewa, caraꞌ xecbij chca. 15J-eꞌ soldado xquecꞌom pak y caraꞌ xqueban ajniꞌ xbixa chca. Y jaraꞌ tzꞌkoj tzij majtanak na rbixic chca aj Israel camic.

idboooknode• • • • •
16Je ljuj discípulo arj-eꞌ xeba pGalilea, xeba pe rwáꞌ jyuꞌ abar bin waꞌ chca rmal Jesús che nqueba waꞌ.[image: 11.png] Jax cuquin wnak jecola chpam njelal nación y queetijoj ch-utz cara nqueoca ndiscípulo, cara xbij Jesús chca e juljuj rdiscípulo.(Mt 28.16)

17Tak xquetzꞌet Jesús xquemaj ryaꞌic rukꞌij per ecꞌola majoꞌn kas ta xecnimaj chJesús. 18Xpeta Jesús, cawra xbij chca: —Njelal poder rxin chcaj jchon pnukꞌaꞌ rexbil njelal poder rxin rwech ruchꞌlew. 19Rmal cꞌaraꞌ quenbij chewa, jax cuqꞌuin wnak jecꞌola chpam njelal nación, queꞌetijoj ch-utz cꞌaraꞌ nqueꞌoca ndiscípulo, queꞌebnaꞌ bautizar prubiꞌ Ttixel, Rlecꞌwalxel y Espíritu Santo. 20Queꞌetijoj che nqueban chpam ccꞌaslemal njelal je nbij mandamiento jney-on cana chewa. Y bien terkaja pnewáꞌ che anen nmajoꞌn jun kꞌij mquita encꞌola ewqꞌuin, y ne encꞌola ewqꞌuin tak xtetzꞌkata tiemp je rxin rwech ruchꞌlew. Amén.

1
1Cawra rbanic tak xmajtaja rkꞌalsic utzlaj tzij jnucꞌut chkawech nak rbanic Jesucristo je Rlecꞌwal Dios. 2Ajniꞌ tzꞌibtanak cana chpam rtzojbal Dios ojer rmal profeta Isaías jcawra xbij Ttixel tzra Rlecꞌwalxel: —Tewcꞌaxaj bien, anen cꞌola jun nmensajero quentak ela, arjaꞌ nnabyej ela chawech che rchumsic abey. 3Jmensajero ncꞌaxaxa rukul chpam tenlic lwar y cawra nuchol ra: —Tchumsaj rubey Kajaw Dios, jic tey-aꞌ. Caraꞌ tzꞌibtanak cana. 4Y caraꞌ xbantaja, xpeta mensajero, Juan rubiꞌ, arjaꞌ nqueruban bautizar jeꞌ wnak. Arjaꞌ chpam tenlic lwar necꞌjeꞌ waꞌ y cawra nbij chca wnak: —Tecꞌxaꞌ enaꞌoj y tey-aꞌ cana rtzilal y quixbaꞌna bautizar, caraꞌ ta neban ch-utz cꞌaraꞌ ncuytaja ewil emac, caraꞌ nbij chca. 5Conjelal wnak jecꞌola pJerusalén e quexbil jleꞌ chic jecꞌola chpam jleꞌ chic lwar jcꞌola precwent Judea arj-eꞌ xeba ruqꞌuin Juan y xebaꞌna bautizar rmal jaꞌ Juan chpam binel yaꞌ Jordán, y tzraꞌ xquechol waꞌ quil quemac. 6Jretziak Juan recsan jaraꞌ resmal camello ocnak y rexmon xeꞌ rpam tzra jun tzꞌum. Jocnak rway jaraꞌ jeꞌ sacꞌ ruqꞌuin riꞌal cheꞌ je ncanoj ptak kꞌayis. 7Cawra nbij chca wnak ra: —Cꞌo chna jun penak xjarlal qꞌuemjana tumaj rsamaj, arjaꞌ más chna nim poder cꞌola prukꞌaꞌ que chenwech anen. Anen me tyataja chwij chquenkiꞌl oca ruqꞌuin nexte chquenquir naraꞌ rcꞌamal rexjab. 8Anen yaꞌ xencsaj tak xixnuban bautizar per jaꞌ Espíritu Santo nquixrbanbej bautizar. Caraꞌ nbij chca.
• • • • •
9Jaraꞌ tiemp xel ta Jesús pNazaret jcꞌola precwent Galilea, xba ruqꞌuin Juan y xbaꞌna bautizar rmal Juan chpam binel yaꞌ Jordán. 10Chek xel ta Jesús pyaꞌ xutzꞌet caj jaktanak y xutzꞌet Espíritu Santo ajniꞌ jun paloma xkaj ta ruqꞌuin.[image: 12.TIF] Jesús xutzet Espíritu Santo ajni jun paloma xkaj ta ruquin.(Mc 1.10)

11Y cꞌola jun kul xcꞌaxaxa penak chcaj y cawra nbij: —Atet at quilaj Wlecꞌwal, congan quenquicota chawij, caraꞌ xbij Dios tzra Jesús. 12Jaꞌ Espíritu Santo xutak ela Jesús chpam tenlic lwar. 13Cawnak kꞌij xecꞌjeꞌa chpam lwar y tak xekaja Satanás ruqꞌuin xrajoꞌ nuban tentar. Y je lwar abar tzraꞌ ecꞌo waꞌ ecꞌol jeꞌ itzel tak chcop, y xepeta jeꞌ ángel rxin Dios che xecrilij.
• • • • •
14Tak xucsasa Juan Bautista pcars Jesús xba chpam departamento Galilea. Tak xekaja xumaj rbixic utzlaj tzij tzrij rgobierno Dios 15y cawra nbij ra: —Camic xetzꞌkata tiemp y rgobierno Dios xyamer nerkaja rmal cꞌaraꞌ quenbij chewa, tecꞌxaꞌ enaꞌoj y tey-aꞌ cana rtzilal, tnimaj jutzlaj tzij jrecꞌmon ta totanem rxin Dios. Caraꞌ nbij. 16Jesús remjon binem chuchiꞌ yaꞌ rbin-an Galilea tak ecꞌola e c-eꞌ ach-iꞌ xeruwil, j-eraꞌ ach-iꞌ e alxic, jun Simón rubiꞌ y jun chic Andrés rubiꞌ. J-eꞌ com e chpoy chꞌuꞌ kas quemjon rqꞌuiekxic quecꞌam pyaꞌ tak xeꞌiltaja rmal Jesús, 17y cawra xbixa chca: —Joꞌ quixetreꞌ ta chwij, anen quenyaꞌ jun samaj chewa per me chpoj chꞌuꞌ xta neban, wnak chic nqueꞌechap, caraꞌ xbixa chca. 18J-eꞌ xecchꞌaklaꞌ cana quecꞌam y xetreꞌ ela tzrij Jesús. 19Jaꞌ Jesús qꞌue mnim ta rbinben tak ecꞌo chic e c-eꞌ ach-iꞌ xeruwil, chkaꞌ e alxic, jun Jacobo rubiꞌ y jun chic Juan rubiꞌ, e rlecꞌwal Zebedeo. Arj-eꞌ chkaꞌ ecꞌola chpam jun lanch, quemjon rchumsic quecꞌam. 20Alnak xesiqꞌuis pona rmal Jesús. Xqueyaꞌ cana planch Zebedeo jquedtaꞌ ruqꞌuin jeꞌ mos y xetreꞌ ela tzrij Jesús.
• • • • •
21Y xeba xeꞌekaja chpam tnamet Capernaum. Jaꞌ Jesús xoca chpam jay rxin molbal riꞌil abar nquemol waꞌ quiꞌ wnak che rcꞌaxic rtzojbal Dios y xumaj ctojxic chpam jun xlanbal kꞌij. 22J-eꞌ wnak xel ta quecꞌuꞌx tzrij tijonem jnuyaꞌ com jtijonem nuyaꞌ chca congan nqueruchap, bien kꞌalaj chruqꞌuin Dios penak waꞌ je nbij, mjunam ta ruqꞌuin tijonem je nqueyaꞌ jeꞌ maestro je nquetijona cxin wnak tzrij rley Dios jtzꞌibtanak cana rmal Moisés. 23Je chpam jay rxin molbal riꞌil tzraꞌ cꞌo waꞌ jun acha ocnak jun itzel espíritu pranm, arjaꞌ xumaj rakic ruchiꞌ 24y cawra nbij: —Jesús aj Nazaret ¿nak narebnaꞌ waweꞌ kuqꞌuin, mex atpenak che nkoꞌareyjoꞌ? Anen wutkin nak abanic, atet at Santlaj Rlecꞌwal Dios, caraꞌ nbij tzra Jesús. 25Jesús cow xtzijona tzra itzel espíritu: —Catetneꞌa y catel ela pranm jawra acha, caraꞌ xbij tzra. 26Jitzel espíritu arjaꞌ xuyaꞌ jun ataque tzra acha y congan nurak ruchiꞌ, xel ela pranm acha y xba. 27Conjelal jeꞌ wnak congan xel ta canm tak xquetzꞌet y cawra xecbij chbil tak quiꞌ: —¿Nak rbanic cꞌa waꞌ, nak che cꞌacꞌlaj tijonem cꞌa waꞌ? Com jawra acha mesque itzel tak espíritu per ncꞌola rukꞌaꞌ che nqueruban mandar y nnimaxa cmal chkaꞌ. Caraꞌ necbij jeꞌa. 28Y nalnak xba nat nkaj rtzojxic Jesús chpam jleꞌ chic lwar jcꞌola precwent Galilea.
• • • • •
29Jaꞌ Jesús e rexbil Jacobo ruqꞌuin Juan arj-eꞌ tak xeꞌel ela chpam jay rxin molbal riꞌil xeba pcuchoch Simón ruqꞌuin Andrés. 30Je rjiteꞌ Simón arjaꞌ cꞌola chwech chꞌat yawaꞌ, majtanak rmal cꞌten. Jesús tak xekaja xbixa tzra chyawaꞌ. 31Arjaꞌ xkiꞌl oca ruqꞌuin, xuchap chukꞌaꞌ, xuyic y njaraꞌ hor xela cꞌten tzrij. Jaꞌ ixak xumaj quelxic Jesús. 32Tak xoca akꞌaꞌ conjelal yuw-iꞌ xecꞌmar ela chwech Jesús e quexbil jocnak itzel tak espíritu pcanm. 33Je tnamet emlen chijay abar cꞌo waꞌ Jesús. 34J-eꞌ wnak qꞌuiy rwech yubil ccꞌan y jaꞌ Jesús e qꞌuiy chca xerchumsaj y e qꞌuiy chca chkaꞌ xelsaj itzel tak espíritu pcanm. Arjaꞌ xerukꞌil itzel tak espíritu chmajoꞌn nquetzijon ta más com j-eꞌ cutkin che arjaꞌ Cristo je ch-on rmal Dios.
• • • • •
35Jche rcab kꞌij qꞌue samakmuj na xyictaj ela Jesús, xel ela chpam tnamet, xba chpam jun tenlic lwar chnerebnaꞌ oración. 36Simón ruqꞌuin jeꞌ rexbil arj-eꞌ xeba che rconxic. 37Tak xquewil cawra xecbij tzra: —Conjelal wnak quemjon aconxic. 38Jesús cawra xbij chca: —Joꞌ chpam jleꞌ chic lwar jcꞌola chenkaj, tzraꞌ cney-aꞌ chwaꞌ rbixic utzlaj tzij chkaꞌ com xe rmal cꞌaraꞌ enpenak, caraꞌ xbij chca. 39Caraꞌ xuban Jesús xba chpam njelal lwar jcꞌola precwent Galilea, noca ptak jay rxin molbal riꞌil y tzraꞌ nuyaꞌ waꞌ rbixic utzlaj tzij chca wnak y nquerelsaj ela itzel tak espíritu ptak canm.
• • • • •
40Xuban jmul jun acha cꞌola itzel yubil lepra rcꞌan, arjaꞌ xekaja ruqꞌuin Jesús, xexqueꞌa chwech y congan xcꞌutuj rtoꞌic: —Wnawajoꞌ cnachumsaj, anen wutkin che ncatecwina cnachumsaj, caraꞌ xbij tzra. 41Jaꞌ Jesús xpoknaj rwech yawaꞌ, xuyuk pona rukꞌaꞌ, xuchap y cawra xbij tzra: —Quenwajoꞌ ajniꞌ nacꞌutuj chwa, catchumtaja, caraꞌ xbij tzra. 42Y alnak xel ela itzel yubil tzrij y xecꞌchoja. 43-44Cꞌjaraꞌ Jesús congan xbij tzra: —Kas quenwajoꞌ quenbij chawa, majoꞌn abar nabij waꞌ jxenban chawa. Per jnaban, acꞌtuꞌ awiꞌ chwech sacerdote. Com xatecꞌchoja ay-aꞌ awofrenda ajniꞌ rbin cana Moisés chpam rley Dios chnaban. Je awofrenda nayaꞌ jaraꞌ nacꞌutbej chquewech sacerdote chnaban cumplir je rbin cana Moisés, caraꞌ xbij ela tzra acha. 45Xba jaꞌ acha per majoꞌn xuban ta ajniꞌ xbixa tzra rmal Jesús, arjaꞌ congan xelsaj rbixic chJesús xchumsana rxin. Rmal cꞌaraꞌ Jesús mesquier chic necwina noca chpam tnamet chquewech wnak, per jxuban xecꞌjeꞌa chpam jeꞌ tenlak tak lwar, per necꞌola wnak nqueꞌekaja ruqꞌuin, chpam njelal tnamet epenak waꞌ.
• • • • •
2
1Tak xuban cjiꞌ j-oꞌ kꞌij xemloja Jesús chpam tnamet Capernaum. Tak cꞌol chic chpam tnamet jeꞌ wnak xeccꞌaxaj che arjaꞌ ocnak chpam jun jay. 2Chanim xecmollaꞌ quiꞌ jeꞌ wnak ruqꞌuin, congan e qꞌuiy y nxeptzꞌeꞌa pjay y nxeꞌel ta pe rchijay y nmajoꞌn chic nquecꞌjeꞌ waꞌ. Jesús arjaꞌ ntajina remjon rbixic rtzojbal Dios chca. 3Ecꞌol cꞌa e cjiꞌ ach-iꞌ xerkaja, quecꞌmon ta jun acha squirnak, ncajoꞌ nqueyaꞌ chwech Jesús. 4J-eꞌ mxecwin ta xeꞌekaja abar cꞌo waꞌ Jesús com jeꞌ wnak congan enojnak pjay. Rmal cꞌaraꞌ tak xejteꞌa pe rwáꞌ jay, xectakꞌbaꞌ rwáꞌ y tzraꞌ xeckasaj waꞌ yawaꞌ, ctzꞌela chwech rwarbal. 5Jesús tak xutzꞌet yukbal quecꞌuꞌx ach-iꞌ jcꞌola ruqꞌuin, arjaꞌ cawra xbij tzra squirnak: —Wlecꞌwal, camic xcuytaja awil amac, caraꞌ xbij tzra. 6Ecꞌol cꞌa jleꞌ maestro je nquetijona cxin wnak tzrij rley Dios etzꞌbula tzraꞌ pjay, arj-eꞌ chek xcꞌaxtaja cmal je xbij Jesús cawra xquemaj rchꞌobic ptak canm: 7—¿Nak tzra tak nbij calaꞌ jala acha? Je nbij jalaꞌ xitzel ncꞌaxaxa rmal Dios com majoꞌn chic jun xtecyuw ta il mac, xruyon Dios necyuwa, caraꞌ necbij kaja ptak canm. 8Per Jesús arjaꞌ bien rutkin nak quemjon rchꞌobic ptak canm y cawra xbij chca: —¿Nak tzra tak caraꞌ nechꞌob kaja ptak ewanm? 9Camic quenwajoꞌ quencꞌaxaj chewa ¿nak más majoꞌn pen ta tzra c-eꞌ jawrara chquenbij tzra jawra acha sic, chquencuy ril rumac, o wquenbij tzra che nyictaja y nucꞌom ela rwarbal y numaj binem? 10Anen quenwajoꞌ quenban jun achnak chewech camic ra ch-utz cꞌaraꞌ newutkij che Rlecꞌwalxel jxoca alxic cuqꞌuin wnak yatanak tzra chnucuy quil quemac jeꞌ wnak waweꞌ chwech ruchꞌlew, caraꞌ xbij Jesús chca. 11—Anen quenbij chawa camic catyictaja, tecꞌmaꞌ ela awarbal y jat pnawuchoch, caraꞌ xbij tzra acha sic. 12Chek xbitaja caraꞌ rmal xyictaj ela acha y xumaj rcꞌolic rwarbal. Tak xcꞌoltaja rmal xba, xel ela chquecjol per ne chquewech conjelal. J-eꞌ cꞌa wnak congan xel ta quecꞌuꞌx tzrij je xbantaja y xquemaj ryaꞌic rukꞌij Dios rmal, cawra necbij ra: —Jawra je xbantaja nexte wjic katzꞌton ta, caraꞌ xecbij jeꞌa.
• • • • •
13Cꞌjaraꞌ xba chic jmul Jesús chiyaꞌ. Tak xekaja conjelal wnak xequemloꞌ chic quiꞌ ruqꞌuin y arjaꞌ xumaj ctojxic tzra rtzojbal Dios. 14Tak xemloj ta chiyaꞌ kas remjon binem tak cꞌola jun acha xutzꞌet, rubiꞌ Leví, rlecꞌwal Alfeo. Leví arjaꞌ tzꞌbula chpam lwar abar ntoꞌj waꞌ impuesto prukꞌaꞌ y cawra xbixa tzra rmal Jesús: —Joꞌ catetreꞌ ta chwij che ncatoca ndiscípulo, caraꞌ xbixa tzra. Jaꞌ Leví xyictaj ela y xba tzrij Jesús. 15Jesús cꞌola pruchoch Leví, tzꞌbula tzrij mes e rexbil rdiscípulo y ecꞌola e qꞌuiy e mloy tak impuesto ruqꞌuin jleꞌ chic e aj-il ajmac nbixa chca, arj-eꞌ e qꞌuiy xetzꞌbeꞌa tzrij mes cuqꞌuin perc congan e qꞌuiy etren ela tzrij Jesús. 16Ecꞌola jleꞌ maestro je nquetijona cxin wnak tzrij rley Dios e quexbil jleꞌ fariseo, arj-eꞌ tak xquetzꞌet Jesús xcuqꞌuin e mloy tak impuesto nwaꞌ waꞌ e quexbil jleꞌ chic aj-il ajmac nbixa chca, cawra xecbij chca rdiscípulo: —¿Nak tzra cꞌaraꞌ xcuqꞌuin mloy tak impuesto nwaꞌ waꞌ y chkaꞌ cuqꞌuin jleꞌ chic aj-il ajmac? caraꞌ xecbij chca. 17Per Jesús tak xcꞌaxaj jxecbij cawra xbij chca: —Nak majoꞌn e yawaꞌ ta majoꞌn ncꞌatzin ta doctor chca, per je yuw-iꞌ ncꞌatzin waꞌ jun doctor chca. Anen enpenak che cconxic aj-il ajmac ch-utz cꞌaraꞌ nqueyaꞌ cana quil quemac, me j-eꞌ ta raꞌ e bnoy rbeyal queꞌencanoj. Caraꞌ xbij Jesús chca.
• • • • •
18Je rdiscípulo Juan Bautista arj-eꞌ quemjon rbanic ayuno y caraꞌ quemjon rbanic jeꞌ cdiscípulo fariseo chkaꞌ. Ecꞌola jleꞌ wnak xeꞌekaja ruqꞌuin Jesús y cawra xecbij tzra: —¿Nak tzra adiscípulo atet majoꞌn nqueban ta ayuno per jeꞌ rdiscípulo Juan arj-eꞌ nqueban wan ayuno, y caraꞌ nqueban cdiscípulo aj fariseo chkaꞌ? caraꞌ xeccꞌaxaj tzra. 19Jesús cawra xbij chca: —Ajniꞌ chca jleꞌ wnak ebnon invitar tzra jun cꞌulbic, tak cꞌcꞌo na acha chquecjol jnecꞌleꞌa ¿tkal cꞌaraꞌ chquij nqueban ayuno nechꞌob ixix? Ajruꞌ tiemp xtecꞌjeꞌa acha chquecjol jnecꞌleꞌa jaraꞌ mesquier nquecwina nqueban ayuno. 20Per nerlaꞌ jun kꞌij tak xtelsasa acha chquecjol jnecꞌleꞌa, cꞌjaraꞌ cꞌa xtqueban ayuno. 21Majoꞌn jun wnak xtucꞌom ta jtzꞌit cꞌacꞌ tziak y xtucsaj ta tesbal tzra jun tzbuklaj tziak. Wexte caraꞌ nbaꞌna je tzbuklaj tziak chkajniꞌ netkꞌeꞌa com jcꞌacꞌ tesbal xnucꞌol riꞌ. 22Chkaꞌ ajniꞌ tzra cꞌacꞌlaj vino, next jun xtucꞌol ta chpam tzbuklaj tak cꞌolbal. Wexte caraꞌ nbaꞌna jcꞌacꞌ vino nurak rcꞌolibal, ntzꞌiloxa vino y ntzꞌiloxa rcꞌolibal chkaꞌ. Per ncꞌatzina che nyaꞌa cꞌacꞌ vino chpam cꞌacꞌ tak cꞌolbal. Caraꞌ xbij Jesús tzrij jcꞌacꞌ tijonem jrecꞌmon ta.
• • • • •
23Xuban cꞌa jmul chpam jun xlanbal kꞌij arjaꞌ remjon binem chpam jleꞌ trigo e rexbil rdiscípulo. Kas nquekꞌaxa chpam trigo jeꞌ discípulo xquemaj rkꞌupxic rwáꞌ jeꞌ trigo. 24Ecꞌol cꞌa jleꞌ aj fariseo arj-eꞌ xecbij tzra Jesús: —Kas adiscípulo ntajina quemjon rbanic jala je xjan nbaꞌna chpam xlanbal kꞌij. ¿Nak tzra tak nqueban caraꞌ? 25-26Cawra xbij Jesús chca: —¿Lmajoꞌn cꞌa esiqꞌuin ta chpam rtzojbal Dios jxuban ojer rey David tak ocnak nimlaj sacerdote Abiatar? Jaꞌ David congan nkꞌakꞌana rpam y caraꞌ quebnon rexbil chkaꞌ. Rmal cꞌaraꞌ David xoca chpam ruchoch Dios y xutaj xquelway jyonan cana chwech Dios, y xuyaꞌ cxin rexbil chkaꞌ. Caraꞌ xuban mesque jaraꞌ xquelway ajniꞌ tzꞌibtanak chpam rley Dios che xqueyon sacerdote nquetjowa. Caraꞌ xbij Jesús chca. 27Y cawra xbij chic chca: —Jeꞌ wnak jxewankersasa rmal Dios me rmal ta che nqueyic xlanbal kꞌij per xwankersasa xlanbal kꞌij che ctoꞌic wnak. 28Rmal cꞌaraꞌ quenbij chewa che Rlecꞌwalxel jxoca alxic cuqꞌuin wnak, prukꞌaꞌ cꞌo waꞌ je nbaꞌna chpam xlanbal kꞌij chkaꞌ, caraꞌ xbij chca.
• • • • •
3
1Jaꞌ Jesús xoc chic chpam jay rxin molbal riꞌil y tzraꞌ cꞌo waꞌ jun acha squirnak jun rukꞌaꞌ. 2Ecꞌol cꞌa nicꞌaj wnak nquechajina Jesús, j-eꞌ ncajoꞌ nquetzꞌet we nchumsaj acha chpam xlanbal kꞌij. Caraꞌ nqueban ch-utz cꞌaraꞌ nquewil jun ril che necchapbej rxin. 3Cꞌjaraꞌ jaꞌ Jesús xbij tzra acha je squirnak rukꞌaꞌ: —Catyictaja y catpeꞌa waweꞌ chkacjol, caraꞌ xbij tzra. 4Cꞌjaraꞌ cawra xbij chca wnak: —¿Nak nuyaꞌ cꞌas ley chka ptak xlanbal kꞌij, we nkaban utzil o we nkaban rtzilal? ¿Lnuyaꞌ cꞌas chka che nquekatoꞌ wnak o nquekcamsaj? caraꞌ nbij chca. Per j-eꞌ majoꞌn achnak xecbij tzra, majoꞌn xeccꞌulbaꞌ ta. 5Cꞌjaraꞌ xpeta ryiwal Jesús chquij y xerchꞌulchij, congan bis xuban cmal rmal jcongan cow canm y mesquier nchꞌobtaja cmal je nbixa chca. Y cawra xbij chic tzra acha je squirnak jun rukꞌaꞌ: —Teykuꞌ akꞌaꞌ, caraꞌ xbij tzra. Xuyuk rukꞌaꞌ y xecꞌchoja. 6J-eꞌ aj fariseo xeba, xequemloꞌ quiꞌ e quexbil jecꞌola chpam partido rxin Herodes y xquemaj rchꞌobic nak nqueban tzra Jesús che neccamsaj.
• • • • •
7-8Jaꞌ Jesús xel ela chpam lwar y xba chiyaꞌ e rexbil rdiscípulo, y congan e qꞌuiy wnak aj Galilea xetreꞌ ela tzrij. Ecꞌo chna más xeꞌekaja ruqꞌuin ajniꞌ aj Jerusalén, chkaꞌ jecꞌola chpam jleꞌ chic tnamet jcꞌola precwent Judea, xeꞌekaja aj Idumea, chkaꞌ jecꞌola pjupraj binel yaꞌ Jordán, chkaꞌ aj Tiro ruqꞌuin aj Sidón, per congan e qꞌuiy wnak xeꞌekaja ruqꞌuin. Caraꞌ xqueban com ponnak chic rbixic cuqꞌuin njelal achnak je ntajina nuban Jesús. 9Jesús cawra xbij chca rdiscípulo: —Tchumsaj pona jun lanch ch-utz cꞌaraꞌ jeꞌ wnak majoꞌn quenquepitzꞌ ta. 10Caraꞌ xbij chca com e qꞌuiy chic wnak erchumsan rmal cꞌaraꞌ conjelal wnak jcꞌola cyubil congan nquepitzꞌ quiꞌ y ncajoꞌ nquechap oca ch-utz cꞌaraꞌ nquechumtaja. 11Jitzel tak espíritu ccꞌan wnak tak xquetzꞌet Jesús xexqueꞌa chwech, xquemaj rakic quechiꞌ y cawra necbij tzra: —Atet at Rlecꞌwal Dios, caraꞌ necbij tzra. 12Per Jesús congan xbij chca chmajoꞌn abar tecbij waꞌ che arjaꞌ Cristo.
• • • • •
13Cꞌjaraꞌ xojteꞌa Jesús chwech jun jyuꞌ, xuwil jun lwar abar xecꞌjeꞌ waꞌ. Chquecjol wnak ecꞌo waꞌ nicꞌaj jcꞌola rgan Jesús chquij che nquetreꞌ ela tzrij, arjaꞌ xersiqꞌuij pona y j-eꞌ xeba ruqꞌuin. 14E cbeljuj xeruchaꞌ chca ch-utz cꞌaraꞌ nquecꞌjeꞌa junlic ruqꞌuin y chnequey-aꞌ rbixic rtzojbal Dios. 15Y xuyaꞌ chca chkaꞌ poder che nquecwina nquecchumsaj yuw-iꞌ y nquequelsaj itzel tak espíritu chca wnak. 16Jawra quebiꞌ je cbeljuj xeruchaꞌ: Simón je xcanox chic jun rubiꞌ Pedro, 17Jacobo rlecꞌwal Zebedeo, Juan je rchꞌalal Jacobo, j-eꞌ cꞌa Jacobo ruqꞌuin Juan xcanox chic jun quebiꞌ rmal Jesús y xbixa chca Boanerges. (Boanerges nbij tzij alcꞌwalxelaꞌ rxin queypaꞌ). 18Andrés, Felipe, Bartolomé, Mateo, Tomás, Jacobo rlecꞌwal Alfeo, Tadeo, Simón jun chca rxin partido rbin-an cananita 19ruqꞌuin Judas Iscariote jxejchowa Jesús pquekꞌaꞌ wnak je nquetzelana rxin.
• • • • •
Jaꞌ Jesús xoc chic chpam jun jay e rexbil rdiscípulo. 20J-eꞌ wnak xequemloꞌ chic quiꞌ cuqꞌuin y rmal cꞌaraꞌ nmajoꞌn tiemp tzra jaꞌ ruqꞌuin jeꞌ rdiscípulo che nquewaꞌa. 21Je rchꞌalal Jesús tak xeccꞌaxaj jremjon rij, arj-eꞌ xepeta, ncajoꞌ nquecꞌom ela. Caraꞌ nqueban com xquechꞌob j-eꞌ che xchꞌujara Jesús. 22Chkaꞌ ecꞌola nicꞌaj maestro je nquetijona cxin wnak tzra rley Dios jtzꞌibtanak cana rmal Moisés, arj-eꞌ epenak pJerusalén y cawra necbij chca wnak: —Jala acha xBeelzebú cꞌayona rxin, xe rpoder cjefe itzel tak espíritu nucsaj che clasic itzel tak espíritu, caraꞌ necbij. 23Jaꞌ Jesús xersiqꞌuij pona y cawra jun cꞌambal tzij xbij chca: —Mesquier cꞌaraꞌ Satanás xquerelsaj ta rdemonio. 24Jun gobierno wex división nuban chbil riꞌ jaraꞌ xe nyojtaja. 25Caraꞌ chca wnak jecꞌola pjay chkaꞌ, wex división nqueban chbil tak quiꞌ jaraꞌ xe nqueqꞌuisa. 26Caraꞌ cꞌa tzra Satanás chkaꞌ, wex nchꞌojin kaja ruqꞌuin ruyon, o wex nquerelsaj ela rdemonio, jaraꞌ nyojtaja y nqꞌuisa. 27Tak ncatekaja ruqꞌuin jun acha congan rchukꞌaꞌ y wnachꞌob chnalsaj ela njelal achnak jcꞌola pruchoch ncꞌatzina nabey mul nabacꞌ jaraꞌ acha. Wcaraꞌ naban jaraꞌ ncatecwina nalsaj njelal achnak jcꞌola pruchoch. 28Ne ktzij waꞌ je xtenbij chewa camic, jeꞌ wnak mesque nqueban il mac chka bechnak opech il mac, jaraꞌ cꞌola cuytajic tzrij. Chkaꞌ mesque nbij jleꞌ tzij tzra Dios jxitzel ncꞌaxaj jaraꞌ ncuytaja chkaꞌ. 29Per wcꞌola jun wnak chka bechnak wnak opech nbij jleꞌ tzij tzra Espíritu Santo jxitzel ncꞌaxaj, jaraꞌ majoꞌn ncuytaj ta rxin junlic y nejklej jun juicio rxin junlic. 30Caraꞌ xbij chca com necbij j-eꞌ chcꞌola jun itzel espíritu cꞌayona rxin.
• • • • •
31Cꞌjaraꞌ xerkaja rchꞌalal Jesús rexbil ruteꞌ, arj-eꞌ ecꞌola chujay y xquetak ela rsicꞌsic. 32Jeꞌ wnak jetzꞌbul oca chenkaj ruqꞌuin Jesús arj-eꞌ cawra xecbij tzra: —Tetzꞌtaꞌ mpaꞌ ateꞌ ruqꞌuin awchꞌalal ecꞌola chujay y ncajoꞌ nquetzijona awqꞌuin, caraꞌ xecbij tzra. 33Jaꞌ Jesús cawra xbij chca: —Camic quenchꞌob chewech nak nuteꞌ y e achnak wchꞌalal. 34Cꞌjaraꞌ xerucꞌut jetzꞌbula chenkaj ruqꞌuin y cawra xbij: —J-eꞌ cꞌa waꞌ eꞌocnak nuteꞌ y eꞌocnak wchꞌalal. 35Caraꞌ quenbij chewa com achnak nebnowa je nrajoꞌ ranm Dios jaꞌ cꞌaraꞌ ocnak nuchakꞌ o wanaꞌ o wnuteꞌ, caraꞌ xbij.
• • • • •
4
1Wjic chic Jesús xumaj ctojxic wnak chiyaꞌ y congan e qꞌuiy wnak xequemloꞌ quiꞌ ruqꞌuin rmal cꞌaraꞌ xoca chpam lanch jcꞌola pe rwáꞌ yaꞌ y xetzꞌbeꞌa chpam. Jeꞌ wnak xemleꞌ cana chiyaꞌ conjelal. 2Xumaj tzij jaꞌ Jesús cuqꞌuin, qꞌuiy rwech xbij chca pcꞌambal tzij y cawra tijonem xuyaꞌ chca: 3—Tewcꞌaxaj je xtenbij chewa per bien tey-aꞌ ewexquin tzrij. Cꞌola jun ajsmajmaꞌ xba pe tcoy rtejcoꞌn pe rchinoj. 4Tak xekaja xumaj rchꞌakxic ijaꞌtz. Cꞌola nicꞌaj xkaja pbey y xepeta tzꞌquin, xquetaj ela. 5Cꞌo chic jleꞌ xkaja abar cꞌo waꞌ abaj, congan xax ulew tzraꞌ rmal cꞌaraꞌ chanim xel ta. 6Per tak xel ta kꞌij xcꞌatsaj y tak xqꞌuisbena xechkija rmal com majoꞌn xetqueꞌ ta bien ruxeꞌ. 7Cꞌo chic jleꞌ xkaja ptak qꞌuix y tak xqꞌuisbena xqꞌuiya jaraꞌ qꞌuix, xkꞌokꞌaj tejcoꞌn y xcamsaj njelal. Caraꞌ xuban nmajoꞌn rwech xuyaꞌ. 8Per cꞌola jleꞌ xkaja chpam utzlaj ulew y congan xwachina, congan xqꞌuiya y xba pnim, xjun rkꞌarwech ijaꞌtz cꞌola xuyaꞌ treinta, cꞌola xuyaꞌ sesenta y cꞌola xuyaꞌ jun cient. 9Achnak cꞌola rexquin tcꞌaxaj cꞌa jquenbij, caraꞌ xbij Jesús chca. 10Tak xecpaxij ela quiꞌ jeꞌ wnak xecanaj cana rexbil Jesús ruqꞌuin e quexbil e cbeljuj apóstol y xeccꞌaxaj tzra Jesús tzrij jcꞌambal tzij. 11Jesús cawra xbij chca: —Ixix yatanak chewa chnewutkij nak rbanic jwewtanak tzrij rgobierno Dios per chca jleꞌ chic wnak njelal jquenbij chca quencsaj na cꞌambal tzij che rbixic. 12Caraꞌ quenban ch-utz cꞌaraꞌ che j-eꞌ nquetzꞌet je ncꞌuꞌta chquewech per majoꞌn nekaj ta pquewáꞌ, ch-utz cꞌaraꞌ chkaꞌ che neccꞌaxaj je nbixa chca per majoꞌn nchꞌobtaj ta cmal, ch-utz cꞌaraꞌ chkaꞌ che mtqueqꞌuex cnaꞌoj che ncuytaja quil quemac. Caraꞌ xbij Jesús chca. 13Cawra xbij chic chca: —¿Lmajoꞌn cꞌa nchꞌobtaj ta ewmal jcꞌambal tzij jxenbij kaja chewa? Wex majoꞌn nquixecwin ta nechꞌob jcꞌambal tzij tzrij je tcoy tejcoꞌn ¿nak tzra cꞌaraꞌ xtchꞌobtaja ewmal nicꞌaj chic cꞌambal tzij? Per camic quenchꞌob chewech nak nbij jcꞌambal tzij. 14Je tcoy tejcoꞌn jxutic ijaꞌtz jaraꞌ nyowa rbixic rtzojbal Dios chca wnak. 15Ijaꞌtz je xkaja pbey jaraꞌ nbij tzij ecꞌola wnak neccꞌaxaj rtzojbal Dios per chanim npeta Satanás, nelsaj ela rtzojbal Dios je tcon ptak canm. 16Ijaꞌtz je xkaja ptak abaj jaraꞌ nbij tzij ecꞌola wnak neccꞌaxaj rtzojbal Dios y necnimaj chanim, congan nquequicota rmal. 17Per arj-eꞌ e ajniꞌ jleꞌ tejcoꞌn jmajoꞌn rcꞌamal ruxeꞌ, njurmaj oca necnimaj. Tak nerlaꞌ lowloꞌ tiemp, o tak nmajtaja rbanic lowloꞌ chca wnak rmal rtzojbal Dios, arj-eꞌ chanim nqueyaꞌ cana yukbal quecꞌuꞌx. 18Ijaꞌtz je xkaja ptak qꞌuix jaraꞌ nbij tzij che ecꞌola wnak neccꞌaxaj rtzojbal Dios 19per tak nqꞌuisbena xnecbisoj chic jeꞌ achnak rxin jawra tiemp je rxin rwech ruchꞌlew, nebaꞌna engañar rmal mibil y ne chkajniꞌ necyarij jeꞌ achnak. Rmal cꞌaraꞌ tak ncoma utzlaj tzij jcꞌola ptak canm y majoꞌn rwech nuyaꞌ ta. 20Per ijaꞌtz je xkaja chpam utzlaj ulew jaraꞌ nbij tzij che ecꞌola wnak neccꞌaxaj rtzojbal Dios y necnimaj y congan rwech nuyaꞌ ptak canm. Arj-eꞌ e ajniꞌ jleꞌ rkꞌarwech ijaꞌtz cꞌola xuyaꞌ treinta, cꞌola xuyaꞌ sesenta y cꞌola xuyaꞌ jun cient. Caraꞌ xbij Jesús chca.
• • • • •
21Cꞌjaraꞌ xbij chic jun cꞌambal tzij chca: —¿Lcꞌola jun wnak nebnowa nerecꞌmaꞌ ta jun candil y nutzaj, y tak xtzajtaja rmal nuyaꞌ cana chuxeꞌ jun cjon, o wnuyaꞌ cana chuxeꞌ jun chꞌat? Jaraꞌ next jun nebnowa. Je nbaꞌna tzra candil, chcaj nyaꞌ waꞌ ch-utz cꞌaraꞌ sak nuban tzra pjay. 22Njelal achnak jmajoꞌn kꞌalaj ta jaraꞌ nerlaꞌ na jun kꞌij tak nkꞌaljina. Njelal jwewtanak jaraꞌ nel na psak, nutkix na. 23Achnak cꞌola rexquin tcꞌaxaj cꞌa jquenbij. 24Bien tey-aꞌ ewexquin tzrij jemjon rcꞌaxic camic. Wcongan neyaꞌ ewexquin tzrij jaraꞌ qꞌuiy nyataja chewa chnewutkij. Wmajoꞌn kas ta neyaꞌ ewexquin tzrij jaraꞌ majoꞌn kas ta nyataja chewa che newutkij. Y chewa ixix jemjon rcꞌaxic camic qꞌuiy nyataj na chewa chnewutkij. 25Caraꞌ quenbij chewa com jeꞌ wnak jcꞌola yatanak chca arj-eꞌ cꞌo chna más nyataja chca, per jeꞌ wnak jmajoꞌn achnak yatanak chca per nquechꞌob chcꞌola yatanak chca jaraꞌ nelsasa chca. Caraꞌ xbij Jesús.
• • • • •
26Xumaj chic tzij Jesús y cawra xbij: —Je rgobierno Dios caraꞌ rbanic ajniꞌ nuban jun acha tak nba pe rchinoj, neretcaꞌ jleꞌ ijaꞌtz chpam. 27Tak noca akꞌaꞌ cꞌo chic jaꞌ acha pruchoch y nwara. Tak neskera nyictaj ela, y ncaraꞌ nuban njelal kꞌij. Ijaꞌtz jretcon cana pe rchinoj ejkal nel ta ruyon y remjon cꞌyinem. Per acha majoꞌn rutkin ta nak nuban ijaꞌtz tak nel ta y nqꞌuiya. 28Jruchꞌlew arjaꞌ nesmaja che ntzꞌuꞌc ta ijaꞌtz y nwachina. Jnuban nabey mul ntzꞌuꞌc ta, ejkal nwankera ruxak, cꞌjaraꞌ nwankera ochꞌ tzrij y nqꞌuiya ochꞌ y noca áj. 29Tak nechkija, jaꞌ acha nerebnaꞌ jachꞌ com xerlaꞌ tiemp rxin csech. Caraꞌ xbij Jesús. 30Cawra xbij chic: —¿Abar cꞌa njumsas waꞌ rgobierno Dios y nak cꞌambal tzij quencsaj che rjumsic? 31Je rgobierno Dios caraꞌ rbanic ajniꞌ rbanic jun rkꞌarwech mostaza tak ntiꞌca pnulew. Jun chꞌit rkꞌarwech mostaza mesque ne chꞌit noꞌy chwech jleꞌ chic ijaꞌtz jcꞌola chwech ruchꞌlew 32per tak ntiꞌca y tak nqꞌuiya per nmás nqꞌuiya que chwech jleꞌ chic tejcoꞌn, nwankera nmak tak rukꞌaꞌ y tak nqꞌuisbena nquepeta jeꞌ tzꞌquin, necrebnaꞌ quesoc ptak rukꞌaꞌ y nquemujaxa rmal ruxak. Caraꞌ xbij Jesús. 33Qꞌuiy rwech jeꞌ cꞌambal tzij xbij Jesús ajniꞌ jawrara che xertojbej jeꞌ wnak tzrij rtzojbal Dios. Ajniꞌ nquecwina nchꞌobtaja cmal jaraꞌ xbij chca. 34Majoꞌn achnak xbij chca mquita pcꞌambal tzij xbij waꞌ. Per jxuban chca rdiscípulo xeryonaj y xkꞌalsaj chquewech njelal je nbij cꞌambal tzij.
• • • • •
35Jaraꞌ kꞌij tak xoca akꞌaꞌ cawra xbij Jesús chca rdiscípulo: —Joꞌ pjupraj yaꞌ. 36Arj-eꞌ xecbij cana quebiꞌ chca wnak. Jesús arjaꞌ cꞌola chpam lanch y xquecꞌom ela, y cꞌola jleꞌ lanch xetreꞌ ela tzrij. 37Per chek qꞌuenjlal tak xkaj ta jun nimlaj kꞌekꞌ chquij. Je nmak tak bloj congan npuwij riꞌ tzrij lanch abar cꞌo waꞌ Jesús y congan yaꞌ noca chpam. 38Jesús arjaꞌ pe rchak lanch cꞌo waꞌ, kanak chuwram y rcanon jun rchꞌquetwiꞌ. J-eꞌ rdiscípulo xquecꞌas: —Maestro ¿tak majoꞌn cas ay-on chka xyamer nokba pyaꞌ? Caraꞌ xecbij tzra. 39Jesús xyictaja y xbij tzra kꞌekꞌ chnetneꞌa y xbij tzra yaꞌ chjun necꞌjeꞌ waꞌ. Cꞌjaraꞌ xcoma kꞌekꞌ y xjun xecꞌjeꞌ waꞌ yaꞌ. 40Cꞌjaraꞌ xbij chca: —¿Nak tzer cꞌa tak congan xexibej ewiꞌ? ¿Abar tzraꞌ xoc waꞌ yukbal ecꞌuꞌx wqꞌuin? caraꞌ xbij chca. 41Arj-eꞌ congan cxiben quiꞌ y cawra xquemaj rbixic chbil tak quiꞌ: —¿Nak rbanic cꞌalaꞌ jala acha? Nnimax tak wan rmal kꞌekꞌ, nnimax tak chkaꞌ rmal yaꞌ, caraꞌ necbij.
• • • • •
5
1Tak xeꞌekaja pjupraj chic yaꞌ, tzraꞌ xeꞌekaj waꞌ chpam jun lwar jcꞌola pquecwent aj Gadarenos. 2Cꞌxel ela Jesús chpam lanch cꞌola jun acha xekaja ruqꞌuin ocnak itzel espíritu pranm, arjaꞌ pnextiꞌ elnak el waꞌ.[image: 13.TIF] Cola jun acha xekaja ruquin Jesús ocnak jun itzel espíritu pranm.(Mc 5.1-13)

3Ne tzraꞌ cꞌo waꞌ pnextiꞌ per next jun wnak necwina tzrij mesque nquebacꞌ tzra cadena. 4Com arjaꞌ qꞌuiylaj mul bnon tzra bcꞌon rukꞌaꞌ rkan pcadena per nmajoꞌn pen nutaj ta che nqꞌuiekpij ela. Nmajoꞌn nak necwina tzrij che nchapbexa rxin ch-utz cꞌaraꞌ jun necꞌjeꞌ waꞌ. 5Che pkꞌij chakꞌaꞌ nbina ptak kꞌayis ruqꞌuin pnextiꞌ, congan nurak ruchiꞌ y ruyon nusoc riꞌ tzra abaj. 6Tak xutzꞌet pona Jesús xba alnak ruqꞌuin, tak xekaja ruqꞌuin xexqueꞌa chwech, 7xumaj rakic ruchiꞌ y cawra xbij tzra Jesús: —Jesús, atet je at Rlecꞌwal nimlaj Dios ¿nak nawajoꞌ chwa? Chwech Dios quenbij chawa, mtaban ta lowloꞌ chwa, caraꞌ xbij tzra. 8Caraꞌ xbij tzra com Jesús xbij tzra itzel espíritu jocnak ruqꞌuin acha che nel ela pranm. 9Cꞌjaraꞌ Jesús xcꞌaxaj tzra acha: —¿Nak abiꞌ? Jaꞌ cawra xbij tzra Jesús: —Anen en Legión. Caraꞌ nubiꞌ com ok qꞌuiy. 10Y congan xucsaj rchukꞌaꞌ che ncꞌutuj tzra Jesús chmajoꞌn nquerelsaj el ta itzel tak espíritu y mtquerutak el ta chpam jun chic lwar. 11Ecꞌol cꞌa jleꞌ aꞌk quemjon w-im ptak kꞌayis. 12Jitzel tak espíritu congan xquecsaj cchukꞌaꞌ che xeccꞌutuj tzra Jesús jawrara: —Koꞌatkaꞌ ela cuqꞌuin jleꞌ aꞌk la, tey-aꞌ cꞌas chka che nokoca chquepam, caraꞌ xeccꞌutuj. 13Jaꞌ Jesús xuyaꞌ cꞌas chca chcaraꞌ nqueban, xeꞌel ela y xeꞌoca chquepam jeꞌ aꞌk. Ecꞌola la e c-eꞌ mil quebnon che conjelal aꞌk, y xeꞌoca itzel tak espíritu chquepam. Arj-eꞌ nalnak xeba, xexleꞌa chwech jun jyuꞌ per congan tectic, y qꞌue pyaꞌ xeba waꞌ y xqꞌuis kaja quexlaꞌ pyaꞌ. 14Je chajinel cxin aꞌk arj-eꞌ xenanmaj ela y arj-eꞌ xequechloꞌ pe tnamet y ptak aldea je xbantaja. Jeꞌ wnak tak xeccꞌaxaj arj-eꞌ xepeta che rtzꞌetic je xbantaja. 15Tak xerkaja abar cꞌo waꞌ Jesús xquetzꞌet acha jcongan itzel tak espíritu eꞌocnak pranm jxuban cana, arjaꞌ tzraꞌ tzꞌbul waꞌ, chkaꞌ cꞌo chic retziak recsan, kas tzꞌkat chic rnaꞌoj. J-eꞌ wnak tak xquetzꞌet congan xecxibej quiꞌ rmal. 16Cꞌjaraꞌ je xetzꞌtowa je xbantaja arj-eꞌ xquemaj rcholic chquewech nicꞌaj chic wnak nak xuban acha tak xelsasa jeꞌ itzel tak espíritu pranm y nak xqueban aꞌk chkaꞌ. 17Cꞌjaraꞌ jeꞌ wnak cawra xecbij tzra Jesús: —Catel ela waweꞌ, tey-aꞌ cana jawra lwar, caraꞌ xecbij tzra. 18Kas noca Jesús chpam lanch tak xpeta acha jxelsasa itzel espíritu pranm, cawra xbij tzra Jesús: —Tebnaꞌ jun utzil, tey-aꞌ cꞌas chwa chquentreꞌ ela chawij junlic. 19Per Jesús majoꞌn xrajoꞌ ta chnetreꞌ ela tzrij, y cawra xbij tzra: —Jnaban camic jat pnawuchoch, abij chca awchꞌalal che ajniꞌla nimlaj samaj xuban Dios chpam acꞌaslemal y ajniꞌla xpoknaj awech, caraꞌ xbij tzra. 20Cꞌjaraꞌ xba jaꞌ acha ptak tnamet jcꞌola precwent Decápolis, xumaj rbixic nimlaj samaj jxuban Jesús chpam rcꞌaslemal, y conjelal wnak congan xel ta canm tak xeccꞌaxaj.
• • • • •
21Jaꞌ Jesús xemloj chic jmul planch pjupraj yaꞌ. Tak xekaja congan e qꞌuiy wnak xequemloꞌ quiꞌ ruqꞌuin y tzraꞌ xecꞌjeꞌ waꞌ chiyaꞌ cuqꞌuin. 22Cꞌjaraꞌ cꞌola jun acha xpeta Jairo rubiꞌ, arjaꞌ jun chca jefe rxin jay rxin molbal riꞌil jabar ncꞌaxax waꞌ rtzojbal Dios. Jaꞌ Jairo tak xerkaja ruqꞌuin Jesús xexqueꞌa chwech, 23cawra xbij tzra: —Cꞌola jun nmiꞌal cmic nuban, tebnaꞌ jun utzil joꞌ chwij, ay-aꞌ akꞌaꞌ pe rwáꞌ ch-utz cꞌaraꞌ necꞌchoja, y wutkin chmajoꞌn ncom ta. 24Jaꞌ Jesús xexbilaj ela acha y congan e qꞌuiy wnak xetreꞌ ela tzrij, congan nquepitzꞌ quiꞌ ebnak tzrij pruchoch Jairo. 25Cꞌol cꞌa jun ixak yawaꞌ jcꞌola chquecjol wnak, xuban cꞌa cbeljuj junaꞌ rkajben jun yubil chcongan quicꞌ nela tzra. 26Jaꞌ ixak bnak chic cuqꞌuin e qꞌuiy doctor, congan pen retjon com xuqꞌuis njelal achnak jcꞌola ruqꞌuin rmal yubil. Per nmajoꞌn xoc waꞌ jxuban com yubil chkajniꞌ bnak pnim. 27Com jaꞌ ixak kanak chic rbixic ruqꞌuin njelal jnuban Jesús rmal cꞌaraꞌ chkajniꞌ xkiꞌl oca ruqꞌuin. Tak xekaja ruqꞌuin xuchap oca jtzꞌit retziak. 28Caraꞌ xuban com cawra nuchꞌob kaja pranm: —We xtencwina xtenchap jtzꞌit retziak Jesús xruqꞌuin raꞌ quencꞌchoja. 29Njaraꞌ hor xuchap oca retziak Jesús xetneꞌa quicꞌ tzra y xunaꞌ che xchumtaja, xela yubil tzra. 30Jesús xunaꞌ chcꞌola poder xel ela ruqꞌuin. Jeꞌ wnak ncongan queptzꞌon quiꞌ tzrij per jaꞌ xuyaꞌ volt y cawra xcꞌaxaj: —¿Nak wnak xechpowa netziak? 31Cꞌjaraꞌ e rdiscípulo cawra xecbij tzra: —Per congan wnak queptzꞌon quiꞌ chawij. ¿Nak tzer cꞌa xawcꞌaxaj nak wnak xechpowa atziak? caraꞌ xecbij tzra. 32Per Jesús kas chulaj xba rkꞌarwech, ncanoj nak xechpowa retziak. 33Ixak congan nberbeta rmal xben riꞌil com arjaꞌ rutkin che xel ela yubil je rcꞌan, xpeta y xexqueꞌa chwech Jesús, xuchol tzra njelal jrebnon prukꞌaꞌ yubil. 34Cawra xbixa tzra rmal Jesús: —Nmiꞌal, jyukbal acꞌuꞌx wqꞌuin jaraꞌ xchumsana awxin. Camic utz chic ncatba y catquicota, xattotaja junlic prukꞌaꞌ yubil, caraꞌ xbixa tzra. 35Jaꞌ Jesús cꞌremjon na tzij tak ecꞌola jleꞌ wnak xerkaja, eꞌelnak ta pruchoch jefe rxin jay rxin molbal riꞌil, cawra xecbij tzra jefe: —Jairo, jamiꞌal xcoma. ¿Nak noc chwaꞌ chnaban molestar Maestro? caraꞌ xecbij tzra. 36Jaꞌ Jesús chek xcꞌaxaj jxecbij ach-iꞌ arjaꞌ xbij tzra jefe rxin jay je rxin molbal riꞌil cawra: —Mtaxibej ta awiꞌ, jnaban camic teykeꞌa acꞌuꞌx wqꞌuin, caraꞌ xbij tzra. 37Cꞌjaraꞌ xba Jesús y xqueyon Pedro, Jacobo ruqꞌuin Juan je rchꞌalal Jacobo xerucꞌom ela tzrij y majoꞌn xerucꞌom el ta nicꞌaj chic. 38Tak xekaja Jesús chruchoch jefe xerutzꞌet jeꞌ wnak congan lowloꞌ nqueban, quemjon okꞌej y congan nquerak quechiꞌ. 39Tak xoca pjay cawra xbij chca: —¿Nak tzra tak neban caraꞌ? Congan nerak echiꞌ y congan okꞌej neban. Je xten majoꞌn comnak ta, xwarnak. 40Per j-eꞌ wnak xetzebena tzrij Jesús. Cꞌjaraꞌ jaꞌ Jesús xerelsaj ela conjelal wnak. Tak xelestaja rmal cꞌjaraꞌ xerucꞌom ela redtaꞌ ruteꞌ comnak e rexbil jetrena tzrij, xeꞌoca abar cꞌo waꞌ comnak. 41Jaꞌ Jesús xuchap chukꞌaꞌ xten jcamnak y cawra xbij tzra: —Talita, cumi, caraꞌ xbij tzra. Jawra tzij je xbij cawra nbij: —Xten, camic quenbij chawa che catyictaja. 42Chek xbitaja rmal Jesús xyictaja xten y xumaj binem. Jaꞌ xten cbeljuj chic rjunaꞌ. Je cꞌola ruqꞌuin Jesús congan xel ta canm tzrij je xbantaja chquewech. 43Jaꞌ Jesús congan xbij chca chmajoꞌn abar necbij waꞌ je xbantaja y cawra xbij chic chca: —Tey-aꞌ rway xten.
• • • • •
6
1Jaꞌ Jesús xel ela xba chpam retnamet y xeba rdiscípulo tzrij. 2Tak xerlaꞌ xlanbal kꞌij xoca chpam jay rxin molbal riꞌil, xumaj ctojxic wnak. E qꞌuiy wnak xecꞌaxana tijonem jxuyaꞌ y congan xel ta canm tak xeccꞌaxaj, cawra xecbij chbil tak quiꞌ: —¿Abar tzraꞌ xrutkij waꞌ jalaꞌ acha qꞌuiy tak achnak? Congan tak wan naꞌoj yatanak tzra y congan tak wan nmak tak milagro nuban chkaꞌ. 3Per ¿mjaꞌ tcꞌalaꞌ jsoy cheꞌ jral María? Y jeꞌ rchꞌalal ¿lme j-eꞌ tcꞌaraꞌ Jacobo, José, Judas ruqꞌuin Simón? Y jeꞌ ranaꞌ ¿lmecꞌo tcꞌa waweꞌ chkacjol chkaꞌ? Caraꞌ xecbij com nmajoꞌn cgan tzrij Jesús, xe pkan nquenaꞌ rmal je nbij. 4Jesús cawra xbij chca: —Nmajoꞌn jun profeta rxin Dios mquita lokꞌ ntzꞌeꞌta, per xerwaraꞌ majoꞌn lokꞌ ta ntzꞌeꞌta cmal rwinak next cꞌa cmal rchꞌalal next cꞌa jecꞌola pruchoch chkaꞌ, caraꞌ xbij. 5Nmajoꞌn xecwin ta xuban nmak tak milagro tzraꞌ, xerwaraꞌ ecꞌola jujun yuw-iꞌ xuyaꞌ rukꞌaꞌ pquewáꞌ y xecꞌchoj cana. 6Jaꞌ junwaꞌ xunaꞌ rmal jmajoꞌn yukbal quecꞌuꞌx rwinak ruqꞌuin. Cꞌjaraꞌ xel ela, xba ptak aldea jcꞌola chenkaj y xumaj ctojxic wnak.
• • • • •
7Jaꞌ Jesús xersiqꞌuij e cbeljuj rdiscípulo y xuyaꞌ chca chcꞌola quekꞌaꞌ chquij itzel tak espíritu che nquequelsaj ela pcanm wnak. Pcacaꞌ xerutak ela y xuchꞌob ela chquewech nak nequebnaꞌ: 8—Tak xtquixba majoꞌn achnak necꞌom ela, xruyon echꞌmeꞌy newcꞌaj. Majoꞌn eway majoꞌn emlet necꞌom el ta, next pak chkaꞌ. 9Xperpak jeꞌ xjab necsaj ela, majoꞌn newcꞌaj xta jleꞌ ecmis, xruyon jaraꞌ newcꞌaj jecsan. 10Chka bechnak opech jay nquixoc waꞌ, tzraꞌ nquixecꞌjeꞌ waꞌ y cꞌjaraꞌ neyaꞌ cana tak nquixba chpam jun chic tnamet. 11Nak wnak majoꞌn xtquixrucꞌul ta, nak wnak majoꞌn cgan tzrij jnebij chca, tak nquixel ta chpam quetnamet tquiraj cana pkok jcꞌola pnewkan. Caraꞌ neban chneyabej rital chnequetjaꞌ na lowloꞌ rmal jmajoꞌn nqueyaꞌ ta quexquin tzrij jnebij chca. Ne ktzij waꞌ je xtenbij chewa, tak xterlaꞌ nimlaj kꞌij rxin juicio ajniꞌla jun nimlaj pen xtequetjaꞌ na tnamet je mtecꞌluwa ewxin. Más na lowloꞌ pen xtquetaj que chquewech ajniꞌ xtquetaj jitzel tak wnak aj Sodoma ruqꞌuin aj Gomorra ojer. Caraꞌ xbij chca. 12Je cbeljuj rdiscípulo arj-eꞌ xeꞌel ela, xeba cuqꞌuin wnak y cawra necbij chca: —Tecꞌxaꞌ enaꞌoj y tey-aꞌ cana rtzilal, caraꞌ necbij chca. 13E qꞌuiy jitzel tak espíritu xequelsaj pcanm wnak y e qꞌuiy yuw-iꞌ xqueyaꞌ aceite pquewáꞌ y xecꞌchoja cmal.
• • • • •
14Njelal achnak je ntajina nuban Jesús xekaja rbixic ruqꞌuin rey Herodes com bnak nat nkaj rtzojxic. Jaꞌ Herodes cawra xbij: —Juan Bautista xcꞌastaja chquecjol cnomkiꞌ rmal cꞌaraꞌ cꞌola nmak tak poder je ntajina nesmaja ruqꞌuin camic. 15Per ecꞌola jleꞌ chic cawra necbij: —Jala acha jalaꞌ Elías, caraꞌ necbij. Jleꞌ chic cawra necbij: —Jala acha jun profeta, caraꞌ rbanic ajniꞌ cbanic ojer tak profeta, caraꞌ necbij. 16Per Herodes tak xcꞌaxaj jnecbij wnak arjaꞌ cawra xbij chic ra: —Mcaraꞌ ta, jala acha Juan jxenyaꞌ orden che nelsasa rwáꞌ, jaꞌ cꞌaraꞌ xcꞌastaja chquecjol cnomkiꞌ, caraꞌ xbij. 17-18Caraꞌ xbij com arjaꞌ rutkin chjaꞌ xyowa orden che xcamsasa Juan Bautista tak xutak rchapic Juan, xxiꞌma y xucsasa pcars. Caraꞌ xuban tzra rmal je xbixa tzra rmal Juan Bautista cawrara: —Mrubey ta abnon acꞌmon kaja awexnam, caraꞌ xbij. Com jaꞌ Herodes arjaꞌ recꞌmon rexnam rbin-an Herodías, rexkayil jun rchꞌalal rbin-an Felipe. 19Jaꞌ Herodías congan penak ryiwal tzrij Juan, nrajoꞌ ta ncamsaj per mtecwina 20com jaꞌ Herodes xe nxibej riꞌ chwech Juan com rutkin che Juan jun acha bnoy rbeyal, jun acha rxin Dios, y congan xuban cwent ch-utz cꞌaraꞌ che mtcamsasa. Jaꞌ Herodes tak ncꞌaxaj je nbij Juan cꞌola achnak ncꞌaxaj per mesquier nekaja pe rwáꞌ y nxibej riꞌ rmal, per ncꞌola rgan ncꞌaxaj. 21Per xerlaꞌ cꞌa jun kꞌij tak xecwina Herodías tzrij Juan che ncamsasa. Tak jaꞌ Herodes xuban jun nimlaj nimkꞌij rxin rcumpleaño xchumij jun nimlaj w-im. Erebnon invitar jeꞌ wnak nmak quekꞌij je nquesmaja chpam rgobierno e quexbil cjefe soldado, chkaꞌ e quexbil principal-iꞌ rxin Galilea. 22Jaꞌ Herodes e rexbil jerebnon invitar ecꞌola tzrij mes tak xekaja jun xten chquewech, ral Herodías, y xumaj xjoj chquewech. Jaꞌ Herodes ruqꞌuin jeꞌ rexbil congan xel ta quecꞌuꞌx tzrij. Cꞌjaraꞌ rey Herodes cawra xbij tzra xten: —Tcꞌutuj chwa nak kas nawajoꞌ y anen quenyaꞌ chawa. 23Xuban jurar y cawra xbij chic tzra xten: —Chka bechnak opech xtacꞌutuj chwa, anen quenyaꞌ chawa y mesque nnim nicꞌaj ngobierno xtacꞌutuj jcꞌola pnukꞌaꞌ quenyaꞌ chawa, caraꞌ nbij tzra. 24Jaꞌ xten xel ta, xba ruqꞌuin ruteꞌ, xerbij njelal tzra ajniꞌ xbixa tzra rmal Herodes: —Camic ¿nak quencꞌutuj tzra rey nachꞌob atet? caraꞌ xcꞌaxaj tzra ruteꞌ. —Tbij tzra chnuyaꞌ rwáꞌ Juan Bautista chawa, caraꞌ xbixa tzra rmal ruteꞌ. 25Chek xbitaja caraꞌ tzra xten xba alnak xemloj chic jmul ruqꞌuin rey y cawra xbij tzra: —Camic quencꞌutuj chawa per ncamic ra, tey-aꞌ rwáꞌ Juan Bautista chwa per tey-aꞌ pa chwech jun plat, caraꞌ xcꞌutuj tzra. 26Jaꞌ rey Herodes congan junwaꞌ xunaꞌ per com rebnon chic jurar chquewech jecꞌola ruqꞌuin je tzꞌbula tzrij mes rmal cꞌaraꞌ cꞌo ta xrajoꞌ mquita nuyaꞌ je xtzujuj tzra xten. 27Alnak xuyaꞌ orden tzra jun soldado che nerelsaj rwáꞌ Juan Bautista y nucꞌom ta. 28Xba jaꞌ soldado abar tzraꞌ cꞌo waꞌ Juan pcars y xkupij rwáꞌ. Tak xkuptaja rwáꞌ xucꞌom ta chwech jun plat y xrejchaꞌ tzra xten y jaꞌ xten xujach tzra ruteꞌ. 29Je rdiscípulo Juan tak xeccꞌaxaj che xcamsasa, arj-eꞌ xeba xequecꞌmaꞌ ta recuerpo y xquemuk.
• • • • •
30Xemloj ta je cbeljuj apóstol xecremloꞌ quiꞌ ruqꞌuin Jesús, xquechol tzra njelal jxequebnaꞌ y njelal tijonem je xqueyaꞌ chca wnak. 31Jesús arjaꞌ cawra xbij chca: —Joꞌ kyonaj kiꞌ chpam jun lwar kas tlena y quixexleꞌna jun rmaj. Caraꞌ xbij chca com congan jeꞌ wnak nqueꞌepona y nquejal quiꞌ cuqꞌuin y nmajoꞌn nqueyaꞌ ta cꞌas che nquewaꞌa. 32Cꞌjaraꞌ xeꞌoc ela chpam jun lanch, xecyonaj quiꞌ chpam jun lwar kas tlena abar e majoꞌn waꞌ wnak. 33Per tak xeba e qꞌuiy wnak xetzꞌtow ela cxin, xchꞌobtaja cmal che Jesús xba. Xeꞌel ela wnak ptak quetnamet per ne njelal tnamet, xeba che ckan per nalnak xeba y xeꞌekaja nabey mul abar tzraꞌ nqueꞌekaj waꞌ Jesús, tzraꞌ quemlon chwaꞌ quiꞌ che rcꞌulic. 34Jaꞌ Jesús tak xel ta chpam lanch xerutzꞌet wnak chcongan e qꞌuiy. Arjaꞌ xpoknaj quewech com j-eꞌ e ajniꞌ jleꞌ carneꞌl jmajoꞌn nyukꞌuna cxin. Cꞌjaraꞌ xumaj ctojxic, qꞌuiy rwech tijonem xuyaꞌ chca. 35Tak xba hor xepeta rdiscípulo y cawra xecbij tzra: —Je lwar abar okcꞌo waꞌ congan tlena y xba hor. 36Je nkaban camic, quekatkaꞌ ela wnak ptak tnamet ruqꞌuin ptak aldeas jcꞌola chenkaj y tbij chca che tzraꞌ nequelkꞌoꞌ waꞌ jeꞌ achnak je xtquetaj, caraꞌ xecbij tzra. 37—Ixix nquixyowa chca nak xtquetaj, caraꞌ xbixa chca rmal Jesús. —Xtkalokꞌ ta c-eꞌ cient ctzal way ¿le nqueruban cꞌaraꞌ conjelal wnak? caraꞌ xecbij tzra. 38—Etzꞌtaꞌ ncꞌa ajruꞌ rkan xquelway ecꞌmon ta, caraꞌ xbixa chca rmal Jesús. Tak xquetzꞌet cawra xecbij tzra Jesús: —J-oꞌ rkan xquelway ruqꞌuin c-eꞌ rkan chꞌuꞌ. 39Cꞌjaraꞌ Jesús cawra xbij chca: —Tbij chca conjelal wnak quetzꞌbeꞌa pe rwáꞌ rex tak kꞌayis y ptak mocaj ccꞌaj quiꞌ, caraꞌ xbixa chca. 40J-eꞌ wnak xetzꞌbeꞌa y ptak mocaj xecꞌjeꞌa, cꞌola mocaj xecꞌjeꞌa jun cient y cꞌola e cincuenta xeccꞌaj quiꞌ. 41Jaꞌ Jesús xucꞌom j-oꞌ rkan xquelway ruqꞌuin c-eꞌ rkan chꞌuꞌ, xcaꞌya chcaj y xmeltioxij tzra Dios. Xuwechꞌ xquelway, xujach chca rdiscípulo che j-eꞌ nqueyaꞌ chic chca wnak. Caraꞌ xuban tzra c-eꞌ rkan chꞌuꞌ chkaꞌ, xujach chquewech conjelal wnak. 42Xewaꞌa per ne che conjelal xnoja quepam. 43Je xquelway rexbil chꞌuꞌ xmol ruchiꞌ je xcoltaj cana, cbeljuj chquech xuban, per nnojnak. 44Jxewaꞌa e j-oꞌ mil per xqueyon ach-iꞌ.
• • • • •
45Cꞌjaraꞌ Jesús cawra xbij chic chca rdiscípulo: —Npors nquixoc ela chpam lanch, nquixba pjupraj yaꞌ chpam tnamet Betsaida, caraꞌ xbij. Y xbij cana rubiꞌ chca wnak. 46Tak xbitaj cana rubiꞌ rmal, arjaꞌ xojteꞌa chwech jyuꞌ y xuwil jun lwar abar nuban waꞌ oración. 47Tak xoca akꞌaꞌ xruyon cꞌola tzraꞌ y jlanch xepona pe ncꞌaj yaꞌ. 48Arjaꞌ xerutzꞌet pona chcongan xetaktuꞌa rmal s-oj com cꞌola jun nimlaj kꞌekꞌ kanak ta chquij. Je pe rsakric remjon binem pe rwáꞌ yaꞌ jaꞌ Jesús y xekaja chenkaj ruqꞌuin lanch. Arjaꞌ xrajoꞌ ta xkꞌaxa chquewech rdiscípulo. 49Per tak xquetzꞌet chremjon binem pe rwáꞌ yaꞌ xquechꞌob j-eꞌ xjun xbinel quemjon rtzꞌetic y congan xquemaj rakic quechiꞌ, 50com conjelal xquetzꞌet y congan xecxibej quiꞌ rmal. Jaꞌ Jesús cawra xbij chca: —Tyukbaꞌ ecꞌuꞌx, xanen, mtexibej ta ewiꞌ, caraꞌ xbij chca. 51Cꞌjaraꞌ xoca cuqꞌuin planch y xcoma kꞌekꞌ. J-eꞌ cꞌa discípulo congan xel ta quecꞌuꞌx tzrij je xquetzꞌet jxuban Jesús chquewech y xsaꞌcha cnaꞌoj rmal. 52Caraꞌ xqueban com j-eꞌ majoꞌn xchꞌobtaj ta cmal jpoder jcꞌola ruqꞌuin jaꞌ Jesús mesque quetzꞌton chic jnimlaj milagro jxuban tzra xquelway tak xerutzuk e j-oꞌ mil ach-iꞌ. Congan pen chca nquechꞌob nak rbanic Jesús.
• • • • •
53Xeba y xekaja pjupraj yaꞌ chpam jun lwar rbin-an Genesaret. 54Chek xeꞌel ta planch, jeꞌ wnak alnak xquetzuꞌ che Jesús xekaja cuqꞌuin. 55Cꞌjaraꞌ xeba cuqꞌuin conjelal wnak jecꞌola chpam jaraꞌ lwar y xmajtaj ta ccꞌomric jeꞌ yuw-iꞌ chwech Jesús. Chka bechnak lwar opech nekaj waꞌ Jesús, jeꞌ wnak tak neccꞌaxaj nquequecꞌom ela jeꞌ cyuw-iꞌ, nquectelej ela rexbil cwarbal. 56Chkabar opech nekaj waꞌ Jesús, we chpam nmak tak tnamet, we pcocoj tak tnamet, we ptak aldea, jeꞌ wnak jecꞌola yuw-iꞌ cuqꞌuin arj-eꞌ xequelsaj ta, xequeyaꞌ ta chiꞌ tak bey jabar nkꞌax waꞌ Jesús, y cawra necbij tzra: —Tebnaꞌ jun utzil chka, tey-aꞌ cꞌas chca yuw-iꞌ che nquechap oca jtzꞌit atziak, xe jtzꞌit opech ruchiꞌ nquechap oca, caraꞌ xecbij tzra. Y caraꞌ xqueban, conjelal je nquechpowa retziak nquechumtaja.
• • • • •

1Ecꞌol cꞌa jleꞌ aj fariseo xequemloꞌ quiꞌ ruqꞌuin Jesús e quexbil jleꞌ maestro je nquetijona cxin wnak tzrij rley Dios jtzꞌibtanak cana rmal Moisés, arj-eꞌ epenak pJerusalén. 2Arj-eꞌ xequetzuꞌ rdiscípulo Jesús che ecꞌola chca tak xquemaj w-im majoꞌn xquechꞌaj ta quekꞌaꞌ ajniꞌ nrajoꞌ ccostumbre che nqueban. Rmal cꞌaraꞌ j-eꞌ aj fariseo e quexbil maestro arj-eꞌ xquemaj ctzojsic discípulo. 3Com aj fariseo y conjelal aj Israel wmajoꞌn nqueban ta costumbre tzrij chꞌjoj kꞌbaj je cꞌtun cana chquewech cmal ctiꞌt quewmaꞌ jaraꞌ majoꞌn nquewaꞌ ta. 4Tak nquemloj ta ptak qꞌuebal nmajoꞌn nquewaꞌ ta chkaꞌ wmajoꞌn nqueban ta ccostumbre je nquechꞌachꞌjorsbej quiꞌ. Y cꞌcꞌo na más ccostumbre cniman j-eꞌ, cꞌola costumbre rxin chꞌjoj vas, chꞌjoj tak xar, chꞌjoj tak tzacbal jeꞌ achnak chꞌechꞌ ocnak y tzra jeꞌ chꞌat chkaꞌ. 5J-eꞌ cꞌa aj fariseo e quexbil maestro cawra xeccꞌaxaj tzra Jesús: —¿Nak tzra tak jeꞌ adiscípulo majoꞌn necnimaj ta costumbre cxin ktiꞌt kawmaꞌ? Nquewaꞌ tak wan per nmajoꞌn nqueban ta costumbre rxin chꞌjoj kꞌbaj, caraꞌ xecbij tzra. 6Jesús cawra xbij chca: —Cacaꞌ eplaj, tkala chewij jbin ta chewa ojer rmal profeta Isaías jcawra tzꞌibtal cana: —J-ewra wnak ra nquechiꞌ oca necyabej nukꞌij per canm qꞌue cꞌnat cꞌo waꞌ chenwech. 7Nmajoꞌn noc waꞌ jnecyabej nukꞌij, jtijonem nqueyaꞌ rtzojbal Dios caraꞌ necbij tzra, per xmandamiento cxin wnak. Caraꞌ bin ta chewa rmal Isaías. 8Jebnon, ey-on cana rmandamiento Dios y xe ccostumbre wnak ey-on rukꞌij, jeꞌ costumbre ajniꞌ tzra chꞌjoj tak xar, chꞌjoj tak vas ruqꞌuin jleꞌ chic costumbre je junam ruqꞌuin jawrara, caraꞌ xbij Jesús. 9Cawra xbij chic chca: —Ixix congan ix list che rqꞌuexic rmandamiento Dios ch-utz cꞌaraꞌ ecostumbre ixix necsaj kaja precꞌxiwach. 10Com Moisés arjaꞌ cꞌola jun rmandamiento Dios rtzꞌiban cana jcawra nbij: —Lokꞌ queꞌan-aꞌ adtaꞌ ateꞌ. Jun chic je rtzꞌiban cana jcawra nbij: —Wcꞌola jun itzel ntzijona tzrij redtaꞌ o ruteꞌ jaraꞌ pors ncomsasa, caraꞌ nbij. 11-12Per ixix xmajoꞌn lokꞌ ta nqueꞌenaꞌ com xcawra tijonem neyaꞌ: —Wnabij tzra adtaꞌ o wateꞌ: —Camic mesquier quencwina catnutoꞌ tzrij jeꞌ achnak je ncꞌatzina chawa com nbin chic tzra Dios che rxin chic arjaꞌ jcꞌola wqꞌuin, wcaraꞌ nabij tzra, jaraꞌ majoꞌn chic ncꞌatzin ta chnatoꞌ tzrij jeꞌ achnak je ncꞌatzina tzra, caraꞌ nebij. 13Caraꞌ ebnon, je rmandamiento Dios ebnon tzra com ajniꞌ majoꞌn per xe rmal ecostumbre, y jaraꞌ costumbre necꞌut chic chquewech jleꞌ chic wnak che necnimaj chkaꞌ. Y caraꞌ neban tzra nicꞌaj chic achnak. Caraꞌ xbij chca. 14Jaꞌ Jesús xumaj chic tzij cuqꞌuin wnak y cawra xbij chic chca: —Tewcꞌaxaj che ixconjelal je xtenbij chewa ra, xtchꞌobtaj ta ewmal. 15Mjaraꞌ ta noc ela pnachiꞌ je ntzꞌilorsana rwech awanm per je ntzꞌilorsana rxin jaraꞌ je nwanker ta chpam awanm y nel ta pnachiꞌ. 16Wcꞌola ewexquin tewcꞌaxaj cꞌa jquenbij, caraꞌ xbij chca. 17Cꞌjaraꞌ xbij cana rubiꞌ chca wnak y xoca pjay. Jeꞌ rdiscípulo xeccꞌaxaj tzra nak rbanic jcꞌambal tzij je xbij kaja. 18Cawra xbij chca: —Tak mesquier nchꞌobtaja ewmal ixix chkaꞌ. ¿Le mtchꞌobtaj cꞌa ewmal che jeꞌ achnak jnoca pnachiꞌ jaraꞌ majoꞌn xtitzꞌilorsaj ta awanm? 19Caraꞌ quenbij chewa com jeꞌ achnak je noca pnachiꞌ jaraꞌ chapam nkaj waꞌ y nel el chic jmul, caraꞌ xbij chca. Je xbij Jesús chmajoꞌn ntzꞌilor ta awanm rmal jeꞌ achnak jnataj chka bechnak opech nataj. 20Cawra xbij chic jmul chca: —Je rtzilal je nel ta pnawanm jaraꞌ ntzꞌilorsana rxin awanm. 21Caraꞌ quenbij chewa com pnawanm nwanker twaꞌ jeꞌ itzel tak naꞌoj ajniꞌ tzra tak ncatoca ruqꞌuin jun ixak jme awexkayil ta o ajniꞌ tzra jun ixak noca ruqꞌuin jun acha je mrechjil ta, ajniꞌ bnoj cmic, 22ajniꞌ tzra bnoj alakꞌ, ajniꞌ tak nayarij jeꞌ achnak cxin nicꞌaj chic wnak, ajniꞌ bnoy tak rtzilal, ajniꞌ bnoj engaño, ajniꞌ naban jeꞌ achnak jcongan chuw chwech Dios, ajniꞌ nkꞌutlina awanm tzrij jun wnak, ajniꞌ tzra mloy tak tzij, ajniꞌ tzra ajniꞌla nanaꞌ kaja, ajniꞌ tzra tak naban jeꞌ achnak y majoꞌn nachꞌob ta ruqꞌuin Dios. 23Njelal jawra ptak canm wnak nalex waꞌ y jawra ntzꞌilorsana rxin canm. Caraꞌ xbij Jesús chca.
• • • • •
24Cꞌjaraꞌ xyictaj ela, xel ela chpam lwar y xba chpam jun lwar chic abar cꞌo waꞌ c-eꞌ tnamet, jun Tiro rubiꞌ y jun chic Sidón rubiꞌ. Tak xekaja xoca chpam jun jay y me trajoꞌ che notkixa che tzraꞌ cꞌo waꞌ per jeꞌ wnak npors xcutkij chcꞌola tzraꞌ. 25-26Cꞌo cꞌa jun ixak jme aj Israel ta, arjaꞌ alexnak chpam jun lwar rbin-an Sirofenicia, cꞌola jun chꞌit ral xten ocnak jun itzel espíritu pranm. Jaꞌ ixak tak xcꞌaxaj abar cꞌo waꞌ Jesús xba ruqꞌuin. Tak xekaja ruqꞌuin xexqueꞌa chwech y congan xcꞌutuj che nba ruqꞌuin y nerelsaj jitzel espíritu jcꞌola pranm chꞌit ral. 27Jesús xucsaj cꞌambal tzij chwech ixak y cawra xbij: —Nabey mul quenutoꞌ na jeꞌ nwinak aj Israel com me rbeyal ta xtencꞌom ta queway alcꞌwalxelaꞌ y xtenchꞌakij ta chquewech chꞌtak ral tzꞌeꞌ, caraꞌ xbij Jesús tzra ixak. 28Jaꞌ ixak chkaꞌ chek xecꞌchoja tzij rmal Jesús cawra xbij tzra: —Wajaw, ne ktzij waꞌ nabij per chkaꞌ jeꞌ chꞌtak ral tzꞌeꞌ je nquecꞌjeꞌ oca xeꞌ mes, arj-eꞌ nyaꞌa cꞌas chca che nquetaj rucꞌaj tak way cxin alcꞌwalxelaꞌ je ntzak ela xeꞌ mes, caraꞌ xbij. 29Cawra xbixa tzra rmal Jesús: —Congan wen xabij chwa, camic quenbij chawa, catemloja pnawuchoch, camic xel ela itzel espíritu pranm awal, caraꞌ xbixa tzra. 30Cꞌjaraꞌ xemloja jaꞌ ixak chruchoch. Tak xekaja ruqꞌuin ral ctzꞌela chwech chꞌat y majoꞌn chic itzel espíritu pranm.
• • • • •
31Cꞌjaraꞌ xba Jesús, xel ela chpam jeꞌ lwar jcꞌola precwent Tiro y xkꞌaxa ptak lwar jcꞌola precwent Sidón y xkꞌaxa chkaꞌ ptak lwar jcꞌola precwent Decápolis, xekaja chuchiꞌ yaꞌ rbin-an Galilea. 32Cꞌol cꞌa jun acha xeyaꞌa chwech, jaraꞌ acha tcon y majoꞌn kas ta necwina ntzijona chkaꞌ. Jecꞌamyon ela rxin xeccꞌutuj jun utzil tzra Jesús chnuyaꞌ rukꞌaꞌ pe rwáꞌ acha che nchumsaj. 33Jaꞌ Jesús xelsaj ela acha chquecjol wnak, xecyonaj quiꞌ ruqꞌuin. Cꞌjaraꞌ xuyaꞌ oca rurukꞌaꞌ ptak rexquin acha, xchubana y xuchap rkan rakꞌ acha chkaꞌ. 34Cꞌjaraꞌ xcaꞌya chcaj, congan njekꞌjota y cawra xbij tzra: —Efata, caraꞌ xbij tzra. Je pe rtzojbal acha efata nbij tzij tjaktaja awexquin. 35Tak xbitaja caraꞌ rmal xjaktaja rexquin acha y xecꞌchoja rkan rakꞌ y necwin chic ntzijona. 36Jaꞌ Jesús congan xbij chca wnak chmajoꞌn abar necbij waꞌ jxuban tzra acha. Per jeꞌ wnak majoꞌn xecnimaj ta tzij mesque congan xekꞌiꞌla rmal Jesús che mtquelsaj ta rbixic. 37Arj-eꞌ congan xel ta quecꞌuꞌx tak xquetzꞌet milagro jxuban Jesús chquewech y cawra necbij ra: —Jaꞌ Jesús congan wen njelal jrebnon. Nujak tak wan quexquin tcon y nuyaꞌ quetzij memaꞌ chkaꞌ, caraꞌ necbij.
• • • • •

1Jaraꞌ tiemp congan e qꞌuiy wnak quemlon quiꞌ ruqꞌuin Jesús y majoꞌn queway quecꞌmon ta. Jesús arjaꞌ xersiqꞌuij pona rdiscípulo y cawra xbij chca: 2—Congan quenpoknaj quewech wnak, xuban oxiꞌ kꞌij ecꞌola wqꞌuin y majoꞌn chic achnak nquetaj. 3We xtquenutak ela ptak cuchoch y majoꞌn achnak nquetaj ela jaraꞌ bien wutkin che nquetkeꞌa pbey. Ecꞌola nicꞌaj chca congan cꞌnat epenak waꞌ, caraꞌ xbij chca. 4Je rdiscípulo cawra xecbij tzra: —Jawra lwar abar okcꞌo waꞌ congan tlena ¿abar cꞌa nekacꞌmaꞌ waꞌ je xtquetaj wnak? caraꞌ xecbij. 5¿Ajruꞌ rkan xquelway cꞌola ewqꞌuin? caraꞌ xcꞌaxaxa chca rmal Jesús. —Wkuꞌ rkan, caraꞌ xecbij tzra. 6Jaꞌ Jesús xbij chca wnak che nquetzꞌbeꞌa ptak ulew. Cꞌjaraꞌ xucꞌom wkuꞌ rkan xquelway, xmeltioxij tzra Dios, xuwechꞌ y xujach chca rdiscípulo che nqueyaꞌ chca wnak y caraꞌ xqueban xqueyaꞌ chca wnak. 7Chkaꞌ ecꞌola c-eꞌ oxiꞌ rkan chꞌuꞌ e chꞌtak noꞌy. Jaꞌ Jesús xmeltioxij tzra Dios y xbij che nyaꞌa chꞌuꞌ chca wnak chkaꞌ. 8Xewaꞌa wnak y xnoja quepam. Je xquelway rexbil chꞌuꞌ xmoꞌla ruchiꞌ je xcoltaj cana, wkuꞌ chquech xuban per nnojnak. 9Jxewaꞌa ecꞌola la e cjiꞌ mil. Cꞌjaraꞌ Jesús xbij cana rubiꞌ chca. 10Xoc ela planch e rexbil rdiscípulo, xeba ptak lwar jcꞌola precwent Dalmanuta.
• • • • •
11Tak xeꞌekaja ecꞌola jleꞌ fariseo xeꞌekaja ruqꞌuin jaꞌ Jesús. Arj-eꞌ xquemaj tzij ruqꞌuin per xe nquechꞌojquina ruqꞌuin. Cꞌola jeꞌ achnak neccꞌaxaj tzra per xa probar nqueban tzra y cawra necbij tzra: —Tebnaꞌ jun milagro rxin chcaj jnacꞌutbej chkawech che Dios yoyona chawa jpoder cꞌola awqꞌuin, caraꞌ xecbij tzra. 12Jaꞌ Jesús tak xcꞌaxaj je xbixa tzra, arjaꞌ congan xbisona cmal y cawra xbij chca: —¿Nak tzra ixix jixcꞌola chpam jawra tiemp necꞌutuj jun milagro chwa y xa probar neban chwa? Ne ktzij waꞌ je xtenbij chewa, ixix jixcꞌola chpam jawra tiemp majoꞌn milagro xtenban ta chewech ajniꞌ necꞌutuj chwa, caraꞌ xbij chca. 13Tak xbitaja caraꞌ rmal xeruyaꞌ cana, xeꞌoc el chic jmul chpam lanch, xeba chic pjupraj yaꞌ. 14Ebnak chic planch. Je rdiscípulo Jesús arj-eꞌ majoꞌn queway ccꞌan ta, xecmestaj cana, xjun rkan xquelway ccꞌan. 15Jaꞌ Jesús cawra xbij chca: —Kas bien techꞌboꞌ, kas tebnaꞌ cwent ewiꞌ chwech levadura cxin aj fariseo y chwech chkaꞌ levadura rxin Herodes, caraꞌ xbij chca. 16Jeꞌ rdiscípulo xquemaj jeꞌ tzij chbil tak quiꞌ y cawra xecbij: —Caraꞌ nbij chka rmal jmajoꞌn way xkacꞌom ta, caraꞌ xecbij. 17Jaꞌ Jesús rutkin chic je nquechꞌob j-eꞌ che xlevadura rxin xquelway nnataxa chca per je nnataxa chca jaraꞌ tijonem cxin aj fariseo y rxin Herodes, cawra xbij chca: —¿Nak tzra tak nebij: —Tak majoꞌn way xkacꞌom ta? ¿Mjaꞌn cꞌaraꞌ tchꞌobtaja ewmal? ¿Mjaꞌn cꞌaraꞌ tekaj pnewáꞌ nak rbanic? ¿Lcongan pen rchꞌobic nak rbanic? 18-19Cꞌola ekꞌawech. ¿Le mtetzꞌet cꞌa je ncꞌuꞌta chewech? Chkaꞌ cꞌola ewexquin. ¿Le mtoc cꞌa chpam ewexquin je nbixa chewa? Chkaꞌ ¿le mterkaj cꞌa pnewáꞌ tak xenwechꞌ j-oꞌ rkan xquelway y xenutzuk e j-oꞌ mil wnak tzra? ¿Ajruꞌ chquech xcoltaj cana jxemol ruchiꞌ? caraꞌ xcꞌaxaj chca. —Cbeljuj chquech, caraꞌ xecbij j-eꞌ. 20Jaꞌ Jesús cawra xbij chic chca: —Tak xenutzuk chic e cjiꞌ mil wnak tzra wkuꞌ rkan xquelway ¿ajruꞌ chquech xcoltaj cana jxemol ruchiꞌ? caraꞌ xcꞌaxaj chca. —Wkuꞌ chquech, caraꞌ xecbij tzra. 21—Per ¿nak tzer cꞌa qꞌuemjana tchꞌobtaja ewmal nak rbanic? caraꞌ xbixa chca rmal Jesús.
• • • • •
22Tak xeꞌekaja pjupraj yaꞌ chpam jun tnamet rbin-an Betsaida cꞌol cꞌa jun moy xeyaꞌa chwech Jesús. Jecꞌamyon ela rxin moy arj-eꞌ congan xeccꞌutuj tzra Jesús chnuchap moy ch-utz cꞌaraꞌ nchumsaj. 23Cꞌjaraꞌ jaꞌ Jesús xuchap kaja chrukꞌaꞌ moy, xucꞌom ela y xelsaj ela chpam tnamet. Tak xlestaj ela rmal chpam tnamet xuyaꞌ ruchub chiꞌ tak rkꞌarwech y xuyaꞌ rukꞌaꞌ tzrij rkꞌarwech y cawra xcꞌaxaj tzra: —¿Le ncaꞌy chic jtzꞌit akꞌawech? 24Jaꞌ acha xcaꞌya y cawra xbij tzra Jesús: —Ecꞌola jleꞌ ach-iꞌ quenutzꞌet per quenutzꞌet pona xe ajniꞌ jleꞌ cheꞌ quemjon binem, caraꞌ xbij tzra. 25Cꞌjaraꞌ jaꞌ Jesús xuyaꞌ chic jmul rukꞌaꞌ tzrij rkꞌarwech acha. Jaꞌ acha xeraꞌ xchꞌulchij jeꞌ achnak y xcaꞌya junlic, nutzuꞌ chic njelal achnak. 26Jaꞌ Jesús cawra xbij tzra: —Jat pnawuchoch per mtcatoc ta chpam tnamet y majoꞌn abar nabij waꞌ jxenban chawa, caraꞌ xbij tzra.
• • • • •
27Cꞌjaraꞌ jaꞌ Jesús e rexbil rdiscípulo xeba ptak aldea jcꞌola chenkaj tnamet Cesarea jcꞌola precwent Filipo, kas quemjon binem tak cawra xcꞌaxaj chca: —Anen ¿nak nbanic necbij wnak chwa? caraꞌ xcꞌaxaj. 28Ecꞌola nquebina chawa che atet at Juan Bautista, jleꞌ chic necbij che atet at Elías, ecꞌola jleꞌ chic necbij chawa che atet at jun chca e ojer tak profeta, caraꞌ xecbij tzra. 29—Jixix ¿nak nbanic nechꞌob? caraꞌ xcꞌaxaj chca. Pedro cawra xbij tzra: —Atet at Cristo je atch-on rmal Dios, caraꞌ xbij tzra. 30Jaꞌ Jesús congan xbij chca chmajoꞌn abar necbij waꞌ chjaꞌ Cristo. 31Cꞌjaraꞌ xumaj rkꞌalsic chquewech rdiscípulo nak xtebaꞌna tzra, cawra xbij chca: —Anen en Alcꞌwalxel jxenoca alxic cuqꞌuin wnak, qꞌuiy rwech pen quentaj na, xitzel quenquetzꞌet principal-iꞌ rxin tnamet e quexbil cjefe sacerdote, chkaꞌ e quexbil maestro je nquetijona cxin wnak tzrij rley Dios, quencamsas na y chrox kꞌij quencꞌastaja, caraꞌ xbij chca. 32Arjaꞌ bien xuchꞌob chquewech che nbaꞌn na caraꞌ tzra. Pedro arjaꞌ xkubsaj ta Jesús ruqꞌuin y congan cow xuchap tzan rutzij. 33Per Jesús tak xcꞌaxaj je xbixa tzra rmal Pedro arjaꞌ xuyaꞌ volt, xertzꞌulchij pona jeꞌ rdiscípulo y cow xuchap Pedro tzan rutzij y cawra xbij: —Catel ela chenwech Satanás. Caraꞌ quenbij chawa com mcaraꞌ ta nawajoꞌ chwa chquenban ajniꞌ nrajoꞌ Dios chwa chquenban, xjunam anaꞌoj cuqꞌuin wnak, caraꞌ xbij tzra. 34Cꞌjaraꞌ jaꞌ Jesús xersiqꞌuij pona rdiscípulo e quexbil jleꞌ chic wnak jecꞌola tzraꞌ, cawra xbij chca: —Nak wnak nrajoꞌ neykeꞌa rucꞌuꞌx wqꞌuin ncꞌatzina majoꞌn nuyaꞌ ta rgan je tzbuklaj cꞌaslemal je rcꞌan. Ncꞌatzina chkaꞌ majoꞌn npoknaj ta riꞌ tzra nutaj pen nmal anen y netreꞌ ela chwij. Jaraꞌ ajniꞌ jun cruz nyaꞌa tzrij per majoꞌn npoknaj ta riꞌ nucꞌam ela cruz, ntelej ela y nba abar ncamsas waꞌ. 35Caraꞌ quenbij chewa com nak wnak npoknaj nuyaꞌ cana rcꞌaslemal jaraꞌ ntzꞌilaꞌ rcꞌaslemal je rxin junlic. Per nak wnak majoꞌn npoknaj ta nuyaꞌ cana rcꞌaslemal nmal anen y rmal utzlaj tzij jnecꞌmon ta jaraꞌ majoꞌn ntzꞌilaꞌ ta rcꞌaslemal. 36Com ajniꞌ tzra jun wnak ¿nak nuchꞌec tzrij wxuchꞌec njelal mibil rxin rwech ruchꞌlew per xtzꞌilaꞌ rcꞌaslemal? 37We xtzꞌilaꞌ rcꞌaslemal ¿lnecwin cꞌaraꞌ nlokꞌbej tzra rmibil? 38Caraꞌ quenbij chewa com jeꞌ wnak jecꞌola chpam jawra tiemp chka e bechnak wnak opech, we xqꞌuixbal nquenaꞌ nquetreꞌ ela chwij y we xqꞌuixbal nquenaꞌ rmal ntzojbal, anen chkaꞌ qꞌuixbal quennaꞌ xtquetreꞌ ta chwij. Anen ja en Rlecꞌwalxel jxenoca alxic cuqꞌuin wnak xqꞌuixbal quennaꞌ xtquetreꞌ ta chwij tak xtenpet chic jmul e wexbil jeꞌ ángel rxin Dios y tak congan chic ruchꞌab regloria Dios chwij. Jeꞌ wnak jecꞌola chpam jawra tiemp arj-eꞌ xjunwaꞌ ykul waꞌ quecꞌuꞌx y mruqꞌuin ta Dios y congan il mac nqueban, caraꞌ xbij Jesús chca.

1Cawra xbij chic chca: —Ne ktzij waꞌ je xtenbij chewa, ecꞌola chewa jecꞌola waweꞌ camic ra ecꞌas na tak xtquetzꞌet rgobierno Dios tak xtpeta per congan poder rcꞌan, caraꞌ xbij chca.
• • • • •
2Pwajkiꞌ kꞌij chic jaꞌ Jesús xerucꞌom ela Pedro rexbil Jacobo ruqꞌuin Juan, xeba, xecyonaj quiꞌ pe rwáꞌ jun jyuꞌ. Y xqꞌueꞌxa chquewech. 3Retziak congan ncꞌacꞌot chic, congan sak sak per next jun chꞌjoy tziak waweꞌ chwech ruchꞌlew xtecwin ta xtuban sak tzra jun tziak ajniꞌ xela retziak Jesús. 4Chek qꞌuenjlal tak xwankera chquewech Elías rexbil Moisés, quemjon tzij ruqꞌuin Jesús. 5Pedro cawra xbij tzra Jesús: —Maestro, congan quiꞌil jokcꞌo waꞌ. Kabnaꞌ oxiꞌ tak jay waweꞌ ra, jun awxin atet, jun rxin Moisés y jun chic rxin Elías, caraꞌ xbij tzra. 6Pedro com mesquier nchꞌobtaja rmal, rmal cꞌaraꞌ tak caraꞌ xbij com arjaꞌ ruqꞌuin rexbil congan cxiben quiꞌ. 7Y xpeta jleꞌ sutzꞌ y xermujaj y cꞌola jun kul xtzijon ta chpam, cawra xbij chca: —Ja cꞌa waꞌ quilaj Wlecꞌwal, tey-aꞌ ewexquin tzrij nak nbij chewa, caraꞌ xbij. 8Chek xecꞌchoja tzij rmal ja kul, j-eꞌ apóstol xquetzꞌet majoꞌn chic Elías y majoꞌn chic Moisés, xruyon Jesús cꞌo can chic. 9Cꞌjaraꞌ xemloj ta, kas exlen ta pe rwáꞌ jyuꞌ tak Jesús congan xbij chca jawrara: —Nmajoꞌn abar nebij waꞌ jxetzꞌet, cꞌjaraꞌ xtebij tak cꞌastanak chic chquecjol cnomkiꞌ je Rlecꞌwalxel jxoca alxic cuqꞌuin wnak, caraꞌ xbixa chca. 10Caraꞌ xqueban, xe ptak canm xecꞌjeꞌ waꞌ, majoꞌn abar xecbij waꞌ. Per j-eꞌ xquemaj rcꞌaxic chbil tak quiꞌ rmal je xbixa chca: —¿Nak rbanic cꞌaraꞌ je xbij tzrij je Rlecꞌwalxel che ncꞌastaja chquecjol cnomkiꞌ? caraꞌ neccꞌaxaj. 11Cꞌjaraꞌ xeccꞌaxaj tzra Jesús: —¿Nak tzer cꞌa jeꞌ maestro rxin ley arj-eꞌ necbij che Elías ncꞌatzina che arjaꞌ npeta nabey mul chwech Cristo? caraꞌ xeccꞌaxaj tzra. 12Ne ktzij waꞌ che Elías npeta nabey mul che nerchumsaj njelal rubey Dios. Camic quenwajoꞌ quencꞌaxaj chewa, je Rlecꞌwalxel jxoca alxic cuqꞌuin wnak ¿nak tzra tak tzꞌibtanak cana tzrij chqꞌuiy rwech lowloꞌ nutaj na y xitzel ntzꞌeꞌt na cmal wnak? 13Per anen quenbij chewa, jaꞌ Elías arjaꞌ penak chic per j-eꞌ nlowloꞌ xqueban tzra, ajniꞌ cgan njaraꞌ xqueban tzra. Ncaraꞌ xbantaja ajniꞌ tzꞌibtanak cana chpam rtzojbal Dios che nbantaj na, caraꞌ xbij Jesús chca.
• • • • •
14Tak xemloj ta abar ecꞌo cwaꞌ jleꞌ chic discípulo congan e qꞌuiy wnak xequetzꞌet quemlon quiꞌ chquij discípulo. Ecꞌola jleꞌ maestro xequetzꞌet chkaꞌ quemjon tzij cuqꞌuin discípulo per xchꞌojquinem quemjon rij. 15Jeꞌ wnak chek xquetzꞌet tak xpona Jesús congan xel ta quecꞌuꞌx xquetzꞌet y alnak xeba, xequecꞌluꞌ y xeckꞌijlaꞌ. 16Jesús xcꞌaxaj chca: —¿Nak emjon rcholic cuqꞌuin? 17Cꞌol cꞌa jun acha chquecjol jeꞌ wnak cawra xbij tzra Jesús: —Maestro, anen cꞌola jun wlecꞌwal necꞌmon ta che quenrey-aꞌ chawech, arjaꞌ ocnak jun itzel espíritu pranm rmal cꞌaraꞌ ocnak mem. 18Chka bechnak lwar opech cꞌol waꞌ wlecꞌwal arjaꞌ nchꞌakixa ptak ulew rmal itzel espíritu. Nela rupluw chuchiꞌ y congan ncachꞌchꞌej rey rmal. Camic nlowloꞌ chic, majoꞌn chic rchukꞌaꞌ. Xencꞌutuj jun utzil chca adiscípulo che nquelsaj ela itzel espíritu per j-eꞌ majoꞌn xecwin ta xquelsaj ela, caraꞌ xbij acha. 19Jaꞌ Jesús tak xcꞌaxtaja rmal je xbij acha cawra xbij: —Ixix je ix tnamet Israel ntak majoꞌn yukbal ecꞌuꞌx wqꞌuin. ¿Ajruꞌ tiemp quencꞌjeꞌa checjol? Congan pen chwa chquencochꞌ más tak majoꞌn yukbal ecꞌuꞌx wqꞌuin. Camic tecꞌmaꞌ ta alaꞌ wqꞌuin, caraꞌ xbij chca. 20Cꞌjaraꞌ xecꞌmar ela alaꞌ chwech Jesús. Jitzel espíritu chek xutzꞌet Jesús xuyaꞌ chic jun ataque tzra alaꞌ y xchꞌakij penlew. Jaꞌ alaꞌ congan xumaj rjukic riꞌ ptak ulew y nepluwa recꞌxaj chuchiꞌ. 21Jaꞌ Jesús cawra xcꞌaxaj tzra redtaꞌ alaꞌ: —¿Nak tiemp ocnak ta itzel espíritu pranm? —Cꞌcoꞌl tak xoca pranm. 22Qꞌuiylaj mul rebnon jaꞌ itzel espíritu remnon wlecꞌwal pkꞌakꞌ y chkaꞌ remnon pyaꞌ, nrajoꞌ ncamsaj. Atet we ncatecwina natoꞌ wlecꞌwal koꞌat-oꞌ pka, tpoknaj jtzꞌit kawech, caraꞌ xbij jaꞌ acha. 23—Jaraꞌ awqꞌuin atet cꞌo waꞌ we ncatecwina neykeꞌa acꞌuꞌx wqꞌuin. Wcꞌola yukbal acꞌuꞌx wqꞌuin jaraꞌ njelal quencwina quenban chka bechnak opech nawajoꞌ chwa, caraꞌ xbixa tzra rmal Jesús. 24Jaꞌ ttixel chek xecꞌchoja tzij rmal Jesús arjaꞌ xumaj jun nimlaj okꞌej y cawra xbij tzra Jesús: —Anen ykula nucꞌuꞌx awqꞌuin per jyukbal nucꞌuꞌx xe mnim ta, per cnat-oꞌ ch-utz cꞌaraꞌ nqꞌuiya más, caraꞌ xbij. 25Jaꞌ Jesús chek xerutzꞌet wnak che e qꞌuiy xepeta chnecremloꞌ quiꞌ ruqꞌuin, arjaꞌ xuchap bien tzan rutzij jitzel espíritu y cawra xbij tzra: —Itzel espíritu, atet je nqueꞌacsaj mem wnak, je nqueꞌacsaj tcon wnak, camic catnuban mandar, jat, catel ela, tey-aꞌ cana alaꞌ y nmajoꞌn chic xtcatoc xta pranm, caraꞌ xbij tzra. 26Jitzel espíritu tak xcꞌaxaj je xbixa tzra xurak ruchiꞌ y xuyaꞌ chic jmul ataque tzra alaꞌ. Cꞌjaraꞌ xel ela pranm y xepneꞌ cana alaꞌ, ajniꞌ comnak chic ntzꞌeꞌta. Jeꞌ wnak e qꞌuiy chca necbij che xcoma alaꞌ. 27Per Jesús xuchap chukꞌaꞌ y xuyic. Caraꞌ xuban xpeꞌa alaꞌ. 28Jaꞌ Jesús tak xoca pjay je rdiscípulo arj-eꞌ xecyonaj quiꞌ ruqꞌuin y cawra xeccꞌaxaj tzra: —¿Nak tzra ajoj majoꞌn xokocwin ta xkalsaj ela itzel espíritu? 29—Itzel tak espíritu e ctakla ncꞌatzina oración ruqꞌuin ayuno che nquelasbesa, caraꞌ xbij.
• • • • •
30Cꞌjaraꞌ Jesús xel ela chpam lwar, xba y xekꞌaxa ptak lwar jcꞌola precwent Galilea. Je nrajoꞌ Jesús mquita nnabexa tak nkꞌaxa ptak jeꞌ lwar 31com arjaꞌ remjon ctojxic rdiscípulo. Cawra remjon rbixic chca: —Je Rlecꞌwalxel jxoca alxic cuqꞌuin wnak arjaꞌ njaꞌch na pquekꞌaꞌ wnak y neccamsaj na per tak xtcamstaja ncꞌastaj na rwech prox kꞌij, caraꞌ nbij chca. 32Per j-eꞌ majoꞌn xchꞌobtaj ta cmal je xbix chca y xnecxibej quiꞌ neccꞌaxaj tzra nak rbanic.
• • • • •
33Jaꞌ Jesús tak xeꞌekaja chpam tnamet Capernaum y tak ecꞌo chic pjay arjaꞌ cawra xcꞌaxaj: —Tak kamjon binem ja okpenak waweꞌ ra ¿nak xechꞌojquij chbil tak ewiꞌ? 34Per j-eꞌ nmajoꞌn achnak xecbij tzra com jnecchꞌojquij pbey tak epenak jaraꞌ nak jun más nim rukꞌij chca. 35Jaꞌ Jesús xetzꞌbeꞌ kaja, xersiqꞌuij pona e cbeljuj rapóstol y cawra xbij chca: —Wcꞌola jun chewa nrajoꞌ noca más nim rukꞌij ncꞌatzina che arjaꞌ nuban chꞌit coꞌl y noca ilinel ewxin chixconjelal, caraꞌ xbij. 36Cꞌjaraꞌ xucꞌom pona jun chꞌtacꞌal y xuyaꞌ chquecjol, xchꞌelej y cawra xbij chca: 37—Jeꞌ acꞌalaꞌ e ctakwra nak wnak xtecꞌluwa jun y pnubiꞌ anen nucꞌul waꞌ jaraꞌ nbij tzij anen xenrucꞌul. Nak wnak xtecꞌluwa wxin anen jaraꞌ mnuyon ta anen quenrucꞌul, nucꞌul chkaꞌ jNedtaꞌ Dios jtakyon pa wxin.[image: 14.TIF] Wcola jun chewa nrajo noca más nim rukij, jara ncatzina tzra chnuban chit noy y noca emos chixconjelal, cara xbij Jesús chca rapóstol.(Mc 9.37)

38Juan cawra xbij tzra: —Maestro, cꞌola jun acha xkatzꞌet, arjaꞌ pnabiꞌ atet remjon waꞌ clasic jeꞌ itzel tak espíritu pcanm wnak per arjaꞌ mkexbil ta. Ajoj xekbij tzra che mtelsaj xta com mkexbil ta, caraꞌ xbixa tzra Jesús. 39—Mtekꞌil xta jaraꞌ acha com jun wnak chka bechnak wnak opech wnuban jun milagro pnubiꞌ anen jaraꞌ majoꞌn itzel ta xtzijona chwij alnak. 40Chkaꞌ jun wnak chka bechnak wnak opech wmajoꞌn itzel ta nokrutzꞌet jaraꞌ kexbil raꞌ. 41Jun chic, wcꞌola jun, mesque xjun vas yaꞌ nsipaj chewa y xe rmal ix rexbil Cristo tak nsipaj chewa, jaraꞌ ne ktzitzij waꞌ quenbij chewa che nyataj na rtojbalil tzra, caraꞌ xbij Jesús chca.
• • • • •
42Cawra xbij chic chca: —Congan lowloꞌ chca nak xtquechajtina cxin j-ewra e cocoj je ykula quecꞌuꞌx wqꞌuin, congan lowloꞌ chca mesque xjun chca necchajtij ela che rbanic il mac. Más wen nxiꞌm ela jun caꞌ chquekul y nquerukix ela pyaꞌ que chwech necchajtij ela jun chca j-ewra je ykula quecꞌuꞌx wqꞌuin. 43Wcꞌola jun ekꞌaꞌ nquixerchajtij che nquixerkasaj chpam il mac, jneban camic tchꞌupuj ela. Com más na utz xjun ekꞌaꞌ nquixoca chpam utzlaj cꞌaslemal je rxin junlic que chwech che c-eꞌ ekꞌaꞌ nquixba pkꞌakꞌ per jun kꞌakꞌ jmajoꞌn xtchuptaj ta. 44Tzraꞌ nquetaj waꞌ lowloꞌ jeꞌ wnak rxin junlic y jkꞌakꞌ nmajoꞌn xtchuptaj ta. 45Chkaꞌ wcꞌola jun ewkan nquixerchajtij che nquixerkasaj chpam il mac, jneban camic tchꞌupuj ela. Com más na utz xjun ewkan nquixoca chpam utzlaj cꞌaslemal je rxin junlic que chwech che c-eꞌ ewkan nquixba pkꞌakꞌ per jun kꞌakꞌ nmajoꞌn xtchuptaj ta. 46Tzraꞌ nquetaj waꞌ lowloꞌ jeꞌ wnak rxin junlic y jkꞌakꞌ nmajoꞌn xtchuptaj ta. 47Jun chic, wcꞌola jun ekꞌawech nquixerchajtij che nquixerkasaj chpam il mac, jneban camic, tewsaj ela. Com más na utz xjun ekꞌawech nquixoca chpam rgobierno Dios que chwech c-eꞌ ekꞌawech nquixba pkꞌakꞌ. 48Tzraꞌ nquetaj waꞌ lowloꞌ jeꞌ wnak rxin junlic y jkꞌakꞌ nmajoꞌn xtchuptaj ta. 49Ajniꞌ nbaꞌna tzra sacrificio je ntzujuxa chwech Dios ncꞌola atzꞌam nyaꞌa tzrij, caraꞌ cꞌa xtebaꞌna chca conjelal wnak, nqueꞌoca ajniꞌ jun sacrificio, ajniꞌ kꞌakꞌ je nchꞌachꞌjorsbexa ccꞌaslemal. 50Jatzꞌam wenlaj samaj nuban, per we xkꞌaxa jaraꞌ majoꞌn chic retzyil ¿nak nchumbex chic rxin raꞌ? Ajniꞌ tzra atzꞌam nuban utzlaj samaj caraꞌ cꞌa chewa ixix chkaꞌ tey-aꞌ cꞌas tzra Dios chnesmaja ptak ewanm ch-utz cꞌaraꞌ mtyojtaja ecꞌaslemal y majoꞌn chꞌoj teban chbil tak ewiꞌ. Caraꞌ xbij Jesús chca.

10
1Cꞌjaraꞌ xel ela Jesús chpam lwar y xekꞌaxa ptak lwar jcꞌola precwent Judea y xeba cꞌa pjupraj binel yaꞌ rbin-an Jordán. Jmul chic congan e qꞌuiy wnak xecremloꞌ quiꞌ ruqꞌuin y arjaꞌ chkaꞌ xumaj chic ctojxic com njawaraꞌ rcostumbre. 2Ecꞌol cꞌa jleꞌ fariseo xerkaja ruqꞌuin y cawra xeccꞌaxaj tzra per xa probar nqueban tzra: —¿L-utz cꞌaraꞌ chwech rley Dios jun acha nujach cana rexkayil? caraꞌ xeccꞌaxaj. 3—¿Nak nbij mandamiento je y-on cana chewa rmal Moisés? caraꞌ xbixa chca rmal Jesús. 4—Moisés xuyaꞌ cꞌas tzra acha chnujach cana rexkayil xerwaraꞌ nuban cana jun wuj y ntzꞌibaj cana chpam che junlic nujach cana rexkayil, caraꞌ xecbij tzra Jesús. 5—Com congan cwernak ewanm che rbanic itzel tak achnak rmal cꞌaraꞌ tak Moisés rtzꞌiban cana jawra mandamiento. 6Per je cbanic wnak tak xewanker ta nabey, Dios xwankersana cxin, acha ruqꞌuin ixak xerwankersaj. 7Y cawra xbij: —Rmal cꞌaraꞌ jacha neruyaꞌ cana redtaꞌ ruteꞌ y xjun wnak nqueban ruqꞌuin rexkayil 8y xjun nqueban che c-eꞌ, caraꞌ tzꞌibtanak cana. Caraꞌ cꞌa rbanic, me c-eꞌ xta, xjun chic quebnon. 9Com Dios xebnowa jun chca next jun cꞌa wnak xtejchow ta cxin. Caraꞌ xbixa chca rmal Jesús. 10J-eꞌ cꞌa discípulos tak ecꞌol chic pjay ruqꞌuin Jesús arj-eꞌ xeccꞌaxaj chna tzra nak rbanic je xbij chca aj fariseo. 11Arjaꞌ cawra xbij chca: —Jun acha, chka bechnak acha opech, wnujach cana rexkayil y nucꞌom chic jun ixak jaraꞌ adulterio nuban. 12Wcꞌola jun ixak chkaꞌ nujach cana rechjil y nucꞌom chic jun acha jaraꞌ adulterio nuban jaꞌ ixak chkaꞌ. Caraꞌ xbij chca.
• • • • •
13Ecꞌol cꞌa jleꞌ acꞌalaꞌ xecꞌom ela ruqꞌuin Jesús ch-utz cꞌaraꞌ nuyaꞌ rukꞌaꞌ pquewáꞌ. Per jeꞌ rdiscípulo arj-eꞌ xecchꞌojquij jecꞌamyon ela cxin acꞌalaꞌ. 14Per Jesús pkan xunaꞌ je xqueban rdiscípulo y cawra xbij chca ra: —Tey-aꞌ cꞌas chca chꞌtak acꞌalaꞌ quepeta wqꞌuin, mtqueꞌechꞌojquij ta com jeꞌ wnak je eꞌocnak e ajniꞌ chꞌtak acꞌalaꞌ cxin cꞌa arj-eꞌ je rgobierno Dios. 15Anen ne ktzij waꞌ je xtenbij chewa, nak wnak mtuban ajniꞌ jun chꞌit noꞌy acꞌal che rnimaxic je rgobierno Dios jaraꞌ majoꞌn xtoc ta chpam rgobierno Dios, caraꞌ xbij Jesús chca. 16Cꞌjaraꞌ xerchꞌelej acꞌalaꞌ chejujnel y xuyaꞌ rukꞌaꞌ pquewáꞌ y xuyaꞌ utzil chca.
• • • • •
17Jaꞌ Jesús kas benam nuban chnumaj el chic rubey tak cꞌola jun acha retjon concrer penak, xexqueꞌa chwech y cawra xbij tzra: —Maestro, atet congan at utzlaj acha. ¿Nak quenban ch-utz cꞌaraꞌ nyataja chwa utzlaj cꞌaslemal je rxin junlic? caraꞌ xcꞌaxaj acha. 18¿Nak tzra tak nabij chwa che en utzlaj acha? Xjun oca kas utz, jaraꞌ Dios. 19Atet awutkin rmandamiento Dios jtzꞌibtanak cana jcawra nbij: —Mtcatoc ta ruqꞌuin jun ixak wme awexkayil ta y jun ixak mtoc ta ruqꞌuin jun acha jme rechjil ta, mtaban ta cmic, mtaban ta alakꞌ, mtayaꞌ ta testig wme ktzij ta nabij, mtatzꞌak ta tzij chquij wnak y xtaban ta lowloꞌ chca, ruqꞌuin queꞌanimaj adtaꞌ ateꞌ. Caraꞌ nbij rtzojbal Dios, caraꞌ xbixa tzra acha rmal Jesús. 20Maestro, jala jxabij kaja nemjon waꞌ rnimaxic, qꞌuen coꞌla nemjon ta rij, caraꞌ xbij jaꞌ acha. 21Jaꞌ Jesús xchꞌulchij acha y ncongan xrajoꞌ y cawra xbij tzra: —Per cꞌo na jmajoꞌn abnon ta. Camic jat, tcꞌayij cana njelal jcꞌola awqꞌuin, je rjel tey-aꞌ chca mibiꞌ. Wcaraꞌ naban jaraꞌ cꞌola amibil nyataja chawa chcaj. Tak xtbantaja awmal jxenbij kaja chawa catemloj ta wqꞌuin y catetreꞌ ta chwij per mtapoknaj ta awiꞌ nataj pen nmal anen ajniꞌ nuban jun acha tak ntelej jun cruz, caraꞌ xbixa tzra. 22Jaꞌ acha tak xcꞌaxaj je xbixa tzra rmal Jesús chnuban kas junwaꞌ xunaꞌ rmal, xumaj bis y xemloja. Caraꞌ xuban com congan jun nimlaj mibil ruqꞌuin. 23Jaꞌ Jesús xertzꞌulchij rdiscípulo y cawra xbij chca ra: —Jeꞌ byomaꞌ congan pen chca che nqueꞌoca chpam rgobierno Dios, caraꞌ xbij chca. 24Jeꞌ rdiscípulo congan xel ta quecꞌuꞌx tak xeccꞌaxaj tzij je xbixa chca rmal Jesús y jaꞌ Jesús cawra xbij chic chca: —Wlecꞌwal, anen quenbij chewa camic, jeꞌ wnak je xruqꞌuin mibil ykul waꞌ quecꞌuꞌx congan pen chca che nqueꞌoca chpam rgobierno Dios. 25Jun camello arjaꞌ nimlaj chcop y congan pen noca pe rchak jun dsonbal bak, per jaraꞌ majoꞌn kas tpen noc waꞌ que chwech noca jun byom chpam rgobierno Dios, caraꞌ xbij Jesús chca. 26Arj-eꞌ más chna junwaꞌ xquenaꞌ y cawra xeccꞌaxaj tzra: —Jun byom wcongan pen noca chpam rgobierno Dios ¿e achnak cꞌaraꞌ newlowa totanem rxin Dios? 27Jaꞌ Jesús xertzꞌulchij y cawra xbij chca: —Jeꞌ wnak mesquier xtecwin ta xtquecsaj ta quiꞌ queyon chpam totanem rxin Dios per Dios arjaꞌ necwina nquerutoꞌ com Dios nmajoꞌn achnak mquita xtecwina xtuban, caraꞌ xbij chca. 28Pedro cawra xumaj rbixic tzra: —Je chka ajoj, njelal achnak jcꞌola kuqꞌuin kay-on cana y okocnak adiscípulo, nokotren waꞌ chawij. 29Jesús cawra xbij: —Ne ktzij waꞌ je xtenbij chewa, jeꞌ wnak, chka bechnak wnak opech, wquey-on cana cuchoch, equey-on cana quenmal ruqꞌuin quechakꞌ o canaꞌ o quedtaꞌ queteꞌ o quexkilal ruqꞌuin clecꞌwal o quey-on cana jeꞌ culew, y we nmal anen tak quey-on cana y rmal utzlaj tzij jnecꞌmon ta, 30jaraꞌ nyataj na más chna qꞌuiy chca waweꞌ chwech ruchꞌlew que chwech ajniꞌ quey-on cana. Nyataj na más qꞌuiy cuchoch, nyataja más e qꞌuiy quenmal ruqꞌuin quechakꞌ, canaꞌ, queteꞌ, clecꞌwal chkaꞌ ruqꞌuin jeꞌ culew. Xerwaraꞌ cꞌola jeꞌ lowloꞌ nquetaj na nmal anen. Per chpam tiemp jpenak nyataj na chca utzlaj cꞌaslemal je rxin junlic. 31Xerwaraꞌ e qꞌuiy wnak je cꞌmoy tak bey nabey qꞌue rqꞌuisbal nquecanaj can waꞌ, y jecꞌola rqꞌuisbal j-eraꞌ nquecꞌmow el chic bey. Caraꞌ xbij Jesús chca.
• • • • •
32Jaꞌ Jesús e rexbil rdiscípulo quemjon binem ebnak pJerusalén, jaꞌ cꞌamyon pa quebey. J-eꞌ rdiscípulo congan xel ta quecꞌuꞌx tak xquetzꞌet Jesús chmajoꞌn nxibej ta riꞌ per arj-eꞌ congan cxiben chic quiꞌ jetrena tzrij. Jaꞌ Jesús xeryonaj e cbeljuj apóstol y xumaj rbixic chca nak xtebaꞌna tzra pJerusalén. 33Cawra xbij chca: —Bien tewcꞌaxaj je xtenbij chewa, camic okbnak pJerusalén y je Rlecꞌwalxel jxoca alxic cuqꞌuin wnak tzraꞌ ncamsas waꞌ, njaꞌch na pquekꞌaꞌ jeꞌ cjefe sacerdote e quexbil jeꞌ maestro je nquetijona cxin wnak tzrij rley Dios jtzꞌibtanak cana rmal Moisés. Arj-eꞌ nquekꞌat tzij tzrij che ncamsasa. Nquejach na pquekꞌaꞌ wnak jme aj Israel ta. 34Cꞌjaraꞌ nqueyokꞌ, nquechꞌay, necchubaj ruplaj y neccamsaj, y prox kꞌij ncꞌastaja rwech, caraꞌ xbij chca.
• • • • •
35Cꞌjaraꞌ e c-eꞌ rlecꞌwal Zebedeo, Jacobo ruqꞌuin Juan, arj-eꞌ xekiꞌl oca ruqꞌuin Jesús y cawra xecbij tzra: —Maestro, xtaban ta jun utzil chka, xtawajoꞌ ta jlal je xtekcꞌutuj chawa. 36—¿Nak rbanic utzil newajoꞌ chwa chquenban? 37—Tak xtoca agobierno atet xtayaꞌ ta cꞌas chka, jun chka netzꞌbeꞌa pnawejquenkꞌaꞌ y jun chic netzꞌbeꞌa pnawexquen, caraꞌ xecbij. 38—Ixix majoꞌn ewutkin ta nak necꞌutuj chwa. ¿Le nquixecwina netaj pen ajniꞌ pen xtentaj anen? Com je xtebaꞌna chwanen quenbaꞌna bautizar chpam jun nimlaj lowloꞌ. Per ixix ¿lnecochꞌ nixkꞌaxa chpam? 39—Nokocwina, caraꞌ xecbij tzra. Cawra xbix chic chca: —Jaraꞌ ne ktzij waꞌ chnetaj na lowloꞌ ajniꞌ xtentaj anen y nquixbaꞌna bautizar chpam lowloꞌ ajniꞌ xtenkꞌaxa chpam anen chkaꞌ. 40Per jxecꞌutuj chwa che nquixetzꞌbeꞌa pe wejquenkꞌaꞌ ruqꞌuin pwexquen jaraꞌ manen ta quenbnowa mandar com jaraꞌ chumsan chic nak kas chca xtyataj waꞌ. 41Je ljuj chic discípulo tak xeccꞌaxaj jneccꞌutuj Jacobo ruqꞌuin Juan tzra Jesús arj-eꞌ congan xpeta cyiwal chquij. 42Jaꞌ Jesús xersiqꞌuij pona y cawra xbij chca: —Ixix ewutkin nak nqueban wnak jecꞌola ptak jeꞌ nación j-eraꞌ je y-on gobierno pquekꞌaꞌ, arj-eꞌ congan e nmak nquenaꞌ y nqueban chca wnak com xe ajniꞌ cmos. Je nmak quekꞌij congan nquequeban mandar jeꞌ wnak jecꞌola pquekꞌaꞌ. 43Per chewa ixix majoꞌn caraꞌ ta xteban. Per jneban, nak jun chewa nrajoꞌ noca nim rukꞌij checjol ncꞌatzina che noca ilinel ewxin. 44Nak wnak chewa nrajoꞌ nucꞌom bey chewech ncꞌatzina che nquixrilij. 45Ajniꞌ xuban Rlecꞌwalxel jxoca alxic cuqꞌuin wnak, arjaꞌ xpeta waweꞌ chwech ruchꞌlew per me xpe ta che nilixa cmal wnak per arjaꞌ xpe ta che noca jun ilinel cxin wnak. Y xpeta chkaꞌ ch-utz cꞌaraꞌ che arjaꞌ nuyaꞌ riꞌ pe cmic y jrecmic ajniꞌla jeꞌ wnak nquerulokꞌ chpam quil quemac. Caraꞌ xbij Jesús chca.
• • • • •
46Cꞌjaraꞌ xeꞌekaja chpam tnamet rbin-an Jericó. Kas nel ela chpam tnamet e rexbil rdiscípulo y e congan wnak etren ela tzrij. Cꞌola jun chꞌit moy tzꞌbula chibey, remjon rcꞌutxic limosna chca wnak. Jmoy Bartimeo rubiꞌ, rlecꞌwal jun acha Timeo rubiꞌ. 47Tak xcꞌaxaj chJesús aj Nazaret jremjon binem pbey xumaj rakic ruchiꞌ tzrij: —Jesús, atet je at Rlecꞌwal rey David, tpoknaj nwech, caraꞌ xbij. 48Per e qꞌuiy wnak nquechꞌaj pe rwáꞌ y cawra necbij tzra: —Xjun catecꞌjeꞌ waꞌ, mtarak ta achiꞌ, caraꞌ necbij tzra moy. Per arjaꞌ xmás nurak ruchiꞌ tzrij Jesús: —Atet je at Rlecꞌwal rey David, tpoknaj jtzꞌit nwech, caraꞌ xbij chic jmul. 49Jaꞌ Jesús xpeꞌa, xutak rsicꞌsic moy. Xeba che necsiqꞌuij ta y tak xeꞌekaja ruqꞌuin cawra xecbij tzra: —Camic catquicota, catyictaja, ncatsiqꞌuisa rmal Jesús. 50Arjaꞌ cꞌola jun tziak recsan tzrij y jaraꞌ tziak xchꞌaklaꞌ cana, xyictaj ela y xba ruqꞌuin Jesús. 51Tak xekaja ruqꞌuin cawra xbixa tzra: —¿Nak nawajoꞌ chwa chquenban chawa? caraꞌ xcꞌaxaxa tzra rmal Jesús. —Wajaw, jquenwajoꞌ chawa njaktaj ta nkꞌanwech. Caraꞌ xbij jaꞌ moy. 52Jesús cawra xbij: —Camic xatecꞌchoja, utz chic ncatba, jyukbal acꞌuꞌx wqꞌuin jaraꞌ xatchumsana, caraꞌ xbixa tzra. Chek xbitaja caraꞌ tzra njaraꞌ hor xjaktaja rkꞌarwech y xetreꞌ ela tzrij Jesús pbey.
• • • • •

1Quemjon binem ebnak y xchenkaj tnamet Jerusalén ecꞌo chwaꞌ y xeꞌekaja chuchiꞌ c-eꞌ tnamet, jun Betfagé y jun chic Betania rubiꞌ jabar cꞌo waꞌ jun jyuꞌ Olivo rubiꞌ. Jaꞌ Jesús xerutak ela e c-eꞌ chca rdiscípulo,[image: 15.TIF] J-e wnak nqueya tziak ruquin ruxak tak palma prubey Jesús.(Mc 11.1-11)

2cawra xbij ela chca: —Jax chpam tnamet jcꞌola chewech, tzraꞌ newil waꞌ jun ral bur xmila per nexte wjic tzꞌulben cmal wnak. Tecraꞌ ta y tecꞌmaꞌ ta. 3Wcꞌola jun wnak xtcꞌaxana chewa: —¿Nak tzra tak nequir ela bur? ixix cawra xtebij tzra: —Ncꞌatzina tzra Kjawal, caraꞌ xtebij y alnak nyaꞌlaꞌ ta chewa. Caraꞌ xbij ela Jesús chca. 4Xeba j-eraꞌ e c-eꞌ discípulo. Tak xeꞌekaja chpam tnamet xquewil jbur xmila chuchiꞌ jun chijay abar nucꞌul waꞌ riꞌ c-eꞌ bey y xquemaj rquiric. 5Kas quemjon rquiric tak xetzojbexa cmal nicꞌaj wnak jecꞌola tzraꞌ: —¿Nak neban, nak tzra tak nequir bur? caraꞌ xbixa chca. 6Cꞌjaraꞌ xquemaj rbixic jbin ela chca rmal Jesús y xyaꞌa cꞌas chca che nquecꞌom ta bur. 7Y xquecꞌom pa bur tzra Jesús. Xqueyaꞌ quetziak tzrij bur y jaꞌ Jesús xetzꞌbeꞌ ta tzrij y xumaj binem. 8Congan e qꞌuiy wnak xquesoc quetziak prubey Jesús y ecꞌo chic jleꞌ xequetmoꞌ ta ruxak palma y xqueyaꞌ prubey chkaꞌ. 9Jenabyela chwech ruqꞌuin jetren cana tzrij arj-eꞌ congan nquerak quechiꞌ y cawra necbij ra: —Dios, koꞌat-oꞌ camic, abnon ta bendecir Cristo jpenak pnabiꞌ atet je at Kajaw Dios. 10Bendecido awmal jgobierno penak chkawech je rxin kawmaꞌ David. Koꞌat-oꞌ camic Dios jatcꞌola chcaj. Caraꞌ necbij. 11Jaꞌ Jesús tak xekaja chpam tnamet Jerusalén xoca chpam nimlaj templo rxin Dios. Tak xtzꞌettaj cana rmal je njelal je nbaꞌna chpam templo cꞌjaraꞌ xba. Com xkaja kꞌij xel ela chpam tnamet Jerusalén y xba chic chpam tnamet Betania e rexbil je cbeljuj apóstol.
• • • • •
12Rcab kꞌij tak xeꞌel ta pBetania jaꞌ Jesús xkꞌakꞌana rpam. 13Xutzꞌet pona jun mcaj higuera cꞌo ruxak y xba Jesús ruqꞌuin chneretzꞌtaꞌ wcꞌola rwech. Per tak xekaja ruqꞌuin nmajoꞌn rwech, xruyon ruxak com qꞌuemjana terlaꞌ tiemp rxin csech rxin higo. 14Jaꞌ Jesús cawra xbij tzra cheꞌ: —Nmajoꞌn xtcatwachin ta rxin junlic y xttiꞌj xta ahigo, caraꞌ xbij. J-eꞌ rdiscípulo xeccꞌaxaj je xbixa tzra cheꞌ.
• • • • •
15Tak xeꞌekaja chpam tnamet Jerusalén Jesús xoca chpam nimlaj ruchoch Dios y xumaj ta clasic conjelal wnak jecꞌola chpam jquemjon cꞌyinem chpam e quexbil chkaꞌ je nquelkꞌowa jeꞌ achnak. Jeꞌ cmes je cꞌxoy tak pak xchꞌakij ela ptak ulew, caraꞌ xuban tzra chkaꞌ jeꞌ cchꞌacat je nquecꞌayina jeꞌ tzꞌquin rxin pjay. 16Y chkaꞌ majoꞌn nuyaꞌ ta cꞌas chca wnak che nqueram ptemplo ccꞌan ta jeꞌ cachnak. 17Cꞌjaraꞌ xumaj ctojxic y cawra xbij chca: —Cawra tzꞌibtanak cana chpam rtzojbal Dios: —Jwuchoch anen jaraꞌ banbal oración cxin conjelal wnak jecꞌola chpam njelal nación, caraꞌ xbij Dios tzrij rtemplo, per jebnon tzra ixix xe ccꞌolibal elkꞌomaꞌ, caraꞌ xbij Jesús chca. 18Jeꞌ maestro je nquetijona cxin wnak tzrij rley Dios e quexbil jeꞌ cjefe sacerdote arj-eꞌ tak xekaja rbixic cuqꞌuin je xbij Jesús congan xecxibej quiꞌ rmal y rmal cꞌaraꞌ xquemaj rconxic rij rwech nak nqueban tzra che neccamsaj. Arj-eꞌ xecxibej quiꞌ com jtijonem jnuyaꞌ Jesús kas xel ta quecꞌuꞌx conjelal wnak tak xeccꞌaxaj y nqueyaꞌ quexquin tzrij. 19Tak xoc chic akꞌaꞌ xba chic Jesús, xel el chic chpam tnamet Jerusalén.
• • • • •
20Che rcab kꞌij chic xenakꞌaꞌ xekꞌax chic jmul Jesús abar cꞌo waꞌ cheꞌ higuera. Tak xquetzꞌet cheꞌ chkij chic per ne njelal ruxeꞌ. 21Pedro xerkaja pe rwáꞌ jbin cana tzra cheꞌ rmal Jesús: —Maestro, tetzꞌtaꞌ mpaꞌ, chkij xtak wan jcheꞌ jxabij tzra che nexte wjic xtwachin xta, caraꞌ xbij tzra Jesús. 22Cawra xbixa chca rmal Jesús: —Tecꞌjeꞌa yukbal ecꞌuꞌx ruqꞌuin Dios. 23Ne ktzij waꞌ je xtenbij chewa, jun wnak chka bechnak wnak opech necwina nbij tzra jawra jyuꞌ che nel ela y nerecꞌkaꞌ riꞌ pyaꞌ y jaꞌ jyuꞌ nnimaj y nba. Jaraꞌ wnak necwina nuban wmajoꞌn c-eꞌ ta rucꞌuꞌx nuban y ncꞌola yukbal rucꞌuꞌx chcaraꞌ nbantaja ajniꞌ nbij. 24Rmal cꞌaraꞌ quenbij chewa nak necꞌutuj pnoración cꞌo ta yukbal ecꞌuꞌx che chumsan chic rmal Dios y nuyaꞌ chewa jnecꞌutuj tzra. 25Tak neban oración, wcꞌola jun wnak lowloꞌ rebnon chewa ncꞌatzina chnecuy ch-utz cꞌaraꞌ jaꞌ Edtaꞌ jcꞌola chcaj nquixrucuy ixix chkaꞌ. 26Wmajoꞌn necuy ta jaraꞌ majoꞌn nquixrucuy ta chkaꞌ Edtaꞌ jcꞌola chcaj, caraꞌ xbixa chca j-eꞌ rdiscípulo.
• • • • •
27Tak xerkaj chic chpam tnamet Jerusalén xoca Jesús chpam nimlaj ruchoch Dios. Kas remjon binem chpam tak xeꞌekaja cjefe sacerdote e quexbil jeꞌ maestro je nquetijona cxin wnak tzrij rley Dios e quexbil chkaꞌ jeꞌ principal-iꞌ rxin tnamet. 28Cawra xeccꞌaxaj tzra: —¿Nak abanic atet tak amjon rbanic njelal jawrara jkamjon rtzꞌetic y nak yoyona chawa che amjon rbanic? caraꞌ xeccꞌaxaj. 29—Anen chkaꞌ cꞌola quencꞌaxaj chewa. We xtebij chwa je xtencꞌaxaj chewa, anen chkaꞌ quenbij chewa nak nbanic anen y nak rbanic njelal jnemjon rij je emjon rtzꞌetic. 30Camic tbij chwa, Juan Bautista ¿nak xyowa tzra jsamaj che nqueruban bautizar jeꞌ wnak, le Dios jcꞌola chcaj xyowa tzra o wxe wnak? caraꞌ xcꞌaxaxa chca rmal Jesús. 31Arj-eꞌ xquemaj tzij chbil tak quiꞌ: —We xtekbij tzra che Dios xyowa tzra arjaꞌ cawra nbij chka: —Wcaraꞌ ¿nak tzra tak majoꞌn xenimaj ta? caraꞌ nbilaꞌ chka. 32Per we xtekbij tzra xe wnak xyowa tzra nak la xtqueban wnak chka com chquewech arj-eꞌ je Juan arjaꞌ jun profeta jne ktzij waꞌ che profeta rxin Dios com caraꞌ nquechꞌob conjelal. Caraꞌ xecbij. 33Y cawra xecbij tzra Jesús: —Majoꞌn kutkin ta nak la xyowa tzra, caraꞌ xecbij. —Nexte anen chkaꞌ xtenbij ta chewa nak nbanic anen y nak rbanic njelal jnemjon rij je emjon rtzꞌetic, caraꞌ xbixa chca rmal Jesús.
• • • • •
12
1Cꞌjaraꞌ xumaj tzij cuqꞌuin per ptak cꞌambal tak tzij ntzijon waꞌ. Cawra jun cꞌambal tzij xbij chca: —Cꞌola jun acha cꞌola jun rchinoj, uva retcon chwech. Tak xtictaja rmal xukꞌat, xucꞌot jun jul chpam abar nelsas waꞌ riꞌal uva. Chpam chnoj xuyic jun torre y pe rwáꞌ xecꞌjeꞌ waꞌ chajinel. Je rchinoj xuyaꞌ pe kjonem chca jleꞌ ajchental y jaꞌ xba chpam jun tnamet cꞌnat. 2Tak xerlaꞌ tiemp rxin che nwachina rtejcoꞌn arjaꞌ xutak ela jun rmos cuqꞌuin ajchental jekajyona rulew chnerecꞌmaꞌ rent. 3Tak xekaja mos cuqꞌuin j-eꞌ ajchental xquechap y congan xquechꞌay, xemloj pa per nmajoꞌn achnak xqueyaꞌ pa tzra. 4Jrajaw chnoj xutak el chic jun rmos cuqꞌuin y tak xekaj chic jawra mos cuqꞌuin xqueqꞌuiek tzan abaj y xquesoc rwáꞌ, xemloj pa per ncongan lowloꞌ xqueban pa tzra. 5Jaꞌ rajaw chnoj xutak chna jun per tak xekaja cuqꞌuin xeccamsaj. Y ecꞌol na más xerutak, ecꞌola chca tak xeꞌekaja cuqꞌuin ajchental jekajyona ulew, xesoꞌc ta y ecꞌola jleꞌ tak xeꞌekaja xecamsasa. 6Tak xqꞌuisbena jrajaw chnoj cꞌola jun rlecꞌwal jcongan nrajoꞌ jaraꞌ xutak el chic y cawra xbij kaja pranm: —Com jawra wlecꞌwal nqueban cꞌaraꞌ respetar. 7Per j-eꞌ ajchental tak xekaja rlecꞌwalxel cuqꞌuin cawra xecbij chbil tak quiꞌ: —Jala acha noc na prukꞌaꞌ jawra ulew com reherencia. Camic kcamsaj y noca pkakꞌaꞌ ajoj ja reherencia, caraꞌ xecbij jeꞌa. 8Cꞌjaraꞌ xquechap, xeccamsaj y xquelsaj ta chpam rchinoj. Caraꞌ nbij jcꞌambal tzij. 9Camic tbij cꞌa chwa ¿nak nuban cꞌaraꞌ je rjawal chnoj? Jnuban jaraꞌ nquercamsaj ajchental jekajyona ulew y je rchinoj nuyaꞌ chic jmul pe kjonem chca jleꞌ chic ajchental. 10¿Lmajoꞌn cꞌa esiqꞌuin ta chpam rtzojbal Dios jawra tzij jcawra nbij? —Je bnoy jay cꞌola jun abaj xitzel xquetzuꞌ y nmajoꞌn cgan tzrij y necchꞌojquij, per jaraꞌ abaj csan chic che rbanic jay y jaraꞌ más nim rukꞌij com arjaꞌ chapyona resquin-il jay. 11Jaraꞌ samaj Kjawal Dios xebnowa y kas nel ta kanm tzrij tak nkatzꞌet. Caraꞌ nbij rtzojbal Dios. 12Tak xeccꞌaxaj jcꞌambal tzij je xbij Jesús xchꞌobtaja cmal che j-eꞌ nquebixa. Rmal cꞌaraꞌ xcajoꞌ ta xquechap y xquecsaj ta pcars per xecxibej quiꞌ chquewech wnak. Je xqueban, xqueyaꞌ cana Jesús y xeba.
• • • • •
13Cꞌjaraꞌ xetaꞌk ela ruqꞌuin Jesús jleꞌ aj fariseo e quexbil jleꞌ wnak jecꞌola chpam partido rxin Herodes, xetaꞌk ela che nquetzijona ruqꞌuin ch-utz cꞌaraꞌ tak xteꞌl ta jun tzij pruchiꞌ je m-utz ta jaraꞌ necchapbej. 14Tak xeꞌekaja ruqꞌuin cawra xecbij tzra: —Maestro, ajoj kutkin chatet majoꞌn natzꞌak ta tzij. Kutkin nmajoꞌn abar napitzꞌ waꞌ awiꞌ com atet majoꞌn jun utz y majoꞌn jun itzel ta xtatzꞌet per rubey Dios amjon rcꞌutic chkawech y kas wen rbixic naban. Camic tbij chka, jimpuesto ncꞌutux chka rmal César jnimlaj rey rxin Roma ¿le rbeyal cꞌaraꞌ nkatoj o me rbeyal ta? ¿Le nkatoj o wmajoꞌn? ¿Nak nabij atet? Caraꞌ xeccꞌaxaj tzra Jesús. 15Per Jesús rutkin xe c-eꞌ queplaj y cawra xbij chca: —¿Nak tzra tak newajoꞌ cneban probar? Tecꞌmaꞌ ta jun pak quentzꞌet na, caraꞌ xbij chca. 16Y xquecꞌut pak chwech —¿Nak chuxin plaj cꞌola chwech jawra pak y nak chuxin biꞌaj chkaꞌ tzꞌibtanak chwech? Caraꞌ xcꞌaxaj Jesús chca. —Rxin César, caraꞌ xecbij j-eꞌ. 17—Nak rxin César tzra cꞌaraꞌ César tey-aꞌ waꞌ, nak rxin Dios tzra Dios tey-aꞌ waꞌ, caraꞌ xbixa chca rmal Jesús. Y congan xel ta quecꞌuꞌx tzrij jxeccꞌaxaj je xbixa chca.
• • • • •
18Ecꞌol cꞌa jleꞌ saduceo xeba ruqꞌuin Jesús. J-eꞌ saduceo majoꞌn necnimaj ta che nquecꞌastaja cnomkiꞌ. Tak xeꞌekaja ruqꞌuin cawra xecbij tzra: 19—Maestro, Moisés rbin cana chka chpam rtzojbal Dios, wcꞌola jun acha ncoma jun ruchakꞌ o renmal y nmajoꞌn jun rlecꞌwal xecꞌjeꞌ cana jaraꞌ acha necꞌleꞌa ruqꞌuin ixak je xcoma rechjil. Arj-eꞌ tak necꞌjeꞌa jun clecꞌwal jaraꞌ acꞌal necbij tzra che rlecꞌwal camnak. 20Xqueban cꞌa jmul ecꞌola e wkuꞌ alxic, jnabey-al xecꞌleꞌa per xcoma y majoꞌn rlecꞌwal xecꞌjeꞌ cana. 21Je rcabal arjaꞌ xecꞌleꞌa ruqꞌuin ixak jxecꞌjeꞌ cana. Ajniꞌ xuban nabey-al caraꞌ xuban chic rcabal, xcom chic chwech jaraꞌ ixak y nmajoꞌn clecꞌwal xecꞌjeꞌ ta. Y ncaraꞌ xuban rox chkaꞌ. 22Caraꞌ xqueban che wkuꞌ, xecꞌleꞌa ruqꞌuin ixak y xecoma chwech y nmajoꞌn clecꞌwal xecꞌjeꞌ cana. Y xqꞌuisbena xcoma jaꞌ ixak chkaꞌ. 23Camic ¿nak nabij atet tzra jawra? Je wkuꞌ alxic tak xterlaꞌ kꞌij che nquecꞌastaja chpam cmic ¿nak rechjil cꞌaraꞌ nucꞌom jaraꞌ ixak com xecꞌleꞌa ruqꞌuin che wkuꞌ? caraꞌ xeccꞌaxaj tzra. 24—Jala jnebij me rbeyal ta com ixix majoꞌn chꞌobtanak ta ewmal nak kas mer nucꞌut rtzojbal Dios y majoꞌn chꞌobtanak ta ewmal chkaꞌ nak rbanic jpoder rxin Dios. 25Caraꞌ quenbij chewa com tak nquecꞌastaja cnomkiꞌ jaraꞌ majoꞌn chic cꞌulbic chquij tzraꞌ, e ajniꞌ chic ángel rxin Dios jecꞌola chcaj. 26Cꞌola tzꞌibtanak cana chpam rtzojbal Dios rmal Moisés tzrij jcꞌastajic cxin cnomkiꞌ ¿lmajoꞌn cꞌa esiqꞌuin ta? Jaraꞌ tak xutzꞌet jleꞌ xulquiej Moisés y xtzijon ta Dios chpam y cawra xbixa tzra rmal Dios: —Anen en Dios rxin Abraham, en Dios rxin Isaac, en Dios rxin Jacob, caraꞌ xbixa tzra Moisés. 27Tzraꞌ netzꞌet waꞌ che j-eꞌ mesque e cnomkiꞌ chic per chwech Dios ecꞌasla. Rmal cꞌaraꞌ tak quenbij chewa che me rbeyal ta nebij chmajoꞌn nquecꞌastaj ta cnomkiꞌ. Caraꞌ xbixa chca rmal Jesús.
• • • • •
28Cꞌol cꞌa jun chca maestro je nquetijona cxin wnak tzrij rley Dios, arjaꞌ xerkaja abar ntzijon waꞌ Jesús cuqꞌuin aj saduceo y xcꞌaxaj je xecbij. Arjaꞌ wen xcꞌaxaj je xbij Jesús chca rmal cꞌaraꞌ cawra xcꞌaxaj tzra: —¿Nak mandamiento rxin Dios más nim rukꞌij chwech je njelal? 29—Jmandamiento más nim rukꞌij tzra njelal cawra nbij ra: —Tewcꞌaxaj ixconjelal je ix aj Israel. Kajaw Dios arjaꞌ xjun y majoꞌn chic jun Dios. 30Y twaj-oꞌ Ewajaw Dios per ne tzra njelal ewanm twaj-oꞌ, tzra njelal enaꞌoj y tzra njelal echukꞌaꞌ twaj-oꞌ chkaꞌ. Ja cꞌa waꞌ mandamiento más nim rukꞌij. 31Jrucab mandamiento xjunam ruqꞌuin y cawra nbij: —Ajniꞌ nawajoꞌ kaja awiꞌ ayon caraꞌ cꞌa tebnaꞌ chca jeꞌ aprójimo, queꞌawaj-oꞌ chkaꞌ, caraꞌ nbij. Jawra c-eꞌ mandamiento jxenbij chawa majoꞌn chic jun mandamiento más nim chta rukꞌij chwech, caraꞌ xbij jaꞌ Jesús tzra acha. 32—Maestro, jxabij kaja ne ktzij waꞌ. Ne ktzij waꞌ nabij che Dios arjaꞌ xjun y majoꞌn chic jun Dios. 33Y más na utz nawajoꞌ Dios per tak ne njelal awanm nawajoꞌ y njelal anaꞌoj y tzra njelal achukꞌaꞌ nawajoꞌ chkaꞌ. Y más na utz nqueꞌawajoꞌ jeꞌ aprójimo ajniꞌ nawajoꞌ kaja awiꞌ ayon. Wcaraꞌ nkaban jaraꞌ más na utz que chwech conjelal chcop je nquetzujuxa tzra Dios je nqueporoxa chwech altar, más na utz que chwech njelal jeꞌ achnak chic je ntzujuxa tzra Dios chwech altar, caraꞌ xbixa tzra Jesús rmal acha. 34Jaꞌ Jesús wen xcꞌaxaj je xbixa tzra rmal acha y rmal cꞌaraꞌ cawra xbij: —Atet me cꞌnat ta atcꞌo waꞌ che ncatoca chpam rgobierno Dios, caraꞌ xbij tzra. Tak xecꞌchoja tzij rmal Jesús majoꞌn chic achnak ncꞌaxaxa tzra com conjelal wnak xecxibej quiꞌ neccꞌaxaj jeꞌ achnak tzra.
• • • • •
35Jaꞌ Jesús remjon ctojxic wnak chpam nimlaj rtemplo Dios y cawra xbij chca: —Jeꞌ maestro je nquetijona ewxin tzrij rley Dios jtzꞌibtanak cana rmal Moisés ¿nak tzra tak arj-eꞌ necbij che Cristo jaraꞌ rlecꞌwal rey David? 36Caraꞌ quenbij chewa com jaꞌ David xuban jmul cꞌan rmal Espíritu Santo cawra xbij: —Kajaw Dios cawra xbij tzra Wajaw: —Catetzꞌbeꞌa waweꞌ pe wejquenkꞌaꞌ, waweꞌ ncatecꞌjeꞌ waꞌ y quenuyaꞌ na pnawkan je nquetzelana awxin, caraꞌ xbij tzra. Caraꞌ rbin cana jaꞌ David. 37David, Wajaw nbij tzra Cristo, tbij cꞌa chwa camic ¿nak tzra tak nbixa tzra Cristo che rlecꞌwal David? Caraꞌ xcꞌaxaj Jesús chca. Jeꞌ wnak congan e qꞌuiy nquecꞌaxana je nbij Jesús y congan quiꞌ quecꞌuꞌx tzrij tijonem jnuyaꞌ. 38Jaꞌ Jesús tak remjon ctojxic wnak cawra xbij chca: —Tebnaꞌ cwent ewiꞌ chquewech maestro je nquetijona ewxin tzrij rley Dios. Arj-eꞌ congan quiꞌ quecꞌuꞌx tak nquecꞌastana chquewech wnak, quecsan nmak tak tziak jnecꞌtuwa cxin che e nmak tak maestro. Y cꞌcꞌo na más jcongan nel ta quecꞌuꞌx tzrij ajniꞌ tzra tak nquekꞌijloxa ptak qꞌuebal. 39Ajniꞌ tzra tak nqueba ptak jay rxin molbal riꞌil jabar ncꞌaxax waꞌ rtzojbal Dios, arj-eꞌ congan quiꞌ quecꞌuꞌx tzrij tzꞌulbal jmás nim rukꞌij, caraꞌ nqueban chkaꞌ tak nquebaꞌna invitar chpam nmak tak w-im. 40Arj-eꞌ nquemaj cuchoch jeꞌ melcaniꞌ je camnak chic quechjilal. Ne nmak tak oración nqueban per nquechiꞌ oca nbina. Per tak xtekꞌaꞌta tzij chquij rmal Dios más na lowloꞌ nequetjaꞌ. Caraꞌ xbij Jesús chca wnak.
• • • • •
41Cꞌjaraꞌ xba y xetzꞌbeꞌa chenkaj abar nyaꞌ waꞌ ofrenda rxin templo. Remjon ctzꞌetic wnak jquemjon ryaꞌic cofrenda chpam rcꞌolibal jeꞌ ofrenda. E qꞌuiy wnak e byomaꞌ xerutzꞌet pona, arj-eꞌ congan nmak tak ofrenda nqueyaꞌ cana chpam. 42Cꞌo cꞌa jun ixak melcaꞌn y mibaꞌ xutzꞌet pona, arjaꞌ cꞌola c-eꞌ pak rcꞌan y xuyaꞌ chpam rcꞌolibal ofrenda. Je c-eꞌ pak xuyaꞌ mnim ta rjel. 43Jaꞌ Jesús xersiqꞌuij pona rdiscípulo y cawra xbij chca: —Tetzꞌtaꞌ mpaꞌ jchꞌit melcaꞌn ixak, arjaꞌ más na nim rukꞌij rofrenda chwech Dios jxuyaꞌ chpam rcꞌolibal ofrenda chwech je xqueyaꞌ conjelal. 44Caraꞌ quenbij chewa com jleꞌ chic xjaraꞌ xqueyaꞌ jcoltanak cana per jaꞌ mesque xmibaꞌ per xuyaꞌ njelal jcꞌola ruqꞌuin je ntzukbej riꞌ, caraꞌ xbij chca rdiscípulo.
• • • • •

1Cꞌjaraꞌ xel ta Jesús chpam nimlaj templo rxin Dios. Kas remjon binem tak cꞌola jun chca rdiscípulo xkiꞌl oca ruqꞌuin y cawra xbij tzra: —Maestro tetzꞌtaꞌ mpaꞌ templo, congan wen tak abaj ocnak y congan wen rbanic jeꞌ jay bnon. 2Cawra xbixa tzra rmal Jesús: —¿Lnatzꞌet nmak tak jay rxin templo? per anen quenbij chewa chnerlaꞌ na jun kꞌij tak nyojtaj na njelal, majoꞌn chic abaj xtrejklaꞌ xta riꞌ. Caraꞌ xbixa tzra jaꞌ discípulo. 3Jaꞌ Jesús xetzꞌbeꞌa pe rwáꞌ jun jyuꞌ rbin-an Olivo y nutzꞌet pona nimlaj templo rxin Dios. Jaꞌ Pedro e rexbil Jacobo, Juan ruqꞌuin Andrés, arj-eꞌ xecyonaj quiꞌ ruqꞌuin y cawra xeccꞌaxaj tzra: 4—Tbij chka ¿nak kꞌij nbantaja jala jxabij kaja chka? Chkaꞌ ¿nak rital nwankera je ncꞌutbexa rxin che xyamer nbantaja cumplir njelal jxabij kaja chka? caraꞌ xeccꞌaxaj tzra. 5Jesús cawra xumaj rbixic chca: —Kas tebnaꞌ cwent ewiꞌ, majoꞌn jun xtquixebnowa engañar. 6Caraꞌ quenbij chewa com e qꞌuiy jeꞌ wnak nquepe na y necbij che j-eꞌ e Cristo, cawra necbij chca wnak: —Anen en Cristo, caraꞌ necbij chca y e qꞌuiy wnak nquequeban engañar. 7Cꞌol cꞌa jeꞌ nmak tak chꞌoj xtbaꞌna nat nkaj per tak xtekaja rbixic ewqꞌuin mtexibej ta ewiꞌ rmal, com ncꞌatzina che nbantaja cumplir njelal jawrara, per jawra mjaraꞌ ta rqꞌuisbal ruchꞌlew. 8Caraꞌ quenbij chewa com jeꞌ tnamet nyictaja tzrij jleꞌ chic tnamet, chkaꞌ jleꞌ gobierno nyictaja tzrij jleꞌ chic gobierno. Chkaꞌ cꞌola nmak tak cbarkan nbantaj na, congan nmak tak wyejal npet na, jeꞌ wnak nqueyojtaj na y nqueyictaja rmal cyiwal. Njelal jawrara ja cꞌa waꞌ nmajbexa rij nimlaj lowloꞌ. 9Tebnaꞌ cwent ewiꞌ chquewech jeꞌ wnak com arj-eꞌ nquixquecꞌom ela ptak kꞌatbaltzij y nquixquechꞌay ptak jay rxin molbal riꞌil. Nquixquecꞌom ela chquewech gobernador, nquixquecꞌom ela chquewech rey per xe nmal anen tak xtbaꞌna caraꞌ chewa. Caraꞌ xtbaꞌna chewa ch-utz cꞌaraꞌ nela ntzojxic chquewech. 10Tak mjaꞌna tpeta rqꞌuisbal ruchꞌlew ncꞌatzina nabey mul jutzlaj tzij jnecꞌmon ta nekaj na rbixic cuqꞌuin jeꞌ wnak jecꞌola chpam njelal tak nación. Cꞌjaraꞌ tak xtpeta rqꞌuisbal ruchꞌlew. 11Tak nquixecꞌmar ela chquewech che nquixjaꞌcha pquekꞌaꞌ majoꞌn xtquixbison ta tzrij nak xtebij che netobej ewiꞌ chquewech. Per chpam jaraꞌ hor nyataja chewa nak xtebij chca, ajniꞌ xtyataja chewa ja cꞌaraꞌ xtebij chca. Caraꞌ quenbij chewa com me ixix ta nquixtzijona com jaꞌ Espíritu Santo nyowa chewa nak xtebij chca. 12Jeꞌ e alxic nquequejach quechakꞌ ruqꞌuin quenmal pe cmic, caraꞌ nqueban chkaꞌ ttixelaꞌ, nquequejach clecꞌwal, y chkaꞌ jeꞌ alcꞌwalxelaꞌ arj-eꞌ nqueyictaja chquij ttixelaꞌ y nquequejach pe cmic. 13Ixix xitzel nquixtzꞌeꞌt na cmal conjelal wnak per xe nmal anen tak caraꞌ xtbaꞌna chewa. Per conjelal je xtquecochꞌ quewech chpam lowloꞌ y nmajoꞌn xtqueyaꞌ cta yukbal quecꞌuꞌx wqꞌuin arj-eꞌ nquewil totanem rxin Dios. 14Per terkaja pnewáꞌ je rbin cana ojer profeta Daniel. Daniel xbij chnerlaꞌ na jun kꞌij tak npeta jun jxitzel ntzꞌeꞌta rmal Dios. Tak xtpeta arjaꞌ npeꞌa chpam lwar je myatanak ta tzrij che npeꞌa tzraꞌ y congan cmic nuban. (Je nquesiqꞌuina jawra jleꞌ tzij kas quelsaj jleꞌ cnaꞌoj tzrij.) Jaraꞌ tak xtetzꞌet jpaꞌl chic chpam lwar, jneban, jixcꞌola chpam departamento Judea utz nquixnanmaja, ewiwaj ewiꞌ ptak cꞌchelaj. 15Jixcꞌola pe rwáꞌ terraza utz nquixnanmaja chkaꞌ, me tquixkaj pta ptak ewuchoch che rlasic emibil ptak jay. 16Jixcꞌola ptak echinoj utz chkaꞌ nquixnanmaj ela, mtquixemloj pe xta ptak ewuchoch che rcꞌamric echquet. 17Anen congan quenpoknaj quewech ixkiꞌ jqꞌuemjaꞌna tecꞌjeꞌa chꞌtak cal chpam jaraꞌ tiemp y chkaꞌ jcꞌola chꞌtak quechꞌuchꞌ chquekꞌaꞌ. 18Tcꞌutuj tzra Dios che mpretiemp ta tew tak xterlaꞌ kꞌij che nquixnanmaja. 19Caraꞌ quenbij chewa com cꞌola jun nimlaj lowloꞌ npe na per najniꞌla nim. Ajruꞌ tiemp wankersan ta rwech ruchꞌlew rmal Dios majoꞌn jun lowloꞌ penak ta más ta nim chwech jawrara jnemjon rbixic chewa y majoꞌn chic jun xtpe ta más chta nim. 20Xerwaraꞌ xpajtala tiemp com Dios caraꞌ rchumin. Jche mquita pajtala tiemp nmajoꞌn jun wnak xtutoꞌ ta riꞌ chpam. Per cmal wnak jerech-on Dios tak pajtala tiemp. 21Wcꞌola jun wnak xtbij chewa: —Xpeta Cristo, waweꞌ cꞌo waꞌ, wcaraꞌ nbij, mtenimaj ta. Owe nbij chewa: —Calaꞌ cꞌo waꞌ Cristo, chkaꞌ mtenimaj ta. 22Caraꞌ quenbij chewa com ecꞌola wnak nquepe na y necbij che j-eꞌ e Cristo y jleꞌ chic necbij che e profeta rxin Dios per me ktzij ta necbij. Arj-eꞌ cꞌola nmak tak milagro xtqueban, xyamer naraꞌ nquequeban engañar jeꞌ wnak jerech-on Dios, per jaraꞌ majoꞌn nquequechꞌec ta. 23Bien tebnaꞌ cwent ewiꞌ chwech jawrara com xenyaꞌ pona rbixic chewa.
• • • • •
24Chek xtkꞌaxa nimlaj lowloꞌ cꞌjaraꞌ majoꞌn chic ncaꞌy xta rwech kꞌij, congan noca kꞌejkuꞌm y majoꞌn ncaꞌy xta rwech icꞌ chkaꞌ. 25Y jeꞌ chꞌumil nquetzaꞌk tna y jeꞌ nmak tak poder rxin chcaj nsiꞌl na. 26Cꞌjaraꞌ jeꞌ wnak arj-eꞌ nquetzꞌet na je Rlecꞌwalxel jxoca alxic cuqꞌuin wnak, arjaꞌ cꞌmon ta rmal jleꞌ sutzꞌ y jun nimlaj poder cꞌo chic prukꞌaꞌ y congan chic nim rukꞌij. 27Y ecꞌola jeꞌ r-ángel nquerutak ela che nqueba che cmolic jeꞌ wnak jerech-on per ne che njelal chwech rwech ruchꞌlew nqueba waꞌ che cmolic, mcꞌo tjun lwar mquita xtqueꞌekaj waꞌ che cmolic. 28Telsaj cꞌa enaꞌoj tzrij jun cheꞌ higuera jaraꞌ quencꞌambej tzij chewech. Jaꞌ higuera tak npulina ruxak cꞌola chꞌtak tiern rukꞌaꞌ nwankera ruqꞌuin chꞌtak ruxak jaraꞌ rital nucꞌut chewech che xyamer nerkaja retiemp cꞌten. 29Caraꞌ cꞌa tzra chkaꞌ tak xtemaj rtzꞌetic njelal jxenbij chewa jaraꞌ rital chnucꞌut chewech che xchenkaj chic cꞌo waꞌ kꞌij jxewcꞌaxaj chwa. 30Ne ktzij waꞌ je xtenbij chewa, je tnamet Israel arj-eꞌ qꞌuecꞌo na tak xtbantaja cumplir njelal jawrara, majoꞌn chuptanak ta quewech. 31Jcaj ruqꞌuin ruchꞌlew jaraꞌ xe nkꞌaxa rwech per ntzojbal anen jaraꞌ majoꞌn nkꞌax ta rwech. 32Per majoꞌn jun wnak ojtakyona nak kas mer kꞌij y jmer hor je xtbantaja, next cꞌa jeꞌ ángel chkaꞌ jecꞌola chcaj, next cꞌa Rlecꞌwalxel chkaꞌ, xruyon Nedtaꞌ Dios ojtakyona. 33Kas tebnaꞌ cwent, quixcꞌascꞌata y tebnaꞌ jeꞌ oración, com majoꞌn ewutkin ta nak kꞌij tak xtquenmloj ta wjic chic chwech ruchꞌlew. 34Je xtenban anen chewa caraꞌ ajniꞌ nuban jun acha tak nba pjun viaje nat y jeꞌ rachnak nujach cana pquekꞌaꞌ rmos che nqueban cwent. Arjaꞌ nuyaꞌ cana csamaj chejujnel y nbij cana tzra chajil jay che ncꞌascꞌata. 35Y caraꞌ cꞌa chewa ixix chkaꞌ, quixcꞌascꞌata com anen en junam ruqꞌuin jrajaw jay, majoꞌn ewutkin ta nak hor tak xtquenmloj pchic jmul, mexla noca akꞌaꞌ, mexla pe ncꞌaj akꞌaꞌ, mexla pe rsakric o wsak chic. 36Tak xtquenmloj pchic jmul mquita ixwarnak xtquixenruwlaꞌ. 37Per mruyon ta chewa ixix quenbij waꞌ che nquixcꞌascꞌata, caraꞌ quenbij chca conjelal che nquecꞌascꞌata, caraꞌ xbij Jesús chca.
• • • • •
14
1Xe c-eꞌ kꞌij chic cꞌo waꞌ nimkꞌij pascua tak ntiꞌja xquelway jmajoꞌn levadura ruqꞌuin. Je cjefe sacerdote e quexbil jeꞌ maestro je nquetijona cxin wnak tzrij rley Dios, arj-eꞌ quemjon rconxic rij rwech nak nqueban tzra Jesús che nquechap pnejkal y neccamsaj. 2Per cawra necbij ra: —Me chpam ta nimkꞌij nkachap waꞌ ch-utz cꞌaraꞌ mtqueyictaja wnak rmal, caraꞌ xecbij. 3Jaꞌ Jesús arjaꞌ cꞌola chpam tnamet rbin-an Betania, pruchoch jun acha cꞌo waꞌ, Simón rubiꞌ, jcꞌola itzel yubil lepra tzrij nabey. Jesús cꞌola tzrij mes tak xpona jun ixak ruqꞌuin recꞌmon ela jleꞌ akꞌom jcongan quiꞌ rexlaꞌ, jakꞌom nardo rubiꞌ y congan nim rejlal. Jaꞌ ixak recꞌmon ela chpam rcꞌolibal je bnon rbanic, alabastro ocnak. Tak xekaja ruqꞌuin Jesús xelsaj rwáꞌ rcꞌolibal akꞌom y xuyaꞌ akꞌom pe rwáꞌ Jesús. 4Jeꞌ wnak jecꞌola pjay ecꞌola junwaꞌ xquetzꞌet jxuban ixak y cawra xecbij chbil tak quiꞌ: —¿Nak tzra tak xtzꞌilaꞌ akꞌom? 5Jxuban ta tzra xcꞌayij ta, más ta oxiꞌ cient ctzal xba twaꞌ, je rjel xyaꞌ ta chca jeꞌ mibiꞌ, caraꞌ xecbij. Y xquemaj rchꞌajic pe rwáꞌ ixak. 6Per Jesús cawra xbij chca: —Mtechꞌaj ta pe rwáꞌ. ¿Nak tzra tak nenak ixak? Jawra jxuban chwa congan wen xuban. 7Jeꞌ mibiꞌ arj-eꞌ necꞌol waꞌ checjol y chka bechnak tiemp wcꞌola egan neban utzil chca jaraꞌ ix libre che nqueꞌetoꞌ per chwa anen majoꞌn quencꞌjeꞌ ta ewqꞌuin njelal tiemp, quenlsax el na checjol. 8Jxuban ixak chwa xuyaꞌ chwa jcꞌola ruqꞌuin. Arjaꞌ tak xuyaꞌ akꞌom chwij jaraꞌ xchumarsbej pona necuerpo che nmuꞌka. 9Ne ktzij waꞌ je xtenbij chewa, jutzlaj tzij jnecꞌmon ta, xabar tzraꞌ xtekaj waꞌ rbixic njelal nat nkaj chwech ruchꞌlew tzraꞌ nnatax waꞌ chkaꞌ jutzil jxuban chwa jawra ixak, jaraꞌ nnatbexa rxin. Caraꞌ xbij Jesús chca.
• • • • •
10Cꞌjaraꞌ cꞌola jun chca e cbeljuj discípulo je rbin-an Judas Iscariote, xba cuqꞌuin cjefe sacerdote, xuchꞌob ela chnerejchaꞌ Jesús pquekꞌaꞌ. 11Tak xekaja cuqꞌuin xuchꞌob chquewech jrechꞌbon ela. Arj-eꞌ congan xequicota rmal je xbixa chca rmal Judas y xqueyaꞌ quechiꞌ che nqueyaꞌ pak tzra. Cꞌjaraꞌ jaꞌ Judas xumaj rconxic nak nuban tzra Jesús chnujach pquekꞌaꞌ.
• • • • •
12Xerlaꞌ jnabey kꞌij rxin nimkꞌij tak ntiꞌja xquelway jmajoꞌn levadura ruqꞌuin y tak nquecamsasa chꞌtak carneꞌl rxin pascua je nquetzujuxa tzra Dios, jsacrificio. Xpeta rdiscípulo Jesús y cawra xeccꞌaxaj tzra: —Je xtataj rxin nimkꞌij pascua tbij chka abar tzraꞌ xtekchumij waꞌ. 13Jesús ecꞌola e c-eꞌ chca rdiscípulo xerutak ela y cawra xbij ela chca: —Jax chpam tnamet Jerusalén. Tak xtquixoca chpam cꞌola jun acha necꞌul, arjaꞌ rcꞌan jun chnaw yaꞌ, quixetreꞌ ela tzrij. 14Tak xtquixoca abar xtoc waꞌ acha pjay, tbij cꞌa tzra jrajaw jay cawrara: —Jaꞌ Maestro okretkon ta awqꞌuin che nekercꞌaxaj chawa: —¿Abar nkaban waꞌ w-im rxin pascua e wexbil ndiscípulo? Caraꞌ rbin ta chka. Caraꞌ tbij tzra rajaw jay. 15Arjaꞌ nucꞌut chewech jun nimlaj cuarto chumin chic, chcaj cꞌo waꞌ pe c-eꞌ piso. Tzraꞌ nechomij waꞌ je nkataj rxin nimkꞌij pascua. Caraꞌ xbij ela Jesús chca e c-eꞌ rdiscípulo. 16Xeba je rdiscípulo y tak xeꞌoca chpam tnamet ncaraꞌ xbantaja ajniꞌ xbix ela chca rmal Jesús. Cꞌjaraꞌ xquemaj rchumsic w-im je rxin nimkꞌij pascua. 17Tak xoca akꞌaꞌ jaꞌ Jesús e rexbil e cbeljuj rdiscípulo xeꞌekaja abar nqueban waꞌ w-im. 18Etzꞌbul chic tzrij mes, quemjon w-im tak Jesús cawra xbij chca: —Ne ktzij waꞌ je xtenbij chewa, cꞌola jun chewa jkamjon w-im ruqꞌuin, arjaꞌ nejchowa wxin pquekꞌaꞌ je nquetzelana wxin, caraꞌ xbij chca. 19Arj-eꞌ tak xeccꞌaxaj je xbixa chca xquemaj jun nimlaj bis: —¿Mex anen? caraꞌ nbij jun, y —¿Mex cꞌa anen? nbij chic jun, y caraꞌ xqueban che jujnel. 20Jesús cawra xbij chic chca: —Cꞌo jun chewa je ix cbeljuj ndiscípulo je xjunam nokwaꞌa ruqꞌuin pe plat, jaꞌ cꞌaraꞌ nejchowa wxin pquekꞌaꞌ. 21Je Rlecꞌwalxel jxoca alxic cuqꞌuin wnak arjaꞌ ncamsax na ajniꞌ tzꞌibtanak cana tzrij chpam rtzojbal Dios per congan lowloꞌ xtbaꞌna tzra je xtejchowa rxin pquekꞌaꞌ je necamsana rxin. Je xtejchowa rxin más na utz mquita xalexa chwech ruchꞌlew. Caraꞌ xbixa chca. 22Tak quemjon w-im jaꞌ Jesús xucꞌom xquelway y xmeltioxij tzra Dios, xuwechꞌ y xujach chca y cawra xbij chca: —Ja cꞌa waꞌ necuerpo, tecꞌmaꞌ y tetjaꞌ, caraꞌ xbij.[image: 16.TIF] Jnecquiel e quiy wnak ntix na pquecwent, cara nbij Jesús chca rdiscípulo.(Mc 14.22-25)

23Y xucꞌom chic jun cop vino, xmeltioxij tzra Dios y xujach chca chkaꞌ y xquetaj conjelal. 24Cꞌjaraꞌ xbij chic chca: —Jawra vino ja cꞌa waꞌ necqꞌuiel jaraꞌ rseguro jcꞌacꞌlaj chuminem je rchumin Dios. Jnecqꞌuiel e qꞌuiy na wnak ntiꞌx na pquecwent. 25Anen ne ktzij waꞌ je xtenbij chewa, jriꞌal uva majoꞌn chic quentaj xta waweꞌ, cꞌjaraꞌ xtentaj chic tak xterlaꞌ kꞌij chquentaj chpam rgobierno Dios xerwaraꞌ cꞌacꞌ chic njelal tzraꞌ, caraꞌ xbij chca.
• • • • •
26Cꞌol cꞌa jun himno rxin nimkꞌij pascua xecbixaj. Tak xecꞌchoja himno cmal xeꞌel ela, xeba chpam jun lwar rbin-an jyuꞌ rxin olivo. 27Jesús cawra xbij chca: —Rmal je xtbaꞌn na chwa chpam jawra chakꞌaꞌ ixix queneyaꞌ cana, nquixnanmaja chixconjelal. Caraꞌ quenbij chewa com tzꞌibtanak cana chpam rtzojbal Dios jcawrara nbij: —Anen xtencamsaj ajyukꞌlaꞌ cxin chꞌtak carneꞌl, y arj-eꞌ chꞌtak carneꞌl necpaxij jeꞌ quiꞌ. Caraꞌ tzꞌibtanak cana. 28Per tak xtecꞌastaja nwech quennabyej na chewech y quenba chpam departamento Galilea, caraꞌ xbij chca. 29Pedro cawra xbij tzra: —Mesque conjelal xtcatqueyaꞌ cana per anen majoꞌn catnuyaꞌ cta, caraꞌ xbij tzra. 30Cawra xbixa tzra rmal Jesús: —Ne ktzij waꞌ je xtenbij chawa, je chpam jawra akꞌaꞌ tak qꞌuemjana tetrekena camul preꞌy, oxmul nabij cawra chwa: —Anen majoꞌn wutkin ta rwech Jesús, caraꞌ nabij chwa, caraꞌ xbixa tzra Pedro. 31—Mesque ok c-eꞌ awqꞌuin xtokcamsasa per majoꞌn catnuyaꞌ cta, caraꞌ xbij Pedro tzra. Y conjelal caraꞌ xecbij tzra chkaꞌ.
• • • • •
32Cꞌjaraꞌ Jesús xerexbilaj ela rdiscípulo, xeba chpam jun lwar rbin-an Getsemaní. Tak xeꞌekaja cawra xbij chca: —Quixetzꞌbeꞌ cana waweꞌ ra, y anen cnebnaꞌ pek na oración, caraꞌ xbij chca. 33Xba, xerucꞌom ela Pedro, Jacobo ruqꞌuin Juan. Cꞌjaraꞌ xumaj jun nimlaj bis y xumaj t-onem ranm. 34Cawra xbij chca: —Camic, congan nbisona wanm, jquennaꞌ anen cmic recꞌmon ta chwa. Ixix quixecꞌjeꞌ cana waweꞌ ra, quixcꞌascꞌata, caraꞌ xbij. 35-36Cꞌjaraꞌ xyonaj pona riꞌ ruyon, xexqueꞌa y xumaj rbanic oración: —Abba, Nedtaꞌ, anen cꞌola quenwajoꞌ quencꞌutuj chawa. Wnucꞌom riꞌ ruqꞌuin jachumin ta chwij, mquita quenkꞌaxa chpam jawra lowloꞌ jpenak chenwech. Atet majoꞌn achnak mquita ncatecwina naban, quenwajoꞌ che cnawsaj chpam lowloꞌ jpenak chenwech, xerwaraꞌ nquenkꞌax waꞌ chpam wcaraꞌ nrajoꞌ awanm, caraꞌ nbij tzra Ttixel. 37Tak xecꞌchoja oración rmal xba cuqꞌuin rdiscípulo. Tak xeꞌerewlaꞌ ekanak chuwram. Cawra xbij tzra Pedro: —Simón ¿nak tzra tak xe wram naban? ¿Le mtacochꞌ xtcatcꞌascꞌata jun hor? 38Quixcꞌascꞌata y tebnaꞌ orar ch-utz cꞌaraꞌ Satanás tak xtquixrchajtij mquita nquixruchꞌec. Jewanm ne ktzij waꞌ chcꞌola rgan ncꞌascꞌata, per jecuerpo npoknaj riꞌ nuban caraꞌ com xix wnak, caraꞌ xbij. 39Cꞌjaraꞌ xemloj chic jmul che rbanic oración. Ajniꞌ xbij tzra Ttixel nabey mul caraꞌ xbij chic pe rcamul. 40Tak xecꞌchoj chic oración rmal xemloj pchic jmul cuqꞌuin y tak xeruwlaꞌ chic ewarnak chic chkaꞌ. Caraꞌ quebnon com congan jun wram majyona cxin, majoꞌn nquecochꞌ ta. Tak xquenaꞌ quiꞌ mesquier chic necneya cmal nak necbij tzra. 41Jaꞌ Jesús xba chic jmul che rbanic oración. Tak xemloj pchic proxmul cawra xbij chca rdiscípulo: —Camic quixwar cꞌa, quixexleꞌn cꞌa, camic xecꞌchoja. Tewcꞌaxaj bien, xerlaꞌ cꞌa hor, je Rlecꞌwalxel jxoca alxic cuqꞌuin wnak, camic njaꞌch na pquekꞌaꞌ je aj il aj mac che neccamsaj. 42Joꞌ, quixyictaja, queꞌekacꞌluꞌ. Tetzꞌtaꞌ mpaꞌ, xyamer nerkaja jnejchowa wxin pquekꞌaꞌ, caraꞌ xbij.
• • • • •
43Kas remjon na tzij Jesús cuqꞌuin rdiscípulo tak chek qꞌuenjlal xpeta Judas. Jaraꞌ Judas jun chca e cbeljuj apóstol. E qꞌuiy wnak erexbilan ta y quecꞌmon ta jeꞌ achnak rxin banbal chꞌoj ajniꞌ tzra espada ruqꞌuin jeꞌ cheꞌ, etkon ta cmal cjefe sacerdote y cmal maestro je nquetijona cxin wnak tzrij rley Dios y cmal chkaꞌ jeꞌ principal-iꞌ rxin tnamet. Etkon ta che necrechpaꞌ Jesús. 44Jaꞌ Judas jnejchowa rxin Jesús arjaꞌ xchumij ta cuqꞌuin wnak nak xtuban tzra Jesús che njachbej rxin pquekꞌaꞌ: —Tak xtetzꞌet acha je xtentzꞌubaj ruchiꞌ chewech ja cꞌaraꞌ, techpaꞌ y tecꞌmaꞌ ela per bien tebnaꞌ cwent. Caraꞌ xchumsaj cuqꞌuin. 45Xba cꞌa alnak jaꞌ Judas ruqꞌuin Jesús, tak xekaja ruqꞌuin xkꞌijlaꞌ: —Maestro, Maestro, caraꞌ xbij y xtzꞌubaj ruchiꞌ.[image: 17.png] Ja Judas ntzubaj ruchi Jesús jara njachbej rxin pqueka je nquetzelana rxin.(Mc 14.45)

46Cꞌjaraꞌ jeꞌ wnak xquechap Jesús y xquecsaj preso. 47Cꞌol cꞌa jun chca e rexbil Jesús chek qꞌuenjlal xerelsaj ta jun espada y cꞌola jun mos rxin nimlaj sacerdote xchꞌupuj ela jun rexquin. 48Jaꞌ Jesús chpon chic cmal wnak y cawra xbij chca: —¿Le en elkꞌom anen tak rmal raꞌ ecꞌmon ta espada ruqꞌuin jeꞌ cheꞌ chwij che nchapic? 49Per xencꞌjeꞌ wan checjol chpam nimlaj templo rxin Dios y kꞌij kꞌij xentijoj wnak chpam per majoꞌn wan xenechap ta tzraꞌ. Per njelal jawrara majoꞌn chek ta nbantaja, rumac che nbantaja cumplir jtzꞌibtanak cana chwij ojer chpam rtzojbal Dios. Caraꞌ xbij chca. 50Cꞌjaraꞌ jeꞌ rdiscípulo xqueyaꞌ cana y xenanmaj ela. 51Cꞌol cꞌa jun alaꞌ retreben Jesús, arjaꞌ majoꞌn retziak y xjun sábana rebron riꞌ chpam per xchaꞌpa cmal wnak. 52Per jxuban, xchꞌakij cana sábana y nsensic xnanmaj ela.
• • • • •
53Jeꞌ wnak jxechpowa rxin Jesús arj-eꞌ xquecꞌom ela chwech nimlaj sacerdote. Tzraꞌ quemlon waꞌ quiꞌ cjefe sacerdote e quexbil principal-iꞌ rxin tnamet e quexbil chkaꞌ jeꞌ maestro je nquetijona cxin wnak tzrij rley Dios jtzꞌibtanak cana rmal Moisés. 54Jaꞌ Pedro retreben Jesús per qꞌue cꞌnat cꞌo waꞌ. Arjaꞌ tak xekaja abar cꞌo waꞌ jnimlaj jay rxin nimlaj sacerdote xoc oca chujay y tzraꞌ xetzꞌbeꞌ waꞌ chuchiꞌ jun kꞌakꞌ cuqꞌuin policía, xumaj rmakꞌric riꞌ. 55Jeꞌ cjefe sacerdote e quexbil jleꞌ chic jecꞌola chpam kꞌatbaltzij cxin aj Israel arj-eꞌ xquemaj cconxic jleꞌ wnak che nqueyaꞌ testig-il tzrij Jesús. Caraꞌ nqueban ch-utz cꞌaraꞌ nkaja cmic tzrij. Per nmajoꞌn achnak necchapbej rxin Jesús. 56E qꞌuiy wnak xqueyaꞌ testig tzrij per me ktzij ta necbij tzrij, xe tzꞌkoj tzij nqueban, junwaꞌ nbij jun y jun chwaꞌ nbij chic jun, ne mjunam ta necbij. 57Ecꞌo chic jleꞌ chca, arj-eꞌ xepeꞌa y xquemaj rbixic jleꞌ ril Jesús per xe tzꞌkoj tak tzij xecbij. 58Jala acha, ajoj kcꞌaxan cawra nbij ra: —Anen quenyoj na jawra santlaj rtemplo Dios jxe wnak banyona y x-oxiꞌ kꞌij quenyic waꞌ jun chic per me wnak ta nebnowa. Caraꞌ rbin, caraꞌ xecbij. 59Per nexte j-eꞌ chkaꞌ junam ta necbij. 60Jnimlaj sacerdote arjaꞌ xpeꞌa chquecjol wnak y cawra xbij tzra Jesús. —¿Le mtacꞌulbaꞌ cꞌa je nbixa chawa? Camic, tbij cꞌa chwa nak rbanic testig-il je xyaꞌa chawij cmal ach-iꞌ. 61Per Jesús majoꞌn ncꞌulbaꞌ ta je nbixa tzra. Cawra xbix chic tzra rmal jnimlaj sacerdote: —Tbij chka ¿le atet at Cristo je at Rlecꞌwal jnimlaj Dios? 62Jesús cawra xbij tzra: —Anen ncꞌa. Y netzꞌet na chkaꞌ je xtuban Rlecꞌwalxel jxoca alxic cuqꞌuin wnak, arjaꞌ pe rejquenkꞌaꞌ Dios netzꞌbeꞌ waꞌ jabar cꞌo waꞌ jnimlaj poder rxin Dios, y netzꞌet chkaꞌ tak xtpet chic jmul cꞌmon ta rmal jleꞌ sutzꞌ rxin chcaj, caraꞌ xbij. 63Jnimlaj sacerdote cꞌola jun tziak rucsan xurak com congan itzel xcꞌaxaj je xbixa rmal Jesús y cawra xbij chca jquemlon quiꞌ ruqꞌuin: —Camic, majoꞌn chic más testigo nquekajoꞌ ta. 64Com bien xewcꞌaxaj je xbij, najniꞌla itzel ncꞌaxaj Dios je xbij. Camic ¿nak nebij ixix tzra? caraꞌ xcꞌaxaj chca. Conjelal cawra xecbij: —Ne nyataj waꞌ tzrij che ncamsasa. 65Ecꞌol jleꞌ chca xquemaj rchubxic Jesús. Chkaꞌ xectzꞌapij rwech tzan sut y tak xtzꞌaptaja cmal xquechꞌay y cawra necbij tzra: —Tbij chka camic ¿nak xyowa kꞌaꞌ chaplaj? caraꞌ neccꞌaxaj tzra per xe ykꞌonem nqueban tzra. Jeꞌ policía chkaꞌ xquemaj ryaꞌic kꞌaꞌ chruplaj.
• • • • •
66Pedro arjaꞌ tzꞌbula chujay, cꞌol cꞌa jun aj-icꞌ jnesmaja ruqꞌuin nimlaj sacerdote xekaja ruqꞌuin. 67Jaraꞌ aj-icꞌ tak xutzꞌet Pedro che remjon rmakꞌic riꞌ chi kꞌakꞌ xtzꞌulchij y cawra xbij tzra: —Atet at jun chkaꞌ xawexbilaj Jesús aj Nazaret. 68Pedro majoꞌn xuyaꞌ ta tzrij je xbixa tzra: —Anen majoꞌn wutkin ta jamjon rbixic, nak la nabij chwa, caraꞌ xbij tzra ixak. Xyictaj ela, xba abar cꞌol waꞌ chijay y jpreꞌy chek qꞌuenjlal xtrekena. 69Per aj icꞌ arjaꞌ xtzꞌulchij chic jmul Pedro y cawra xbij chca jecꞌola tzraꞌ: —Jawra jun acha rexbilan Jesús, caraꞌ xbij chca. 70Per jaꞌ Pedro majoꞌn xuyaꞌ ta tzrij je xbix tzra. Y qꞌue ncꞌaj coꞌl bitanak kaja tzra xbix chic jmul tzra Pedro cmal jecꞌola tzraꞌ: —Bien kꞌalaj che atet at quexbil jerexbilan Jesús com bien kꞌalaj che at aj Galilea y jatzij njunam ruqꞌuin ajniꞌ nquetzijona arj-eꞌ, caraꞌ xbixa tzra. 71Chwech Dios quenbij chewa che anen majoꞌn wutkin ta rwech Jesús jnebij chwa y itzel ta xtquenrutzꞌet Dios wme ktzij ta quenbij, caraꞌ xbij Pedro chca. 72Chek xbitaja tzij rmal, xtreken chic jmul preꞌy. Cꞌjaraꞌ xerkaja pe rwáꞌ Pedro jbin tzra rmal Jesús. —Tak qꞌuemjana tetrekena camul preꞌy, oxmul nabij na chwa cawrara: —Anen majoꞌn wutkin ta rwech Jesús. Caraꞌ bin cana tzra. Tak xumaj rchꞌobic jbin tzra rmal Jesús xumaj jun nimlaj okꞌej.
• • • • •
15
1Tak xeskara xquemol quiꞌ conjelal jeꞌ cjefe sacerdote che rchumsic nak nqueban tzra Jesús, e quexbil jeꞌ principal-iꞌ rxin tnamet, e quexbil chkaꞌ jeꞌ maestro je nquetijona cxin wnak tzrij rley Dios y conjelal jleꞌ chic e kꞌtoy tak tzij cxin tnamet Israel. Xquebacꞌ ela Jesús, xquecꞌom ela, xequejchaꞌ prukꞌaꞌ Pilato jgobernador. 2Pilato tak paꞌl chic Jesús chwech arjaꞌ xcꞌaxaj tzra: —¿Le atet ra at Rey cxin tnamet Israel? —Caraꞌ ajniꞌ nabij kaja, caraꞌ xbij Jesús tzra. 3Je cjefe sacerdote qꞌuiy rwech ril Jesús xquemaj rbixic tzra Pilato. 4Cꞌjaraꞌ jaꞌ Pilato xcꞌaxaj chic tzra Jesús: —¿Le mtacꞌulbaꞌ je nbixa chawa? congan qꞌuiy awil necbij chawa, caraꞌ nbij chic tzra. 5Per Jesús next jun tzij xbij, nmajoꞌn xcꞌulbaꞌ ta. Jaꞌ Pilato congan junwaꞌ xutzꞌet tak caraꞌ xuban. 6Jaꞌ Pilato ne cꞌmannak waꞌ tzra chcꞌola jun preso nsakꞌpij ptak nimkꞌij pascua per nuyaꞌ cꞌas tzra tnamet che arj-eꞌ nquecꞌutuna nak preso nsakꞌpix ela. 7Ecꞌo cꞌa jleꞌ preso arj-eꞌ eꞌocnak pcars rmal xeyictaja tzrij gobierno y ecꞌola jleꞌ wnak xeccamsaj. Cꞌo cꞌa jun chca rubiꞌ Barrabás. 8Cꞌjaraꞌ xeꞌekaja wnak ruqꞌuin Pilato y cawra xecbij tzra: —Tsakꞌpij ela jun preso com ncawaraꞌ abnon chka ptak nimkꞌij pascua, caraꞌ xecbij tzra. 9—¿Nak newajoꞌ, lcꞌola egan che nsakꞌpix ela jrey ewxin ixix ix aj Israel? caraꞌ xcꞌaxaj jaꞌ Pilato chca. 10Caraꞌ xcꞌaxaj chca com arjaꞌ rutkin che jeꞌ cjefe sacerdote congan nkꞌutluna canm tzrij Jesús y xe rmal je nkꞌutluna canm tak quejchon prukꞌaꞌ. 11Per jeꞌ cjefe sacerdote xequeyoj wnak y xecbij chca che neccꞌutuj Barrabás che nsakꞌpix ela y mJesús ta. 12Jaꞌ Pilato xbij chic jmul chca: —Wcaraꞌ newajoꞌ ¿nak cꞌa quenban tzra nechꞌob ixix jawra acha jrey cxin tnamet Israel nebij tzra? Caraꞌ xbij jaꞌ Pilato chca. 13Arj-eꞌ xquemaj chic jmul rakic quechiꞌ y cawra necbij: —Tcamsaj chwech cruz. 14—¿Nak qꞌue tzra, nak rtzilal rebnon? caraꞌ xcꞌaxaj jaꞌ Pilato chca. Per arj-eꞌ más xquemaj rakic quechiꞌ: —Tcamsaj chwech cruz, caraꞌ xecbij chic jmul tzra. 15Jaꞌ Pilato majoꞌn nrajoꞌ ta che nqueyojtaja más jeꞌ wnak rmal cꞌaraꞌ xuban ajniꞌ neccꞌutuj j-eꞌ wnak, xsakꞌpij ela Barrabás y xuyaꞌ orden che nchꞌaꞌya Jesús. Tak xchꞌaytaja xujach pquekꞌaꞌ je nquecꞌmow ela rxin che necamsasa chwech cruz. 16Cꞌjaraꞌ j-eꞌ soldado xquecꞌom ela Jesús chujay abar necꞌjeꞌ waꞌ gobernador y xequemol conjelal jleꞌ chic soldado. 17Cꞌola jun tziak mrad xquecsaj tzrij y xecchumsaj jun rcorona, qꞌuix xquecsaj y xqueyaꞌ pe rwáꞌ. 18Cꞌjaraꞌ nqueyaꞌ rsaludo ajniꞌ nbaꞌna tzra jun rey per xjic necyokꞌbej rxin: —Atet at rey cxin tnamet Israel, caraꞌ necbij tzra. 19Cꞌola jun aj necwakꞌij rwáꞌ tzra y necchubaj y nquexqueꞌa chwech ajniꞌ rukꞌij nqueyaꞌ per xyokꞌbal rxin nqueban. 20Tak xecꞌchoja ykꞌonem cmal cꞌjaraꞌ xquejal retziak mrad y xquecsaj retziak cꞌjaraꞌ xquecꞌom ela che nequirpaꞌ chwech cruz.
• • • • •
21Tak xeba cꞌola jun acha xquewil, Simón rubiꞌ, arjaꞌ cꞌxemloj ta ptayuꞌ y tzraꞌ xkꞌax waꞌ abar ecꞌo waꞌ, y npors xqueban tzra che ntelej ela cruz rxin Jesús. Jaꞌ Simón arjaꞌ aj Cirene, ecꞌola e c-eꞌ rlecꞌwal, jun Alejandro rubiꞌ y jun chic Rufo rubiꞌ. 22Cꞌjaraꞌ xeba, xquecꞌom ela Jesús pjun lwar rbin-an Gólgota. Gólgota nbij tzij lwar rxin rwáꞌ camnak. 23Tak xeꞌekaja chpam lwar Gólgota xectzujuj vino tzra chnutaj. Jvino cꞌola nicꞌaj kꞌayis mirra rubiꞌ yjun ruqꞌuin per Jesús majoꞌn xucꞌom ta chca. 24Tak xriptaja cmal chwech cruz xquemaj rbanic suert tzrij retziak. Caraꞌ xqueban ch-utz cꞌaraꞌ che nquetzꞌet nak che tziak xtquecꞌom ela che jujnel.[image: 18.png] Jala acha ne ktzij wa che Rlecwal Dios, cara xbij capitán.(Mc 15.24)

25Jhor je xquerip chwech cruz a las nueve rxin xinakꞌaꞌ. 26Jaꞌ Jesús xtzꞌibaxa ril je nbixa tzra, cawra rbanic ril je nbixa: —Jawra acha, arjaꞌ rey cxin tnamet Israel. 27Ecꞌo cꞌa e c-eꞌ elkꞌomaꞌ xeriꞌpa chwech cruz chkaꞌ, jun prejquenkꞌaꞌ Jesús y jun prexquen. 28Tzraꞌ cꞌa xbantaj waꞌ cumplir jtzꞌibtanak cana ojer chpam rtzojbal Dios tzrij Cristo jcawra nbij: —Arjaꞌ caraꞌ nbaꞌna tzra ajniꞌ nbaꞌna chca itzel tak wnak. 29Jeꞌ wnak tak nquekꞌaxa y tak nquetzꞌet Jesús xnectzebej y xe nqueyokꞌ y cawra necbij tzra: —Atet xatbina chnayoj santlaj templo y xe oxiꞌ kꞌij nrajoꞌ chnayic chic jmul. 30Camic tet-oꞌ cꞌa awiꞌ ayon, catkaj tcꞌa chwech cruz, caraꞌ necbij tzra. 31Chkaꞌ jeꞌ cjefe sacerdote arj-eꞌ nqueyokꞌ chkaꞌ e quexbil maestro je nquetijona cxin wnak tzrij rley Dios. —Arjaꞌ Toꞌonel cxin wnak nbixa tzra per camic xmesquier naraꞌ nutoꞌ riꞌ ruyon. 32We ktzij che arjaꞌ Cristo jRey kxin ja ok aj Israel tkaj tcꞌa camic chwech cruz. We xtkatzꞌet xtkaj ta neykeꞌ cꞌaraꞌ kacꞌuꞌx ruqꞌuin, caraꞌ xecbij. Ncaraꞌ xqueban jxeriꞌpa chwech cruz prexquin Jesús, arj-eꞌ chkaꞌ xqueyokꞌ. 33Jpe ncꞌaj kꞌij cꞌola jun nimlaj kꞌejkuꞌm xpeta chwech njelal ruchꞌlew, cꞌa las tres rxin tkꞌakꞌij xeskar chic jmul. 34Jaꞌ Jesús tak xuban a las tres rxin tkꞌakꞌij arjaꞌ congan xurak ruchiꞌ y cawra xbij ra: —Eloi, Eloi ¿lama sabactani? caraꞌ xbij. Jtzij xbij cawra nbij: —Nedtaꞌ Dios, Nedtaꞌ Dios ¿nak tzra tak xenayaꞌ cana? 35Ecꞌo cꞌa jleꞌ chca wnak jecꞌola tzraꞌ, arj-eꞌ tak xeccꞌaxaj je xbij cawra xecbij: —Jalaꞌ acha camnak profeta Elías nsiqꞌuij. 36Cꞌo cꞌa jun chca xercꞌamlaꞌ ta jun esponja, xchꞌakbaꞌ chpam jleꞌ vinagre, xuxim chutzaꞌm jun aj y xuyaꞌ pona tzra Jesús chnutaj y xbij: —Keybej na, katzꞌtaꞌ na kꞌalaj we xtpeta Elías chnerkasaj chwech cruz. 37Jaꞌ Jesús xurak chic jmul ruchiꞌ y xcom kaja. 38Y chek qꞌuenjlal xraktaja mant jkꞌotben rpam santlaj rtemplo Dios, chek c-eꞌ xuban. Xraktaj ta qꞌue chcaj y xkaja penlew. 39Cꞌo cꞌa jun capitán paꞌla chwech Jesús, arjaꞌ tak xutzꞌet nak xuban tak xcoma cawra xbij: —Jala acha ne ktzitzij waꞌ che Rlecꞌwal Dios. 40Ecꞌo cꞌa jleꞌ ixkiꞌ jecꞌola tzraꞌ chkaꞌ nquetzuꞌ pona je xbantaja. Jun chca María Magdalena, jun chic María jecꞌola e c-eꞌ ral, jun José y jun chic Jacobo chꞌip nbixa tzra. Y jun chic chca ixkiꞌ Salomé rubiꞌ. 41J-ewra ixkiꞌ tak xecꞌjeꞌa Jesús pGalilea arj-eꞌ netrena tzrij Jesús y xquetoꞌ tzrij jeꞌ achnak jnak ncꞌatzina tzra. Y qꞌue cꞌo na más ixkiꞌ jxetreꞌ ela tzrij Jesús tak xba pJerusalén.
• • • • •
42-43Cꞌo cꞌa jun acha José rubiꞌ aj Arimatea, arjaꞌ nim rukꞌij chpam kꞌatbaltzij cxin tnamet Israel y chkaꞌ njelal ranm reyben kꞌij tak xtoca rgobierno Dios. Jaꞌ José com xuban hor y com jaraꞌ kꞌij nchomix waꞌ jeꞌ achnak rxin nimkꞌij y xvíspera chic rxin xlanbal kꞌij chkaꞌ, rmal cꞌaraꞌ tak xba ruqꞌuin Pilato xercꞌutuj recuerpo Jesús y majoꞌn xxibej ta riꞌ. 44Jaꞌ Pilato tak xcꞌaxaj che camnak chic Jesús arjaꞌ cawra xbij kaja pranm: —¿Nak tzra cꞌaraꞌ tak camnak chic? Y xsiqꞌuij pona jun capitán, xcꞌaxaj tzra we ktzitzij waꞌ camnak chic Jesús. 45Tak xbixa tzra rmal capitán che ktzij waꞌ camnak chic cꞌjaraꞌ xuyaꞌ órden che njaꞌcha recuerpo tzra José. 46Cꞌjaraꞌ José xulokꞌ jun tziak, xberkasaj ta recuerpo Jesús chwech cruz y xubor pjun utzlaj tziak. Tak xbortaja rmal xerey-aꞌ cana chpam jun panteón je cꞌton chwech jun tzꞌlem abaj y xtzꞌapij ruchiꞌ tzra jun tzꞌlem abaj. 47Jaꞌ María Magdalena rexbil chic jun María jruteꞌ José arj-eꞌ ecꞌola tzraꞌ y xquetzuꞌ pona jabar xecꞌjeꞌ can waꞌ recuerpo Jesús.
• • • • •
16
1Tak xkꞌaxa xlanbal kꞌij jaꞌ María Magdalena rexbil jun chic María jruteꞌ Jacobo, rexbil chkaꞌ Salomé, arj-eꞌ xquelokꞌ jleꞌ akꞌom jquiꞌ rexlaꞌ ch-utz cꞌaraꞌ nqueba y nequey-aꞌ tzrij recuerpo Jesús. 2Je rxin domingo pe rsakric xeba abar cꞌo waꞌ panteón, kas nel ta kꞌij tak xeꞌekaja chpam lwar. 3—¿Nak lcꞌa xtelsana abaj jtzꞌapben ruchiꞌ panteón ch-utz cꞌaraꞌ nokocwina nok-oc chpam? caraꞌ necbij chbil tak quiꞌ. 4Per tak xquetzꞌet pona lsan chic abaj, bien xquetzuꞌ pona com abaj congan nim.[image: 19.png] Tak xquetzet pona Isan chic abaj jtzapben ruchi panteón.(Mc 16.4)

5Tak xeꞌoca chpam panteón cꞌola jun cꞌjol xquetzꞌet, pe jquenkꞌaꞌ tzꞌbul waꞌ, cꞌola jun nimlaj tziak sak rucsan. Arj-eꞌ congan xecxibej quiꞌ rmal. 6Per ángel cawra xbij chca: —Mtexibej ta ewiꞌ. Anen wutkin chJesús je aj Nazaret necanoj, je xcamsasa chwech cruz, arjaꞌ xcꞌastaja rwech, mwaweꞌ xta cꞌo waꞌ. Quixjoꞌ, tretzꞌtaꞌ mpaꞌ lwar abar xecꞌjeꞌ waꞌ recuerpo. 7Per camic jax ebij tzra Pedro y chca jleꞌ chic discípulo cawrara: —Jesús arjaꞌ nnabyeja chewech nba pGalilea y tzraꞌ netzꞌet waꞌ ewiꞌ ruqꞌuin ajniꞌ rbin cana chewa. Caraꞌ tbij chca, caraꞌ xbij jaꞌ ángel. 8J-eꞌ ixkiꞌ alnak xeꞌel ta chpam panteón, caraꞌ xqueban com congan nqueberbeta rumac xben riꞌil. Y nmajoꞌn abar ta tzraꞌ xecbij waꞌ je xquetzꞌet rmal jcongan xecxibej quiꞌ.
• • • • •
9Jaꞌ Jesús tak xcꞌastaja chquecjol cnomkiꞌ pjun domingo pe rsakric. Kas xucꞌut waꞌ riꞌ nabey mul jaraꞌ chwech María Magdalena. Jaraꞌ María jecꞌola e wkuꞌ itzel tak espíritu eꞌocnak pranm nabey y xelsas ela rmal Jesús. 10Arjaꞌ xba cuqꞌuin ach-iꞌ j-eraꞌ jnetren waꞌ tzrij Jesús tak qꞌuemjana tcoma, nerbij chca che xcꞌastaja Jesús. Tak xekaja cuqꞌuin congan bis okꞌej nqueban. 11Cawra xbij chca: —Cꞌastanak chic Jesús, xentzꞌet rwech anen, caraꞌ xbij chca, per j-eꞌ majoꞌn xecnimaj ta. 12Jaꞌ Jesús ecꞌo chic e c-eꞌ rdiscípulo, arj-eꞌ quemjon binem ebnak pjun aldea tak chek qꞌuenjlal xucꞌut riꞌ chquewech per junwaꞌ ncaꞌya rmal cꞌaraꞌ mesquier xchꞌobtaj ta cmal alnak chJesús. 13Per tak xchꞌobtaja cmal xeba cuqꞌuin jleꞌ chic quexbil, xecbij chca: —Cꞌastanak chic Jesús, caraꞌ xecbij, per me xnimax ta jxecbij. 14Tak xba jtzꞌit tiemp tzra xucꞌut chic jmul riꞌ Jesús chquewech je juljuj rdiscípulo, j-eꞌ kas etzꞌbula tzrij mes. Jaꞌ Jesús arjaꞌ cow xtzijona cuqꞌuin rmal jmajoꞌn yukbal quecꞌuꞌx ruqꞌuin y rmal jmesquier necnimaj che xcꞌastaja. Caraꞌ xuban chca com j-eꞌ majoꞌn xecnimaj ta je xbixa chca cmal jxetzꞌtowa rxin che cꞌastanak chic. 15Cꞌjaraꞌ xbij chic chca: —Jax nat nkaj chwech ruchꞌlew, ey-aꞌ rbixic utzlaj tzij jnecꞌmon ta, ey-aꞌ rbixic chca conjelal wnak. 16Conjelal wnak je xteykeꞌa quecꞌuꞌx wqꞌuin y nquebaꞌna bautizar arj-eꞌ nquewil totanem rxin Dios. Wme xteykeꞌ ta quecꞌuꞌx wqꞌuin arj-eꞌ nkꞌaꞌt na tzij chquij y nquetaꞌk ela chpam nimlaj lowloꞌ. 17Jawra rital nbantaj na cuqꞌuin je xteykeꞌa quecꞌuꞌx wqꞌuin: jun, pnubiꞌ anen nquequelsaj waꞌ itzel tak espíritu pcanm wnak, jun chic, nquetzijona chpam jleꞌ chic tzojbal jmajoꞌn cutkin ta, 18jun chic, chek qꞌuenjlal nquequechap itzel tak cmetz per majoꞌn achnak nbaꞌna chca, y chkaꞌ we chek qꞌuenjlal xquetaj venen majoꞌn achnak nuban chca chkaꞌ. Chkaꞌ we nqueyaꞌ quekꞌaꞌ pquewáꞌ jeꞌ yuw-iꞌ arj-eꞌ nquechumtaja. Caraꞌ xbij chca rdiscípulo.
• • • • •
19Jaꞌ Kajaw Jesús tak xecꞌchoja tzij rmal cuqꞌuin rdiscípulo arjaꞌ xecꞌmar ela chcaj, xetzꞌbeꞌa pe rejquenkꞌaꞌ Dios.[image: 20.TIF] Jesús xecmar ela chcaj chquewech rdiscípulo.(Mc 16.19)

20Je rdiscípulo arj-eꞌ xeꞌel ela, xquemaj rbixic Jesucristo nat nkaj. Jaꞌ Kajaw Jesús nquerexbilaj che rbanic samaj, xuyaꞌ chca chcꞌola nmak tak milagro nqueban jaraꞌ necꞌtuwa che ne ktzitzij waꞌ njelal jquemjon rbixic chca wnak. Amén.

San LucasLUKSAN LUCAS
1 2 3 4 5 6 7 8 9 10 11 12 13 14 15 16 17 18 19 20 21 22 23 24 • • • • •
1
1Nimlaj acha Teófilo, anen cꞌola jun wuj xentzꞌibaj y camic quenwajoꞌ quentak ela awqꞌuin. E qꞌuiy wnak je bien quechꞌbon cana nak rebnon cana Dios chkawech y jaraꞌ ctzꞌiban chic. 2Je ctzꞌiban njunam ruqꞌuin je xbixa chka ajoj cmal jxetzꞌtowa njelal nimlaj samaj jxuban cana Jesús, chkaꞌ arj-eꞌ xquechꞌob chquewech wnak utzlaj tzij je rxin Jesús. 3Anen xenmaj ta rchꞌobic jabar wankernak twaꞌ njelal jrebnon Dios chkawech y xnecꞌsaꞌ abar cꞌo waꞌ camic. Bien xenchꞌob rij rwech y kas wen rchumic xenban, xentzꞌibaj njelal y camic quenwajoꞌ quentak awqꞌuin. 4Quentak ela awqꞌuin ch-utz cꞌaraꞌ bien nawutkij che ne ktzij waꞌ utzlaj tzij rxin Jesucristo je cꞌtun chic chkawech.
• • • • •
5Pretiemp Herodes rey rxin Judea cꞌola jun sacerdote Zacarías rubiꞌ. Jaꞌ Zacarías arjaꞌ jun chca e jmoc sacerdote jbin-an chca e rxin Abías. Elizabet rubiꞌ rexkayil. Jaꞌ Elizabet arjaꞌ chkaꞌ riy rumam ja ojer nimlaj sacerdote Aarón. 6Zacarías rexbil Elizabet arj-eꞌ rbeyal quebnon chwech Dios, necnimaj mandamiento y necnimaj jleꞌ chic jtzꞌibtanak cana chpam rtzojbal Kajaw Dios, nmajoꞌn nquechapbexa. 7Per majoꞌn clecꞌwal com jaꞌ Elizabet majoꞌn alanem tzrij y xe e chꞌtak rijaꞌ chic che c-eꞌ. 8Xuban jmul jaꞌ Zacarías e rexbil jleꞌ chic sacerdote e rxin Abías arj-eꞌ ecꞌola chpam quesman, quemjon rsamaj Dios chpam nimlaj templo. 9J-eꞌ sacerdote ne ccostumbre waꞌ che nqueban suert nak chu tzrij nkaj waꞌ che noca chpam santlaj rtemplo Kajaw Dios che rporxic incienso. Caraꞌ cꞌa xqueban y tak xecꞌchoja suert cmal, tzrij Zacarías xkaj waꞌ rmal cꞌaraꞌ tak xoca Zacarías chpam santlaj lwar che rporxic incienso. 10Kas remjon cꞌatem incienso, congan e qꞌuiy wnak quemlon quiꞌ chwech santlaj templo, quemjon rij oración. 11Chek qꞌuenjlal tak cꞌola jun ángel rxin Kajaw Dios xwankera ruqꞌuin Zacarías. Cꞌola jun altar abar nporox waꞌ incienso, tzraꞌ paꞌl waꞌ ángel prejquenkꞌaꞌ altar. 12Jaꞌ Zacarías tak xutzꞌet j-ángel congan junwaꞌ xunaꞌ, congan xxibej riꞌ rmal. 13Per jaꞌ ángel cawra xbij tzra: —Zacarías, mtaxibej ta awiꞌ com Dios rcꞌaxan aworación, Elizabet jawexkayil arjaꞌ cꞌola jun ral alaꞌ necꞌjeꞌ na chrukꞌaꞌ. Tak xtalexa je chꞌtalaꞌ Juan rubiꞌ xtayaꞌ, 14y ajniꞌla xtquicota awanm rmal y e qꞌuiy wnak caraꞌ nqueban chkaꞌ. 15Com jaꞌ alaꞌ congan nim rukꞌij ntzꞌeꞌt na rmal Dios. Nmajoꞌn vino xtutaj ta nexte xtutaj ta jleꞌ chic achnak xe ncatekꞌbara rmal. Qꞌuemjana talexa tak xtnoja Espíritu Santo pranm. 16Rmal arjaꞌ tak e qꞌuiy wnak aj Israel arj-eꞌ nqueqꞌuex cnaꞌoj y necnimaj chic Kajaw Dios. 17Tak xtoca acha nnabyeja chwech Cristo che rchumsic rubey, ncaraꞌ ranm ajniꞌ ranm ojer profeta Elías y ncaraꞌ rpoder chkaꞌ ajniꞌ rpoder Elías. Jaraꞌ nyataj na tzra awlecꞌwal ch-utz cꞌaraꞌ nquerchumsaj ttixelaꞌ cuqꞌuin clecꞌwal, ch-utz cꞌaraꞌ chkaꞌ che jeꞌ wnak jmajoꞌn nqueniman ta ncutkij neccꞌaj je rbeyal rxin Dios. Caraꞌ cꞌa xtuban, nquerchumij pona wnak ch-utz cꞌaraꞌ cchumin pon chic quiꞌ che rcꞌulic Kajaw Cristo. Caraꞌ xbij ángel tzra Zacarías. 18Per ¿nak nacꞌutbej chenwech che ktzitzij nabij la? Com anen xen riꞌj chic y caraꞌ wexkayil chkaꞌ, xok rijaꞌ chic chok c-eꞌ, caraꞌ xbij Zacarías tzra ángel. 19Jaꞌ ángel cawra xbij chic tzra: —Anen en Gabriel, ne chwech Dios enelnak twaꞌ. Jaꞌ Dios enretkon ta che quenrtzijona awqꞌuin, enretkon ta chquenrbij chawa utzlaj tzij je cꞌjaꞌ xenbij kaja chawa. 20Per bien tewcꞌaxaj je xtenbij chic chawa. Com majoꞌn xanimaj ta utzlaj tzij jxenbij chawa rmal cꞌaraꞌ tak ncatoca mem camic. Tak xtbantaja cumplir jxenbij chawa cꞌjaraꞌ xtcatzijon chic jmul. Atet majoꞌn xanimaj ta utzlaj tzij jxenbij chawa per tak xterlaꞌ tiemp rxin tzraꞌ cꞌaraꞌ nbantaj waꞌ cumplir, caraꞌ xbij tzra Zacarías. 21Jeꞌ wnak arj-eꞌ ecꞌo cana chwech santlaj templo, queyben Zacarías: —¿Nak tzra cꞌa waꞌ ntak congan xeyloja Zacarías chpam santlaj templo? caraꞌ necbij kaja ptak canm. 22Tak xel ta Zacarías majoꞌn chic necwin ta ntzijona cuqꞌuin wnak. J-eꞌ wnak xchꞌobtaja cmal chcꞌola jun achnak xutzuꞌ chpam santlaj templo com arjaꞌ xrukꞌaꞌ chic nusil chquewech, nmajoꞌn chic tzij xbij ta chca. 23Tak xuqꞌuis resman xba jaꞌ Zacarías chruchoch. 24Xerlaꞌ kꞌij tak yawaꞌ chic Elizabet rmal ral jcꞌola pe gracia. J-oꞌ icꞌ nmajoꞌn xel pta pruchoch, cawra xbij kaja pranm ra: 25—Cawra rebnon Kajaw Dios chwa, cꞌo chic wal rey-on y rmal cꞌaraꞌ majoꞌn chic qꞌuixbal ta quennaꞌ chquewech wnak je nquelsana ntzojxic chmajoꞌn wal, caraꞌ nbij kaja.
• • • • •
26Jaꞌ Elizabet wajkiꞌ cꞌo chwaꞌ tak Dios xutak pchic jmul ángel Gabriel. Chpam tnamet Nazaret xutak waꞌ jcꞌola precwent departamento Galilea. 27Ruqꞌuin jun kꞌpoj xtan xutak waꞌ, María rubiꞌ. Jaꞌ María cꞌutun chic rmal jun cꞌjol, José rubiꞌ, chnecꞌleꞌa ruqꞌuin. Jaꞌ José arjaꞌ riy rumam ojer rey David. 28Tak xekaja ángel jabar cꞌo waꞌ María cawra xbij tzra ra: —María, camic Dios kas wen rebnon chawa, arjaꞌ cꞌola awqꞌuin. Camic más na utzil rsipan Dios chawa atet que chquewech conjelal ixkiꞌ, caraꞌ xbij tzra. 29Jaꞌ María tak xutzꞌet ángel y tak xcꞌaxaj je xbixa tzra xsaꞌcha rnaꞌoj rmal: —¿Nak tzra cꞌa waꞌ tak nbij caraꞌ chwa? caraꞌ nbij kaja pranm. 30Jaꞌ ángel cawra xbij chic tzra: —María, mtaxibej ta awiꞌ com atet awlon utzil je nsipaj Dios chawa. 31Camic ncatoca yawaꞌ, com cꞌola jun awal chꞌtalaꞌ nayaꞌ. Tak xtalexa chꞌtalaꞌ Jesús rubiꞌ nayaꞌ. 32Tak xtoca nim ajniꞌla nim rukꞌij, Rlecꞌwal nimlaj Dios nbixa tzra. Arjaꞌ riy rumam ojer rey David, y jaꞌ Kajaw Dios xtucsana rxin rey ajniꞌ xuban tzra David ojer. 33Noca rey pnewáꞌ je ix riy rumam Jacob y nquixercꞌaj rxin junlic chpam jeꞌ tiemp jpenak, y je rgobierno nmajoꞌn nqꞌuis ta. Caraꞌ xbij ángel tzra María. 34—¿Nak tzra cꞌaraꞌ xtbantaja cumplir jnabij la per qꞌuemjana tencꞌleꞌa? caraꞌ xbij María. 35Cawra xbix chic tzra rmal ángel: —Espíritu Santo arjaꞌ nkaj ta awqꞌuin y jpoder rxin nimlaj Dios jaraꞌ nesmaja awqꞌuin rmal cꞌaraꞌ jsantlaj acꞌal je xtecꞌjeꞌa chwakꞌaꞌ Rlecꞌwal Dios nbixa tzra. 36Camic twutkij che Elizabet jawchꞌalal mesque nriꞌj chic per cꞌol chic chꞌit ral pe gracia chkaꞌ. Jeꞌ wnak arj-eꞌ necbij tzra chmajoꞌn alanem tzrij per camic wajkiꞌ cꞌo chwaꞌ, 37com jaꞌ Dios majoꞌn achnak je mquita necwina nuban, caraꞌ xbixa tzra María. 38—Anen encꞌola prukꞌaꞌ Wajaw Dios. Tebnaꞌ cꞌa chwa ajniꞌ xabij kaja chwa, caraꞌ xbij jaꞌ María. Cꞌjaraꞌ xba jaꞌ ángel, xuyaꞌ cana María.
• • • • •
39Jaꞌ María nalnak xchumlaꞌ riꞌ xba chpam jun tnamet jcꞌola chwech jun jyuꞌ jcꞌola precwent departamento Judea. 40Tak xekaja chpam tnamet xoc oca pruchoch Zacarías y xkꞌijlaꞌ Elizabet. 41Jaꞌ Elizabet tak xcꞌaxaj je xkꞌijloxa rmal María chek qꞌuenjlal tak xunaꞌ chꞌit ral jcꞌola pe gracia congan xusil riꞌ y xnoja Espíritu Santo pranm Elizabet, 42Arjaꞌ cow xtzijona y cawra xbij tzra María: —Camic más wen yatanak chawa rmal Dios que chquewech conjelal ixkiꞌ y najniꞌla wen yatanak tzra chꞌtawal chkaꞌ jcꞌola pe gracia. 43¿Nak cꞌa nbanic anen che Dios rey-on chwa camic che atpenak wqꞌuin? Utz tcꞌaraꞌ per che mquita at ruteꞌ Wajaw. 44Caraꞌ quenbij chawa com anen chek xnakꞌijlaꞌ, xennaꞌ chꞌit wal jcꞌola pe gracia congan xusil riꞌ rmal quicotemal. 45Congan quicotemal chawa com xanimaj che nbantaj na cumplir je xbixa chawa rmal ángel je xtaꞌk ta rmal Kajaw Dios, caraꞌ xbij jaꞌ Elizabet. 46Jaꞌ María cawra xbij ra: —Jcamic njelal nucꞌuꞌx y njelal wanm quenyaꞌ rukꞌij Kajaw Dios. 47Congan nquicota wanm com Dios arjaꞌ Toꞌonel wxin. 48Quenquicota com Dios enrech-on camic per nmajoꞌn naraꞌ nim ta nukꞌij, per xe en jun ajsmajmaꞌ rxin. Jeꞌ wnak jecꞌola chpam jawra tiemp jokcꞌo waꞌ, ruqꞌuin jeꞌ wnak jqꞌuemjana tqueꞌalexa chka bechnak opech tiemp xtquecꞌjeꞌ waꞌ, arj-eꞌ cawra xtecbij chwa ra: —Jaꞌ Dios ajniꞌla quicotemal rey-on tzra María, caraꞌ necbij na chwa. 49Com Dios congan nmak tak achnak rey-on chwa camic, ajniꞌla poder cꞌola prukꞌaꞌ y jrubiꞌ jaraꞌ Santlaj Dios. 50Ne npoknaj waꞌ kawech we nekxibej kiꞌ chwech, ncawaraꞌ nuban chka ja ok wnak chka bechnak tiemp opech xtokocꞌjeꞌ waꞌ waweꞌ chwech ruchꞌlew. 51Bien xkꞌalsaj chkawech chcongan poder cꞌola prukꞌaꞌ, xerkasaj wnak je nquenaꞌ kaja chcongan nim quekꞌij. 52Xerelsaj ela e nmak tak rey ptak kꞌatbaltzij per xuyaꞌ quekꞌij wnak jmajoꞌn nmak ta quekꞌij. 53Congan utzlaj tak achnak xuyaꞌ chca wnak je nkꞌakꞌana quepam per jeꞌ byomaꞌ arj-eꞌ xbij chca che nqueꞌela y nmajoꞌn achnak xuyaꞌ ela chca. 54Xokrutoꞌ ja ok aj Israel jokrech-on che nkaban rsamaj, xokrnataj y xpoknaj kawech. 55Xbij chca ktiꞌt kawmaꞌ ojer chcaraꞌ nuban na chka. Xbij che npoknaj rwech Abraham ruqꞌuin jeꞌ rjatzul y ncaraꞌ nuban chca rxin junlic. Caraꞌ xuban com caraꞌ rtzujun cana chca ktiꞌt kawmaꞌ ojer ajniꞌ tzra Abraham y ajniꞌ chka ajoj ja ok riy rumam cana Abraham chka bechnak opech tiemp nokocꞌjeꞌ waꞌ waweꞌ chwech ruchꞌlew. Caraꞌ xbij jaꞌ María. 56Xecꞌjeꞌ chna oxiꞌ icꞌ María ruqꞌuin Elizabet cꞌjaraꞌ xemloja chruchoch.
• • • • •
57Tak xetzꞌkata retiemp Elizabet xecꞌjeꞌa chꞌit ral alaꞌ. 58Jeꞌ rchꞌalal e quexbil rebcin xekaja rbixic cuqꞌuin che Dios congan rpoknan rwech y cꞌola chꞌit ral rey-on, ajniꞌla xequicota ruqꞌuin. 59Arj-eꞌ tak xuban waxkiꞌ rukꞌij chꞌtalaꞌ xeba ruqꞌuin com jaraꞌ kꞌij nbaꞌn waꞌ circuncidar je ajniꞌ nrajoꞌ ley rxin Moisés. Xeccanoj rubiꞌ acꞌal, Zacarías xcajoꞌ ta rubiꞌ xqueyaꞌ, recꞌxel redtaꞌ. 60Per xpeta ruteꞌ: —Mcaraꞌ ta, Juan rubiꞌ nkayaꞌ, caraꞌ xbij chca. 61—Per majoꞌn cꞌa jun awchꞌalal Juan rubiꞌ. ¿Nak tzra tak caraꞌ nabij? caraꞌ xecbij tzra. 62Cꞌjaraꞌ xquemaj rbanic quekꞌaꞌ chwech Zacarías com arjaꞌ xmem chic: —¿Nak rubiꞌ awlecꞌwal nbixa? caraꞌ xeccꞌaxaj tzra. 63Jaꞌ Zacarías xcꞌutuj jun achnak chca abar ntzꞌibaj waꞌ rubiꞌ acꞌal: —Juan rubiꞌ, caraꞌ xtzꞌibaj chquewech. Congan xsaꞌcha cnaꞌoj rmal per ne che conjelal. 64Chek qꞌuenjlal xecꞌchoja Zacarías, majoꞌn chic mem xta, xumaj chic rij tzij y congan xumaj ryaꞌic rukꞌij Dios. 65Jeꞌ bcin arj-eꞌ ne conjelal congan xecxibej quiꞌ rmal, njelal je xbantaja xela rbixic nat nkaj njelal chutakyuꞌ jcꞌola precwent departamento Judea. 66Conjelal wnak jxecꞌaxana je xbantaja arj-eꞌ xqueyic ptak canm y cawra necbij ra: —¿Nak lcꞌa samaj xtuban jawra acꞌal ra? caraꞌ xecbij tzra chꞌtacꞌal. Bien kꞌalaj chcꞌola Kajaw Dios ruqꞌuin. 67Jaꞌ Zacarías jredtaꞌ chꞌtacꞌal arjaꞌ xnoja Espíritu Santo pranm y xumaj rbixic jleꞌ tzij je xyataja tzra rmal Dios, y tzrij Cristo ntzijon waꞌ jqꞌuemjana talexa, cawra xbij ra: 68—Kas ta xtyaꞌa rukꞌij Kajaw Dios je Dios kxin ajoj ja ok aj Israel com arjaꞌ xokrnataj y camic okrelsan chic libre jok retnamet. 69Com cꞌola jun Toꞌonel retkon ta kuqꞌuin ajniꞌla nim poder cꞌola prukꞌaꞌ. Je Toꞌonel arjaꞌ riy rumam ojer rey David je ajsmajmaꞌ rxin Dios. 70Ncaraꞌ rebnon Dios ajniꞌ rtzujun cana ojer com jeꞌ santlaj tak profeta jxecꞌjeꞌa chpam ojer tiemp arj-eꞌ ctzꞌiban cana chcꞌola jun Toꞌonel npe na 71ch-utz cꞌaraꞌ noktotaja pquekꞌaꞌ kacꞌlel, ch-utz cꞌaraꞌ noktotaja pquekꞌaꞌ conjelal wnak jxitzel nokquetzꞌet. 72Jaꞌ Dios retkon ta Toꞌonel jaraꞌ nbanbej cumplir je rtzujun cana chca ktiꞌt kawmaꞌ ojer che npoknaj waꞌ quewech, y jaraꞌ xbanbej cumplir chkaꞌ jsantlaj chuminem je xchumij ruqꞌuin Abraham. 73Tzraꞌ xchumsaj waꞌ tak cꞌola jun juramento xuban je xbij tzra Abraham jkawmaꞌ 74che noktotaj na pquekꞌaꞌ je nquetzelana kxin ch-utz cꞌaraꞌ majoꞌn chic nekxibej ta kiꞌ nkaban jnekyabej rukꞌij Dios. 75Caraꞌ xuban Dios ch-utz cꞌaraꞌ chwech arjaꞌ nkaban waꞌ rsamaj ajruꞌ tiemp xtkaban ela chwech ruchꞌlew, y jnekbanbej rsamaj jaraꞌ nekcꞌaj jun chꞌajchꞌojlaj anm y nekcꞌaj rbeyal chwech. Caraꞌ xbij jaꞌ Zacarías. Cꞌjaraꞌ xumaj chic rij tzij, tzrij rlecꞌwal xtzijon waꞌ y cawrara xbij: 76—Wlecꞌwal, atet nbix na chawa che at profeta rxin nimlaj Dios com atet ncatnabyeja chwech Cristo jKajaw ch-utz cꞌaraꞌ nachumsaj rubey chwech tak xyamer numaj rij rsamaj. 77Ncatnabyej na chwech ch-utz cꞌaraꞌ nachꞌob chkawech ja ok rtnamet che ncuytaja kil kamac y tzraꞌ nkawil waꞌ totanem rxin Dios. 78Y xe rmal congan npoknaj kawech Dios rmal cꞌaraꞌ tak caraꞌ nuban chka. Rmal cꞌaraꞌ tak cꞌola jun Toꞌonel retkon ta kuqꞌuin chcaj je nsakersana kabey chkawech. 79Jaꞌ Toꞌonel nqueruyaꞌ na psak jeꞌ wnak jecꞌola pjeꞌ kꞌejkuꞌm jnecxibej quiꞌ chwech cmic, y nokercꞌaj na chpam jun bey je rcꞌan quicotemal. Caraꞌ xbij Zacarías. 80Caraꞌ cꞌa xuban, xqꞌuiya clecꞌwal Zacarías ruqꞌuin Elizabet, congan xecwera más ranm che rbanic utzil. Ptak jeꞌ lwar abar jeꞌ tlan waꞌ, tzraꞌ necꞌjeꞌ waꞌ. Tak xerlaꞌ kꞌij rxin, xba xumaj rbixic rtzojbal Dios chca aj Israel.
• • • • •
2
1Jaraꞌ tiemp cꞌola jun censo xbaꞌna. Cꞌola jun nimlaj rey tzraꞌ, César Augusto rubiꞌ, arjaꞌ xuyaꞌ jun orden che nquebaꞌna censar conjelal wnak jecꞌola ptak njelal nación. 2Jawra censo jawaꞌ kas nabey censo xbaꞌna, jaraꞌ tiemp cꞌola jun acha Cirenio rubiꞌ, arjaꞌ ocnak gobernador rxin Siria. 3Conjelal wnak xeba ptak quetnamet e ctiꞌt quemmaꞌ ch-utz cꞌaraꞌ tzraꞌ nbaꞌn waꞌ censo chca. 4Cꞌol cꞌa jun acha José rubiꞌ, arjaꞌ aj Nazaret jcꞌola precwent Galilea. Jaꞌ José xba chkaꞌ chnerebnaꞌ censar riꞌ. Rmal cꞌaraꞌ xel ela chpam tnamet Nazaret y xba chpam tnamet Belén jcꞌola precwent Judea jabar xalex waꞌ ojer rey David. Tzraꞌ xba waꞌ José, com rey David arjaꞌ xespowa cxin e rtiꞌt remmaꞌ. José arjaꞌ riy rumam ojer rey David. 5Arjaꞌ xetreꞌ ela María tzrij, jaraꞌ jnecꞌleꞌa ruqꞌuin. Jaꞌ María arjaꞌ yawaꞌ chic y xyamer necꞌjeꞌa chꞌit ral. 6Kas tzraꞌ pBelén ecꞌo waꞌ tak xetzꞌkata kꞌij rxin. 7Tzraꞌ cꞌa xalex waꞌ chꞌit ral chꞌtalaꞌ, jaraꞌ nabey acꞌal, y xubar pe tziak. Tak xbartaja rmal cꞌola jun cwibal chcop xcanoj y xcutzꞌbaꞌ chpam. Caraꞌ cꞌa xuban, pquecꞌolibal chcop xecꞌjeꞌ waꞌ com enojnak chic wnak chpam jeꞌ psad.
• • • • •
8Ecꞌol cꞌa jleꞌ ykꞌul tak carneꞌl, chenkaj tnamet Belén ecꞌo waꞌ, equechjalben chꞌtak carneꞌl ptak kꞌayis chakꞌaꞌ. 9Chek qꞌuenjlal tak cꞌola jun ángel xwankera chquewech tkon ta rmal Kajaw Dios, y xquetzuꞌ regloria Kajaw Dios je ntajina nuqꞌuiek riꞌ chquij, congan xecxibej quiꞌ rmal. 10Cawra xbixa chca rmal ángel: —Mtexibej ta ewiꞌ, tewcꞌaxaj mpaꞌ je xtenbij chewa ra com anen cꞌola jun utzlaj tzij necꞌmon ta chewa, jun utzlaj tzij ajniꞌla quicotemal recꞌmon ta chca wnak per ne che conjelal. 11Jawra utzlaj tzij necꞌmon ta chewa ra: jcamic cꞌola jun Toꞌonel ewxin cꞌxalexa, pBelén xalex waꞌ jabar xalex waꞌ ojer rey David. Toꞌonel jaraꞌ Cristo jKajaw. 12Tak xtewlaꞌ chꞌit chꞌuchꞌ cawra bnon tzra, bron pe tziak y cutzꞌban chpam jun cwibal chcop, jaraꞌ rital jquenbij cana chewa, caraꞌ xbij jaꞌ ángel chca. 13Chek qꞌuenjlal ecꞌol chic jleꞌ rexbil ángel rxin chcaj xewankera per ncongan e qꞌuiy. Congan quemjon ryaꞌic rukꞌij Dios, cawra necbij ra: 14—Jcamic ajniꞌla majtanak chic ryaꞌic rukꞌij Dios chcaj, y waweꞌ chwech ruchꞌlew yatanak chic chca wnak che quiꞌil necꞌjeꞌa canm chwech Dios, j-eraꞌ je ncajoꞌ nqueban achnak nrajoꞌ ranm Dios, caraꞌ xecbij.[image: 21.TIF] Chek quenjlal ecola jle ángel xewanker ta.(LUK 2.14)

15Je ykꞌul carneꞌl tak xemloja ángel chcaj arj-eꞌ cawra xecbij chbil tak quiꞌ: —Joꞌ cꞌa pBelén ekatzꞌtaꞌ jbantanak je tkon ta rbixic rmal Kajaw Dios, caraꞌ xecbij. 16Caraꞌ cꞌa xqueban, xeba alnak. Tak xeꞌekaja xquewil María rexbil José, y xquetzꞌet chꞌtacꞌal cutzꞌban chpam cwibal chcop.[image: 22.png] Xquetzet acal cutzban chpam cwibal chcop.(Lc 2.16)

17Tak xquetzꞌet chꞌtacꞌal cꞌjaraꞌ xquemaj rcholic chquewech wnak jbin cana chca rmal ángel tzrij jawra acꞌal. 18Jeꞌ wnak kas xel ta canm tak xeccꞌaxaj je njelal je xbixa chca cmal je ykꞌul carneꞌl. 19Per María arjaꞌ xuyic pranm njelal tzij je rcꞌaxan, congan nuchꞌob rij rwech nak recꞌmon ta. 20Je ykꞌul tak carneꞌl arj-eꞌ xemloja, congan quemjon ryaꞌic rukꞌij Dios rmal je ccꞌaxan y rmal jquetzꞌton, ncaraꞌ xbantaja ajniꞌ bin cana chca rmal ángel.
• • • • •
21Jchꞌit chꞌuchꞌ tak xuban waxkiꞌ rukꞌij xbaꞌna circuncidar, cꞌjaraꞌ xcanoxa rubiꞌ. Jrubiꞌ xbixa jaraꞌ Jesús com caraꞌ xcanoxa rmal ángel tak qꞌuemjana tecꞌjeꞌa pe gracia. 22Xerlaꞌ cꞌa kꞌij che nqueba necchꞌachꞌjorsaj quiꞌ ajniꞌ nbij rley Dios jtzꞌibtanak cana rmal Moisés, cꞌjaraꞌ xeba pJerusalén, xquecꞌom ela chꞌtacꞌal chnequebnaꞌ presentar chpam nimlaj templo rxin Dios. 23Caraꞌ xqueban com rley Kajaw Dios cawra tzꞌibtanak cana chpam ra: —Jeꞌ chꞌtak al-iꞌ je e nabey tak al arj-eꞌ e rxin Dios per nche conjelal. 24Ecꞌol cꞌa e c-eꞌ chꞌtak tzꞌquin nquectzujuj chwech Dios com jsacrificio ajniꞌ nbij rley Kajaw Dios jcawra nbij: —Jun cꞌlaj chꞌtak xmucur je nquetzujuxa, owe c-eꞌ chꞌtak cal tzꞌquin rxin pjay nquetzujuxa. Caraꞌ nbij. 25Cꞌo cꞌa jun acha pJerusalén Simeón rubiꞌ. Jaꞌ Simeón arjaꞌ jun acha rebnon rbeyal chwech Dios y nuban waꞌ respetar Dios, nreyben waꞌ kꞌij tak xtpeta Toꞌonel che ctoꞌic tnamet Israel. Cꞌola Espíritu Santo ruqꞌuin. 26Espíritu Santo cꞌola rkꞌalsan chic chwech y cawra rbin tzra: —Simeón, atet cꞌatcꞌas na tak xtatzꞌet rwech Cristo je xttaꞌk ta rmal Dios ja Awajaw, natzꞌet na rwech, caraꞌ xbij tzra. 27Jaꞌ Simeón xcꞌaxa rmal Espíritu Santo, xba chpam nimlaj templo rxin Dios y njaraꞌ hor chkaꞌ tak xecꞌmar ela chꞌit chꞌuchꞌ Jesús cmal redtaꞌ ruteꞌ ch-utz cꞌaraꞌ nbaꞌna tzra ajniꞌ nbij rley Dios. 28Tak xeꞌekaja ruqꞌuin, jaꞌ Simeón xchꞌelej chꞌit chꞌuchꞌ y xumaj ryaꞌic rukꞌij Dios, cawra xbij tzra Dios ra: 29—Wajaw, camic utz chic quenacꞌom ela, quiꞌ chic nucꞌuꞌx chquencoma com camic xaban cumplir jxatzujuj chwa. 30Com camic xentzꞌet ruqꞌuin nkꞌanwech Toꞌonel 31jatkon ta per jun Toꞌonel kxin konjelal ajoj ja ok wnak chka bechnak opech kbanic, 32jun Toꞌonel jacsan ajniꞌ jun luz je nsakersana quebey wnak jme aj Israel ta, y chkaꞌ acsan com yabal kakꞌij ja ok aj Israel ja ok tnamet awxin. Caraꞌ xbij jaꞌ Simeón. 33Jaꞌ José rexbil María jruteꞌ Jesús arj-eꞌ xel ta canm tak xeccꞌaxaj je xbij Simeón tzra chꞌuchꞌ. 34Cꞌjaraꞌ jaꞌ Simeón xcꞌutuj utzil rxin Dios pquewáꞌ y cawra xbij tzra María: —Tewcꞌaxaj je xtenbij chawa ra, jawra acꞌal ra arjaꞌ ch-on rmal Dios ch-utz cꞌaraꞌ rmal jaꞌ tak e qꞌuiy chca aj Israel nekasax na y e qꞌuiy chca chkaꞌ nquetotaja rmal. Jun chic, jaꞌ necꞌtuwa chkawech kas mer rubey Dios per jaraꞌ xe nchꞌojquixa tzra cmal wnak. 35Je xtaban atet, nanaꞌ na ajniꞌ jun espada xtmiꞌna ruqꞌuin awanm. Rmal jaꞌ awal tak e qꞌuiy wnak bien nkꞌaljina nak nquechꞌob kaja ptak canm, caraꞌ xbij tzra. 36Tzraꞌ cꞌa cꞌola jun rilaj ixak Ana rubiꞌ, rmiꞌal jun acha Fanuel rubiꞌ, arjaꞌ riy rumam Aser. Aser arjaꞌ jun chca je cbeljuj rlecꞌwal Jacob. Jaꞌ Ana arjaꞌ profeta rxin Dios, congan riꞌj chic. Qꞌue kꞌpoj na tak xecꞌleꞌa y xe wkuꞌ junaꞌ xeccꞌaj quiꞌ ruqꞌuin rechjil 37com chanim xcoma rechjil, xoc cana melcaꞌn y majoꞌn xecꞌleꞌ xta. Ochenticuatro chic rjunaꞌ. Kꞌij kꞌij ncꞌola chpam templo rxin Dios, nuban ayuno y nuban oración jaraꞌ nyabej rukꞌij Dios che pkꞌij chakꞌaꞌ. 38Je chꞌtacꞌal Jesús chꞌelen rmal Simeón, njaraꞌ hor xpeta Ana, xmeltioxij tzra Dios chcꞌo chic Toꞌonel y xelsaj rbixic chꞌtacꞌal chca conjelal wnak jquemjon reybxic jtotanem rxin Dios tzraꞌ pJerusalén. 39J-eꞌ ttixelaꞌ tak xbantaja cumplir cmal njelal je ajniꞌ nbij rley Kajaw Dios che nqueban cꞌjaraꞌ xemloj chic jmul chpam tnamet Nazaret jabar ecꞌo waꞌ, jcꞌola chpam departamento Galilea. 40Jtacꞌal arjaꞌ xumaj cꞌyinem, xwankera más rchukꞌaꞌ, kas congan tzꞌkat rnaꞌoj y rcꞌan utzil je nsipaj Dios.
• • • • •
41Je redtaꞌ ruteꞌ arj-eꞌ njelal junaꞌ tak nerlaꞌ nimkꞌij pascua ne nquepe waꞌ pJerusalén. 42Y caraꞌ xqueban chkaꞌ tak cbeljuj chic rjunaꞌ Jesús, xeba pJerusalén com ne ccostumbre waꞌ aj Israel chnequecꞌluꞌ nimkꞌij. 43Tak xecꞌchoja nimkꞌij xemloja pNazaret per Jesús chꞌtalaꞌ xecꞌjeꞌ cana pJerusalén, per majoꞌn rnaben José che xecꞌjeꞌ cana next cꞌa ruteꞌ chkaꞌ. 44Je xquechꞌob arj-eꞌ chcꞌola Jesús chquecjol jleꞌ chic wnak ja erexbilan ta pbey. Xkaja jun kꞌij binem cmal. Tak xquetzꞌet chmajoꞌn Jesús cꞌjaraꞌ xquemaj rconxic chquecjol cchꞌalal y chquecjol wnak jcutkin quewech. 45Tak majoꞌn xecney ta cmal cꞌjaraꞌ xemloja pJerusalén che rconxic. 46Pnoxiꞌ kꞌij xequewlaꞌ waꞌ, chpam nimlaj templo rxin Dios cꞌo waꞌ, tzꞌbula chquecjol maestro je nquetijona cxin wnak tzrij rtzojbal Dios. Kas nuyaꞌ rexquin tzrij jnecbij maestro y cꞌola ncꞌaxaj chca chkaꞌ. 47Kas nel ta canm tzrij tak neccꞌaxaj je nbij per nche conjelal, com congan tzꞌkat rnaꞌoj y tak cꞌola achnak neccꞌaxaj tzra, jaꞌ kas wen rchumilal nbij ela chca. 48Xpeta ruteꞌ rexbil José: —¿Waweꞌ oka atcꞌo waꞌ wal? ¿Nak tzra tak xaban cawra chka? Ok c-eꞌ ruqꞌuin adtaꞌ congan okelnak chꞌuꞌj chawij che aconxic, caraꞌ xbixa tzra rmal ruteꞌ. 49—¿Nak tzra tak cnecanoj? ¿Lmewutkin tcꞌa che anen ncꞌatzina chwa chquenban ajniꞌ nrajoꞌ ranm Nedtaꞌ chwa? caraꞌ nbij jaꞌ Jesús chca. 50Per j-eꞌ majoꞌn xchꞌobtaj ta cmal je xbixa chca. 51Cꞌjaraꞌ jaꞌ Jesús xerexbilaj ela, xemloj chic jmul pNazaret y nnimaj waꞌ jnecbij tzra. Jruteꞌ arjaꞌ xuyic pranm njelal je xbantaja pJerusalén. 52Jaꞌ Jesús junaꞌ junaꞌ chkajniꞌ wankernak más rnaꞌoj, congan remjon cꞌyinem y más na wen ntzꞌeꞌta rmal Dios y cmal wnak chkaꞌ.
• • • • •

1-2Juan je rlecꞌwal Zacarías arjaꞌ xerlaꞌ kꞌij tak ntzijona Dios ruqꞌuin chpam jun lwar kas tlana, jaraꞌ chpam retiemp nimlaj rey rbin-an Tiberio César. Jaꞌ Tiberio César oljuj junaꞌ cꞌola kꞌatbaltzij prukꞌaꞌ tak xtzijona Dios ruqꞌuin Juan. Jleꞌ chic ach-iꞌ je eꞌocnak e kꞌtoy tak tzij chpam jaraꞌ tiemp cawra quebiꞌ ra: jun, Poncio Pilato rubiꞌ, arjaꞌ ocnak gobernador rxin Judea, y jun chic, Herodes rubiꞌ, prukꞌaꞌ arjaꞌ cꞌo waꞌ departamento Galilea, y jun chic, Felipe rubiꞌ, je rchꞌalal Herodes, prukꞌaꞌ arjaꞌ cꞌo waꞌ c-eꞌ lwar Iturea ruqꞌuin Traconite, y jun chic, Lisanias rubiꞌ, prukꞌaꞌ arjaꞌ cꞌo waꞌ lwar Abilinia. Acha jocnak nimlaj sacerdote tzraꞌ Anás rubiꞌ ruqꞌuin Caifás. 3Jaꞌ Juan tak xcꞌaxaj je xbixa tzra rmal Dios cꞌjaraꞌ xba, abar tzraꞌ nkꞌax waꞌ binel yaꞌ Jordán tzraꞌ xkꞌax waꞌ jaꞌ, y tak ecꞌola wnak nqueꞌekaja ruqꞌuin cawra nbij chca ra: —Tecꞌxaꞌ enaꞌoj, tey-aꞌ cana rtzilal y nquixbaꞌna bautizar, caraꞌ ta neban ch-utz cꞌaraꞌ ncuytaja ewil emac. Caraꞌ nbij chca. 4Tzraꞌ xbantaj waꞌ cumplir jtzꞌibtanak cana chpam rtzojbal Dios ojer rmal profeta Isaías jcawra nbij: —Cꞌola jun kul ncꞌaxaxa chpam tenlic lwar y cawra nbij ra: —Tchumsaj rubey Kajaw Dios, jic tey-aꞌ. 5Jeꞌ siwan xtnojsax na per ne njelal siwan. Jeꞌ jyuꞌ nmajoꞌn mquita xtkasas na, jeꞌ loclak tak bey njic nyaꞌ na, wcꞌottanak je rwech jaraꞌ nmuꞌk na. Congan wen rbanic jbey xtbaꞌn na. 6Y conjelal jeꞌ wnak arj-eꞌ xtquetzꞌet na jtotanem rxin Dios. Caraꞌ tzꞌibtanak cana. 7Juan tak nqueꞌekaja wnak ruqꞌuin che nqueruban bautizar cawra nbij chca ra: —Ixix congan itzel tak naꞌoj ewcꞌan, ix ajniꞌ ix itzel tak cmetz. ¿Nak xbina chewa che nquixnanmaja chwech jnimlaj juicio je nnajin ta? 8Twachin cꞌa utzil ptak ewanm, njawaraꞌ yatanak chewij chneban we ktzij che ecꞌxon chic enaꞌoj. Mtebij ta cawra ptak ewanm: —Ajoj ok riy rumam Abraham rmal ra ok rtnamet Dios, mtebij ta caraꞌ. Caraꞌ quenbij chewa com Dios nmajoꞌn pen ta tzra nwankersaj jleꞌ riy rumam Abraham tzra jleꞌ abaj jala. 9Chkaꞌ camic ra xchenkaj chic cꞌo waꞌ juicio rxin Dios ajniꞌ rbanic jun icaj chumin chic xjarlal qꞌuemjana tchoꞌya jleꞌ cheꞌ tzra. Nak cheꞌ jmajoꞌn wen ta rwech nuyaꞌ jaraꞌ nchoꞌya y nporoxa pkꞌakꞌ. Caraꞌ nbij Juan chca. 10—¿Nak nkaban cꞌa waꞌ? caraꞌ neccꞌaxaj wnak tzra. 11—Achnak chewa cꞌola c-eꞌ recmis tey-aꞌ jun tzra jmajoꞌn rxin, wcꞌola way ruqꞌuin tey-aꞌ rxin jmajoꞌn nutaj, caraꞌ nbij jaꞌ Juan chca. 12Ecꞌola jleꞌ e mloy tak impuesto xeꞌekaja ruqꞌuin chkaꞌ che nquebaꞌna bautizar rmal, arj-eꞌ cawra xecbij tzra: —Maestro ¿nak cꞌa nkaban ajoj? caraꞌ xeccꞌaxaj. 13—Jimpuesto tak ntoꞌja pnekꞌaꞌ cmal wnak xjaraꞌ ta necꞌom chca ajniꞌ bin chewa rmal kꞌatbaltzij, mtecꞌutuj ta más chca, caraꞌ nbij Juan chca. 14Ecꞌola jleꞌ soldado chkaꞌ cawra xeccꞌaxaj tzra: —Ajoj ¿nak cꞌa nkaban? —Me tqueꞌepors-ij ta wnak che nqueyaꞌ je cachnak chewa. Jun chic, mtetzꞌak ta tzij chquij wnak. Jun chic, quixcꞌjeꞌa conform ruqꞌuin ewjel jnechꞌec. Caraꞌ xbij Juan chca. 15Jeꞌ wnak congan necyarij ncutkij nak rbanic Juan, nqueyben nak xtbixa chca. Jquemjon rchꞌobic ptak canm che Juan mex arjaꞌ Cristo per ncaraꞌ nquechꞌob conjelal. 16Rmal cꞌaraꞌ tak cawra xbij Juan chca conjelal: —Anen yaꞌ quencsaj che nquixbanbej bautizar per cꞌo chna jun penak xjaraꞌ jlal qꞌuemjana tumaj rsamaj, arjaꞌ más chna nim poder cꞌola prukꞌaꞌ que chenwech anen. Anen majoꞌn yatanak ta chwij xtenkiꞌl ta ruqꞌuin nexte chquenquir naraꞌ rcꞌamal rexjab. Arjaꞌ nquixruban bautizar per Espíritu Santo ruqꞌuin kꞌakꞌ nquixrbanbej bautizar. 17Arjaꞌ rchumin chic riꞌ che nyonaj jwen checjol jme wen ta ajniꞌ nuban jun acha nuqꞌuiek rkꞌarwech trigo tzan pala, nyonaj trigo chpam jeꞌ rtzꞌilol. Cꞌjaraꞌ nucꞌol trigo chpam rcꞌolibal per je rtzꞌilol jaraꞌ npuroj pkꞌakꞌ, per jaraꞌ kꞌakꞌ majoꞌn chupic tzrij. Caraꞌ xbij Juan chca. 18Qꞌuiy jeꞌ tzij ctak ra xerpaxbej wnak tak xuyaꞌ rbixic chca utzlaj tzij je rxin totanem. 19Per xchꞌojquij nicꞌaj achnak tzra gobernador Herodes com jaꞌ Herodes cꞌola jun rexnam recꞌmon, Herodías rubiꞌ. Herodías arjaꞌ rexkayil Felipe je rchꞌalal Herodes. Y jaꞌ Herodes cꞌo chna jleꞌ rtzilal rebnon je xchꞌojquixa tzra rmal Juan. 20Qꞌuiy rwech je m-utz ta xuban jaꞌ Herodes y xqꞌuisbena xucsaj Juan pcars.
• • • • •
21Tak xebantaja bautizar conjelal wnak y xbantaja bautizar jaꞌ Jesús chkaꞌ, njaraꞌ hor kas remjon rbanic oración tak xjaktaja caj 22y xkaj ta Espíritu Santo ruqꞌuin. Jaꞌ Espíritu Santo ajniꞌ jun paloma xkaj ta ruqꞌuin. Cꞌjaraꞌ cꞌola jun kul penak chcaj xcꞌaxaxa y cawra xbij tzra Jesús: —Atet at quilaj Wlecꞌwal, congan quenquicota chawij, caraꞌ nbij rukul Dios.
• • • • •
23Jaꞌ Jesús tak xumaj ela rsamaj cꞌo la laꞌ treinta rjunaꞌ, y chquewech wnak arjaꞌ rlecꞌwal José. Jaꞌ José arjaꞌ rlecꞌwal Elí. 24Jaꞌ Elí rlecꞌwal Matat. Jaꞌ Matat rlecꞌwal Leví. Jaꞌ Leví rlecꞌwal Melqui. Jaꞌ Melqui rlecꞌwal Jana. Jaꞌ Jana rlecꞌwal José. 25Jaꞌ José rlecꞌwal Matatías. Jaꞌ Matatías rlecꞌwal Amós. Jaꞌ Amós rlecꞌwal Nahum. Jaꞌ Nahum rlecꞌwal Esli. Jaꞌ Esli rlecꞌwal Nagai. 26Jaꞌ Nagai rlecꞌwal Maat. Jaꞌ Maat rlecꞌwal Matatías. Jaꞌ Matatías rlecꞌwal Semei. Jaꞌ Semei rlecꞌwal José. Jaꞌ José rlecꞌwal Judá. 27Jaꞌ Judá rlecꞌwal Joana. Jaꞌ Joana rlecꞌwal Resa. Jaꞌ Resa rlecꞌwal Zorobabel. Jaꞌ Zorobabel rlecꞌwal Salatiel. Jaꞌ Salatiel rlecꞌwal Neri. 28Jaꞌ Neri rlecꞌwal Melqui. Jaꞌ Melqui rlecꞌwal Adi. Jaꞌ Adi rlecꞌwal Cosam. Jaꞌ Cosam rlecꞌwal Elmodam. Jaꞌ Elmodam rlecꞌwal Er. 29Jaꞌ Er rlecꞌwal Josué. Jaꞌ Josué rlecꞌwal Eliezer. Jaꞌ Eliezer rlecꞌwal Jorim. Jaꞌ Jorim rlecꞌwal Matat. 30Jaꞌ Matat rlecꞌwal Leví. Jaꞌ Leví rlecꞌwal Simeón. Jaꞌ Simeón rlecꞌwal Judá. Jaꞌ Judá rlecꞌwal José. Jaꞌ José rlecꞌwal Jonán. Jaꞌ Jonán rlecꞌwal Eliaquim. 31Jaꞌ Eliaquim rlecꞌwal Melea. Jaꞌ Melea rlecꞌwal Mainán. Jaꞌ Mainán rlecꞌwal Matata. Jaꞌ Matata rlecꞌwal Natán. 32Jaꞌ Natán rlecꞌwal David. Jaꞌ David rlecꞌwal Isaí. Jaꞌ Isaí rlecꞌwal Obed. Jaꞌ Obed rlecꞌwal Booz. Jaꞌ Booz rlecꞌwal Salmón. Jaꞌ Salmón rlecꞌwal Naasón. 33Jaꞌ Naasón rlecꞌwal Aminadab. Jaꞌ Aminadab rlecꞌwal Aram. Jaꞌ Aram rlecꞌwal Esrom. Jaꞌ Esrom rlecꞌwal Fares. Jaꞌ Fares rlecꞌwal Judá. 34Jaꞌ Judá rlecꞌwal Jacob. Jaꞌ Jacob rlecꞌwal Isaac. Jaꞌ Isaac rlecꞌwal Abraham. Jaꞌ Abraham rlecꞌwal Taré. Jaꞌ Taré rlecꞌwal Nacor. 35Jaꞌ Nacor rlecꞌwal Serug. Jaꞌ Serug rlecꞌwal Ragau. Jaꞌ Ragau rlecꞌwal Peleg. Jaꞌ Peleg rlecꞌwal Heber. Jaꞌ Heber rlecꞌwal Sala. 36Jaꞌ Sala rlecꞌwal Cainán. Jaꞌ Cainán rlecꞌwal Arfaxad. Jaꞌ Arfaxad rlecꞌwal Sem. Jaꞌ Sem rlecꞌwal Noé. Jaꞌ Noé rlecꞌwal Lamec. 37Jaꞌ Lamec rlecꞌwal Matusalén. Jaꞌ Matusalén rlecꞌwal Enoc. Jaꞌ Enoc rlecꞌwal Jared. Jaꞌ Jared rlecꞌwal Mahalaleel. Jaꞌ Mahalaleel rlecꞌwal Cainán. 38Jaꞌ Cainán rlecꞌwal Enós. Jaꞌ Enós rlecꞌwal Set. Jaꞌ Set rlecꞌwal Adán. Jaꞌ Adán rlecꞌwal Dios.
• • • • •

1Jaꞌ Jesús nojnak Espíritu Santo pranm, xel ela chpam binel yaꞌ Jordán, xecꞌmar ela rmal Espíritu Santo chpam jun tenlic lwar. 2Cawnak kꞌij xecꞌjeꞌa tzraꞌ y tak xekaja diablo ruqꞌuin xrajoꞌ nuban tentar. Jaraꞌ tiemp jxecꞌjeꞌa tzraꞌ nmajoꞌn achnak xutaj. Tak xetzꞌkata cawnak kꞌij rmal xmajtaja rmal kꞌakꞌnic pamaj. 3Xpeta diablo y cawra xbij: —We ktzij che at Rlecꞌwal Dios tbij tzra jun abaj jawra che noca way, caraꞌ xbij tzra Jesús. 4—Tzꞌibtanak cana chpam rtzojbal Dios che jeꞌ wnak mruyon ta way ncꞌatzina chca tzra ccꞌaslemal per njelal rtzojbal Dios jaraꞌ ncꞌatzina chca chkaꞌ, caraꞌ xbij jaꞌ Jesús. 5Cꞌjaraꞌ jaꞌ diablo xucꞌom el chic Jesús, xeba pe rwáꞌ jun nimlaj jyuꞌ. Tak xeꞌekaja, alnak xucꞌut chwech jgobierno rxin njelal tnamet jcꞌola chwech ruchꞌlew. 6-7Y cawra xbij tzra: —We xtcatexqueꞌa chenwech y xtayaꞌ nukꞌij, anen quenjach pnakꞌaꞌ jgobierno rxin njelal tnamet jnemjon rcꞌutic chawech y quenyaꞌ pnakꞌaꞌ njelal mibil jcꞌola chwech chkaꞌ. Com anen cꞌola nukꞌaꞌ tzrij njelal jnatzꞌet la y quencwina quenyaꞌ tzra chka bechnak wnak, caraꞌ xbij tzra. 8Jaꞌ Jesús cawra xbij tzra: —Jat catel ela chenwech Satanás, com tzꞌibtanak cana chpam rtzojbal Dios che xruyon Dios Awajaw ncatexqueꞌa chwech y xruyon arjaꞌ tey-aꞌ rukꞌij, caraꞌ tzꞌibtanak cana, caraꞌ xbij tzra. 9Cꞌjaraꞌ jaꞌ diablo xucꞌom el chic Jesús, xeba chpam tnamet Jerusalén. Tak xeꞌekaja xjotbaꞌ pe rwáꞌ nimlaj templo rxin Dios y cawra xbij tzra: —Jwe ktzij che at Rlecꞌwal Dios tecꞌkaꞌ ela awiꞌ waweꞌ ra 10com chpam rtzojbal Dios cawra tzꞌibtanak cana chawij: —Jaꞌ Dios nquerutak ta r-ángel che ncatquechjalbej, 11arj-eꞌ nquetzꞌmowa awxin ch-utz cꞌaraꞌ majoꞌn nasoc ta awkan chwech abaj. Caraꞌ tzꞌibtanak cana, caraꞌ xbij jaꞌ diablo. 12Jesús cawra xbij tzra: —Per tzꞌibtanak cana chkaꞌ che mtaban ta probar Dios je Awajaw, caraꞌ tzꞌibtanak cana, caraꞌ xbij tzra. 13Jaꞌ diablo nmajoꞌn xecney xta rmal nak nbanbej chic tentar Jesús, cꞌjaraꞌ xuyaꞌ cana jun tiemp.
• • • • •
14Jaꞌ Jesús xemloja chpam departamento Galilea, nojnak chic rpoder Espíritu Santo pranm. Xba rtzojxic cmal wnak njelal nat nkaj. 15Xumaj ctojxic wnak ptak jay rxin molbal riꞌil jabar nquemol waꞌ quiꞌ che rcꞌaxic rtzojbal Dios, per nconjelal wnak ncongan nqueyaꞌ rukꞌij. 16Xba chpam tnamet Nazaret jabar xqꞌuiy waꞌ. Tak xerlaꞌ xlanbal kꞌij xba chpam jay rxin molbal riꞌil com ncawaraꞌ nuban. Tak xekaja xpeꞌa ch-utz cꞌaraꞌ nsiqꞌuij rtzojbal Dios. 17Cꞌola jun libro jtzꞌibtanak cana rmal profeta Isaías jaraꞌ xjaꞌcha prukꞌaꞌ. Xujak libro y xuwil jabar cꞌo waꞌ je nsiqꞌuij chquewech wnak jcawra nbij ra: 18—Je Espíritu Santo rxin Kajaw Dios arjaꞌ cꞌo chic wqꞌuin. Arjaꞌ enretkon ta ch-utz cꞌaraꞌ quenyaꞌ rbixic utzlaj tzij jrecꞌmon ta totanem rxin Dios chca chꞌtak mibiꞌ, enretkon ta chquenutoꞌ wnak jkas ntiꞌona canm prukꞌaꞌ il mac, enretkon ta chquenyaꞌ rbixic chca wnak je eꞌocnak preso prukꞌaꞌ il mac che nqueꞌel ela libre, y quenbij chca moyaꞌ che njaꞌk na quewech, quenbij na chca jquemjon rtijic lowloꞌ che nquetotaj na. 19Enretkon ta ch-utz cꞌaraꞌ quenyaꞌ rbixic chca wnak chcamic xerlaꞌ retiemp che nquewil totanem rxin Kajaw Dios. 20Caraꞌ xsiqꞌuij chquewech. Tak xsicꞌtaja rmal xtzꞌapij libro, xujach chic jmul tzra acha jxejchowa prukꞌaꞌ y xetzꞌbeꞌa. Kas xer netzꞌeꞌta cmal conjelal wnak. 21Cꞌjaraꞌ xumaj chic tzij cuqꞌuin: —Camic xbantaja cumplir rtzojbal Dios jxensiqꞌuij chewech, caraꞌ xbij chca. 22Conjelal wnak xquemaj jeꞌ tzij y cawra necbij chbil tak quiꞌ ra: —Jala acha congan wen, congan wen tak tzij nbij per ¿mjaꞌ tcꞌalaꞌ rlecꞌwal José? caraꞌ xecbij. 23Jaꞌ Jesús cawra xbij ra: —Anen wutkin bien chcawra nebij chwa camic ra: —Com nqueꞌachumsaj wnak queꞌachumsaj cꞌaraꞌ chkaꞌ jeꞌ awinak atet. Com cꞌola jleꞌ milagro xaban chpam tnamet Capernaum tebnaꞌ cꞌa chkaꞌ waweꞌ chpam atnamet atet, caraꞌ nebij chwa. 24Per ne ktzij waꞌ je xtenbij chewa ra, jeꞌ profeta rxin Dios arj-eꞌ nmajoꞌn nquenimax ta cmal cwinak, ncawaraꞌ nbaꞌna chca conjelal. 25Per bien terkaja pnewáꞌ nak xbantaja pretiemp profeta Elías. Oxiꞌ junaꞌ ruqꞌuin nicꞌaj skꞌij xuban tzraꞌ, y cꞌola jun nimlaj wyejal xpeta njelal nat nkaj chpam jaraꞌ lwar. E qꞌuiy melcaꞌn tak ixkiꞌ ecꞌola waweꞌ chpam tnamet Israel jaraꞌ kꞌij. 26Per jaꞌ Elías xuban jmul xtaꞌk ela rmal Dios che rtoꞌic jun melcaꞌn ixak per mruqꞌuin ta jun aj Israel xtaꞌk el waꞌ, per xtaꞌk ela che rtoꞌic jun melcaꞌn ixak jcꞌola chpam aldea Sarepta jcꞌola precwent Sidón. 27Y caraꞌ xbantaja chkaꞌ pretiemp profeta Eliseo tak e qꞌuiy chca aj Israel emajtanak rmal jitzel yubil lepra, per nmajoꞌn jun xchumsas ta chca xerwaraꞌ cꞌola jun aj Siria tzraꞌ, Naaman rubiꞌ, xruyon arjaꞌ xchumsasa tzra jaraꞌ yubil. Caraꞌ xbij Jesús chca. 28Je aj Israel jecꞌola chpam jay rxin molbal riꞌil chek xeccꞌaxaj je xbixa chca rmal Jesús congan xpeta cyiwal conjelal. 29Cꞌjaraꞌ xeyictaja tzrij, xquechap, xquelsaj ta chpam tnamet. Je tnamet chwech jun jyuꞌ cꞌo waꞌ y tak xeꞌekaja chuchiꞌ jun siwan xyamer xecchꞌakij ela Jesús chpam.[image: 23.TIF] Tak xeekaja chuchi jun siwan xatra xquemin ela Jesús chpam.(Lc 4.29)

30Per Jesús arjaꞌ xkꞌax ela chquecjol y xba.
• • • • •
31Cꞌjaraꞌ xba Jesús chpam tnamet Capernaum jcꞌola precwent Galilea. Tak xekaja xumaj ctojxic wnak ptak xlanbal kꞌij. 32J-eꞌ wnak kas nel ta quecꞌuꞌx tak neccꞌaxaj tijonem jnuyaꞌ com rtzojbal congan nqueruchap, bien kꞌalaj chruqꞌuin Dios penak waꞌ je nbij. 33Xuban jmul cꞌola jun acha chpam jay rxin molbal riꞌil, ocnak jun itzel espíritu pranm. Jaꞌ acha xumaj rakic ruchiꞌ y cawra xbij tzra Jesús: 34—Jesús je at aj Nazaret ¿nak narebnaꞌ waweꞌ kuqꞌuin, atpenak che nokareyjoꞌ? Anen wutkin nak abanic, atet at Santlaj Rlecꞌwal Dios, caraꞌ xbij tzra. 35Jaꞌ Jesús ncow xtzijona tzra itzel espíritu: —Catetneꞌa y catel ela pranm acha, caraꞌ xbij tzra. Jxuban itzel espíritu tzra acha xchꞌakij cana pnulew chquewech wnak, cꞌjaraꞌ xela pranm y xba, nmajoꞌn achnak lowloꞌ xuban cta tzra. 36Jeꞌ wnak congan xel ta canm conjelal tak xquetzꞌet y cawra xecbij chbil tak quiꞌ: —Jawra acha ¿nak chtzij xucsaj? Cꞌo tak rukꞌaꞌ chquij itzel tak espíritu, congan tak wan rchukꞌaꞌ rtzojbal com nqueruban mandar che nqueꞌela y nnimax tak wan chkaꞌ, caraꞌ necbij. 37Xba cꞌa rtzojxic Jesús njelal nat nkaj ptak jeꞌ lwar jcꞌola chenkaj tnamet Capernaum. 38Jaꞌ Jesús xel ela chpam jay rxin molbal riꞌil, xba chruchoch Simón. Tak xekaja, rjiteꞌ jaꞌ Simón [a] ywajnak, majtanak rmal jun nimlaj cꞌten. Xcꞌutuxa jun utzil tzra chnutoꞌ yawaꞌ. 39Jaꞌ Jesús xkiꞌl oca chuchiꞌ chꞌat ruqꞌuin yawaꞌ, xbij tzra cꞌten che nel ela y nalnak xel ela. Y chek qꞌuenjlal xyictaja jaꞌ ixak y xumaj quilxic Jesús. 40Tak xoca akꞌaꞌ conjelal wnak jecꞌola yuw-iꞌ cuqꞌuin arj-eꞌ xequecꞌom ela ruqꞌuin Jesús. Congan qꞌuiy rwech jeꞌ yubil ecꞌayona. Jaꞌ Jesús xuyaꞌ rukꞌaꞌ pquewáꞌ chejujnel y xerchumsaj. 41Chkaꞌ e qꞌuiy chca wnak ecꞌola itzel tak espíritu xeꞌel ela ptak canm. Jitzel tak espíritu tak xeꞌel ela xquerak quechiꞌ y cawra xecbij tzra Jesús: —Atet at Rlecꞌwal Dios, caraꞌ xecbij tzra. Per Jesús xerukꞌil chmajoꞌn nquetzijon xta más com arj-eꞌ cutkin chjaꞌ Cristo je ch-on rmal Dios.
	[a] 4.38 Simón, chkaꞌ nbixa tzra Pedro.

• • • • •
42Jche rcab kꞌij tak xeskara xel ela chpam tnamet, xba chic chpam jun lwar jabar tlan waꞌ. J-eꞌ wnak xquemaj rconxic y tak xequewlaꞌ mtcajoꞌ nqueyaꞌ cꞌas tzra com ncajoꞌ necꞌjeꞌ na cuqꞌuin. 43Per arjaꞌ cawra xbij chca ra: —Anen ncꞌatzina chwa chquenba chic chpam jleꞌ chic tnamet ch-utz cꞌaraꞌ tzraꞌ cney-aꞌ waꞌ rbixic chkaꞌ utzlaj tzij je rxin rgobierno Dios com xe rmal ra entkon ta, caraꞌ xbij chca. 44Caraꞌ xuban, xba ptak tnamet jcꞌola precwent Galilea, noca ptak jay rxin molbal riꞌil y nuyaꞌ rbixic rtzojbal Dios chca wnak.
• • • • •
5
1Xuban cꞌa jmul Jesús cꞌo chuchiꞌ yaꞌ rbin-an lago Genesaret, congan e qꞌuiy wnak ntajina nquemin quiꞌ tzrij ch-utz cꞌaraꞌ neccꞌaxaj rtzojbal Dios je nbij chca. 2Jaꞌ Jesús cꞌola c-eꞌ lanch xutzꞌet cꞌo pona chuchiꞌ yaꞌ. E majoꞌn e chpoy chꞌuꞌ chpam jlanch com arj-eꞌ eꞌelnak ela, quemjon rchꞌajic quecꞌam je rxin chapbal chꞌuꞌ. 3Jun tzra c-eꞌ lanch rxin Simón y chpam jaraꞌ lanch xoc waꞌ Jesús: —Joꞌ kojteꞌ pona jtzꞌit ajsicꞌ, caraꞌ xbij jaꞌ Jesús tzra Simón. Tak ejtal chic cꞌjaraꞌ xetzꞌbeꞌa chpam lanch, xumaj ta ctojxic wnak. 4Tak xecꞌchoja tzij rmal xbij chic tzra Simón: —Camic joꞌ, tecꞌmaꞌ el chic lanch jabar nim waꞌ rpam yaꞌ y tzraꞌ tecꞌkaꞌ waꞌ acꞌam chpam yaꞌ ch-utz cꞌaraꞌ cꞌola chꞌuꞌ nqueꞌachap, caraꞌ xbij tzra. 5—Per Maestro, njun akꞌaꞌ xokosmaja per next jun rkan chꞌuꞌ xkachap. Per com atet ncatbina chcaraꞌ nkaban nokba cꞌaraꞌ, quenecꞌkaꞌ cꞌaraꞌ cꞌam chpam yaꞌ, caraꞌ xbixa tzra rmal Simón. 6Caraꞌ cꞌa xqueban xeba, xequecꞌkaꞌ cꞌam jabar nim waꞌ rpam yaꞌ. Tak xqꞌuiektaja cmal congan e qꞌuiy chꞌuꞌ xeꞌoca chpam y xerkaptaja jeꞌ cꞌam rmal. 7Cꞌjaraꞌ xecsiqꞌuij pon chic jleꞌ quexbil jecꞌola chpam jun lanch chic che nquertoꞌa. Tak xeꞌekaja xquemaj clasic jeꞌ chꞌuꞌ chpam cꞌam, nxenoja che c-eꞌ lanch chꞌuꞌ, xe jtzꞌit xba xeꞌ yaꞌ jlanch cmal chꞌuꞌ. 8Jaꞌ Simón Pedro tak xutzꞌet jmilagro je xbantaja cꞌjaraꞌ xexqueꞌa chwech Jesús y cawra xbij tzra: —Wajaw, jat cnay-aꞌ cana com anen xe en jun acha en aj-il en aj mac, caraꞌ xbij tzra. 9Caraꞌ xbij Simón com arjaꞌ y conjelal e rexbil jecꞌola ruqꞌuin congan xel ta quecꞌuꞌx tzrij chcongan chꞌuꞌ xquechap. 10Ecꞌola chkaꞌ Jacobo ruqꞌuin Juan je e rlecꞌwal jun acha Zebedeo rubiꞌ, arj-eꞌ quecꞌmon ta quiꞌ ruqꞌuin Simón tzra chpoj chꞌuꞌ, y congan xel ta canm tzrij je xquetzuꞌ je xbantaja. Jaꞌ Jesús cawra xbij tzra Simón: —Mtaxibej ta awiꞌ, cꞌo chna jun samaj xtamaj el chic rbanic camic ra, wnak chic nqueꞌacanoj ch-utz cꞌaraꞌ nqueꞌacsaj prukꞌaꞌ Dios, caraꞌ xbij tzra. 11Cꞌjaraꞌ xquecꞌom ta c-eꞌ lanch, xekaj ta chiyaꞌ. Junlic xqueyaꞌ cana njelal y xetreꞌ ela tzrij Jesús.
• • • • •
12Xuban jmul Jesús cꞌola chpam jun tnamet, cꞌola jun acha xekaja ruqꞌuin majtanak rmal itzel yubil lepra. Jaꞌ acha tak xutzꞌet Jesús xexqueꞌa chwech y xkasaj ruplaj penlew: —Wajaw, wnawajoꞌ cnachumsaj, anen wutkin che ncatecwina cnachumsaj, caraꞌ xbij tzra. 13Jaꞌ Jesús xuyuk pona rukꞌaꞌ, xuchap yawaꞌ y cawra xbij tzra: —Quenwajoꞌ ajniꞌ nacꞌutuj chwa, catchumtaja, caraꞌ xbij tzra, y alnak xel ela lepra tzrij. 14Y congan xbij tzra: —Kas quenwajoꞌ quenbij chawa chmajoꞌn abar nabij waꞌ jxenban chawa. Per jnaban, jat acꞌtuꞌ awiꞌ chwech sacerdote y ay-aꞌ awofrenda ajniꞌ rbin cana Moisés chpam rley Dios chnaban. Je ofrenda jnayaꞌ jaraꞌ noca testimonio chquewech sacerdote chnaban cumplir je rbin cana Moisés. Caraꞌ xbij tzra. 15Per nmás xba rtzojxic y congan e qꞌuiy wnak necremloꞌ quiꞌ ruqꞌuin che rcꞌaxic tijonem nuyaꞌ, y jeꞌ yuw-iꞌ arj-eꞌ ncajoꞌ che nquechumsasa. 16Arjaꞌ nba ptak lwar kas tlana y tzraꞌ nerebnaꞌ waꞌ oración.
• • • • •
17Xuban jmul Jesús remjon ctojxic wnak. Ecꞌola jleꞌ fariseo etzꞌbula chenkaj e quexbil jleꞌ maestro je nquetijona cxin wnak tzrij rley Dios, arj-eꞌ njelal tnamet epenak waꞌ jcꞌola precwent Galilea ruqꞌuin precwent Judea, y ecꞌola chca pJerusalén epenak waꞌ. Jaꞌ Jesús cꞌola rpoder Dios ruqꞌuin che nquerchumsaj yuw-iꞌ. 18Chek qꞌuenjlal tak ecꞌola jleꞌ ach-iꞌ xeꞌerkaja, cꞌola jun acha squirnak quecꞌmon ta, ctzꞌela chwech rwarbal. J-eꞌ ach-iꞌ xcajoꞌ ta xeꞌoca pjay xequey-aꞌ ta yawaꞌ nqꞌue chwech Jesús. 19Per majoꞌn xecwin ta xquecsaj pjay com congan enojnak wnak chpam. Je xqueban, xejteꞌa pe rwáꞌ jay, xquelsaj nicꞌaj rwáꞌ jay y tzraꞌ xeckasaj waꞌ yawaꞌ, ctzꞌela chwech rwarbal. Y jaꞌ yawaꞌ cꞌa chwech Jesús xekaj waꞌ jabar quemlon waꞌ quiꞌ wnak. 20Jaꞌ Jesús tak xutzꞌet yukbal quecꞌuꞌx jcꞌola ruqꞌuin, arjaꞌ cawra xbij tzra squirnak: —Acha, camic xcuytaja awil amac, caraꞌ xbij tzra. 21Jeꞌ maestro e quexbil fariseo tak chek xeccꞌaxaj je xbij Jesús cawra xquemaj rchꞌobic ptak canm: —¿Nak rbanic jala acha tak nbij jleꞌ tzij jxitzel ncꞌaxaj Dios? Com majoꞌn chic nak xtecyuw ta il mac, xruyon Dios necyuwa, caraꞌ xecbij kaja pcanm. 22Per Jesús arjaꞌ bien rutkin nak nquechꞌob kaja ptak canm y cawra xbij chca: —¿Nak tzra tak caraꞌ nechꞌob kaja ptak ewanm? 23Camic quenwajoꞌ quencꞌaxaj chewa ¿nak más majoꞌn pen ta tzra c-eꞌ jawrara chquenbij tzra jawra acha sic chquencuy ril rumac, o wquenbij tzra che nyictaj ela y nba? 24Anen quenban jawra chewech camic ra ch-utz cꞌaraꞌ newutkij che Rlecꞌwalxel jxoca alxic cuqꞌuin wnak yatanak tzra chnucuy quil quemac jeꞌ wnak waweꞌ chwech ruchꞌlew, caraꞌ xbij jaꞌ Jesús chca. Cꞌjaraꞌ cawra xbij chic jaꞌ Jesús tzra squirnak: —Anen quenbij chawa camic, catyictaja, tecꞌmaꞌ ela awarbal y jat pnawuchoch, caraꞌ xbij tzra. 25Chek xbitaja rmal, xyictaj ela acha chquewech, xumaj rcꞌolic rwarbal y xba chruchoch, y ajniꞌla nuyaꞌ rukꞌij Dios. 26Jeꞌ wnak congan xel ta canm tak xquetzꞌet je xbantaja per nche conjelal, y xquemaj ryaꞌic rukꞌij Dios, congan cxiben quiꞌ y cawra necbij ra: —Camic xkatzꞌet jnexte wjic katzꞌton ta, caraꞌ xecbij.
• • • • •
27Cꞌjaraꞌ xel ela Jesús tzraꞌ y xba. Cꞌola jun acha xutzꞌet mloy impuesto, Leví rubiꞌ. Jaꞌ Leví tzꞌbula chpam lwar abar ntoꞌj waꞌ impuesto prukꞌaꞌ. Jaꞌ Jesús tak xekaja ruqꞌuin cawra xbij tzra: —Joꞌ catetreꞌ ta chwij che ncatoca ndiscípulo, caraꞌ xbij tzra. 28Jaꞌ Leví xyictaja, xuyaꞌ cana njelal y xetreꞌ ela tzrij Jesús. 29Jaꞌ Leví cꞌola jun nimlaj w-im xchumsaj pruchoch rxin Jesús. Jaꞌ Jesús e rexbil rdiscípulo arj-eꞌ etzꞌbula tzrij mes. Congan e qꞌuiy e mloy tak impuesto etzꞌbula tzrij mes cuqꞌuin y ecꞌola jleꞌ chic wnak chkaꞌ. 30Ecꞌol cꞌa jleꞌ maestro je nquetijona cxin wnak tzrij rley Dios e quexbil jleꞌ fariseo arj-eꞌ xecchꞌojquij chca rdiscípulo Jesús y cawra xecbij: —¿Nak tzra tak nquixwaꞌa cuqꞌuin e mloy tak impuesto, chkaꞌ cuqꞌuin jleꞌ chic aj-il ajmac? 31Xpeta Jesús, cawra xbij chca: —Nak majoꞌn e yawaꞌ ta arj-eꞌ majoꞌn ncꞌatzin ta doctor chca, per je yuw-iꞌ arj-eꞌ ncꞌatzina doctor chca. 32Anen enpenak che queꞌencanoj aj-il ajmac ch-utz cꞌaraꞌ nqueyaꞌ cana quil quemac, me j-eꞌ ta raꞌ queꞌencanoj je bnoy rbeyal. Caraꞌ xbij Jesús chca.
• • • • •
33Cꞌjaraꞌ cawra xecbij chic tzra: —Je rdiscípulo Juan Bautista arj-eꞌ qꞌuiy mul nqueban ayuno ruqꞌuin oración y caraꞌ nqueban jeꞌ kdiscípulo ajoj chkaꞌ ja ok aj fariseo per ¿nak qꞌue tzra mcaraꞌ ta nqueban adiscípulo atet? 34Jesús cawra xbij chca: —Ajniꞌ chca jleꞌ wnak ebnon invitar chpam jun cꞌulbic, tak cꞌcꞌo na acha chquecjol jnecꞌleꞌa ¿l-utz cꞌaraꞌ xtebij ta chca che nqueban ayuno? 35Per nerlaꞌ na jun kꞌij tak arj-eꞌ xtelsasa chquecjol acha jxecꞌleꞌa, cꞌjaraꞌ cꞌa xtqueban ayuno. Caraꞌ xbij Jesús chca. 36Cꞌjaraꞌ cꞌola jun cꞌambal tzij xbij chca cawrara: —Majoꞌn jun wnak xtelsaj ta jun tesbal tzra jun tziak cꞌacꞌ y xtucsaj ta tzra jun tzbuklaj tziak com jaraꞌ xe ntzꞌilaꞌ cꞌacꞌ tziak y chkaꞌ m-utz ta nela cꞌacꞌ tesbal ruqꞌuin tzbuklaj tziak. 37Chkaꞌ ajniꞌ tzra vino cꞌacꞌ majoꞌn jun xtucꞌol ta chpam tzbuklaj tak cꞌolbal. Wext caraꞌ nbaꞌna jcꞌacꞌ vino nurak cꞌolbal y ntiꞌxa, y ntzꞌiloxa cꞌolbal chkaꞌ. 38Per kas ncꞌatzina nbaꞌna, jcꞌacꞌ vino ncꞌoꞌla chpam cꞌacꞌlaj tak cꞌolbal y nutoꞌ riꞌ che c-eꞌ, nexte vino y nexte cꞌolbal ntzꞌiloxa. 39Jun acha we cꞌmannak tzra nutaj vino je mcꞌacꞌ ta jaraꞌ cꞌam-an necꞌmana tzra jcꞌacꞌ vino, y cawra nbij: —Más na utz je mcꞌacꞌ ta. Caraꞌ xbij Jesús chca tzrij jcꞌacꞌ tijonem jrecꞌmon ta.
• • • • •
6
1Xuban jmul Jesús pjun xlanbal kꞌij remjon binem chpam jleꞌ trigo e rexbil rdiscípulo. Kas quemjon binem chpam trigo tak xquemaj rkꞌupxic rwáꞌ jeꞌ trigo je rdiscípulo, tzan quekꞌaꞌ nquelsaj waꞌ chꞌtak rwech y nquetaj. 2Ecꞌol cꞌa jleꞌ fariseo cawra xecbij chca: —Jemjon rbanic camic ra jala xjan nbaꞌna ptak xlanbal kꞌij. ¿Nak tzra tak neban caraꞌ? Caraꞌ xecbij. 3Jaꞌ Jesús cawra xbij chca: —¿Lmajoꞌn cꞌa esiqꞌuin ta chpam rtzojbal Dios jxuban ojer rey David tak xuban jmul majtanak rmal kꞌakꞌnic pamaj y caraꞌ quebnon e rexbil chkaꞌ? 4Jxuban, xoca chpam ruchoch Dios, xucꞌom xquelway jyonan chwech Dios, xutaj y xuyaꞌ cxin rexbil chkaꞌ. Caraꞌ xuban mesque jaraꞌ xquelway tzꞌibtanak cana chpam rley Dios che xqueyon sacerdote nquetjowa, caraꞌ nbij chca aj fariseo. 5Cꞌjaraꞌ cawra xbij chic chca: —Je Rlecꞌwalxel jxoca alxic cuqꞌuin wnak, prukꞌaꞌ cꞌo waꞌ je nbaꞌna chpam xlanbal kꞌij. Caraꞌ xbij chca.
• • • • •
6Pjun chic xlanbal kꞌij xoca Jesús chpam jay rxin molbal riꞌil y xumaj ctojxic wnak. Cꞌol cꞌa jun acha tzraꞌ squirnak jun rukꞌaꞌ jrejquenkꞌaꞌ. 7Jeꞌ maestro e quexbil aj fariseo arj-eꞌ ctzꞌulchin Jesús, ncajoꞌ nquetzꞌet we nchumsaj acha chpam xlanbal kꞌij. Caraꞌ nqueban ch-utz cꞌaraꞌ nquewil jun ril che necchapbej rxin. 8Per Jesús rutkin jquemjon rchꞌobic y cawra xbij tzra acha je squirnak rukꞌaꞌ: —Catyictaja y catpeꞌa chkacjol, caraꞌ xbij tzra. Jaꞌ acha xyictaja y xpeꞌa chquecjol. 9Cꞌjaraꞌ Jesús cawra xbij chca: —Anen quenwajoꞌ quencꞌaxaj chewa jawrara camic. ¿Nak nuyaꞌ cꞌas ley chka che nkaban chpam xlanbal kꞌij, we nkaban utzil o we rtzilal? ¿Lnuyaꞌ cꞌas chka che nquekatoꞌ wnak owe nquekcamsaj? caraꞌ xcꞌaxaj chca. 10Kas xerchꞌulchij conjelal cꞌjaraꞌ cawra xbij tzra acha: —Teykuꞌ akꞌaꞌ, caraꞌ xbij tzra. Xuyuk rukꞌaꞌ y xecꞌchoja. 11Arj-eꞌ congan xpeta cyiwal, xquemaj tzij chbil tak quiꞌ, xquemaj rconxic rij rwech Jesús nak nqueban tzra.
• • • • •
12Chpam jaraꞌ tiemp xba Jesús, xojteꞌa chwech jun jyuꞌ, xuwil jun lwar abar nuban waꞌ oración y njelal akꞌaꞌ xtzijona ruqꞌuin Dios. 13Tak xeskara xersiqꞌuij rdiscípulo. Ecꞌol cꞌa e cbeljuj xeruchaꞌ y xbin-aj chca che e apóstol. 14J-ewra e apóstol: Simón je xcanox chic jun rubiꞌ rmal Jesús y xbixa tzra Pedro, Andrés je rchꞌalal Simón, Jacobo, Juan, Felipe, Bartolomé, 15Mateo, Tomás, Jacobo je rlecꞌwal Alfeo, Simón jun chca je rxin partido rbin-an Zelote, 16Judas je rlecꞌwal Jacobo, ruqꞌuin Judas Iscariote jxejchowa Jesús pquekꞌaꞌ je nquetzelana rxin.
• • • • •
17Cꞌjaraꞌ jaꞌ Jesús xexleꞌ ta chwech jyuꞌ e rexbil apóstol. Tak xkaj ta chwech rutkꞌaj, tzraꞌ xpeꞌ waꞌ cuqꞌuin rdiscípulo e quexbil jleꞌ chic wnak per congan e qꞌuiy. Ecꞌola aj Jerusalén y ecꞌola epenak chpam jleꞌ chic tnamet jcꞌola precwent Judea. Ecꞌola chkaꞌ jepenak chiꞌ tak mar jcꞌola precwent Tiro y precwent Sidón. Epenak conjelal che neccꞌaxaj je nbij Jesús y chkaꞌ che nquerchumsaj tzra jeꞌ cyubil. 18Ecꞌola xechumsasa chkaꞌ jemajtanak cmal e itzel tak espíritu. 19Conjelal wnak congan nquecsaj cchukꞌaꞌ che nquechap oca jtzꞌit Jesús com arjaꞌ cꞌola poder ruqꞌuin y jpoder nel ta ruqꞌuin nquerchumsaj wnak per ne che conjelal.
• • • • •
20Cꞌjaraꞌ jaꞌ Jesús xertzꞌulchij rdiscípulo y cawra xbij ra: —Ixix je ix mibiꞌ congan quicotemal rxin Dios nyataja chewa com ewxin rgobierno Dios. 21Ixix je nkꞌakꞌana epam congan quicotemal rxin Dios nyataja chewa com congan nquixnoj na. Ixix je nquixokꞌa camic congan quicotemal rxin Dios nyataja chewa com nquixtzeben na. 22Congan quicotemal rxin Dios nyataja chewa je nquixtzelaxa cmal wnak, jmajoꞌn nquixquecꞌul ta y xe nquixquetzꞌuj y xe ix itzel tak wnak necbij chewa, per congan quicotemal nyataja chewa tak nmal anen tak caraꞌ nbaꞌna chewa, anen ja en Rlecꞌwalxel jxenoca alxic cuqꞌuin wnak. 23Tak caraꞌ nqueban chewa quixquicot cꞌa per congan quixquicota com jaraꞌ cꞌola jun nimlaj rtojbalil je nyataj na chewa tzraꞌ chcaj. Com jeꞌ ctiꞌt quemmaꞌ caraꞌ xqueban chca chkaꞌ e ojer tak profeta rxin Dios. 24Per ixix je ix byomaꞌ jaraꞌ congan lowloꞌ chewa com nquixquicota camic per jaraꞌ jun quicotemal xe nkꞌaxa. 25Ixix jcꞌola nmak tak w-im neban camic, jaraꞌ congan lowloꞌ chewa com netaj na wyejal. Ixix je kas congan tzeb neban camic jaraꞌ congan lowloꞌ chewa com nquixbison na y nquixokꞌ na. 26Tak nyaꞌa ekꞌij cmal conjelal wnak jaraꞌ congan lowloꞌ chewa com jeꞌ ctiꞌt quemmaꞌ j-eꞌ xqueyaꞌ quekꞌij chkaꞌ e ojer tak profeta jme e rxin ta Dios.
• • • • •
27Per ixix je cnewcꞌaxaj camic cawra quenbij chewa ra, queꞌewaj-oꞌ je nquebnowa lowloꞌ chewa. Tak ecꞌola xitzel nquixquetzꞌet, ixix utzil tebnaꞌ chca. 28Tak ecꞌola nquebina itzel tak tzij chewa, ixix xruyon utzlaj tak tzij tbij chca. Tak ecꞌola nquixetzꞌjuwa, ixix tebnaꞌ orar pquecwent. 29Wcꞌola jun xuyaꞌ jun kꞌaꞌ chaplaj tey-aꞌ cꞌas tzra chnuyaꞌ chic jun pjupraj chic aplaj. Wcꞌola jun chic xumaj acmis chawa tey-aꞌ ela achump tzra chkaꞌ. 30Wcꞌola jun xcꞌutuj jun achnak chawa tey-aꞌ tzra, y wcꞌola jun xucꞌom ela jun achnak chawa mtachꞌojquij ta tzra. 31Jun chic, nak neyarij chca wnak che nqueban chewa caraꞌ cꞌa tebnaꞌ ixix chca chkaꞌ. 32We ixix xqueyon j-eraꞌ lokꞌ nqueꞌenaꞌ jlokꞌ ixquen-on ixix ¿lcꞌo tcꞌaraꞌ jun sip rxin Dios nyataja chewa nechꞌob ixix? Com jeꞌ e itzel tak wnak arj-eꞌ lokꞌ nquequenaꞌ je nquejona cxin. 33Jun chic, wex queyon j-eraꞌ neban utzil chca je nquebnowa utzil chewa ixix ¿lcꞌo tcꞌaraꞌ jun sip rxin Dios nyataja chewa nechꞌob ixix? Com je e itzel tak wnak arj-eꞌ chkaꞌ nqueban utzil chca jebanyona utzil chca j-eꞌ. 34Jun chic, tak cꞌola neyaꞌ pe kjonem y ewutkin che nyaꞌa recꞌxel ¿lcꞌo tcꞌaraꞌ jun sip rxin Dios nyataja chewa nechꞌob ixix? Com je e itzel tak wnak arj-eꞌ chkaꞌ cꞌola nqueyaꞌ pe kjonem jcutkin che nyaꞌa recꞌxel. 35Per ixix queꞌewaj-oꞌ je nquebnowa lowloꞌ chewa, tsipaj ewutzil chca, tey-aꞌ pe kjonem jcꞌola ewqꞌuin per mteyaꞌ ta cas recꞌxel. Wcaraꞌ neban jaraꞌ cꞌola jun nimlaj rtojbalil nyataj na chewa y tzraꞌ nquixkꞌaljen waꞌ che ix rlecꞌwal nimlaj Dios, com Dios arjaꞌ nsipaj utzil chca wnak mesque majoꞌn necmeltioxij ta tzra, mesque xe e itzel tak wnak. 36Ajniꞌ nuban Edtaꞌ Dios congan npoknaj quewech wnak caraꞌ cꞌa tebnaꞌ ixix, tpoknaj quewech chkaꞌ.
• • • • •
37Mtquixoc ta ix kꞌtoy tak tzij chquij wnak ch-utz cꞌaraꞌ Dios majoꞌn nukꞌet ta tzij chewij ixix chkaꞌ. Mtecꞌutuj ta chquij wnak che nquetoj na il mac je nqueban ch-utz cꞌaraꞌ Dios majoꞌn nbij ta chewa che netoj na il mac jneban ixix. Queꞌecyuꞌ jeꞌ wnak. We nqueꞌecuy, Dios chkaꞌ nquixrucuy ixix. 38Tsipaj chca wnak je ncꞌatzina chca. Wnesipaj chca jaraꞌ nyaꞌa rjel recꞌxel chewa. Per je rjel recꞌxel je xtyaꞌa chewa caraꞌ rbanic ajniꞌ nuban jun cꞌyil tak achnak tzꞌkat npajona, kas bien jic nuyaꞌ rlipr y nuyaꞌ rsobr. Caraꞌ quenbij chewa com wqꞌuiy nesipaj jaraꞌ qꞌuiy necochij tzra Dios, o wxe mqꞌuiy ta nesipaj jaraꞌ mqꞌuiy ta necochij ixix tzra Dios chkaꞌ. Caraꞌ xbij Jesús chca. 39Cꞌjaraꞌ xbij jun cꞌambal tzij chca: —Jun moy wnuchap ela chukꞌaꞌ jun moy chic jaraꞌ xe nquetzaꞌk ela pjul che c-eꞌ. 40Majoꞌn jun discípulo xtrutkij ta más chwech ajniꞌ rutkin rmaestro. Per jun discípulo chka bechnak opech discípulo we bien ntijoj riꞌ jaraꞌ caraꞌ nela rnaꞌoj ajniꞌ rxin rmaestro. 41¿Nak tzra tak nechꞌulchin tak nuban jun chꞌit ril ewchꞌalal per majoꞌn nenaꞌ kta ixix jeꞌ nmak tak ewil jneban? Tak neban caraꞌ jaraꞌ ajniꞌ nechꞌulchij jun rcꞌutal cheꞌ jcꞌola chiꞌ rkꞌarwech ewchꞌalal per majoꞌn neyaꞌ kta cwent ixix tzrij jun nimlaj cheꞌ jcꞌola chiꞌ ekꞌawech. 42Chkaꞌ ¿nak tzra tak nebij tzra ewchꞌalal: —Kchꞌalal, tey-aꞌ cꞌas chka che nkayaꞌ anaꞌoj rmal il mac jcꞌola chpam acꞌaslemal, caraꞌ nebij tzra, per xe mtenaꞌ kaja ixix xmás chna nim il mac cꞌola chpam ecꞌaslemal ixix? Tak caraꞌ neban xcacaꞌ eplaj. Wnewajoꞌ neyaꞌ rnaꞌoj ewchꞌalal ncꞌatzina nabey mul che neyaꞌ cana rtzilal jcꞌola chpam ecꞌaslemal ixix ch-utz cꞌaraꞌ nquixecwina neyaꞌ utzlaj tak naꞌoj tzra. 43Caraꞌ quenbij chewa com majoꞌn jun utzlaj cheꞌ xtuyaꞌ ta itzel rwech next cꞌa itzel cheꞌ xtuyaꞌ wen rwech. 44Che njelal cheꞌ xe rmal rwech nuyaꞌ tak notkixa nak chcheꞌal. Ajniꞌ tzra qꞌuix mesquier necwina xtwachij ta higo next cꞌa xulquiej xtwachij ta uva. 45Jun utzlaj acha utzil recꞌlon pranm y tak ntzijona utzil recꞌmon ta je nbij. Jun itzel acha xitzel tak achnak recꞌlon pranm y tak ntzijona xitzel tak achnak recꞌmon ta je nbij. Caraꞌ quenbij chewa com jnojnak pranm jun wnak jaraꞌ nel ta pruchiꞌ.
• • • • •
46¿Nak tzra tak cawra nebij chwa ra: —Kajaw, Kajaw, per xmajoꞌn neban ta jquenbij chewa chneban? 47Chka bechnak wnak npeta wqꞌuin we ncꞌaxaj jnemjon rbixic y nuban jquenbij tzra arjaꞌ cawra rbanic: 48arjaꞌ e junam ruqꞌuin jun acha xuban jun ruchoch, xucꞌot na jabar nutic waꞌ cimiento y pe rwáꞌ abaj xtzꞌubaꞌ waꞌ. Tak xumaj rij jun kꞌjaljab xqꞌuiya rkanyaꞌ, nlowloꞌ xbaꞌna tzra jay rmal rkan yaꞌ per majoꞌn xba ta penlew com wen rtiquic bnon. 49Per jun wnak chek jic ncꞌaxaj ntzojbal y majoꞌn nuban ta jquenbij tzra chnuban, arjaꞌ junam ruqꞌuin jun acha xuban jun ruchoch per majoꞌn rcimient, xpe rwáꞌ ulew xtzꞌubaꞌ waꞌ. Tak xqꞌuiya rkan yaꞌ nlowloꞌ xbaꞌna tzra jay y nalnak xba penlew, ne xtzꞌilaꞌ jay junlic. Caraꞌ xbij Jesús chca.
• • • • •
7
1Jesús tak xecꞌchoja tzij rmal cuqꞌuin wnak xba pCapernaum. 2Cꞌol cꞌa jun capitán cxin soldado, cꞌola jun rmos yawaꞌ. Jaꞌ mos congan lokꞌ nnaꞌa rmal capitán y xyamer ncoma. 3Jaꞌ capitán tak xekaja rbixic Jesús ruqꞌuin ecꞌola jleꞌ anciano e aj Israel xerutak ela che neccꞌutuj jun utzil tzra Jesús che npeta y nerchumsaj rmos. 4Tak xeꞌekaja ruqꞌuin Jesús congan xquemaj rcꞌutxic jun utzil tzra: —Jcapitán nyatanak waꞌ tzra chnabnaꞌ utzil tzra jkamjon rcꞌutxic chawa 5com arjaꞌ congan nokrajoꞌ ja ok tnamet Israel. Jaꞌ banyona jay rxin molbal riꞌil jabar nkamol waꞌ kiꞌ che rcꞌaxic rtzojbal Dios, caraꞌ xecbij tzra. 6Cꞌjaraꞌ xeba, xequexbilaj ela Jesús. Jaꞌ capitán tak cꞌo chic Jesús chenkaj ruqꞌuin ruchoch arjaꞌ xerutak ela jleꞌ ramigo che rcꞌulic, cawra xbij ela tzra Jesús: —Wajaw, mtcatel ta chꞌuꞌj nmal anen, atet ajniꞌla nim akꞌij, mtyataja chwij che xcatoc ta chpam wuchoch. 7Y nexte yatanak chwij chkaꞌ xenba ta awqꞌuin, y jquenwajoꞌ chawa, tbij che necꞌchoja nmos y wutkin che xruqꞌuin raꞌ necꞌchoja. 8Caraꞌ quenbij chawa com anen wutkin nak rbanic tak ncatbaꞌna mandar. Ecꞌola nquebnowa mandar wxin anen y chkaꞌ ecꞌola soldado pnukꞌaꞌ anen chquenuban mandar. Tak quenbij tzra jun acha: —Catel ela, y jaraꞌ acha nel ela. Wquenbij tzra jun chic: —Catjoꞌ, jaraꞌ ne npe waꞌ. Tak quenbij tzra nmos jcꞌola pnukꞌaꞌ: —Tebnaꞌ jawrara, y jaꞌ nuban. Caraꞌ xbij ela capitán tzra Jesús. 9Jaꞌ Jesús congan xel ta rucꞌuꞌx tzrij je xbixa tzra rmal capitán. Tak xcꞌaxtaja rmal xuyaꞌ volt, y com ecꞌola wnak etrena tzrij cawra xbij chca ra: —Anen quenbij chewa, jcapitán arjaꞌ más chna kꞌaxnak wen ryukbal rucꞌuꞌx wqꞌuin anen que chewech ixix je ix aj Israel, nexte cꞌo ta jun chewa newlon caraꞌ ta yukbal rucꞌuꞌx wqꞌuin ajniꞌ rxin jaꞌ, caraꞌ xbij chca. 10Jeꞌ wnak jetkon ela rmal capitán arj-eꞌ xemloj ta. Y tak xquetzꞌet mos majoꞌn chic yawaꞌ ta, utz chic.
• • • • •
11Je pjun kꞌij chic jaꞌ Jesús xba chpam jun tnamet Naín rubiꞌ. E qꞌuiy chca rdiscípulo xerexbilaj ela y congan e qꞌuiy wnak xetreꞌ ela tzrij. 12Jaꞌ Jesús tak xekaja chenkaj abar ncatoc el waꞌ chpam tnamet ecꞌola jleꞌ wnak xerutzꞌet, cꞌola jun comnak nequemkuꞌ. Jnemuꞌka jaraꞌ ral jun ixak melcaꞌn y nxer oca jun ral, y xcoma. Jaꞌ ixak e qꞌuiy rwinak etren ela tzrij che rmukic comnak. 13Jaꞌ Kajaw Jesús tak xutzꞌet ixak congan xpoknaj rwech: —Mtcatokꞌ ta, caraꞌ xbij tzra. 14Cꞌjaraꞌ xuchap rwarbal jabar telen waꞌ jcomnak. Jeꞌ wnak jetelyon ela rxin comnak arj-eꞌ xepapoꞌa. Cꞌjaraꞌ Jesús cawra xbij tzra comnak ra: —Cꞌjol, camic quenbij chawa, catyictaja. Caraꞌ xbij tzra. 15Jaꞌ cꞌjol xcꞌastaja, xetzꞌbeꞌa y xumaj tzij. Cꞌjaraꞌ jaꞌ Jesús xujach cana tzra ruteꞌ. 16Jeꞌ wnak congan xecxibej quiꞌ rmal je xbantaja per ne che conjelal, y xquemaj ryaꞌic rukꞌij Dios: —Jalaꞌ jun nimlaj profeta rxin Dios je xwankera chkacjol camic. Dios camic retkon ta jun Toꞌonel chkacjol ja ok tnamet rxin, caraꞌ xecbij. 17Jmilagro jxuban Jesús jaraꞌ xel ela rbixic njelal nat nkaj chpam departamento Judea y xela rbixic chkaꞌ njelal tnamet jcꞌola chenkaj ruqꞌuin departamento.
• • • • •
18Njelal jawra je xbantaja xechoꞌla tzra Juan Bautista cmal je rdiscípulo. 19Jaꞌ Juan ecꞌola e c-eꞌ chca rdiscípulo xersiqꞌuij, xerutak ela ruqꞌuin Jesús y cawra xbij ela chca ra che neccꞌaxaj: —¿Le atet at Cristo jbitanak cana che ncatpet na, owe nkeybej chna jun? caraꞌ xbij ela chca. 20Tak xeꞌekaja ruqꞌuin Jesús cawra xecbij tzra: —Juan Bautista arjaꞌ okretkon ta awqꞌuin, cawra rbin ta che nekcꞌaxaj chawa: —¿Le atet at Cristo jbitanak cana che ncatpet na, owe nkeybej chna jun? Caraꞌ rbin ta. 21Jaꞌ Jesús njaraꞌ hor xumaj cchumsic jleꞌ wnak jecꞌola tzraꞌ per ne qꞌuiy j-eꞌ wnak. Xerchumsaj jeꞌ yuw-iꞌ mesque emajtanak rmal cowlaj tak yubil, xerutoꞌ jecꞌola pquekꞌaꞌ itzel tak espíritu y e qꞌuiy moyaꞌ xujak quewech chkaꞌ. 22Cꞌjaraꞌ cawra xbij chca je c-eꞌ rdiscípulo Juan: —Jax ebij tzra Juan njelal jetzꞌton camic y njelal jewcꞌaxan. Jeꞌ moyaꞌ nquecaꞌy chic. Jchꞌeꞌy nquebina jaraꞌ jic chic nquebina. Nak jcꞌola itzel yubil jlepra chquij arj-eꞌ xechumtaja. Jeꞌ tcon neccꞌaxaj chic tzij camic. Jeꞌ cnomkiꞌ xecꞌastaja. Jeꞌ mibiꞌ majtanak rbixic chca utzlaj tzij je rxin totanem jretkon ta Dios. 23Chkaꞌ tbij tzra Juan chcongan quiꞌ quecꞌuꞌx wnak jmajoꞌn jun twaꞌ nquenaꞌ rmal samaj jnemjon rbanic. Caraꞌ tbij tzra, caraꞌ xbij ela jaꞌ Jesús chca rdiscípulo Juan Bautista. 24Tak ebnak chic e c-eꞌ discípulo jaꞌ Jesús xumaj chic tzij cuqꞌuin wnak tzrij Juan Bautista. —Jaꞌ Juan tak xecꞌjeꞌa chpam jeꞌ tenlak tak lwar ¿nak tzra tak xixba ruqꞌuin che rtzꞌetic, le rmal jaꞌ Juan chek remril ajniꞌ jun aj je njechꞌloxa rmal xecmel? 25¿Nak tzra tak xixba ruqꞌuin che rtzꞌetic, le rmal Juan chcongan rewkon riꞌ tzra wen tak tziak y congan nmak rjel? Per ixix bien ewutkin che jeꞌ wnak je nquecsana wen tak tziak je nmak rejlal y nquelokꞌ jachnak cꞌola cgan tzrij che nquelokꞌ, arj-eꞌ chpam nmak tak jay cxin rey nquecꞌjeꞌ waꞌ. 26¿Nak tzra tak xixba ruqꞌuin che rtzꞌetic, le rmal Juan che arjaꞌ jun profeta rxin Dios? Jaraꞌ ne ktzij waꞌ che profeta per mruyon ta profeta ocnak waꞌ. 27Caraꞌ quenbij chewa com jaꞌ Juan xchumsana rubey Cristo ajniꞌ tzꞌibtanak cana chpam rtzojbal Dios jcawrara nbij: —Anen quentak ela nmensajero che nnabyeja chawech ch-utz cꞌaraꞌ arjaꞌ nchumsana abey. Caraꞌ tzꞌibtanak cana rmal Dios tzrij Cristo. 28Anen quenbij chewa che majoꞌn jun profeta cꞌjenak ta waweꞌ chwech ruchꞌlew jnim ta rukꞌij chwech Juan Bautista, per chpam rgobierno Dios jun wnak mesque chꞌit sencillo per más chna nim rukꞌij que chwech Juan, caraꞌ xbij Jesús chca wnak. 29Conjelal wnak e quexbil e mloy tak impuesto tak xeccꞌaxaj je xbij Jesús xquemaj ryaꞌic rukꞌij Dios com arj-eꞌ ebnon bautizar rmal Juan. 30Per aj fariseo e quexbil maestro je nquetijona cxin wnak tzrij rley Dios arj-eꞌ majoꞌn xcajoꞌ ta xebaꞌna bautizar rmal Juan, jaraꞌ xecchꞌojquij je nrajoꞌ ranm Dios ptak ccꞌaslemal. 31Cꞌjaraꞌ jaꞌ Kajaw Jesús xumaj chic rij tzij: —¿Abar cꞌa waꞌ quixenjumsaj waꞌ ixix jix tnamet Israel? 32Cuqꞌuin c-eꞌ moc acꞌalaꞌ quixenjumsaj waꞌ jquemjon tzꞌanem ptak qꞌuebal. Jun moc nquerak quechiꞌ chquij jun moc chic: —Ajoj xkaban nicꞌaj bix rxin quicotemal per ixix majoꞌn xjoj xeban ta, majoꞌn xixquicot ta. Y xkaban jun chic rxin bis y nmajoꞌn xixbison ta chkaꞌ. Nmajoꞌn nak newajoꞌ, caraꞌ xecbij acꞌalaꞌ chca e jmoc chic. 33Ixix quixenjumsaj cuqꞌuin acꞌalaꞌ je nmajoꞌn nak ncajoꞌ, com Juan Bautista tak arjaꞌ xpeta majoꞌn kas ta nwaꞌa cuqꞌuin wnak y majoꞌn vino xutaj ta, rmal cꞌaraꞌ tak xebij tzra chcꞌola jun itzel espíritu pranm. 34Y xenpet chic anen ja en Rlecꞌwalxel jxenoca alxic cuqꞌuin wnak, xenwaꞌa cuqꞌuin wnak y xentaj vino, y rmal raꞌ xebij chwa che en ajmund, xe en tjoy vino y xe e wamigo e mloy tak impuesto ruqꞌuin jleꞌ chic aj-il aj mac. 35Per conjelal jeꞌ rlecꞌwal Dios arj-eꞌ bien nchꞌobtaja cmal che Juan Bautista rnaꞌoj Dios rucsan y cutkin chkaꞌ che anen rnaꞌoj Dios nucsan. Caraꞌ xbij Jesús chca.
• • • • •
36Cꞌo cꞌa jun acha aj fariseo xuban invitar Jesús pruchoch che newaꞌa ruqꞌuin. Jaꞌ Jesús xba ruqꞌuin y tak xekaja xetzꞌbeꞌa tzrij mes. 37Chpam jaraꞌ tnamet tzraꞌ cꞌo waꞌ jun ixak itzel rcꞌaslemal. Jaꞌ ixak tak xcꞌaxaj chJesús remjon w-im pjay ruqꞌuin aj fariseo xba ruqꞌuin, recꞌmon ela jleꞌ akꞌom quiꞌ rexlaꞌ, recꞌmon ela chpam jun rcꞌolibal je bnon rbanic, alabastro ocnak. 38Tak xekaja ruqꞌuin Jesús xexqueꞌa y xumaj okꞌej. Jriꞌal rwech congan xkaja tzrij rkan Jesús y tzra resmal rwáꞌ xsubej. Tak xsutaja rmal cꞌjaraꞌ xtzꞌubaj rkan y xuyaꞌ akꞌom tzrij. 39Fariseo jbanyona invitar rxin Jesús, tak xutzꞌet jxuban ixak cawra xuchꞌob kaja pranm: —Jaꞌ Jesús wext ktzij che profeta rxin Dios rutkin tcꞌaraꞌ nak rbanic jun ixak je ntajina nuchap rkan. Com jalaꞌ jun ixak xitzel rcꞌaslemal. Caraꞌ xuchꞌob kaja. 40Cꞌjaraꞌ Jesús cawra xbij tzra: —Simón, camic cꞌola jun tzij quenwajoꞌ quenbij chawa: —Utz cꞌaraꞌ Maestro, tbij chwa, caraꞌ xbij jaꞌ Simón. 41Cꞌjaraꞌ cawra xbix chic tzra rmal Jesús: —Cꞌola jun acha ecꞌola e c-eꞌ ach-iꞌ cꞌola quecꞌas ruqꞌuin. Jun, j-oꞌ cient rucꞌas, jun chic cincuenta. 42Tak mxecwin ta xquetoj quecꞌas majoꞌn achnak xbaꞌna chca, xecuꞌya rmal rajaw pak. Camic Simón, tbij cꞌa chwa ¿nak chca e c-eꞌ ach-iꞌ más njoꞌna rxin rajaw pak? caraꞌ xbixa tzra Simón. 43—Jquenbij anen jaraꞌ más nim rucꞌas, caraꞌ xbij tzra. —Caraꞌ, xbixa tzra rmal Jesús. 44Cꞌjaraꞌ jaꞌ Jesús xuyaꞌ volt, nutzꞌet ixak y cawra xbij chic tzra Simón: —Tetzꞌtaꞌ mpaꞌ jawra ixak. Atet, tak xenoc ta chpam awuchoch majoꞌn xayaꞌ ta chꞌajbal wkan che ncꞌulic, per jawra ixak arjaꞌ xuchꞌaj wkan tzan riꞌal rkꞌarwech y tzra resmal rwáꞌ xsubej. 45Atet majoꞌn xatzꞌubaj ta nuchiꞌ che ncꞌulic, per jawra ixak njunlic remjon rtzꞌubxic wkan. 46Atet nexte aceite xayaꞌ pe nwáꞌ che ncꞌulic, per jawra ixak xujic wkan chpam jun akꞌom jcongan quiꞌ rexlaꞌ. 47Rmal cꞌaraꞌ tak quenbij chawa, jawra ixak mesque congan il mac rebnon per bien kꞌalaj che cuytanak chic njelal com congan quenrajoꞌ. Per we mqꞌuiy ta awil amac cuytanak jaraꞌ majoꞌn kas ta nwankera ojben riꞌil chpam awanm, caraꞌ xbij tzra. 48Cꞌjaraꞌ cawra xbij tzra ixak: —Xcuytaja awil amac, caraꞌ xbij tzra. 49Jleꞌ chic invitado jecꞌola tzrij mes ruqꞌuin Jesús arj-eꞌ xquemaj tzij chbil tak quiꞌ: —¿Nak rbanic jaꞌ Jesús tak nbij che nucuy il mac chkaꞌ? 50Jaꞌ Jesús cawra xbij chic tzra ixak: —Jyukbal acꞌuꞌx jcꞌola wqꞌuin jaraꞌ xatet-owa. Camic utz chic ncatba y catquicota, caraꞌ xbij tzra.
 
8
1Xuban jun c-eꞌ kꞌij xumaj chic rubey Jesús, xba chpam njelal tnamet y chpam jeꞌ aldea, nuyaꞌ rbixic rtzojbal Dios y nuchꞌob chquewech wnak utzlaj tzij jnucꞌut chkawech nak rbanic je rgobierno Dios. Xerexbilaj je cbeljuj apóstol. 2Ecꞌola jleꞌ ixkiꞌ xerexbilaj chkaꞌ. J-ewra ixkiꞌ nabey emajtanak rmal yubil y ecꞌola pquekꞌaꞌ itzel tak espíritu per echumsan chic rmal Jesús. Jun ixak María rubiꞌ, jcꞌo chic jun rubiꞌ Magdalena. Jaꞌ María Magdalena e wkuꞌ itzel tak espíritu xelsasa pranm rmal Jesús. 3Jun chic, Juana rubiꞌ, rexkayil Chuza, administrador rxin Herodes. Jun chic Susana rubiꞌ, y ecꞌo na más chkaꞌ. Cꞌola cmibil jnectobej Jesús chpam jnak ncꞌatzina tzra.
• • • • •
4Congan e qꞌuiy wnak xecremloꞌ quiꞌ ruqꞌuin Jesús, njelal tnamet epenak waꞌ. Cꞌjaraꞌ cꞌola jun cꞌambal tzij xbij chca cawrara: 5—Cꞌola jun ajsmajmaꞌ xba pe tcoj rtejcoꞌn pe rchinoj. Tak xekaja xumaj rchꞌakxic ijaꞌtz. Cꞌola nicꞌaj xkaja pbey, xpaꞌkꞌ cana cmal wnak y xtiꞌja cmal tzqꞌuin. 6Cꞌo chic jleꞌ xkaja abar cꞌo waꞌ abaj. Tak xel ta xechkija alnak com majoꞌn rex ta ulew. 7Cꞌo chic jleꞌ xkaja ptak qꞌuix y tak xel ta xumaj cꞌyinem, per njunam xqꞌuiya ruqꞌuin qꞌuix. Tak xqꞌuisbena xcamsasa tejcoꞌn rmal qꞌuix. 8Per cꞌo chic jleꞌ xkaja chpam utzlaj ulew y congan xwachina, jujun rkꞌarwech ijaꞌtz xuyaꞌ jujun cient rwech, caraꞌ xbij Jesús chca. Tak xbitaja tzij rmal congan cow xtzijona. —Achnak cꞌola rexquin tcꞌaxaj cꞌa jquenbij. Caraꞌ xbij chca. 9Cꞌjaraꞌ jeꞌ rdiscípulo cawra xecbij tzra: —Techꞌboꞌ chkawech nak rbanic jcꞌambal tzij je cꞌjaꞌ xabij kaja, caraꞌ xecbij tzra. 10Jaꞌ Jesús cawra xbij chca ra: —Ixix yatanak chewa chnewutkij nak rbanic jwewtanak tzrij rgobierno Dios per jleꞌ chic wnak pcꞌambal tzij quentzijon waꞌ cuqꞌuin ch-utz cꞌaraꞌ mesque cꞌola ckꞌawech per majoꞌn nquetzꞌet ta je ncꞌuꞌta chquewech, mesque ncꞌola quexquin per majoꞌn nchꞌobtaj ta cmal je nbixa chca. 11Camic quenchꞌob chewech nak rbanic jcꞌambal tzij. Ijaꞌtz jaraꞌ nbij tzij rtzojbal Dios. 12Je xkaja pbey jaraꞌ nbij tzij che ecꞌola wnak je nquecꞌaxana rtzojbal Dios per npeta diablo nelsaj ela rtzojbal Dios ptak canm ch-utz cꞌaraꞌ majoꞌn necnimaj ta y che mtquewil totanem rxin Dios. 13Je xkaja abar cꞌo waꞌ abaj jaraꞌ nbij tzij che ecꞌola wnak je neccꞌaxaj rtzojbal Dios y necnimaj, congan nquequicota rmal. Per arj-eꞌ e ajniꞌ jleꞌ tejcoꞌn majoꞌn rcꞌamal ruxeꞌ, njun rmaj oca necnimaj. Tak nerlaꞌ lowloꞌ tiemp xe nqueyaꞌ cana. 14Je xkaja ptak qꞌuix jaraꞌ nbij tzij che ecꞌola wnak neccꞌaxaj rtzojbal Dios per tak nqꞌuisbena xe nquekꞌoysas chic rmal jeꞌ achnak rxin rwech ruchꞌlew ajniꞌ mibil, ajniꞌ quicotemal, ajniꞌ njunlic nba quecꞌuꞌx tzrij jeꞌ achnak. Arj-eꞌ e ajniꞌ jleꞌ tejcoꞌn je nmajoꞌn rwech nuyaꞌ. 15Per ijaꞌtz je xkaja chpam utzlaj ulew jaraꞌ nbij tzij che ecꞌola wnak je neccꞌaxaj rtzojbal Dios y nqueyic pcanm per jun utzlaj anm je rcꞌan rbeyal. Arj-eꞌ nquecochꞌ je npeta chquij y tak nqꞌuisbena wen nwachina utzil ptak ccꞌaslemal.

• • • • •
16Majoꞌn jun wnak xtebnowa xtutzaj ta jun candil y xtjupbaꞌ ta jun bjoy pe rwáꞌ next cꞌa xtuyaꞌ ta chuxeꞌ jun chꞌat chkaꞌ. Per je nbaꞌna, tak ntzaꞌja jun candil ncanoxa jun rcꞌulibal jabar nyaꞌ waꞌ ch-utz cꞌaraꞌ psak nquecꞌjeꞌ waꞌ wnak je nqueꞌoca pjay. 17Caraꞌ quenbij chewa com njelal jwewtanak jaraꞌ nel na psak y je njelal jmajoꞌn kꞌaljennak ta jaraꞌ nerlaꞌ na jun kꞌij tak xtkꞌaljina, notkix na. 18Rmal cꞌaraꞌ tak quenbij chewa, bien tey-aꞌ ewexquin tzrij jemjon rcꞌaxic com jeꞌ wnak jcꞌola yatanak chca arj-eꞌ nyataj na más chca. Jeꞌ wnak je nmajoꞌn yatanak chca per j-eꞌ nquechꞌob chcꞌola jaraꞌ nelsasa chca. Caraꞌ xbij Jesús chca rdiscípulo.
• • • • •
19Cꞌjaraꞌ xeꞌerkaja rchꞌalal Jesús rexbil ruteꞌ per mesquier nquecwina nqueꞌoca abar cꞌo waꞌ jaꞌ com congan e qꞌuiy wnak. 20Cꞌjaraꞌ xbixa tzra Jesús: —Tetzꞌtaꞌ mpaꞌ ateꞌ ruqꞌuin jeꞌ awchꞌalal ecꞌola chujay, ncatecsiqꞌuij, caraꞌ xbixa tzra. 21Jaꞌ Jesús cawra xbij chca ra: —Je nquecꞌaxana rtzojbal Dios y nqueban je nbij chca che nqueban arj-eꞌ cꞌaraꞌ eꞌocnak nuteꞌ ruqꞌuin eꞌocnak wchꞌalal, caraꞌ xbij chca.
• • • • •
22Xuban jmul Jesús xoc planch e rexbil jeꞌ rdiscípulo: —Joꞌ pjupraj yaꞌ, caraꞌ xbij chca y xeba. 23Kas quemjon binem pe rwáꞌ yaꞌ tak xkaja che wram Jesús. Chek qꞌuenjlal tak xkaj ta jun nimlaj kꞌekꞌ chquij. Jlanch ntajina nnoja yaꞌ chpam, ecꞌo chic chpam jun lowloꞌ. 24J-eꞌ discípulo xquecꞌas Jesús: —Maestro, Maestro, camic nokcoma, nokba pyaꞌ, caraꞌ xecbij tzra. Xyictaja Jesús, xukꞌil kꞌekꞌ, xukꞌil yaꞌ chkaꞌ. Cꞌjaraꞌ xcoma kꞌekꞌ y xjun xecꞌjeꞌ waꞌ yaꞌ. 25Cꞌjaraꞌ cawra xbij chca: —¿Abar cꞌa xoc waꞌ yukbal ecꞌuꞌx wqꞌuin? caraꞌ xbij chca. Arj-eꞌ congan cxiben quiꞌ, congan xel ta quecꞌuꞌx tzrij tak xquetzꞌet je xbantaja y cawra xquemaj rbixic chbil tak quiꞌ: —¿Nak rbanic cꞌalaꞌ jala acha? Com arjaꞌ nuban mandar kꞌekꞌ, nuban mandar yaꞌ, y nnimax tak wan chkaꞌ, caraꞌ xecbij.
• • • • •
26Xeꞌekaja chpam jun lwar jcꞌola pquecwent aj Gadarenos jcꞌola pjupraj yaꞌ chwech departamento Galilea. 27Jaꞌ Jesús tak xel ela planch cꞌola jun acha xekaja ruqꞌuin. Jaꞌ acha cꞌo chic tiemp eꞌocnak jleꞌ itzel tak espíritu pranm. Nmajoꞌn retziak rucsan y nmajoꞌn necꞌjeꞌ ta pruchoch chkaꞌ, xe pcomsant necꞌjeꞌ waꞌ. 28Tak xutzꞌet Jesús xumaj rakic ruchiꞌ, xexqueꞌa chwech y ncow xtzijona ruqꞌuin, cawra xbij tzra: —Jesús, atet at Rlecꞌwal nimlaj Dios. ¿Nak nawajoꞌ chwa? Tebnaꞌ jun utzil, mtaban ta lowloꞌ chwa, caraꞌ xbij tzra. 29Caraꞌ xbij tzra com Jesús arjaꞌ ntajina nuban mandar itzel espíritu jocnak pranm acha che nel ela. Jaꞌ acha qꞌuiylaj mul cꞌjenak prukꞌaꞌ itzel espíritu, y cꞌola bcꞌon jeꞌ rukꞌaꞌ rkan pcadena per nmajoꞌn pen nutaj ta che nqꞌuiekpij ela y necꞌmar ela rmal itzel espíritu chpam chkilaj tak lwar. 30Jaꞌ Jesús cawra xcꞌaxaj tzra: —¿Nak abiꞌ? —Anen en Legión, [b] caraꞌ xbij jaꞌ acha. Caraꞌ rubiꞌ xbij com congan e qꞌuiy jleꞌ itzel tak espíritu eꞌocnak pranm. 31J-eꞌ cꞌa itzel tak espíritu congan nquecsaj cchukꞌaꞌ che neccꞌutuj tzra Jesús chmajoꞌn nquerutak el ta chpam nimlaj jul je nqꞌue cꞌnat nekaj waꞌ xuxeꞌ ulew chpam nimlaj kꞌejkumal. 32Ecꞌo pon cꞌa jleꞌ aꞌk per congan e qꞌuiy y quemjon w-im ptak kꞌayis. J-eꞌ cꞌa itzel tak espíritu ne nquecsaj cchukꞌaꞌ che neccꞌutuj tzra Jesús chnuyaꞌ cꞌas chca che nqueꞌoca chquepam jeꞌ aꞌk. Jaꞌ Jesús xuyaꞌ cꞌas chca. 33Caraꞌ xqueban, xeꞌel ela pranm acha y xeꞌoca chquepam jeꞌ aꞌk. J-eꞌ aꞌk chek xeꞌoca jeꞌ itzel tak espíritu chquepam nalnak xexleꞌa chwech jun tectic jyuꞌ y nqꞌue pyaꞌ xeꞌekaj waꞌ conjelal, y xqꞌuis kaja quexlaꞌ. 34Je chajinel cxin aꞌk tak nquetzꞌet je xbantaja xenanmaj ela, xeba chpam tnamet ruqꞌuin jeꞌ ptak aldea chkaꞌ, xequechloꞌ njelal je xbantaja. 35Jeꞌ wnak tak xeccꞌaxaj, arj-eꞌ xepeta che necretzꞌtaꞌ je xbantaja. Tak xeꞌerkaja abar cꞌo waꞌ Jesús xquetzꞌet acha jxelsasa itzel espíritu pranm, arjaꞌ chwech Jesús tzꞌbul waꞌ, cꞌo chic retziak recsan y tzꞌkat chic rnaꞌoj. J-eꞌ cꞌa wnak tak xquetzꞌet congan xecxibej quiꞌ rmal. 36Cꞌjaraꞌ jxetzꞌtowa je xbantaja arj-eꞌ xquemaj rcholic chquewech jleꞌ chic wnak nak xuban tak xchumtaja acha jcꞌola jleꞌ itzel tak espíritu pranm. 37Conjelal wnak aj Gadarenos arj-eꞌ xeccꞌutuj tzra Jesús che mtecꞌjeꞌ xta más chquecjol com congan cxiben quiꞌ. Jesús xoc chic chpam lanch che nemloja. 38Acha jxelsasa e itzel espíritu pranm cawra xbij tzra Jesús: —Tebnaꞌ jun utzil, tey-aꞌ cꞌas chwa chquentreꞌa chawij junlic, caraꞌ xbij tzra. 39—Mejor jnaban, jat pnawuchoch abij chca wnak che ajniꞌla jun nimlaj samaj xuban Dios chpam acꞌaslemal, caraꞌ xbixa tzra rmal Jesús. Cꞌjaraꞌ xba jaꞌ acha chpam tnamet y xumaj rbixic chca conjelal wnak jnimlaj samaj xuban Jesús chpam rcꞌaslemal.
	[b] 8.30 Legión, nbij tzij congan e qꞌuiy.

• • • • •
40Jaꞌ Jesús tak xemloj chic jmul pjupraj yaꞌ congan quiꞌil rcꞌulic xbaꞌna cmal wnak com yben cmal conjelal. 41Cꞌjaraꞌ cꞌola jun acha xpeta, Jairo rubiꞌ, arjaꞌ jun chca jefe rxin jay je rxin molbal riꞌil jabar ncꞌaxax waꞌ rtzojbal Dios. Jaꞌ Jairo tak xerkaja ruqꞌuin Jesús xexqueꞌa chwech y congan xcꞌutuj jun utzil tzra che nba chruchoch, 42com cꞌola jun rmiꞌal cmic nuban chic, y njun oca. Cꞌo lalaꞌ cbeljuj rjunaꞌ. Xba jaꞌ Jesús per congan e qꞌuiy wnak nquepitzꞌ quiꞌ tzrij ebnak chruchoch Jairo. 43Cꞌol cꞌa jun ixak yawaꞌ cꞌola chquecjol wnak, xuban cbeljuj junaꞌ cꞌola quicꞌ nela tzra. Jaꞌ ixak recꞌson chic njelal jcꞌola ruqꞌuin che rkꞌomxic riꞌ cuqꞌuin jeꞌ doctor per next jun cwennak ta chumsyona rxin. 44Jxuban ixak chkajniꞌ xkiꞌl oca más ruqꞌuin Jesús. Tak xekaja ruqꞌuin xuchap oca jtzꞌit ruchiꞌ retziak. Chek xuchap oca retziak Jesús xetneꞌa quicꞌ tzra. 45Jaꞌ Jesús cawra xbij: —¿Nak xenchpowa? caraꞌ xcꞌaxaj. —Manen ta, manen ta, caraꞌ xecbij conjelal wnak. Pedro ruqꞌuin jeꞌ rexbil cawra xecbij tzra Jesús: —Maestro, per e congan wnak queptzꞌon quiꞌ chawij y nquemin quiꞌ chawij chkaꞌ. ¿Nak tzra tak nabij: —Nak xenchpowa? 46Anen wutkin chcꞌola jun xenchpowa com xennaꞌ chcꞌola poder xel ela wqꞌuin, caraꞌ xbij Jesús chca. 47Jaꞌ ixak tak xutzꞌet mesquier chic necwina nwiwaj jxuban xpeta, congan nberbeta rmal xben riꞌil, xexqueꞌa chwech Jesús y xumaj rbixic tzra nak tzra tak xuchap oca retziak, per ne chquewech conjelal wnak xbij waꞌ tzra. Xbij tzra chkaꞌ che njaraꞌ hor xecꞌchoja. 48Cawra xbixa tzra rmal Jesús: —Nmiꞌal, jyukbal acꞌuꞌx wqꞌuin jaraꞌ xatchumsana. Camic utz chic ncatba, catquicota, caraꞌ xbixa tzra ixak. 49Jaꞌ Jesús cꞌremjon na tzij tak cꞌola jun wnak xerkaja, elnak ta pruchoch jefe rxin jay rxin molbal riꞌil, cawra xbij tzra jefe: —Jairo, amiꞌal xcoma, mtaban xta molestar Maestro, caraꞌ xbij tzra. 50Jaꞌ Jesús chek xcꞌaxtaja rmal je xbixa tzra Jairo cawra xbij tzra: —Mtaxibej ta awiꞌ. Jnaban camic, teykeꞌa acꞌuꞌx wqꞌuin y amiꞌal nchumtaja, caraꞌ xbij tzra. 51Tak xeꞌekaja chruchoch Jairo jaꞌ Jesús mxuyaꞌ ta cꞌas chca wnak che xeꞌoc ta pjay ruqꞌuin. Jxeꞌoca chpam xqueyon Pedro, Jacobo, ruqꞌuin Juan e quexbil redtaꞌ ruteꞌ xten. 52Conjelal wnak quemjon okꞌej y congan rkala quechiꞌ. Jesús cawra xbij chca: —Mtquixokꞌ ta com xten majoꞌn comnak ta, xe wram rebnon, caraꞌ xbij chca. 53Per arj-eꞌ xe xectzebej com arj-eꞌ bien cutkin che comnak chic xten. 54Cꞌjaraꞌ Jesús xuchap chukꞌaꞌ comnak y cawra xbij tzra: —Catyictaja xten, caraꞌ xbij tzra. 55Jaꞌ xten xemloj ta rwech y njaraꞌ hor xyictaja. Cꞌjaraꞌ jaꞌ Jesús xbij chca che nqueyaꞌ rway. 56Jredtaꞌ ruteꞌ arj-eꞌ congan xel ta quecꞌuꞌx tak xquetzꞌet milagro jxuban Jesús per cawra xbij chca: —Nmajoꞌn abar tebij waꞌ je xbantaja, caraꞌ xbij chca.
• • • • •
9
1Cꞌjaraꞌ xersiqꞌuij e cbeljuj rdiscípulo y xuyaꞌ chca chcꞌola quekꞌaꞌ chquij conjelal e itzel tak espíritu che nquecwina nquequelsaj ela pcanm wnak y xuyaꞌ chca chkaꞌ che nquecwina nquecchumsaj yuw-iꞌ. 2Y xerutak ela chnequey-aꞌ rbixic rgobierno Dios y ch-utz cꞌaraꞌ chkaꞌ che nquecchumsaj yuw-iꞌ. 3Cawra xbij ela chca: —Nmajoꞌn achnak necꞌom ela tak xtquixba, nexte echꞌmeꞌy necꞌom ela, nexte emlet necꞌom ela, nexte eway, nexte epak necꞌom ela, y ne xjaraꞌ ecmis ecsan necꞌom ela, me c-eꞌ ta newcꞌaj. 4Chka bechnak opech jay nquixoc waꞌ tzraꞌ nquixecꞌjeꞌ waꞌ, cꞌjaraꞌ neyaꞌ cana tak nquixba chic chpam jun chic tnamet. 5Y nak mxtecꞌluw ta ewxin, tak nquixel ta chpam quetnamet tquiraj cana pkok jcꞌola pnewkan. Caraꞌ neban y jaraꞌ rital che arj-eꞌ nquetaj na lowloꞌ rmal jmajoꞌn nqueyaꞌ ta quexquin tzrij jnebij chca, caraꞌ xbij ela chca. 6Je cbeljuj discípulo arj-eꞌ xeꞌel ela, xeba ptak aldea per ne njelal aldea, xquemaj rbixic ja utzlaj tzij rxin Jesucristo y xquemaj cchumsic je yuw-iꞌ chkaꞌ. Caraꞌ xqueban chkabar opech xeꞌekaj waꞌ.
• • • • •
7Njelal jnuban Jesús xekaja rbixic ruqꞌuin gobernador Herodes. Jaꞌ Herodes kas nkꞌaysaj riꞌ che rchꞌobic nak kas mer nebnowa njelal jawrara jnekaja rbixic ruqꞌuin. Com ecꞌola nquebina che Juan Bautista nebnowa com arj-eꞌ necbij che cꞌastanak chic Juan Bautista chquecjol cnomkiꞌ. 8Ecꞌo chic jleꞌ nquebina che camnak Elías nebnowa com arj-eꞌ necbij che recꞌtun chic riꞌ Elías chquewech wnak. Y ecꞌol chic jleꞌ nquebina chcꞌola jun chca ja e ojer tak profeta jcꞌastanak ta y jaraꞌ nebnowa, caraꞌ necbij. 9Per Herodes cawra xbij ra: —Je Juan, anen wan xenyowa orden che xelsasa rwáꞌ per nak la acha jnebnowa njelal jawrara jnerkaja rbixic wqꞌuin. Caraꞌ xbij, y xumaj rchꞌobic nak nuban ch-utz cꞌaraꞌ nutzꞌet riꞌ quewech ruqꞌuin Jesús.
• • • • •
10Je cbeljuj apóstol tak xemloj ta xquechol tzra Jesús njelal jxequebnaꞌ. Jaꞌ Jesús xerucꞌom ela, xecyonaj quiꞌ pjun lwar kas tlena abar e majoꞌn waꞌ wnak. Jaraꞌ lwar cꞌola precwent tnamet Betsaida. 11Jeꞌ wnak tak xekaja rbixic cuqꞌuin che xba Jesús xeba j-eꞌ chkaꞌ, xequewlaꞌ. Tak xeꞌekaja ruqꞌuin Jesús arjaꞌ xerucꞌul, xuyaꞌ rbixic chca nak rbanic rgobierno Dios y xerchumsaj yuw-iꞌ. 12Tak xuban hor xepeta e cbeljuj apóstol y cawra xecbij tzra Jesús: —Mejor, queꞌatkaꞌ ela wnak ptak tnamet y ptak aldea jcꞌola chenkaj ch-utz cꞌaraꞌ neccanoj quepsad y nequelkꞌoꞌ queway com je lwar jokcꞌo waꞌ congan tlena, caraꞌ xecbij tzra. 13—Ixix nquixyowa chca nak xtquetaj, caraꞌ xbixa chca. —Per majoꞌn achnak kacꞌmon ta, ne j-oꞌ oca rkan xquelway ruqꞌuin c-eꞌ rkan chꞌuꞌ. We xtokba ajoj che rconxic queway j-ela wnak per nak neklokꞌbej. 14Caraꞌ xecbij tzra com ecꞌola la e j-oꞌ mil xqueyon ach-iꞌ. —Tbij chca wnak che nquetzꞌbeꞌa, ptak mocaj neccꞌaj quiꞌ, e cincuenta e jujun moc, caraꞌ xbij chca rdiscípulo. 15Caraꞌ xqueban xekaja conjelal chtzꞌublem. 16Cꞌjaraꞌ xucꞌom j-oꞌ rkan xquelway rexbil c-eꞌ rkan chꞌuꞌ, xcaꞌya chcaj y xmeltioxij tzra Dios. Xuwechꞌ xquelway, xujach chca rdiscípulo che j-eꞌ nqueyaꞌ chca wnak.[image: 24.TIF] Je rdiscípulo Jesús quemjon ryaic xquelway chca wnak.(Lc 9.16)

17Per ne conjelal xewaꞌa y xnoja quepam. Je xquelway rexbil chꞌuꞌ xmoꞌla ruchiꞌ y xcoltaja cbeljuj chquech.
• • • • •
18Xuban jmul Jesús ruyon ryonan riꞌ, remjon rij oración. Ecꞌola rdiscípulo ruqꞌuin y cawra xbij chca: —Anen ¿nak nbanic necbij wnak? caraꞌ xcꞌaxaj chca. 19—Ecꞌola nquebina chawa che at Juan Bautista, jleꞌ chic necbij che at Elías, ecꞌo chic jleꞌ nquebina che at jun chca e ojer tak profeta y camic atcꞌastanak ta chquecjol cnomkiꞌ, caraꞌ necbij chawa, caraꞌ xecbij tzra. 20—Ixix ¿nak nbanic nechꞌob? Xpeta Pedro cawra xbij tzra: —Atet at Cristo je atch-on rmal Dios, caraꞌ xbij tzra.
• • • • •
21Jesús congan xbij chca: —Nmajoꞌn abar tebij waꞌ che anen en Cristo. 22Anen ja en Rlecꞌwalxel jxenoca alxic cuqꞌuin wnak qꞌuiy rwech lowloꞌ quentaj na, xitzel quenquetzꞌet na jeꞌ principal-iꞌ rxin tnamet e quexbil jeꞌ cjefe sacerdote e quexbil chkaꞌ jeꞌ maestro je nquetijona cxin wnak tzrij rley Dios, quencamsas na y chrox kꞌij quencꞌastaja, caraꞌ nbij chca. 23Cꞌjaraꞌ xumaj chic tzij cuqꞌuin conjelal y cawra xbij chca ra: —Nak jun nrajoꞌ neykeꞌa rucꞌuꞌx wqꞌuin ncꞌatzina chmajoꞌn nuyaꞌ ta rgan tzbuklaj cꞌaslemal je rcꞌan. Ncꞌatzina chkaꞌ chkꞌij kꞌij majoꞌn npoknaj ta riꞌ nutaj lowloꞌ nmal anen y netreꞌ ela chwij. Jaraꞌ ajniꞌ jun cruz nyaꞌa tzrij per nmajoꞌn pkan ta nunaꞌ nucꞌam ela cruz, ntelej ela y nba abar necamsas waꞌ. 24Caraꞌ quenbij chewa com nak wnak npoknaj nuyaꞌ cana rcꞌaslemal jaraꞌ ntzꞌilaꞌ rcꞌaslemal je rxin junlic. Per nak wnak majoꞌn npoknaj ta nuyaꞌ cana rcꞌaslemal nmal anen jaraꞌ majoꞌn ntzꞌilaꞌ ta rcꞌaslemal. 25Com ajniꞌ tzra jun wnak ¿nak nuchꞌec tzrij wxuchꞌec njelal mibil rxin rwech ruchꞌlew per we xtzꞌilaꞌ rcꞌaslemal y majoꞌn xuwil ta utzlaj cꞌaslemal je rxin junlic? 26Caraꞌ quenbij chewa com jeꞌ wnak chka bechnak wnak opech we xqꞌuixbal nquenaꞌ nquetreꞌ ta chwij y we xqꞌuixbal nquenaꞌ chkaꞌ rmal ntzojbal, anen chkaꞌ qꞌuixbal quennaꞌ che xtquetre ta chwij. Anen ja en Rlecꞌwalxel jxenoca alxic cuqꞌuin wnak qꞌuixbal quennaꞌ xtquetreꞌ ta chwij tak xtenpet chic jmul y tak congan nim chic nukꞌij tzraꞌ tak xtenpeta pnegloria, pregloria Ttixel y pregloria e santlaj tak ángel. 27Ne ktzij waꞌ je xtenbij chewa ra, ecꞌola chewa jecꞌola waweꞌ camic ra ecꞌas na tak xtquetzꞌet rgobierno Dios. Caraꞌ xbij Jesús chca.
• • • • •
28Cꞌola waxkiꞌ kꞌij rbin jawra jleꞌ tzij ra tak xba pe rwáꞌ jun jyuꞌ chnerebnaꞌ oración e rexbil Pedro, Jacobo ruqꞌuin Juan. 29Kas remjon oración tak xuqꞌuex riꞌ ruplaj y retziak kas sak xela, congan ncꞌacꞌota. 30Chek qꞌuenjlal xewanker ta e c-eꞌ ach-iꞌ, xquemaj tzij ruqꞌuin, jun Moisés y jun chic Elías. 31Jaꞌ Moisés ruqꞌuin Elías arj-eꞌ congan chic ruchꞌab regloria Dios chquij, quemjon tzij tzrij recmic Jesús com jaꞌ Jesús nba pJerusalén y tzraꞌ nerejchaꞌ waꞌ riꞌ pe cmic. 32Pedro arjaꞌ congan majtanak rmal wram y caraꞌ chca rexbil chkaꞌ per xquecochꞌ. Xquetzꞌet regloria Jesús y xequetzꞌet e c-eꞌ ach-iꞌ chkaꞌ jecꞌola ruqꞌuin. 33Kas benam nqueban ela je c-eꞌ ach-iꞌ, jaꞌ Pedro cawra xbij tzra Jesús: —Maestro, congan quiꞌil okcꞌola waweꞌ ra. Kabnaꞌ oxiꞌ tak jay waweꞌ ra, jun awxin atet, jun rxin Moisés y jun rxin Elías, caraꞌ xbij tzra. Per jaꞌ Pedro majoꞌn xuchꞌob ta je xbij. 34Cꞌremjon na tzij Pedro tak cꞌola jleꞌ sutzꞌ xermujaj y xkaja chquij. Je oxiꞌ apóstol congan xecxibej quiꞌ tak xquetzꞌet che ecꞌol chic chpam sutzꞌ. 35Cꞌol cꞌa jun kul xtzijon ta chpam sutzꞌ, cawra xbij: —Ja cꞌa waꞌ quilaj Wlecꞌwal, tey-aꞌ ewexquin tzrij nak nbij chewa, caraꞌ nbij. 36Tak xecꞌchoja tzij rmal kul, j-eꞌ apóstol xquetzꞌet che e majoꞌn chic Elías ruqꞌuin Moisés, xruyon chic Jesús cꞌo cana. Njelal jawra je xquetzꞌet xe ptak canm xquecꞌol waꞌ, qꞌuiylaj tiemp xqueyic, nmajoꞌn abar xecbij waꞌ.
• • • • •
37Jche rcab kꞌij tak xemloj ta Jesús pe rwáꞌ jyuꞌ congan e qꞌuiy wnak xeba che rcꞌulic. 38Cꞌol cꞌa jun acha chquecjol cow ntzijona y cawra xbij: —Maestro, tebnaꞌ jun utzil, anen cꞌola jun wlecꞌwal je njun oca, tetzꞌtaꞌ pka jtzꞌit. 39Cꞌola jun itzel espíritu nechpowa rxin y chek qꞌuenjlal numaj rakic ruchiꞌ. Cꞌola ataque nyaꞌa tzra y congan rupluw nela pruchiꞌ. Congan ncamsasa ptak ulew, nmesquier nsakꞌpixa rmal itzel espíritu. 40Xencꞌutuj jun utzil chca adiscípulo che nquelsaj ela itzel espíritu per j-eꞌ majoꞌn xecwin ta xquelsaj ela, caraꞌ xbij jaꞌ acha. 41Tak xcꞌaxtaja rmal Jesús je xbixa tzra rmal acha cawra xbij ra: —Ixix je ix tnamet Israel, ntak majoꞌn yukbal ecꞌuꞌx wqꞌuin, ntak yojtanak enaꞌoj. Ajruꞌ la tiemp encꞌola checjol y congan quenbisona com mesquier neykeꞌa ecꞌuꞌx wqꞌuin, caraꞌ xbij chca. Cꞌjaraꞌ xbij tzra ttixel: —Camic tecꞌmaꞌ ta awlecꞌwal wqꞌuin, caraꞌ xbij tzra. 42Jaꞌ alaꞌ xyamer nekaja chwech Jesús tak xyaꞌa jun ataque tzra rmal itzel espíritu y xchꞌakixa penlew rmal. Jaꞌ Jesús xuchꞌaj pe rwáꞌ itzel espíritu, xutoꞌ alaꞌ prukꞌaꞌ y jaꞌ alaꞌ xjaꞌch cana prukꞌaꞌ redtaꞌ rmal Jesús. 43Conjelal wnak congan xel ta canm tzrij je xquetzꞌet jnimlaj rpoder Dios jcꞌola prukꞌaꞌ Jesús.
• • • • •
Jaꞌ Jesús kas majtanak rtzojxic cmal conjelal wnak tzrij je njelal nuban tak cawra xbij chca rdiscípulo: 44—Kas toca chpam ewexquin je xtenbij chewa ra. Je Rlecꞌwalxel jxoca alxic cuqꞌuin wnak arjaꞌ njaꞌch na pquekꞌaꞌ wnak, caraꞌ xbij chca. 45Per arj-eꞌ majoꞌn xchꞌobtaj ta cmal je xbixa chca, xwiwan chquewech ch-utz cꞌaraꞌ me tchꞌobtaja cmal nak rbanic. Per arj-eꞌ xnecxibej quiꞌ neccꞌaxaj tzra achnak rbanic.
• • • • •
46Cꞌjaraꞌ xquemaj rij che necchꞌojquij chbil tak quiꞌ nak más nim rukꞌij chca. 47Per Jesús bien rutkin nak quemjon rchꞌobic ptak canm. Cꞌol cꞌa jun chꞌtacꞌal xucꞌom pona y xuyaꞌ prexquin. 48Cawra xbij chca ra: —Jawra acꞌal ra nak jun xtecꞌluwa rxin y pnubiꞌ anen nucꞌul waꞌ, nbij tzij ra che anen xenrucꞌul. Y nak xtecꞌluwa wxin anen nbij tzij ra che Nedtaꞌ Dios xucꞌul chkaꞌ jtakyon pa wxin. Caraꞌ quenbij chewa com wcꞌola jun checjol majoꞌn nuyaꞌ kta rukꞌij ruyon jaraꞌ más chna nim rukꞌij chewech. Caraꞌ xbij.
• • • • •
49Cꞌjaraꞌ cawra xbixa tzra rmal Juan: —Maestro, ajoj cꞌola jun acha xkatzꞌet pnabiꞌ atet nquerelsaj waꞌ itzel tak espíritu pcanm wnak per com mkaxbil ta rmal cꞌaraꞌ ajoj xekbij tzra: —Mtqueꞌawsaj chta, caraꞌ xekbij tzra, caraꞌ xbixa tzra Jesús. 50—Mtekꞌil xta acha com jun wnak chka bechnak wnak opech wmajoꞌn itzel ta nokrutzꞌet jaraꞌ kexbil, caraꞌ xbij tzra Juan.
• • • • •
51Jaꞌ Jesús tak xyamer nerkaja kꞌij tak xtecꞌmar ela chcaj arjaꞌ xujic ela che nba pJerusalén. 52Ecꞌol cꞌa jleꞌ rexbil xerutak ela che nquenabyej ela chwech, arj-eꞌ xeba chpam jun aldea cxin aj Samaria che necchomij pona je ncꞌatzina tzra. 53Per jeꞌ wnak jecꞌola chpam aldea arj-eꞌ majoꞌn xquecꞌul ta Jesús com jaꞌ rechꞌbon pJerusalén nba waꞌ. 54Je c-eꞌ discípulo Jacobo ruqꞌuin Juan tak xquetzꞌet che me xcꞌuꞌl ta cmal wnak cawra xecbij tzra Jesús: —Kajaw ¿mex nawajoꞌ nekcꞌutuj kꞌakꞌ rxin chcaj ajniꞌ xuban ojer profeta Elías ch-utz cꞌaraꞌ nquerecꞌsaꞌ conjelal j-ela wnak? caraꞌ xecbij tzra. 55Jaꞌ Jesús xuyaꞌ volt y xumaj rchꞌajic pquewáꞌ: —Ixix mtchꞌobtaja ewmal ajniꞌ rnaꞌoj Espíritu jcꞌayona ewxin. 56Caraꞌ quenbij chewa com anen ja en Rlecꞌwalxel jxenoca alxic cuqꞌuin wnak me enpenak ta che ccamsic wnak, enpenak che ctoꞌic, caraꞌ nbij chca. Cꞌjaraꞌ xeba chic pjun aldea. 57Kas quechpon chic quebey tak cꞌola jun acha xpeta y cawra xbij tzra Jesús: —Wajaw, quenba chawij xabar tzraꞌ opech ncatba waꞌ, caraꞌ xbij. 58Cawra xbixa tzra rmal Jesús: —Jeꞌ utiwaꞌ cꞌola ccꞌolibal abar nquewar waꞌ, chkaꞌ chꞌtak tzꞌquin cꞌola quesoc, per anen ja en Rlecꞌwalxel jxenoca alxic cuqꞌuin wnak majoꞌn wuchoch nte wxin anen abar quenwar waꞌ, caraꞌ xbij. 59Cꞌo chic jun cawra xbixa tzra rmal Jesús: —Joꞌ catetreꞌ ta chwij, catoca ndiscípulo, caraꞌ xbij tzra. —Wajaw, tey-aꞌ cꞌas chwa che cnemkuꞌ cana nedtaꞌ nabey mul, caraꞌ xbij jaꞌ acha. 60—Je cnomkiꞌ chwech Dios arj-eꞌ nquemuk kaja jeꞌ quiꞌ queyon. Atet jat cuqꞌuin wnak, ay-aꞌ rbixic rgobierno Dios chca, caraꞌ xbixa tzra rmal Jesús. 61Cꞌo chic jun acha cawra xbij tzra Jesús ra: —Wajaw, anen quenwajoꞌ quentreꞌ ela chawij che quenoca adiscípulo per tey-aꞌ cꞌas chwa che cnebij cana nubiꞌ chca jecꞌola pwuchoch, caraꞌ xbij tzra. 62—Jun ajchental mwen ta nela wremjon chic rij samaj y xe tzrij ncaꞌy can waꞌ, y caraꞌ tzra jun wnak chkaꞌ chka bechnak wnak opech wxe tzrij ncaꞌy can waꞌ jaraꞌ me tkal ta tzrij chnesmaja precwent rgobierno Dios, caraꞌ xbixa tzra acha rmal Jesús.
• • • • •
10
1Cꞌjaraꞌ Kajaw Jesús ecꞌol chic e setenta ach-iꞌ xeruchaꞌ, pcacaꞌ xerutak ela, nquenabyeja chwech, nqueba chpam njel tak tnamet y chpam jleꞌ chic lwar jabar xtekaj waꞌ jaꞌ. 2Cawra xbij ela chca ra: —Ne ktzij waꞌ je xtenbij chewa, jeꞌ wnak e ajniꞌ jun nimlaj tejcoꞌn congan chic e kꞌan, utz chic nchꞌuꞌpa, per je e ajsmajmaꞌ je nquebnowa cosechar cxin xme qꞌuiy ta. Rmal cꞌaraꞌ quenbij chewa, tebnaꞌ orar, tcꞌutuj tzra Rajaw csech che nquerutak ta ajsmajmaꞌ che necrebnaꞌ cosechar wnak. 3Camic tecꞌmaꞌ ela bey, bien twutkij ela che ixix ix ajniꞌ jleꞌ carneꞌl y jeꞌ wnak jabar quixnutak el waꞌ arj-eꞌ e ajniꞌ utiwaꞌ. 4Mtecꞌom el ta epak, majoꞌn necꞌom el ta emalet, nexte exjab chkaꞌ. Tak emjon rij jawra viaje majoꞌn nquixpeꞌ ta cuqꞌuin wnak che nqueꞌekꞌijlaꞌ tak necꞌul ewiꞌ cuqꞌuin pbey. 5Tak nquixoca chpam jun jay, tak nekꞌijlaꞌ jun wnak cawra nebij chca nabey mul: —Quiꞌil tecꞌjeꞌa rwech ewanm chwech Dios pnewuchoch, caraꞌ tbij chca. 6Wcꞌola jun wnak chpam jay wen ecꞌulic nuban jaraꞌ quiꞌil necꞌjeꞌa rwech ranm chwech Dios pruchoch, owe mcaraꞌ ta nuban chewa jaraꞌ majoꞌn quiꞌil ta necꞌjeꞌa. 7Jay jabar nquixcꞌuꞌl waꞌ tzraꞌ nquixecꞌjeꞌ waꞌ ajruꞌ kas tiemp xtquixecꞌjeꞌa chpam tnamet. Tetjaꞌ jnecsipaj chewa com yatanak chewa che nquixtzuꞌka ajniꞌ tzra jun ajsmajmaꞌ yatanak tzra che ntoꞌja. Mchek tquixela nquixoca chiꞌ tak jay che rconxic ewuchoch abar nquixecꞌjeꞌ waꞌ. 8Tak nquixoca chpam jun tnamet chka bechnak opech tnamet, we quiꞌil ecꞌulic nbaꞌna tetjaꞌ je nsipasa chewa. 9Queꞌechumsaj yuw-iꞌ jecꞌola chpam tnamet y cawra nebij chca wnak ra: —Je rgobierno Dios xchenkaj chic cꞌo pwáꞌ ewqꞌuin, caraꞌ tbij chca. 10Wmajoꞌn nquixcꞌuꞌl ta quixel ta pbey y cawra nebij chca wnak: 11—Je pkok rxin etnamet jcꞌola pe kkan, camic nekquiraj cana jaraꞌ rital che netaj na lowloꞌ rmal jmajoꞌn egan newcꞌaxaj jnekbij chewa, per twutkij che rgobierno Dios xyamer nerkaja ewqꞌuin, caraꞌ tbij chca. 12Camic quenbij chewa, tak xterlaꞌ nimlaj kꞌij rxin juicio congan lowloꞌ tzra tnamet jmajoꞌn xtquixquecꞌul ta, más na lowloꞌ xtquetaj que chwech ajniꞌ xtquetaj aj Sodoma, caraꞌ xbij Jesús chca e setenta rdiscípulo. 13Cꞌjaraꞌ xumaj chic rij tzij, cawra xbij chca jleꞌ tnamet ra: —Congan lowloꞌ chewa ixix je ix tnamet Corazín y congan lowloꞌ chewa ixix chkaꞌ je ix tnamet Betsaida. Caraꞌ quenbij chewa com congan nmak tak milagro xenban chewech per majoꞌn xeqꞌuex ta enaꞌoj. Je nmak tak milagro xenban chewech wexte xbaꞌna chquewech je e itzel tak wnak je aj Tiro ruqꞌuin aj Sidón ojer, arj-eꞌ xqueqꞌuex ta cnaꞌoj y xqueyaꞌ can ta jeꞌ rtzilal jquemjon rij, xqueban ta jeꞌ achnak che neccꞌutbej chcongan ntiꞌona canm rmal rtzilal jquebnon chpam ccꞌaslemal. 14Per tak xterlaꞌ nimlaj kꞌij rxin juicio más chna nim jlowloꞌ xtetaj ixix que chwech ajniꞌ xtquetaj aj Tiro ruqꞌuin aj Sidón. 15Ixix chkaꞌ je ix tnamet Capernaum, jnechꞌob ixix che nquixba chcaj y congan nyaꞌa ekꞌij per je nbaꞌna chewa, xe nquixkasasa. Jabar ecꞌo waꞌ cnomkiꞌ qꞌue tzraꞌ nquixkasas waꞌ, caraꞌ xbij chca tnamet. 16Xumaj chic jmul tzij Jesús cuqꞌuin e setenta discípulo: —Jeꞌ wnak je nquenimana je xtenbij chca, anen cꞌaraꞌ quencnimaj. Jeꞌ wnak jmajoꞌn xtquixquecꞌul ta, anen cꞌaraꞌ jmajoꞌn quenquecꞌul ta, y jeꞌ wnak jmajoꞌn quenquecꞌul ta Nedtaꞌ cꞌaraꞌ jtakyon pa wxin je mtquecꞌul. Caraꞌ xbij ela Jesús chca e setenta discípulo, y xeba xequebnaꞌ je xbix ela chca.
• • • • •
17Tak xemloj ta congan nquequicota xeꞌerkaja ruqꞌuin Jesús y cawra xecbij tzra: —Kajaw, jitzel tak espíritu tak xekbij chca che pnabiꞌ atet nqueꞌel waꞌ xokcnimaj, caraꞌ xecbij tzra. 18Jesús cawra xbij chca: —Anen xentzꞌet Satanás xkasas ta chcaj caraꞌ ajniꞌ jun queypaꞌ. 19Bien tewcꞌaxaj je xtenbij chewa ra, anen camic quenyaꞌ chewa poder che nquixbina chquij cmetz, che nqueꞌepakꞌ jeꞌ xcaꞌ, y majoꞌn achnak nqueban chewa. Chkaꞌ nquixecwina nekasaj njelal poder jcꞌola prukꞌaꞌ Satanás. Nmajoꞌn nak xtebnowa lowloꞌ chewa. 20Camic jeꞌ itzel tak espíritu nquixcnimaj per me mtquixquicota rmal jaraꞌ. Quixquicota per rmal jtzꞌibtanak ebiꞌ chcaj.
• • • • •
21Njaraꞌ hor congan jun nimlaj quicotemal xwankera pranm rmal Espíritu Santo y xumaj tzij ruqꞌuin Ttixel jcꞌola chcaj y cawra xbij tzra: —Nedtaꞌ, atet at Rajaw caj ruqꞌuin rwech ruchꞌlew, ajniꞌla quenmeltioxij chawa com jeꞌ wnak je nquechꞌob kaja ptak canm chcongan achnak cutkin y congan cnaꞌoj, me chquewech ta arj-eꞌ akꞌalsan waꞌ nak rbanic njelal jawra jnemjon rbanic y njelal jnemjon rbixic, per akꞌalsan waꞌ chquewech j-eraꞌ wnak jquebnon e chꞌtak cocoj chawech. Caraꞌ abnon chca Nedtaꞌ com caraꞌ nawajoꞌ atet, caraꞌ xbij Jesús tzra Ttixel. 22Cꞌjaraꞌ cawra xbij chic: —Nmajoꞌn achnak mquita jchon pnukꞌaꞌ rmal Nedtaꞌ. Nmajoꞌn jun ojtakyona kas mer rnaꞌoj Rlecꞌwalxel, ruyon oca Dios jTtixel ojtakyona. Chkaꞌ nmajoꞌn jun ojtakyona kas mer rnaꞌoj Ttixel per nuyon oca anen ja en Rlecꞌwalxel enojtakyona, y chkaꞌ jenech-on chquenkꞌalsaj chquewech arj-eꞌ cutkin chkaꞌ, caraꞌ xbij. 23Cꞌjaraꞌ xumaj tzij cuqꞌuin rdiscípulo per xqueyon, cawra xbij chca: —Ixix congan quicotemal chewa rmal jemjon rtzꞌetic ruqꞌuin ekꞌawech. 24Anen quenbij chewa che e qꞌuiy e ojer tak profeta y e qꞌuiy e ojer tak rey congan xecyarij xquetzꞌet ta ajniꞌ emjon rtzꞌetic ixix camic y congan xecyarij xeccꞌaxaj ta chkaꞌ ajniꞌ newcꞌaxaj ixix camic, caraꞌ xbij Jesús chca.
• • • • •
25Cꞌol cꞌa jun acha xpeta, jun chca maestro je nquetijona cxin wnak tzrij rley Dios. Jaraꞌ acha nyarij nuban probar Jesús rmal cꞌaraꞌ tak cawra xbij tzra: —Maestro ¿nak quenban ch-utz cꞌaraꞌ nyataja chwa utzlaj cꞌaslemal je rxin junlic? caraꞌ xbij. 26—Tbij chwa ¿nak tzꞌibtanak cana chpam rley Dios? ¿Nak nawsaj tzrij atet? caraꞌ xbixa tzra acha. 27—Cawra nbij ra: —Twaj-oꞌ Awajaw Dios per ne njelal acꞌuꞌx twaj-oꞌ, ne njelal awanm y ne njelal achukꞌaꞌ y tzra njelal anaꞌoj twaj-oꞌ. Ajniꞌ nawajoꞌ kaja awiꞌ ayon caraꞌ cꞌa tebnaꞌ chca aprójimo, queꞌawaj-oꞌ chkaꞌ. Caraꞌ nbij, caraꞌ xbij jaꞌ acha. 28—Ne ktzij waꞌ nabij. We xtaban cumplir jley jxabij kaja jaraꞌ nyataja chawa utzlaj cꞌaslemal je rxin junlic, caraꞌ xbixa tzra rmal Jesús. 29Jaꞌ acha nrajoꞌ nutoꞌ riꞌ rmal cꞌaraꞌ cawra xbij chic tzra Jesús: —Per ¿e achnak cꞌaraꞌ neprójimo? caraꞌ xcꞌaxaj tzra. 30Jaꞌ Jesús xumaj rbixic jun cꞌambal tzij y cawra xbij tzra ra: —Xuban jmul jun acha xel ela pJerusalén, xexleꞌa chpam tnamet Jericó. Ecꞌol jleꞌ elkꞌomaꞌ xquechap acha, xquelkꞌaj ela njelal achnak jcꞌola ruqꞌuin, xquechꞌay cana y xecpunbaꞌ cana pbey, xatra xeccamsaj. 31Cꞌol cꞌa jun sacerdote penak chbey. Jaꞌ sacerdote tak xutzꞌet acha pnula pbey xutzol rubey, majoꞌn xkꞌax ta ruqꞌuin. 32Xpet chic jun ajsmajmaꞌ rxin Dios, levita nbixa tzra. Jaꞌ aj levita tak xerkaja chpam lwar xutzꞌet acha y xutzol rubey chkaꞌ, majoꞌn xkꞌax ta ruqꞌuin. 33Per cꞌola jun acha aj Samaria remjon rij viaje y xerkaja chpam jaraꞌ lwar. Tak xutzꞌet pona acha congan xpoknaj rwech, 34xba ruqꞌuin. Tak xekaja ruqꞌuin cꞌola nicꞌaj aceite rexbil vino xuyaꞌ chwech jabar cuynak waꞌ che nkꞌombej. Tak xkꞌomtaja rmal cꞌjaraꞌ xuxim jabar cuytanak waꞌ. Cꞌola ruquiej recꞌmon ta, xtzꞌubaꞌ ela acha tzrij, xucꞌom ela chpam jun pensión, bien xuban cwent. 35Jche rcab kꞌij jaꞌ aj Samaria benam nuban, xelsaj rpak rjel c-eꞌ kꞌij samaj y xutoj cana prukꞌaꞌ rajaw pensión, cawra xbij tzra: —Tebnaꞌ jlal cwent jawra acha, tey-aꞌ tzra achnak ncꞌatzina tzra. Tak xtquemloj pa anen quenretjoꞌ njelal rucꞌas awqꞌuin, caraꞌ xbij tzra. 36Tak xbitaja cꞌambal tzij rmal Jesús cawra xcꞌaxaj chic tzra jmaestro: —Camic tbij chwa, jchawa atet ¿nak chca j-ewra e oxiꞌ ach-iꞌ xoca reprójimo acha je xchaꞌpa cmal elkꞌomaꞌ? caraꞌ xcꞌaxaj tzra. 37—Jaraꞌ je xpoknana rwech, caraꞌ xbixa tzra rmal maestro. —Camic jat abnaꞌ atet caraꞌ ajniꞌ xuban aj Samaria, caraꞌ xbij jaꞌ Jesús tzra.
• • • • •
38Cꞌjaraꞌ xumaj chic rubey, xekaja pjun aldea. Tzraꞌ cꞌo waꞌ jun ixak, Marta rubiꞌ, jaꞌ xecꞌluwa rxin pruchoch.[image: 25.TIF] María xumaj rcaxic njelal tijonem jnuya Jesús.(Lc 10.38-42)

39Jaꞌ Marta cꞌola jun ruchakꞌ María rubiꞌ. Jaꞌ María xetzꞌbeꞌ oca chwech Jesús y xumaj rcꞌaxic njelal tijonem jnuyaꞌ. 40Per Marta congan nkꞌaysaj riꞌ che rbanic samaj rxin pjay rmal cꞌaraꞌ tak xba ruqꞌuin Jesús y cawra xbij tzra ra: —Wajaw ¿l-utz cꞌaraꞌ jnuchakꞌ nmajoꞌn cas rey-on tzra samaj y xnuyon enrpaban chwech? Tbij pka jlal tzra chquenrutoꞌ, caraꞌ xbij tzra. 41—Marta, atet qꞌuiy jeꞌ rwech amjon rbanic y congan nakꞌaysaj awiꞌ tzrij y ntiꞌona awanm rmal chkaꞌ. 42Per cꞌola jun más na ncꞌatzina chawa chnaban y jaꞌ María más na kꞌaxnak wen nuban camic, nmajoꞌn nak ta xtelsana tzra jtijonem je ncꞌaxaj, caraꞌ xbixa tzra Marta rmal Jesús.
• • • • •
11
1Xuban jmul Jesús cꞌola chpam jun lwar, remjon rbanic oración. Tak xecꞌchoja oración rmal xpeta jun chca rdiscípulo y cawra xbij: —Wajaw, koꞌatijoj tzrij rbanic oración ajniꞌ xuban Juan Bautista xertijoj jeꞌ rdiscípulo, caraꞌ xbij tzra. 2Jesús cawra xbij chca: —Tak neban oración cawra nebij ra: —Kadtaꞌ Dios atcꞌola chcaj, lokꞌ ta xtnaꞌa abiꞌ. Xtkaj pta agobierno waweꞌ chwech ruchꞌlew, xtnimax ta je nrajoꞌ awanm atet waweꞌ ajniꞌ nbaꞌna chcaj nnimaxa. 3Kꞌij kꞌij xtayaꞌ ta kaway je ncꞌatzina chka. 4Tecyuꞌ kil kamac ajniꞌ nkaban ajoj nquekacuy wnak tak cꞌola lowloꞌ nqueban chka. Atet ta xtcatcꞌana kxin, mquita xtokkaja tak nokrchajtij itzel wnak, koꞌat-oꞌ prukꞌaꞌ. Caraꞌ ta rbanic oración neban, caraꞌ xbij chca rdiscípulo. 5Cꞌjaraꞌ cawra xbij chic chca: —Cꞌo ta jun chewa nba ta ruqꞌuin jun ramigo pe ncꞌaj akꞌaꞌ y cawra nerbij tzra: —Wamigo, mex cꞌola xquelway awqꞌuin tey-aꞌ oxiꞌ rkan wxin per quenyaꞌ recꞌxel. 6Xcꞌola jun wamigo cꞌxerkaja wqꞌuin, penak pe viaje y nmajoꞌn achnak quenyaꞌ tzra, caraꞌ xbij. 7Cawra nbij ta ramigo pjay: —Me cnaban ta molestar com ntzꞌapin chic chijay, okoctzꞌel chic cuqꞌuin chꞌtak wlecꞌwal. Mesquier quencwina quenyictaja, mesquier quencwina quenyaꞌ jnacꞌutuj chwa, caraꞌ nbij ta jaꞌ acha, caraꞌ xbij Jesús chca. 8Cꞌjaraꞌ xbij chic chca: —Camic quenbij chewa, jaꞌ acha we chek carat ncꞌutuj oca xquelway y majoꞌn ntenbaꞌ ta rcꞌutxic jaraꞌ nyictaja ramigo y nuyaꞌ tzra njelal je ncꞌatzina tzra, per me rmal ta che camigo quiꞌ ruqꞌuin tak nuyaꞌ per xe rmal majoꞌn ntenbaꞌ ta rcꞌutxic, rmal cꞌaraꞌ nuyaꞌ na. 9Rmal cꞌaraꞌ tak quenbij chewa, tcꞌutuj tzra Dios je ncꞌatzina chewa y jaꞌ nuyaꞌ chewa, tcanoj jnewajoꞌ y newil, ttarij chijay y njaꞌka chewech. 10Caraꞌ quenbij chewa com conjelal je nquecꞌutuna nyataja chca y je nquecanona nyataja chca che nquewil y je nquetarina chijay njaꞌka chquewech. 11O ¿cꞌol cꞌa jun ttixel tak ncꞌutuxa jun xquelway tzra rmal jun chꞌit rlecꞌwal y jaꞌ nuyaꞌ jun abaj prukꞌaꞌ? Owe ncꞌutuxa jun chꞌuꞌ tzra ¿lnuyaꞌ jun cmetz tzra? 12Owe ncꞌutuxa jun samuloꞌ tzra ¿lnuyaꞌ jun xcaꞌ tzra? 13Ixix mesque ix lowloꞌ per ewutkin neyaꞌ utzlaj tak achnak chca ewlecꞌwal, peor cꞌaraꞌ Edtaꞌ jcꞌola chcaj arjaꞌ nuyaꞌ Espíritu Santo chca je nquecꞌutuna tzra. Caraꞌ xbij Jesús chca rdiscípulo tzrij oración.
• • • • •
14Cꞌol cꞌa jun acha ocnak mem rmal jun itzel espíritu. Jaꞌ Jesús ntajina nelsaj itzel espíritu pranm acha. Tak xlastaja rmal njaraꞌ hor xumaj tzij jaꞌ acha. Jeꞌ wnak congan xel ta quecꞌuꞌx tak xquetzꞌet. 15Per ecꞌola jleꞌ cawra xecbij ra: —Xe rpoder Beelzebú je cjefe itzel tak espíritu xjaraꞌ recsan che clasic itzel espíritu, caraꞌ xecbij. 16Ecꞌo chic jleꞌ xjic nqueban probar y cawra necbij tzra: —Tebnaꞌ jun milagro jnucꞌut chkawech che Dios yoyona chawa jpoder cꞌola pnakꞌaꞌ, caraꞌ xecbij tzra. 17Per Jesús bien rutkin jquemjon rchꞌobic y cawra xbij chca: —Jun gobierno chka bechnak gobierno opech, wex división nuban chbil riꞌ jaraꞌ xe nyojtaja. Y caraꞌ chca jleꞌ wnak chkaꞌ jecꞌola pjun jay, wex división nqueban chbil tak quiꞌ jaraꞌ xe nqueqꞌuisa. 18Y caraꞌ cꞌa tzra Satanás chkaꞌ, wex división nuban cuqꞌuin rdemonio ¿le mtqꞌuis cꞌaraꞌ rgobierno? Caraꞌ quenbij chewa com ixix nebij chwa che rpoder Beelzebú necsan che clasic jeꞌ demonio. 19Wex rpoder Beelzebú necsan anen tak quenelsaj itzel espíritu ¿nak nebij chca ediscípulo ixix? Com arj-eꞌ nquequelsaj itzel espíritu chkaꞌ ¿le rpoder Beelzebú nquecsaj nechꞌob ixix? Ediscípulo ixix nquekꞌalsana che me ktzij ta xebij chwa. 20Anen rpoder Dios quencsaj tak quenelsaj itzel tak espíritu, wcaraꞌ quenban nbij tzij cꞌaraꞌ che rgobierno Dios kanak ta checjol. 21Tak cꞌola jun acha congan rchukꞌaꞌ remjon rechjalbxic ruchoch y cꞌola jeꞌ achnak rxin banbal chꞌoj ruqꞌuin jaraꞌ congan pen xtelsas ta jeꞌa achnak jcꞌola ruqꞌuin. 22Per tak npeta jun acha más chna rchukꞌaꞌ y nuchꞌec jaraꞌ acha je rjawal jay, jaraꞌ numaj tzra njelal achnak rxin banbal chꞌoj jabar ykul waꞌ rucꞌuꞌx, nelsaj tzra jcꞌola ruqꞌuin y numaj rjachic chca rexbil. 23Jeꞌ wnak je e majoꞌn wqꞌuin jaraꞌ xruqꞌuin Satanás ecꞌo waꞌ je ntzelana wxin. Chkaꞌ jmajoꞌn quenquetoꞌ ta che cmolic wnak jaraꞌ xe nquecchicaj ela.
• • • • •
24Jun itzel espíritu tak nel ela pranm jun acha arjaꞌ nba ptak lwar abar majoꞌn waꞌ yaꞌ y nercanoj jun lwar abar nexleꞌn waꞌ, per mtuwil lwar y cawra nbij ra: —Quenmloj chna jmul chpam wuchoch jabar enelnak twaꞌ nabey, caraꞌ nbij. 25Tak nekaj chic jmul ruqꞌuin acha nutzꞌet ranm ajniꞌ jun jay joskꞌin rpam y kas wen rwekic bnon. 26Cꞌjaraꞌ nemloj pchic jmul, nquerecꞌmaꞌ el chic e wkuꞌ e itzel tak espíritu y e más chna e lowloꞌ que chwech jaꞌ. Tak nqueꞌerkaja ruqꞌuin acha nqueꞌoca pranm che waxkiꞌ y tzraꞌ nquecꞌjeꞌ waꞌ. Rmal cꞌaraꞌ más chna lowloꞌ rcꞌaslemal acha nela que chwech nabey.
• • • • •
27Kas remjon rbixic jawra tzij ra tak cꞌola jun ixak chquecjol wnak cawra xbij tzra ra: —Ajniꞌla quicotemal tzra ateꞌ je xqꞌuetzin ta awxin, caraꞌ xbij tzra Jesús. 28Per Jesús cawra xbij tzra ra: —Más na quicotemal chca wnak je nquecꞌaxana rtzojbal Dios y nqueban cumplir je nbij chca che nqueban, caraꞌ xbij tzra.
• • • • •
29Tak congan e qꞌuiy wnak quemlon chic quiꞌ tzrij xumaj tzij cuqꞌuin y cawra xbij chca: —Jeꞌ wnak je e rxin jawra tiemp jokcꞌo waꞌ xe e itzel tak wnak. Arj-eꞌ neccꞌutuj chwa chquenban jun milagro ch-utz cꞌaraꞌ quencnimaj. Per jmilagro jneccꞌutuj majoꞌn quenban ta chquewech xerwaraꞌ cꞌola jun milagro nbantaj na chquewech, jun milagro ajniꞌ xkꞌax pa chpam ojer profeta Jonás. 30Ajniꞌ xuban Jonás ojer arjaꞌ xoca rital chquewech wnak jecꞌola chpam tnamet Nínive y caraꞌ cꞌa chwa anen chkaꞌ ja en Rlecꞌwalxel jxenoca alxic cuqꞌuin wnak, quenoc na rital chquewech wnak jecꞌola chpam jawra tiemp jokcꞌo waꞌ. 31Tak xterlaꞌ nimlaj kꞌij rxin juicio, ixak jreina rxin nación jcꞌola psur arjaꞌ xtyictaj ta ix rexbil ixix je ix tnamet Israel y arjaꞌ noca kꞌtoy tzij chewij. Caraꞌ quenbij chewa com jaraꞌ ixak qꞌue cꞌnat npe waꞌ che rcꞌaxic rnaꞌoj Dios jyatanak tzra ojer rey Salomón. Y camic quenbij chewa, anen más chna nim nukꞌij que chwech Salomón. 32Tak xterlaꞌ nimlaj kꞌij rxin juicio jeꞌ ach-iꞌ jecꞌola chpam tnamet Nínive ojer arj-eꞌ xtqueyictaj ta ix quexbil je ix tnamet Israel y arj-eꞌ nqueꞌoca e kꞌtoy tzij chewij. Caraꞌ quenbij chewa com aj Nínive arj-eꞌ tak xeccꞌaxaj rtzojbal Dios je xbixa chca rmal Jonás ojer xqꞌuextaja cnaꞌoj y xqueyaꞌ cana rtzilal. Y camic quenbij chewa, anen más chna nim nukꞌij que chwech Jonás.
• • • • •
33Nmajoꞌn jun wnak xtebnow ta xtutzaj ta jun candil y xtwiwaj ta pjun latzꞌ lwar next cꞌa xtjupbaꞌ ta jun cjon pe rwáꞌ. Per je nbaꞌna tzra, tak ntziꞌja jun candil ncanoxa jun rcꞌolibal jabar nyaꞌ waꞌ ch-utz cꞌaraꞌ psak nquecꞌjeꞌ waꞌ wnak jecꞌola pjay. 34Jekꞌawech caraꞌ rbanic ajniꞌ jun luz ixrey-on psak, wmajoꞌn achnak rebnon, wmajoꞌn yojtanak ta, jaraꞌ pluz cꞌo waꞌ njelal ecuerpo. Per wyojtanak jaraꞌ pkꞌejkuꞌm cꞌo waꞌ ecuerpo. 35Rmal cꞌaraꞌ tak quenbij chewa, tebnaꞌ cwent, mtechup ta eluz je y-on chewa ptak ewanm ch-utz cꞌaraꞌ majoꞌn nquixecꞌjeꞌ ta pkꞌejkuꞌm. 36We pluz cꞌo waꞌ njelal abanic y wmajoꞌn kꞌejkuꞌm awcꞌan jaraꞌ nnojsasa luz pnawanm ajniꞌ nuban jun candil ncatruyaꞌ psak, caraꞌ nbij Jesús chca wnak. 37Tak xecꞌchoja tzij rmal cꞌola jun aj fariseo xuban ela invitar Jesús che newaꞌa ruqꞌuin. Jaꞌ Jesús tak xekaja chruchoch aj fariseo xoca pjay y xetzꞌbeꞌa tzrij mes. 38Je aj fariseo junwaꞌ xutzꞌet com Jesús remjon chic w-im per majoꞌn xuban ta costumbre rxin chꞌjoj kꞌbaj nabey mul. 39Jaꞌ Kajaw Jesús cawra xbij tzra: —Ixix je ix aj fariseo ix ajniꞌ jleꞌ plat rexbil jleꞌ vas kas bien chꞌajchꞌoj rij, per rpam congan lowloꞌ tzꞌil. Caraꞌ cꞌa ebanic ixix com jewanm nojnak rtzilal chpam, congan alakꞌ ebnon. 40Ix necnak tak wnak. ¿Lmewutkin tcꞌa che Dios wankersyona ewanm, y mruyon ta ecuerpo rwankersan? 41Per je ncꞌatzina neban, jcꞌola ewqꞌuin jaraꞌ queꞌetobej wnak jcꞌola cnecesidad. Wcaraꞌ neban jaraꞌ kas chꞌajchꞌoj nela ecuerpo ruqꞌuin ewanm chkaꞌ. 42Congan lowloꞌ chewa ixix je ix aj fariseo com ixix congan necsaj echukꞌaꞌ che ryaꞌic eprimicia per cꞌo na kas más ncꞌatzina chneban per jaraꞌ majoꞌn ebnon ta. Congan neykeꞌa ecꞌuꞌx chneyaꞌ eprimicia, neyaꞌ njelal rwech ichaj ajniꞌ menta, ajniꞌ ruda, per majoꞌn ebnon ta rbeyal rxin Dios y nmajoꞌn ojben riꞌil rxin Dios ptak ewanm. Per jaraꞌ más ncꞌatzina chneban cumplir, y ne ncꞌatzin waꞌ chkaꞌ che mtetenbaꞌ ta ryaꞌic eprimicia. 43Congan lowloꞌ chewa ixix je ix aj fariseo com ixix tak nquixba chpam jay rxin molbal riꞌil jabar ncꞌaxax waꞌ rtzojbal Dios xe tzrij tzꞌulbal je nmak rukꞌij nel twaꞌ ecꞌuꞌx. Chkaꞌ tak nquixbina ptak qꞌuebal congan nel ta ecꞌuꞌx tzrij tak nquixkꞌijloxa. 44Congan lowloꞌ chewa ixix je ix maestro rxin ley y chewa ixix je ix fariseo, cacaꞌ eplaj com ix junam ruqꞌuin ulew abar emkun waꞌ cnomkiꞌ, per jun ulew jmajoꞌn kꞌalaj xta chcꞌola jun comnak chuxeꞌ, y rmal cꞌaraꞌ tak jeꞌ wnak nquekꞌaxa pe rwáꞌ julew majoꞌn necnabej che pe rwáꞌ jun comnak nquekꞌax waꞌ. Caraꞌ xbij Jesús chca. 45Cꞌol cꞌa chca jun maestro je rxin rley Dios cawra xbij tzra Jesús: —Maestro, jtzij jxabij kaja congan itzel chka ajoj chkaꞌ. 46Jaꞌ Jesús cawra xbij chic ra: —Congan lowloꞌ chewa ixix chkaꞌ je ix maestro rxin rley Dios com jtijonem jneyaꞌ ncaraꞌ ajniꞌ nmak tak ejkaꞌn neyaꞌ chquij wnak jcongan pen rejkxic per ixix nmajoꞌn nechap ta jtzꞌit ejkaꞌn tzra rwáꞌ tak ekꞌaꞌ. 47Congan lowloꞌ chewa ixix com kas wen rbanic cpanteón e ojer tak profeta rxin Dios neban per xe ewtiꞌt ewmaꞌ xecamsana cxin y xjunam enaꞌoj cuqꞌuin. 48Tak caraꞌ neban jaraꞌ bien kꞌalaj che ix conform ruqꞌuin je xqueban ewtiꞌt ewmaꞌ ojer com arj-eꞌ xecamsana cxin profeta y ixix nquixebnowa rbanic cpanteón. 49Rmal cꞌaraꞌ tak cawra rbin cana Dios ojer: —Cuqꞌuin wnak ecꞌola jleꞌ profeta quenutak ela e quexbil jleꞌ apóstol. J-eꞌ profeta ruqꞌuin apóstol jleꞌ chca nquecamsasa cmal wnak y jleꞌ nquesalux ela. Caraꞌ xbij Dios je ojtakyona njelal. 50Caraꞌ xbantaja ch-utz cꞌaraꞌ chewij ixix jix tnamet Israel nkaj waꞌ rtojic jquecmic conjelal profeta jecamsan ta chwech ruchꞌlew. 51Jnabey mul jxecamsasa jaraꞌ Abel, y je xqꞌuisbena jaraꞌ tak xcamsasa Zacarías. Checjol templo y ruqꞌuin altar, tzraꞌ xcamsas waꞌ Zacarías. Rmal cꞌaraꞌ quenbij chewa, jeꞌ wnak jecꞌola chpam jawra tiemp jokcꞌo waꞌ, chquij j-eꞌ nkaj waꞌ rtojic jquecmic conjelal profeta. 52Congan lowloꞌ chewa ixix je ix maestro rxin rley Dios jtzꞌibtanak cana rmal Moisés com ixix etzꞌapin quebey wnak chquewech ch-utz cꞌaraꞌ mtcutkij nak kas mer rbanic rtzojbal Dios. Majoꞌn ewutkin ta ixix nak kas mer rbanic y nexte neyaꞌ cꞌas chca wnak je ncajoꞌ ncutkij, caraꞌ xbij Jesús chca. 53Tak xbitaja njelal jawra tzij rmal, jeꞌ maestro rxin ley e quexbil aj fariseo arj-eꞌ xeyictaja tzrij. Congan xquemaj rcꞌotic ruchiꞌ, 54jaraꞌ necbanbej probar rxin com neccanoj rij rwech nak nqueban tzra che nquechap.

1Ecꞌola wnak quemlon quiꞌ tzraꞌ per ne ajruꞌ la mil, ncongan nquemin jeꞌ quiꞌ. Jaꞌ Jesús xumaj tzij cuqꞌuin rdiscípulo nabey mul y cawra xbij chca ra: —Tebnaꞌ cwent ewiꞌ chwech levadura cxin aj fariseo. Jaraꞌ nbij tzij mteban ta cacaꞌ eplaj com e ajniꞌ j-eꞌ. 2Caraꞌ quenbij chewa com njelal jmajoꞌn kꞌaljennak ta jaraꞌ nerlaꞌ na jun kꞌij tak xtekꞌaljina y njelal jwewtanak jaraꞌ nel na psak, nutkix na. 3Rmal cꞌaraꞌ tak quenbij chewa, chka bechnak jeꞌ tzij jebin kaja ptak kꞌejkuꞌm nel na rbixic psak. Chkaꞌ njelal jeꞌ tzij jebin kaja pnejkal ptak ewuchoch nel na rbixic chquewech wnak.
• • • • •
4Camic quenbij chewa je ix wamigo, mtexibej ta ewiꞌ chquewech wnak je xruyon ecuerpo nquecwina neccamsaj com tak nquixcamstaja cmal majoꞌn chic achnak nquecwina nqueban chewa. 5Per anen quenbij chewa nak chu chwech nexibej waꞌ ewiꞌ. Txibej ewiꞌ chwech jnecwina nquercamsaj wnak y tak nquecamstaja rmal necwina nqueruyaꞌ pkꞌakꞌ. Chwech cꞌa jaꞌ txibej waꞌ ewiꞌ. 6Jeꞌ tzꞌquin tak nquecꞌayixa xe c-eꞌ centavo nyaꞌa chquewech e j-oꞌ. Mesque xe e brat per next jun chca xtemestaj ta rmal Dios. 7Y chewa ixix chkaꞌ nmajoꞌn xquixermestaj ta Dios, rejlan chejujnel resmal ewáꞌ. Rmal cꞌaraꞌ quenbij chewa, mtexibej ta ewiꞌ, más nim ekꞌij que chquewech e jmoc tzꞌquin.
• • • • •
8Jeꞌ wnak chka bechnak jeꞌ wnak opech, wmajoꞌn necpoknaj ta quiꞌ necbij che wqꞌuin anen ykul waꞌ quecꞌuꞌx per ne chquewech wnak necbij waꞌ, anen chkaꞌ ja en Rlecꞌwalxel jxenoca alxic cuqꞌuin wnak quenbij na chca che e wxin per ne chquewech r-ángel Dios quenbij waꞌ. 9Per wcꞌola jun xjunwaꞌ nunaꞌ nbij chquewech wnak che wqꞌuin anen ykul waꞌ rucꞌuꞌx, anen chkaꞌ quenbij na tzra che me wxin ta per ne chquewech r-ángel Dios xtenbij waꞌ. 10Wcꞌola jun wnak chka bechnak wnak opech, we nbij jleꞌ tzij tzra Rlecꞌwalxel jxoca alxic cuqꞌuin wnak, jleꞌ tzij jxitzel ncꞌaxaxa rmal Dios, jaraꞌ cꞌola cuytajic tzrij, per we tzra Espíritu Santo xbij waꞌ jaraꞌ majoꞌn cuytajic tzrij. 11Tak xtquixchaꞌpa cmal wnak, tak xtquixelsas ela ptak jay rxin molbal riꞌil y tak nquixquecꞌom ela chquewech e kꞌtoy tak tzij, mtquixbison ta tzrij nak nebij jnetobej ewiꞌ chquewech 12com Espíritu Santo njaraꞌ hor nuyaꞌ chewa nak ncꞌatzina chnebij chca, caraꞌ xbij jaꞌ Jesús chca rdiscípulo.
• • • • •
13Cꞌol cꞌa jun acha chquecjol wnak cawra xbij tzra Jesús: —Maestro, tbij pka jlal tzra nenmal chnujach wherencia, caraꞌ xbij tzra. 14—Acha ¿le en juez anen tak xtquixenchumsaj tzrij ewherencia? caraꞌ xbixa tzra rmal Jesús. 15Cꞌjaraꞌ jaꞌ Jesús cawra xbij chca wnak: —Tebnaꞌ cwent ewiꞌ, mquita xtquixbaꞌna engañar rmal yarin mibil. Caraꞌ quenbij chewa com nmajoꞌn jun wnak mesque ncongan mibil ruqꞌuin per mjaraꞌ ta mibil nyowa rcꞌaslemal, caraꞌ xbij chca. 16Cꞌjaraꞌ xbij jun cꞌambal tzij chca cawrara: —Cꞌola jun acha byom, cꞌola rulew y congan csech nuyaꞌ. 17Jaꞌ byom cawra xumaj kaja rchꞌobic pranm: —¿Nak quenban cꞌa waꞌ? Com camic majoꞌn chic abar quenyic waꞌ necsech, caraꞌ nbij kaja. 18Tak xchꞌobtaj kaja rmal cawra xbij chic ra: —Jquenban camic, quenyoj njelal rcꞌolibal necsech y quenban chic jleꞌ más chna nmak. Tak xtbantaja nmal, chpam quenyic waꞌ njelal necsech rexbil jleꞌ chic nmibil jcꞌola wqꞌuin. 19Tak xtcꞌoltaja njelal nmal, cawra xtenbij kaja pwanm chic: —Camic congan chic nmibil, jawra qꞌuiylaj junaꞌ nuban wqꞌuin. Camic quenxleꞌn cꞌa, quenwaꞌa y pquicotemal quencꞌjeꞌ waꞌ. Caraꞌ xtenban cꞌa, caraꞌ nbij kaja byom pranm. 20Per cawra xbixa tzra rmal Dios: —Necnic acha, jawra chakꞌaꞌ ncatcoma y njelal amibil jacꞌlon jaraꞌ necꞌjeꞌ cana, caraꞌ xbixa tzra jaꞌ acha. 21Caraꞌ rbanic jun wnak tak necꞌyersaj rmibil rxin rwech ruchꞌlew per nmajoꞌn rmibil Dios ruqꞌuin. Caraꞌ cꞌambal tzij xbij chca wnak. 22Cꞌjaraꞌ xumaj tzij cuqꞌuin rdiscípulo y cawra xbij chca ra: —Rmal cꞌaraꞌ tak quenbij chewa, mtekꞌaysaj ta ewiꞌ tzrij ecꞌaslemal y xtebij ta ¿nak nkataj cꞌa waꞌ? Chkaꞌ mtekꞌaysaj ta ewiꞌ tzrij nak ncꞌatzina tzra ecuerpo y xtebij ta: —¿Abar nkacꞌom waꞌ tziak je nkacsaj chic? Mtebij ta caraꞌ. 23Jaꞌ Dios nuyaꞌ njelal je ncꞌatzina tzra kcꞌaslemal ajniꞌ tzra nak ncꞌatzina tzra kacuerpo. ¿Le mtuyaꞌ cꞌaraꞌ chewa chkaꞌ nak netaj y nak necsaj? 24¿Le mqueꞌetzꞌet cꞌa jeꞌ tzꞌquin? Arj-eꞌ nmajoꞌn naraꞌ tejcoꞌn nquetic y nmajoꞌn naraꞌ jeꞌ csech nqueyic ta, per Dios netzkuwa cxin. Per ixix más chna ix vale chquewech e chꞌtak tzꞌquin. 25Jun chic, nmajoꞌn jun chewa mesque ncongan nkꞌaysaj riꞌ xtecwin ta ruyon kaja xtuyaꞌ jtzꞌit chic rqꞌuiybal y xteꞌl ta nim rkan. 26Com mesquier nquixecwina neban jawrara ¿nak tzra cꞌaraꞌ tak nekꞌaysaj ewiꞌ tzrij chic nicꞌaj achnak je ncꞌatzina chewa? 27Tewsaj mpaꞌ enaꞌoj tzrij jeꞌ ctzꞌeꞌj nak nuban tak nqꞌuiya per majoꞌn nesmaj ta, majoꞌn nkꞌinon ta. Anen quenbij chewa camic, ojer rey Salomón mesque ncongan rebyomal per majoꞌn tziak xucsaj ta más ta kꞌaxnak wen rcolor que chwech jleꞌ ctzꞌeꞌj ra. 28Jeꞌ ctzꞌeꞌj mesque xe ncoma, mesque xnechkija chanim y nporoxa pkꞌakꞌ per Dios nyowa rcolor-il. Wcaraꞌ nuban ¿le mtuyaꞌ cꞌaraꞌ chewa chkaꞌ jeꞌ etziak je ncꞌatzina chewa? Xerwaraꞌ quenbij chewa, majoꞌn kas ta ykula ecꞌuꞌx ruqꞌuin Dios. 29Rmal cꞌaraꞌ quenbij chewa, mtekꞌaysaj ta ewiꞌ y xtebij ta ¿nak nkataj cꞌa waꞌ? o xtebij ta ¿nak el cꞌa xtkacsaj chic? Mtebij ta caraꞌ. 30Caraꞌ quenbij chewa com jeꞌ wnak jmajoꞌn cutkin ta rwech Dios arj-eꞌ nquebnowa caraꞌ. Je chewa ixix, ja Edtaꞌ Dios rutkin bien nak ncꞌatzina chewa tzrij njelal jawrara. 31Per je ncꞌatzina neban, tzrij ta rgobierno Dios nechꞌob waꞌ. Wcaraꞌ neban jaraꞌ nyataja chewa njelal je ncꞌatzina chewa. 32Ixix ix ajniꞌ jun moc carneꞌl per mtexibej ta ewiꞌ com Edtaꞌ Dios rchumin chic che nquixrecsaj chpam rgobierno. 33Nak cꞌola jeꞌ ewqꞌuin tcꞌayij y tsipaj rjel chca mibiꞌ. Wcaraꞌ neban jaraꞌ nsipasa jun rcꞌulibal emibil per nmajoꞌn nyojtaj ta y cꞌola emibil chcaj, per jun mibil je nmajoꞌn nqꞌuis ta. Nmajoꞌn jun elkꞌom xtoc ta tzraꞌ y nmajoꞌn jun chcop xtetjow ta jmibil. 34Anen xenbij chewa jawra tzij ra com achnak mibil bnak waꞌ ecꞌuꞌx tzrij tzraꞌ cꞌaraꞌ cꞌo waꞌ ewanm chkaꞌ.
• • • • •
35Quixcꞌascꞌata y mtechup ta ecandil. 36Tebnaꞌ ixix ajniꞌ nqueban jleꞌ ajsmajmaꞌ jqueyben cpatrón je bnak pjun cꞌulbic y chek qꞌuenjlal ner-ula, y tak xtcꞌojcꞌa chijay arj-eꞌ com ecꞌastanak necjaklaꞌ alnak chijay chwech. 37Congan quicotemal chca ajsmajmaꞌ je nquecꞌascꞌata che reybxic cpatrón tak xterkaja. Ne ktzij waꞌ je xtenbij chewa, jpatrón arjaꞌ nchumslaꞌ riꞌ chanim, nquertzꞌubaꞌ tzrij rmes y numaj quelxic. 38Wnemloj ta ptak ncꞌaj akꞌaꞌ o pe rsakric congan quicotemal chca we nquecꞌascꞌata che reybxic. 39Per bien tey-aꞌ ewexquin tzrij je xtenbij chewa ra, jun rajaw jay tak nbaꞌna alakꞌ ruqꞌuin, per wext rutkin nak hor nerkaja elkꞌom ruqꞌuin jaraꞌ nechjalbej ruchoch, ncꞌascꞌata y majoꞌn nuyaꞌ ta cꞌas tzra elkꞌom che noca pruchoch. 40Rmal cꞌaraꞌ quenbij chewa, ne ncꞌatzin waꞌ che nquixcꞌascꞌata ixix chkaꞌ com Rlecꞌwalxel jxoca alxic cuqꞌuin wnak arjaꞌ chek qꞌuenjlal npet chic jmul chpam jun hor nmajoꞌn echꞌbon ta, caraꞌ xbij jaꞌ Jesús. 41Cꞌjaraꞌ jaꞌ Pedro cawra xbij tzra: —Wajaw ¿le xruyon chka ajoj xabij waꞌ jcꞌambal tzij o xabij chca conjelal? caraꞌ xcꞌaxaj tzra. Jaꞌ Jesús cawra xbij ra: 42—Techꞌboꞌ cꞌa bien je xtenbij chewa ra: —¿E achnak nquebnowa cumplir je nbixa chca rmal cpatrón, e achnak wen cnaꞌoj? Ajniꞌ tzra jun patrón tak cꞌola jun ajsmajmaꞌ ruqꞌuin y nuyaꞌ rsamaj che arjaꞌ npeꞌa chquij jleꞌ chic ajsmajmaꞌ che nqueruban cwent y nuyaꞌ queway tak ncꞌatzina chca. 43Jaraꞌ ajsmajmaꞌ ajniꞌla quicotemal tzra tak ntajina nuban cumplir rsamaj tak xterkaja rpatrón ruqꞌuin. 44¿Nak nuban cꞌaraꞌ rpatrón? Jaraꞌ njelal rmibil jcꞌola ruqꞌuin nujach prukꞌaꞌ jawra ajsmajmaꞌ che arjaꞌ npeꞌa tzrij. 45Per je ajsmajmaꞌ wex cawra nbij kaja pranm: —Nak la kꞌij npeta npatrón, y wnumaj cchꞌayic jeꞌ ajsmajmaꞌ quexbil jeꞌ aj icꞌ, y xe w-im kas nuyaꞌ cas y numaj tjoj yaꞌ y nekꞌbara, 46y tak caraꞌ ntajina nuban nerlaꞌ na jun kꞌij tak cꞌnunaꞌ nerkaja rpatrón y nmajoꞌn rnaben. Jaraꞌ ajsmajmaꞌ ajniꞌla jun nimlaj lowloꞌ xtutaj prukꞌaꞌ rpatrón y ntaꞌk ela chpam lwar jabar ecꞌo waꞌ wnak jmajoꞌn ykul ta quecꞌuꞌx ruqꞌuin Dios. 47Je ajsmajmaꞌ wrutkin nak njoꞌxa tzra rmal rpatrón chnuban y nmajoꞌn nchumsaj ta riꞌ che rbanic rsamaj y nmajoꞌn nuban ta je nyarij ranm rpatrón jaraꞌ congan jun nimlaj lowloꞌ nutaj. 48Je ajsmajmaꞌ jmajoꞌn rutkin ta nak njoꞌxa tzra rmal rpatrón chnuban y wnuban jeꞌ achnak je xcꞌola castigo recꞌmon ta jaraꞌ majoꞌn kas ta nim rpoknal nutaj. Tak qꞌuiy nsipasa chawa rmal Dios jaraꞌ qꞌuiy ncꞌutuj chawa chkaꞌ chnaban. Tak qꞌuiy njaꞌcha pnakꞌaꞌ jaraꞌ más chna qꞌuiy ncꞌutuxa chawa.
• • • • •
49Anen cꞌola ajniꞌ jun kꞌakꞌ necꞌmon ta waweꞌ chwech ruchꞌlew, xenpeta che ryaꞌic jaraꞌ kꞌakꞌ y quenwajoꞌ remjon xta cꞌatem camic ra. 50Per nabey mul nbaꞌna chwa quenbaꞌna bautizar chpam jun nimlaj lowloꞌ, y kas quenyarij anen kꞌaxnak xta chwij jawra bautismo. 51¿Le xruyon quiꞌil nquixecꞌjeꞌa jnecꞌmon ta waweꞌ chwech ruchꞌlew nechꞌob ixix? Mcaraꞌ ta. Anen quenbij chewa che ecꞌola wnak xe nquechꞌor quiꞌ nmal anen. 52Caraꞌ quenbij chewa com camic nmal anen nmajtaja división. We j-oꞌ wnak ecꞌola chpam jun jay xdivisión xtqueban nmal anen, e oxiꞌ chca xtqueyictaja chquij e c-eꞌ chic, y j-eꞌ e c-eꞌ nqueyictaja chquij e oxiꞌ. 53Ttixel nyictaja tzrij rlecꞌwal y jaꞌ alcꞌwalxel nyictaja tzrij redtaꞌ. Teꞌej nyictaja tzrij ral y jaꞌ xten nyictaja tzrij ruteꞌ. Jaꞌ ixak nyictaja tzrij rliꞌ y jaꞌ elbetz nyictaja tzrij rliteꞌ. Caraꞌ xbij Jesús chca rdiscípulo.
• • • • •
54Chkaꞌ cawra xbij chca wnak: —Tak cꞌola sutzꞌ netzꞌet je nwankera abar nkaj waꞌ kꞌij nebij chcꞌola jab nkaja, y ne ktzij waꞌ nkaja jab. 55Jun chic, tak nkaj ta xecmel nebij chcꞌola jun cꞌten nucꞌom ta, y ne ktzij waꞌ npeta cꞌten. 56Cacaꞌ eplaj, ixix bien nchꞌobtaja ewmal nak recꞌmon ta jnetzꞌet chcaj y jnetzꞌet chwech ruchꞌlew per ¿nak tzer cꞌa mesquier nchꞌobtaja ewmal nak recꞌmon ta je ntajina nuban Dios chewech chpam jawra tiemp jokcꞌo waꞌ?
• • • • •
57¿Nak tzra tak mtechꞌob kaja ixix eyon che rconxic je rbeyal? 58Quenbij caraꞌ chewa com más na utz nquixela ruqꞌuin je nyowa part chewij nechumij ewiꞌ ruqꞌuin pbey que chwech nquixba pkꞌatbaltzij. We mcaraꞌ ta neban, je nyowa part chewij arjaꞌ nquixrujach prukꞌaꞌ juez, y jaꞌ juez nquixrujach pquekꞌaꞌ policía y nquixquecsaj pcars. 59Anen quenbij chewa, nmajoꞌn nquixel ta pcars wmajoꞌn etjon ta ecꞌas, per next jun centavo mquita xtetoj cana. Caraꞌ xbij Jesús chca wnak.
• • • • •
13
1Ecꞌol cꞌa jleꞌ wnak tzraꞌ arj-eꞌ xquemaj rcholic chwech Jesús je xqueban jleꞌ ach-iꞌ aj Galilea je xecamsasa rmal gobernador Pilato. Jquecqꞌuiel jaraꞌ ach-iꞌ xerejyuꞌ riꞌ ruqꞌuin quecqꞌuiel jleꞌ chcop je rxin sacrificio je nquetajina nquetzujuxa chwech Dios cmal ach-iꞌ. 2Jaꞌ Jesús tak xcꞌaxaj jawra tzij cawra xbij chca ra: —Je aj Galilea jxecomsasa ¿le e más na aj-il ajmac chquewech jleꞌ chic aj Galilea nechꞌob ixix tak xbaꞌna caraꞌ chca? 3Mcaraꞌ ta. Tetzꞌtaꞌ mpaꞌ ecꞌaslemal ixix, we mteqꞌuex enaꞌoj, we mteyaꞌ cana rtzilal jaraꞌ cmic nesiqꞌuij chewij chkaꞌ. 4Jun chic, terkaja pnewáꞌ e dieciocho wnak je xtzaka torre rxin Siloé chquij y xercamsaj. ¿Le más na aj-il ajmac chquewech jleꞌ chic wnak jecꞌola tzraꞌ pJerusalén nechꞌob ixix? 5Mcaraꞌ ta. Tetzꞌtaꞌ mpaꞌ ecꞌaslemal ixix chkaꞌ, we mteqꞌuex enaꞌoj, we mteyaꞌ cana rtzilal jaraꞌ cmic nesiqꞌuij chewij chkaꞌ, caraꞌ xbij Jesús chca.
• • • • •
6Cꞌola jun cꞌambal tzij xbij chkaꞌ cawrara: —Cꞌola jun acha cꞌola jun mcaj higo retcon pe rchinoj. Jaꞌ acha xba ruqꞌuin higo chneretzꞌtaꞌ wcꞌola rwech y majoꞌn rwech xuwil. 7Cꞌola jun ajsmajmaꞌ je nchajina rxin chnoj cawra xbij tzra: —Jawra jun mcaj higo ra junaꞌ junaꞌ quentzꞌet wcꞌola rwech nuyaꞌ. Oxiꞌ junaꞌ nebnon cawrara per nmajoꞌn rwech netzꞌton. Mejor techyoꞌ, chek caraꞌ nuqꞌuis kaja rchukꞌaꞌ ulew, caraꞌ xbij tzra ajsmajmaꞌ. 8—Tey-aꞌ tzraꞌ, tecꞌjeꞌ chna jun junaꞌ. Anen quenchumsaj na y quenyaꞌ abono chuxeꞌ chkaꞌ. 9Mal-il xtwachina, per we nmajoꞌn, cꞌjaraꞌ cꞌa xtachoy, caraꞌ xbixa tzra rajaw chnoj. Caraꞌ jcꞌambal tzij xbij Jesús chca.
• • • • •
10Chpam jun xlanbal kꞌij jaꞌ Jesús remjon ctojxic wnak chpam jun jay rxin molbal riꞌil. 11Cꞌol cꞌa tzraꞌ jun ixak yawaꞌ, xuban dieciocho junaꞌ cꞌola chpam yubil rmal jun itzel espíritu. Rmal cꞌaraꞌ luclic chic rij jaꞌ ixak, mesquier necwina jic npeꞌa per nexte jtzꞌit. 12Jaꞌ Jesús tak xutzꞌet ixak xsiqꞌuij pona. Tak xerkaja ruqꞌuin cawra xbij tzra: —Camic ixak, at majoꞌn chic prukꞌaꞌ yubil, caraꞌ xbij tzra. 13Cꞌjaraꞌ xuyaꞌ rukꞌaꞌ pe rwáꞌ y njaraꞌ hor xchumtaja, njic xecꞌjeꞌa rij y congan xumaj ryaꞌic rukꞌij Dios rmal. 14Per xpeta jefe rxin jay je rxin molbal riꞌil, arjaꞌ congan penak ryiwal com Jesús chpam jun xlanbal kꞌij xchumsaj waꞌ ixak y cawra xbij chca wnak ra: —Chpam jun sman wajkiꞌ kꞌij yatanak chka che nokosmaja. Chpam jawra wajkiꞌ kꞌij utz nquixpeta che nquixchumsasa per me tquixpeta ptak xlanbal kꞌij, caraꞌ xbij jaꞌ jefe chca. 15Jaꞌ Kajaw Jesús tak xcꞌaxaj je xbij jefe cawra xbij ra: —C-eꞌ aplaj. Ixix ptak xlanbal kꞌij ¿lmajoꞌn cꞌa jun chewa mquita nuquir rwajcax o wruquiej, nucꞌom ela y nerey-aꞌ ruyaꞌ? 16Jawra ixak ra arjaꞌ riy rumam Abraham. Y camic xuban dieciocho junaꞌ ximtala chpam yubil rmal Satanás. ¿Le myatanak tcꞌa tzra che nela libre prukꞌaꞌ yubil camic mesque xlanbal kꞌij nachꞌob atet? caraꞌ xbij tzra jefe. 17Jeꞌ wnak jxetzelana rxin, tak xeccꞌaxaj tzij xquenaꞌ kaja queqꞌuix. Jleꞌ chic wnak arj-eꞌ xequicota rmal je nmak tak samaj rxin Dios jrebnon.
• • • • •
18Cꞌjaraꞌ xumaj chic jmul tzij Jesús, cawra xbij chic ra: —¿Nak rbanic rgobierno Dios, abar cꞌa waꞌ quenjumsaj waꞌ? 19Je rgobierno Dios caraꞌ rbanic ajniꞌ jun chꞌit rkꞌarwech mostaza, necꞌmar ela rmal jun acha y xutic pe rchinoj. Xumaj cꞌyinem mostaza, xoca ajniꞌ jun mcaj cheꞌ. Xepeta chꞌtak tzꞌquin, xecrebnaꞌ quesoc ptak rukꞌaꞌ. Caraꞌ xbij jaꞌ Jesús. 20Cawra xbij chic jmul Jesús: —¿Abar quenjumsaj waꞌ rgobierno Dios? 21Caraꞌ rbanic ajniꞌ nuban jleꞌ levadura jnespoja xquelway rmal, cꞌola jun ixak xucꞌom levadura, xuyaꞌ chpam jleꞌ kꞌor, oxiꞌ pajbal harina ocnak. Tak xqꞌuisbena, jlevadura ne xba chpam njelal kꞌor, congan xesmaja, caraꞌ xbij jaꞌ Jesús.
• • • • •
22Cꞌjaraꞌ xumaj el chic rubey nba pJerusalén. Tak remjon binem y tak nkꞌaxa chpam jun tnamet owe chpam jun aldea numaj ctojxic wnak jecꞌola chpam. 23Cꞌola jun chca wnak cawra xcꞌaxaj tzra Jesús: —Wajaw ¿xme qꞌuiy ta nquewlowa totanem rxin Dios? Jaꞌ Jesús xumaj tzij cuqꞌuin wnak y cawra xbij chca: 24—Cꞌola jun chijay congan coꞌl y xruyon tzraꞌ ncatecwina ncatoca chnawil totanem rxin Dios. Tetjaꞌ cꞌa ekꞌij ch-utz cꞌaraꞌ ne tzraꞌ nquixoc waꞌ ixix. Com e qꞌuiy wnak jwer neccanoj waꞌ che nqueꞌoca per mesquier nquecwina. 25Com rajaw jay nyictaja y ntzꞌapij ruchiꞌ chijay. Ixix wqꞌuemjana nquixoca tzraꞌ, cꞌjaraꞌ netarij oca chijay y cawra xtebij oca: —Kajaw, Kajaw, tejkaꞌ chijay chkawech, caraꞌ xtebij oca tzra. Jaꞌ rajaw jay cawra xtbij ta chewa: —Anen majoꞌn wutkin ta abar le tzraꞌ ixpenak waꞌ ixix, caraꞌ xtbij ta chewa. 26—Per ajoj okwanak wan awqꞌuin y xeꞌatijoj wan wnak ptak bey chpam ketnamet, caraꞌ xtebij oc chic tzra. 27—Anen quenbij chewa chmajoꞌn wutkin ta abar le tzraꞌ ixpenak waꞌ. Camic quixel ela chixconjelal chenwech jme ix bnoy ta rbeyal rxin Dios, caraꞌ xtbij pchic chewa. 28Tak xtetzꞌet Abraham che arjaꞌ cꞌola chpam rgobierno Dios e rexbil Isaac ruqꞌuin Jacob e rexbil chkaꞌ conjelal e ojer tak profeta rxin Dios, per chewa ixix majoꞌn nyataj ta che nquixoca chquecjol. Rmal cꞌaraꞌ tak xtemaj jun nimlaj bis ruqꞌuin okꞌej y xtecachꞌchꞌej rkan ewakꞌ rmal. 29Chkaꞌ ecꞌola wnak jme aj Israel ta arj-eꞌ nquepe na nat nkaj chwech ruchꞌlew, nqueꞌoc na chpam rgobierno Dios y nquetzꞌbeꞌ na tzrij mes. 30Per bien twutkij che ecꞌola wnak e cꞌmoy tak bey nabey xe nquecanaj cana pe rqꞌuisbal, y ecꞌola jecꞌola pe rqꞌuisbal arj-eꞌ nquecꞌmow chic bey. Caraꞌ xbij Jesús chca wnak.
• • • • •
31Jaraꞌ mism kꞌij ecꞌola jleꞌ fariseo xeꞌekaja ruqꞌuin y cawra xecbij tzra ra: —Jat catnanmaj ela com jgobernador Herodes arjaꞌ nrajoꞌ ncatercamsaj, caraꞌ xecbij tzra. 32Jaꞌ Jesús cawra xbij chca ra: —Jaꞌ Herodes xjun mañoslaj acha. Camic jax ruqꞌuin y cawra nebij tzra: —Jaꞌ Jesús nbij che ecꞌo na wnak nelsaj na itzel tak espíritu pcanm y qꞌuecꞌo na yuw-iꞌ nquerchumsaj chkaꞌ. Caraꞌ nuban camic, caraꞌ nuban chwak, y qꞌue prox kꞌij xtuqꞌuis waꞌ rsamaj, caraꞌ nebij tzra. 33Per camic npors quenmaj el chic jmul nubey. Quenbina camic, chwak ruqꞌuin cabij, pors quenba pJerusalén y tzraꞌ quencamsas waꞌ com jun profeta rxin Dios majoꞌn ra mquita pJerusalén xtcamsas waꞌ. 34Ixix jix tnamet Jerusalén, anen congan quenbisona ewmal. Jeꞌ profeta rxin Dios xe nqueꞌecamsaj. Jleꞌ chic ajsmajmaꞌ rxin Dios je nquetaꞌk ewqꞌuin xe nqueꞌeqꞌuiek tzan abaj. Anen qꞌuiylaj mul xenwajoꞌ ta xixnutoꞌ ajniꞌ nuban jun ecꞌ nermulej chꞌtak ral xeꞌ rpam per ixix majoꞌn xewajoꞌ ta. 35Camic bien tewcꞌaxaj je xtenbij chewa ra, je etnamet rexbil etemplo jcꞌola chpam jaraꞌ y-on cchic rmal Dios, lowloꞌ xtebaꞌn na tzra y netleꞌ cana. Caraꞌ quenbij cana chewa com camic majoꞌn chic nutzꞌet ta riꞌ kawech ewqꞌuin, cꞌjaraꞌ nutzꞌet chic jmul riꞌ kawech ewqꞌuin tak xterlaꞌ kꞌij tak cawra xtebij chwa: —Bendecido Cristo jpenak prubiꞌ Kajaw Dios. Caraꞌ xbij Jesús chca.
• • • • •

1Je pjun xlanbal kꞌij xba Jesús chruchoch jun fariseo nim rukꞌij chnewaꞌa ruqꞌuin. Tak xekaja nchꞌulchin cmal wnak jquemlon quiꞌ tzraꞌ ch-utz cꞌaraꞌ neccanoj jun ril. 2Cꞌol cꞌa jun acha chwech congan spojnak rmal yubil. 3Jaꞌ Jesús xumaj tzij cuqꞌuin maestro je nquetijona cxin wnak tzrij rley Dios e quexbil aj fariseo y cawra xbij: —Tbij chwa, nak nbij ley ¿lnuyaꞌ cꞌas chwa che quenchumsaj yuw-iꞌ ptak xlanbal kꞌij? 4Per arj-eꞌ nmajoꞌn achnak xecbij tzra. Cꞌjaraꞌ xuchap yawaꞌ y xchumsaj, y cawra xbij tzra: —Utz chic ncatba. Jaꞌ yawaꞌ xba. 5Jaꞌ Jesús xumaj chic jmul tzij cuqꞌuin maestro e quexbil aj fariseo y cawra xbij chic chca: —¿Lcꞌo tcꞌa jun chewa cꞌo ta jun ruquiej owe rwajcax ntzaꞌk ela chpam jun jul pjun xlanbal kꞌij le mtelsaj cꞌa alnak chpam jul? Caraꞌ xbij chca. 6Per j-eꞌ nmajoꞌn xecney ta cmal nak necbij tzra.
• • • • •
7Jaꞌ Jesús xerutzꞌet wnak jebnon invitar tzra w-im che arj-eꞌ ntajina necchꞌojquij quiꞌ tzrij tzꞌulbal nmak rukꞌij rmal cꞌaraꞌ tak cꞌola jun cꞌambal tzij xbij chca cawrara: 8—Tak ncatbaꞌna invitar tzra jun w-im rxin cꞌulbic mtacanoj ta jun tzꞌulbal jmás nim rukꞌij perc mal-il nerkaj chic jun wnak jsiqꞌuin tzra w-im más chna nim rukꞌij que chawech atet, 9y chek qꞌuenjlal tak xtebixa chawa rmal acha jsicꞌyona awxin tzra w-im cawrara: —Tey-aꞌ cana jawra tzꞌulbal, cꞌola jun acha nebnon invitar, jaꞌ netzꞌbeꞌa chwech, caraꞌ xtbij chawa. Wcaraꞌ xtbixa chawa jaraꞌ congan qꞌuixbal xtanaꞌ y npors ncatetzꞌbeꞌ na chwech jqꞌuisbal tzꞌulbal. 10Mejor jnaban, tak ncatbaꞌna invitar catetzꞌbeꞌa chwech qꞌuisbal tzꞌulbal. Acha jsicꞌyona awxin, tak xterkaja awqꞌuin cawra nbij chawa ra: —Joꞌ amigo, catetzꞌbeꞌa chwech jun tzꞌulbal jmás chna nim rukꞌij. Wcaraꞌ xtbixa chawa conjelal je esiqꞌuin tzra w-im jetzꞌbula awqꞌuin tzrij mes arj-eꞌ ncatquetzꞌet chnim akꞌij. 11Caraꞌ cꞌa rbanic com nak wnak xruyon kaja nuyaꞌ rukꞌij jaraꞌ xe nkasas na. Wnaban chꞌit noꞌy jaraꞌ nyaꞌ na akꞌij, caraꞌ xbij Jesús chca. 12Cawra xbij tzra acha chkaꞌ jsicꞌyona rxin: —Tak ecꞌola wnak nqueꞌaban invitar che necrebnaꞌ w-im awqꞌuin rxin ncꞌaj kꞌij owe rxin tkꞌakꞌij, per mtaban ta caraꞌ je xqueyon awamigo nqueꞌaban invitar, owe anmal, owe achakꞌ, owe jleꞌ chic awchꞌalal, owe abcin je byomaꞌ. Wxe j-eraꞌ nqueꞌaban invitar jaraꞌ xe ncatqueban chic invitar atet pjun chic w-im, xe nqueyaꞌ recꞌxel chawa. 13Per kas rbeyal naban, tak ecꞌola wnak nqueꞌaban invitar che necrebnaꞌ jun w-im awqꞌuin queꞌabnaꞌ invitar chꞌtak mibiꞌ, e quexbil jmajoꞌn tzꞌkat ta quekꞌaꞌ, e quexbil chkaꞌ jeꞌ e chꞌeꞌy nquebina, y jeꞌ chꞌtak moyaꞌ. 14Wcaraꞌ naban jaraꞌ cꞌola jun quicotemal rxin Dios nyataj na chawa com jeꞌ wnak je xennataj kaja arj-eꞌ mesquier nquecwina xtqueyaꞌ ta recꞌxel chawa. Ncatquicota com cꞌola jun rtojbalil nyataj na chawa, tzraꞌ nyataj waꞌ tak xtquecꞌastaja wnak je ccꞌan rbeyal rxin Dios.
• • • • •
15Cꞌol cꞌa jun tzꞌbula tzrij mes tak xcꞌaxaj je xbij Jesús cawra xbij tzra ra: —Ajniꞌla quicotemal chca wnak je xtewaꞌa chpam rgobierno Dios, caraꞌ xbij tzra. 16Jesús cꞌola jun cꞌambal tzij xbij tzra cawrara: —Cꞌola jun acha cꞌola jun nimlaj w-im rxin tkꞌakꞌij xuban y e qꞌuiy wnak xeruban invitar. 17Tak xerlaꞌ hor rxin w-im cꞌola jun rmos xutak ela che csicꞌsic jeꞌ invitado. Jaꞌ mos tak xeꞌekaja cuqꞌuin invitado cawra xbij chca ra: —Joꞌ chumtanak chic njelal w-im, caraꞌ xbij chca. 18Jeꞌ invitado arj-eꞌ xjunam xqueban, xquemaj rbixic tzra mos nak rmal tak mesquier nquecwina nqueba pe w-im. Jun nabey mul cawra xbij tzra: —Anen xcꞌola jun ulew xenlokꞌ y npors cnetzꞌtaꞌ na. Tecyuꞌ numac, mesquier quencwina quenba, caraꞌ tbij pona jlal tzra apatrón, caraꞌ xbij tzra mos. 19Cꞌo chic jun invitado cawra xbij tzra mos: —Anen xe ecꞌola e j-oꞌ cꞌlaj wajquex rxin cret xenulokꞌ. Camic quenucꞌom ela che quenebnaꞌ probar. Tecyuꞌ numac, mesquier quencwina quenba, caraꞌ tbij pona tzra apatrón, caraꞌ xbij rucab. 20Cꞌo chic jun cawra xbij tzra: —Anen cꞌjaꞌ xencꞌleꞌa rmal cꞌaraꞌ mesquier quencwina quenba pe w-im, caraꞌ xbij tzra mos. 21Jmos arjaꞌ xemloj ta. Tak xerkaja ruqꞌuin rpatrón xuchol njelal je xbix ta tzra. Jaꞌ rajaw jay xpeta ryiwal chquij invitado y cawra xbij chic tzra mos: —Catemloj chic jmul alnak, jat ptak bey rxin tnamet y ptak rumbal tak bey chkaꞌ, queꞌacanoj chꞌtak mibiꞌ e quexbil wnak jmajoꞌn tzꞌkat ta quekꞌaꞌ, jeꞌ wnak e chꞌeꞌy nquebina, jeꞌ chꞌtak moyaꞌ, y queꞌacꞌmaꞌ ta waweꞌ. 22Caraꞌ cꞌa xuban mos ajniꞌ xbix ela tzra. Tak xemloj ta cawra xbij chic tzra rpatrón: —Taꞌ, xnebnaꞌ ajniꞌ xabij chwa per jtzꞌulbal cꞌcꞌo na y majoꞌn rajaw, caraꞌ xbij tzra. 23Jaꞌ patrón cawra xbij chic tzra mos: —Catemloj chic jmul per camic ncatela chpam tnamet che cconxic wnak, nqueꞌacanoj ptak bey che nmak y cocoj tak bey, y nabij chca che npors nquepeta ch-utz cꞌaraꞌ nquenoja wnak pwuchoch, caraꞌ xbij. 24Camic quenbij chewa che jeꞌ wnak je xebaꞌna invitar nabey mul arj-eꞌ nmajoꞌn xtyataj ta chca che xtquetaj ta jawra w-im je xtenchumsaj. Caraꞌ xbij Jesús chca. 25Xumaj chic jmul rubey, e congan wnak etrena tzrij. Arjaꞌ xuyaꞌ volt y cawra xbij chca ra: 26—Nak jun cꞌola rgan noca ndiscípulo ncꞌatzina chquenrajoꞌ más anen que chquewech e redtaꞌ ruteꞌ, owe rexkayil, owe chquewech chꞌtak rlecꞌwal, owe renmal, owe ruchakꞌ, owe ranaꞌ. Ncꞌatzina chmás quenrajoꞌ anen que chwech ajniꞌ nrajoꞌ kaja riꞌ ruyon. Wmás nquerajoꞌ jleꞌ chic que chenwech anen jaraꞌ mesquier necwina noca ndiscípulo. 27Nak npoknaj riꞌ netreꞌ ta chwij y npoknaj riꞌ nutaj pen, caraꞌ pen ajniꞌ jun acha rtelen jun cruz, jaraꞌ mesquier necwina noca ndiscípulo chkaꞌ. 28Caraꞌ quebij chewa com ¿lcꞌo tcꞌa jun chewa xtuban ta jun nimlaj jay y mquita netzꞌbeꞌa nabey mul y numaj rchꞌobic pnejkal ajniꞌ pak nrajoꞌ ch-utz cꞌaraꞌ nrutkij wnecꞌchoja rmal chnuqꞌuis rbanic o wmajoꞌn? 29Wmajoꞌn nuchꞌob ta, mal-il majoꞌn necwin ta nuqꞌuis rbanic jay y xruyon rcimient necwina nuban. Jeꞌ wnak tak xtquetzꞌet conjelal nquemaj ryokꞌic 30y cawra necbij ra: —Jala acha xumaj rbanic jun jay per mesquier xecwin ta xuqꞌuis rbanic, caraꞌ xtecbij. 31Jun chic, jun rey ecꞌola e ljuj mil soldado ruqꞌuin y cꞌo chic jun rey nerebnaꞌ chꞌoj ruqꞌuin per e veinte mil rsoldado jawra rey. Jrey jxe ljuj mil rsoldado ecꞌola ruqꞌuin ¿lnuban tcꞌaraꞌ chꞌoj ruqꞌuin jaraꞌ jun chic rey we mquita netzꞌbeꞌa nabey mul y numaj rchꞌobic wnecwina tzrij? 32Wnuchꞌob che mtecwina tzrij cawrara nuban, tak qꞌue cꞌnat cꞌo waꞌ jun chic rey nerutak ela jleꞌ wnak ruqꞌuin che necchumij ruqꞌuin ch-utz cꞌaraꞌ me tqueban ta chꞌoj. 33Caraꞌ cꞌa rbanic, nak jun chewa npoknaj nuyaꞌ cana njelal jcꞌola ruqꞌuin jaraꞌ mesquier noca ndiscípulo. 34Jatzꞌam wen samaj nuban per we xyojtaja y majoꞌn chic retzyil ¿nak nchumbex chic rxin? 35We xcaraꞌ xuban jaraꞌ majoꞌn chic noc waꞌ, majoꞌn rsamaj xtayaꞌ ta penlew nexte xtayuj ta ruqꞌuin kꞌayis jabono, per jnaban tzra jaraꞌ xnachꞌakij ela. Achnak cꞌola rexquin tcꞌaxaj cꞌa jquenbij. Caraꞌ xbij Jesús chca wnak.
• • • • •

1Je e mloy tak impuesto e quexbil jleꞌ chic wnak je aj-il ajmac nbixa chca, xekiꞌl oca más ruqꞌuin Jesús ch-utz cꞌaraꞌ neccꞌaxaj nak remjon rcholic. 2Ecꞌol cꞌa jleꞌ fariseo e quexbil jeꞌ maestro je nquetijona cxin wnak tzrij rley Dios arj-eꞌ xquemaj rtzojxic Jesús: —Jala acha xe m-utz ta remjon rij, ntak nquerucꞌul aj-il ajmac y nwaꞌa tak wan cuqꞌuin chkaꞌ, caraꞌ xecbij. 3Jaꞌ Jesús xumaj rbixic jun cꞌambal tzij chca cawrara: 4—¿Lcꞌo tcꞌa jun chewa ecꞌo ta e jun cient chꞌtak rcarneꞌl y ntzak tcꞌa jun chca, le mtqueruyaꞌ ccꞌaraꞌ je e noventinueve ptak kꞌayis chnercanoj pors je xtzaka? 5Tak necneya rmal nchꞌelej ta y congan nquicota rmal. 6Tak nekaja chruchoch nutak csicꞌsic ramigo e rexbil rebcin y cawra nbij chca: —Camic quixquicota wqꞌuin com xecneya nmal chꞌit ncarneꞌl je xtzaka. Caraꞌ nbij chca. 7Caraꞌ quenbij chewa anen chkaꞌ, jun aj-il ajmac tak nuqꞌuex rnaꞌoj y nuyaꞌ cana rtzilal jaraꞌ más nquequicota jecꞌola chcaj que chwech je noventinueve jquebnon rbeyal rxin Dios jmajoꞌn ncꞌatzin ta chca nqueqꞌuex cnaꞌoj. 8Jun chic ¿lcꞌo tcꞌa jun ixak cꞌo ta ljuj rpak y ntzak tcꞌa jun tzra, le mquitcꞌaraꞌ nutzij jun candil y le mtuban cꞌaraꞌ mes che ncanoj? 9Y tak necneya rmal nutak csicꞌsic ramigo e rexbil rebcin y cawra nbij chca ra: —Camic quixquicota wqꞌuin com xecneya nmal je npak jnetzkon, caraꞌ xbij chca. 10Y caraꞌ quenbij chewa anen chkaꞌ, jun aj-il ajmac tak nuqꞌuex rnaꞌoj y nuyaꞌ cana rtzilal jaraꞌ congan nquequicota jeꞌ ángel rxin Dios. Caraꞌ xbij jaꞌ Jesús chca. 11Cꞌjaraꞌ cꞌo chic jun cꞌambal tzij xbij chca cawrara: —Cꞌola jun acha ecꞌola e c-eꞌ rlecꞌwal. 12Xpeta rcabal, cawra xbij tzra redtaꞌ: —Nedtaꞌ, camic tejchaꞌ wherencia, tey-aꞌ chwa je wxin anen, caraꞌ xbij tzra. Y caraꞌ xuban ttixel, xujach herencia chquewech che c-eꞌ. 13Tak xuban c-eꞌ oxiꞌ kꞌij xchumsaj riꞌ rcabal, xumol ruchiꞌ njelal je jchon tzra. Tak xmoltaja rmal cꞌjaraꞌ xumaj ela rubey xba pjun cꞌnat tnamet. Tak xekaja chpam tnamet xumaj rsachic rpak, xuban tzra achnak cꞌola rgan chnuban, nchek jic xsachlaꞌ rpak. 14Tak xsachtaja njelal rpak rmal xpet cꞌa jun nimlaj wyejal abar cꞌo waꞌ y rmal cꞌaraꞌ xmajtaja rmal wyejal. 15Cꞌjaraꞌ xba xercanoj rsamaj ruqꞌuin jun acha jcꞌola tzraꞌ chpam tnamet. Acha jcꞌola jun rulew ptayuꞌ abar erey-on waꞌ jleꞌ aꞌk, tzraꞌ xutak el waꞌ alaꞌ che nqueryukꞌuj aꞌk. 16Jaꞌ alaꞌ congan majtanak rmal wyejal, congan nyarij nutaj queway aꞌk. Nmajoꞌn wnak nyowa rway. 17Tak xchꞌobtaja rmal jremjon rij cawra xbij kaja pranm: —Jeꞌ mos je nquesmaja ruqꞌuin nedtaꞌ ne ajruꞌla nqꞌuiy queway rebnon sobr, per kas cꞌa anen congan enmajtanak rmal wyejal. 18Camic quenmloja ruqꞌuin nedtaꞌ y cawra cnebij tzra: —Nedtaꞌ, jxenban xenmajcuna chwech Dios y xenmajcuna chawech chkaꞌ. 19Camic majoꞌn chic yatanak xta chwij che nbixa chwa che en awlecꞌwal, tebnaꞌ chwa com en ajniꞌ jun amos, caraꞌ cnebij tzra, caraꞌ nbij kaja jaꞌ alaꞌ. 20Cꞌjaraꞌ xumaj ta binem, xemloj ta ruqꞌuin redtaꞌ. Jaꞌ ttixel xutzꞌet pona rlecꞌwal penak per qꞌue cꞌnat cꞌo pon waꞌ. Congan xpoknaj rwech, xba alnak y xerecꞌluꞌ, xkꞌetej y xtzꞌubaj ruchiꞌ. 21Jaꞌ alaꞌ cawra xbij tzra redtaꞌ: —Nedtaꞌ, jxenban xenmajcuna chwech Dios y xenmajcuna chawech chkaꞌ. Camic myatanak xta chwij che nbixa chwa che en awlecꞌwal, caraꞌ xbij tzra.[image: 26.TIF] Nedta, jxenban xenmajcuna chwech Dios y xenmajcuna chawech atet chka, cara xbij ala tzra redta.(Lc 15.21)

22Per ttixel xersiqꞌuij rmos y cawra xbij chca ra: —Tewsaj tziak kꞌaxnak wen, jaraꞌ newekbej wlecꞌwal. Jun chic, tecsaj jun pkꞌaꞌ chukꞌaꞌ y tey-aꞌ rexjab chkaꞌ. 23Jun chic, tecꞌmaꞌ ta wajquex jmás chakꞌ chic y tepchꞌoꞌ. Kabnaꞌ jun w-im, kabnaꞌ jun nimkꞌij. 24Caraꞌ cꞌa kabnaꞌ com camic xemloj ta wlecꞌwal ojer ttzaka. Xenchꞌob anen camnak chic per cꞌcꞌas noka, caraꞌ xbij jaꞌ ttixel. Cꞌjaraꞌ xquemaj rbanic nimkꞌij. 25Jnabey-al arjaꞌ bnak psamaj. Tak xemloj ta y xyamer nerkaja chruchoch xcꞌaxaj pona chcꞌola jun nimlaj nimkꞌij majtanak rij. 26Xsiqꞌuij pona jun mos: —¿Nak rbanic cꞌalaꞌ jmajtanak rij? caraꞌ xcꞌaxaj. 27—Camic xemloj ta achakꞌ. Jaꞌ adtaꞌ xutak rpochꞌic wajquex jmás chakꞌ chic. Caraꞌ xuban com cꞌcꞌas na achakꞌ, utz rwech xerkaja, caraꞌ xbixa tzra rmal mos. 28Tak xcꞌaxaj tzij congan xpeta ryiwal rmal y nmajoꞌn chic rgan noca pjay. Rmal cꞌaraꞌ xel tna redtaꞌ y xumaj rbuchxic ch-utz cꞌaraꞌ che noca pjay. 29Per cawra xbij tzra redtaꞌ: —Bien terkaja pnawáꞌ che anen qꞌuiylaj junaꞌ ensmajnak awqꞌuin, chkaꞌ ne nniman jnabij chwa chquenban. Per atet nmajoꞌn achnak ay-on chwa xquenbanbej jun nimkꞌij cuqꞌuin wamigo per next jun cabra ay-on chwa. 30Per jala awlecꞌwal tak xerkaja waweꞌ nxataklaꞌ rpochꞌic wajquex jmás chakꞌ chic per xerecꞌsaꞌ cnaraꞌ amibil cuqꞌuin itzel tak ixkiꞌ. Caraꞌ xbij jaꞌ nabey-al tzra redtaꞌ. 31Jaꞌ ttixel cawra xbij chic tzra: —Wlecꞌwal, atet natcꞌo waꞌ wqꞌuin, awxin atet njelal achnak jcꞌola wqꞌuin. 32Per camic m-utz tcꞌaraꞌ mquita nkaban jun nimkꞌij, m-utz tcꞌaraꞌ mquita nokquicota, com camic xerkaja achakꞌ je ojer ttzaka. Jxenchꞌob anen camnak chic per cꞌcꞌas noka, caraꞌ xbij jaꞌ ttixel tzra nabey-al. Caraꞌ cꞌambal tzij xbij Jesús chca aj fariseo e quexbil jeꞌ maestro.

• • • • •

1Cꞌjaraꞌ cꞌola jun cꞌambal tzij xbij chca rdiscípulo cawrara: —Cꞌola jun acha byom cꞌola jun ajsmajmaꞌ ruqꞌuin je nechjalbena rxin rmibil. Xebixa tzra byom che ajsmajmaꞌ xe ntajina nuqꞌuis rmibil y chka bechnak nuban tzra. 2Jaꞌ byom xutak rsicꞌsic ajsmajmaꞌ y tak xekaja cawra xbij tzra: —Anen xerkaja rbixic wqꞌuin xamjon rqꞌuisic nmibil. ¿Nak tzra tak xaban caraꞌ? Camic tejchaꞌ cwent nak abnon tzra nmibil com anen majoꞌn chic quenwajoꞌ ta ncatesmaja wqꞌuin. 3Jaꞌ ajsmajmaꞌ cawra xbij kaja pranm: —¿Nak quenban cꞌa waꞌ camic com npatrón nelsaj nsamaj? Com anen congan pen chic chwa xtenban ta samaj je nrajoꞌ chukꞌaꞌ y xqꞌuixbal quennaꞌ xtenmaj ta rcꞌutxic limosna. 4Camic xchꞌobtaja nmal nak quenban ch-utz cꞌaraꞌ ecꞌola nquecꞌluwa wxin ptak cuchoch tak jmajoꞌn chic nsamaj, caraꞌ xuchꞌob kaja. 5Cꞌjaraꞌ xutak csicꞌsic wnak chejujnel jcꞌola quecꞌas ruqꞌuin patrón. Tak xeꞌekaja cawra xbij tzra jun ra: —¿Ajruꞌ acꞌas ruqꞌuin npatrón? caraꞌ xcꞌaxaj tzra. 6—Anen jun cient tonel aceite nucꞌas, caraꞌ xbixa tzra rmal ajcꞌas. Jaꞌ ajsmajmaꞌ cawra xbij tzra: —Je rwujal acꞌas, tecꞌmaꞌ ela. Camic catetzꞌbeꞌa y tbanlaꞌ chic jun awuj alnak per xcincuenta tonel aceite acꞌas natzꞌibaj chpam, caraꞌ xbixa tzra. 7Cꞌjaraꞌ cawra xbij chic tzra jun ajcꞌas: —¿Ajruꞌ acꞌas atet? caraꞌ xcꞌaxaj tzra. —Anen jun cient quintal trigo nucꞌas, caraꞌ xbij. Cawra xbij chic tzra: —Tecꞌmaꞌ ela rwujal acꞌas. Tebnaꞌ chic jun per xe ochenta quintal natzꞌibaj chpam, caraꞌ xbij jaꞌ ajsmajmaꞌ tzra. 8Jaꞌ patrón tak xuyaꞌ cwent tzrij ajsmajmaꞌ jmajoꞌn xuban ta rbeyal cawra xbij ra: —Jaꞌ ajsmajmaꞌ congan list y congan rnaꞌoj. Caraꞌ xbij patrón y ne ktzij waꞌ xbij com jeꞌ wnak xruqꞌuin jawra tiemp rxin rwech ruchꞌlew ykul waꞌ quecꞌuꞌx arj-eꞌ congan e list tzrij negocio cuqꞌuin e bnoy negocio. Más chna e list que chquewech e rlecꞌwal Dios jsakersan chic quebey. 9Jmibil rxin rwech ruchꞌlew congan lowloꞌ nqueban wnak rmal. Per camic quenbij chewa, quixoca list ixix chkaꞌ, tecsaj jeꞌ mibil rxin rwech ruchꞌlew per jneban ixix, tzraꞌ necsaj waꞌ jcꞌola cnecesidad. Caraꞌ ta neban ch-utz cꞌaraꞌ tak nqꞌuisa mibil rxin rwech ruchꞌlew cꞌjaraꞌ jeꞌ ewamigo jxeꞌetoꞌ arj-eꞌ nquecꞌluwa ewxin chcaj ptak cuchoch je rxin junlic. 10We rbeyal naban che rcusic jtzꞌit rmibil apatron, tzraꞌ ntzꞌeꞌt waꞌ che rbeyal naban chkaꞌ che rcusic qꞌuiy rmibil tak nujach pnakꞌaꞌ. Per wme rbeyal ta naban tzra jtzꞌit rmibil, tzraꞌ ntzꞌeꞌt waꞌ che me rbeyal ta naban tzra tak nuyaꞌ qꞌuiy chawa. 11Rmal cꞌaraꞌ tak quenbij chewa, wxe m-utz ta ecsan waꞌ mibil rxin rwech ruchꞌlew jaraꞌ nmajoꞌn jun ykul ta rucꞌuꞌx ewqꞌuin xtujach ta pnekꞌaꞌ rmibil Dios. 12Jun chic, wcꞌola mibil rxin jun chic wnak jchon pnekꞌaꞌ che nechjalbej per wxe m-utz ta rcusic neban, jaraꞌ nmajoꞌn xtyowa chewa ja herencia rxin Dios jne ktzij waꞌ che ewxin ixix. 13Jun wnak chka bechnak wnak opech mesquier necwina necꞌjeꞌa pquekꞌaꞌ e c-eꞌ rajaw che nesmaja cuqꞌuin, jaraꞌ jun wen nutzuꞌ y jun xitzel nutzꞌet, o wjun nnimaj y majoꞌn nnimaj xta jun. Caraꞌ cꞌa chkaꞌ, mesquier ncatecwina naban rsamaj Dios y xteykeꞌ ta acꞌuꞌx ruqꞌuin mibil rxin rwech ruchꞌlew. Caraꞌ xbij Jesús chca rdiscípulo. 14J-eꞌ aj fariseo xeccꞌaxaj njelal je xbij Jesús tzrij mibil. Rmal cꞌaraꞌ xquemaj ryokꞌic com arj-eꞌ bnak quecꞌuꞌx tzrij mibil rxin rwech ruchꞌlew. 15Jaꞌ Jesús cawra xbij chca: —Ixix cawra ebanic ra, nekꞌalsaj ewiꞌ chquewech wnak che ebnon rbeyal per Dios bien rutkin nak cꞌola ptak ewanm. Ecꞌola wnak itzel nquetzꞌeꞌta rmal Dios mesque ncongan wen nquetzꞌeꞌta cmal wnak.
• • • • •
16Je rley Dios rexbil jtzꞌibtanak cana cmal e ojer tak profeta rxin Dios jaraꞌ y-on rbixic chpam jaraꞌ tiemp tak qꞌuemjana tumaj rsamaj Juan Bautista. Per tak xerlaꞌ retiemp Juan Bautista, tzraꞌ xumaj twaꞌ rbixic rgobierno Dios y conjelal wnak nquetajina nquetaj cchukꞌaꞌ ch-utz cꞌaraꞌ nqueꞌoca chpam jaraꞌ gobierno. 17Per npors nbantaj na cumplir njelal rley Dios. Nmajoꞌn pen ta nqꞌuis waꞌ rwech caj ruqꞌuin rwech ruchꞌlew que chwech mquita xtbantaja cumplir jun chꞌit punto rxin ley. 18Jun acha chka bechnak acha opech nujach cana junlic rexkayil y wnucꞌom chic jun ixak jaraꞌ adulterio nuban. Y wcꞌola jun acha nucꞌom chic jun ixak jchon cana rmal rechjil jaraꞌ adulterio nuban, caraꞌ xbij Jesús chca.
• • • • •
19Cꞌjaraꞌ cawra xbij chic chca: —Cꞌola jun acha byom, congan wen tak tziak nucsaj je nmak rjel. Kꞌij kꞌij ncꞌola nmak tak w-im nuban. 20Cꞌola jun mibaꞌ cꞌtuy limosna, Lázaro rubiꞌ. Jaꞌ Lázaro xeyaꞌ cana chuchiꞌ ruchoch byom. Jrecuerpo nojnak pchꞌac njelal. 21Kas nyarij nutaj rucꞌaj tak way je ntzak ela xuxeꞌ tak mes ruqꞌuin byom. Per nquepeta jeꞌ tzꞌeꞌ tzrij y nquerakꞌ chꞌaꞌc jcꞌola tzrij. 22Tak xqꞌuisbena xcoma mibaꞌ jcꞌutuy limosna y ruqꞌuin Abraham xecꞌmar el waꞌ cmal ángel jabar ecꞌo waꞌ cnomkiꞌ jecꞌola chpam quicotemal. Xcoma byom chkaꞌ y xemuꞌk cana. 23Tak xunaꞌ riꞌ congan majtanak rmal lowloꞌ chpam lwar abar ecꞌol waꞌ cnomkiꞌ jquemjon rij bis okꞌej. Tak xcaꞌya chcaj xutzꞌet pona Abraham per qꞌue cꞌnat cꞌo waꞌ y prupox cꞌo waꞌ Lázaro. 24Cꞌjaraꞌ xumaj rakic ruchiꞌ: —Tpoknaj nwech nedtaꞌ Abraham. Tetkaꞌ pa Lázaro wqꞌuin, tem-uꞌ ta jun rwáꞌ rukꞌaꞌ pyaꞌ che nxucꞌursaj rkan wakꞌ, com anen chpam jun kꞌakꞌ encꞌol waꞌ y congan nemjon rtijic lowloꞌ chpam, caraꞌ xbij tzra Abraham. 25Jaꞌ Abraham cawra xbij tzra: —Wlecꞌwal, terkaja pnawáꞌ, tak xatecꞌjeꞌa chwech ruchꞌlew, ayon xataj kaja njelal amibil per jLázaro arjaꞌ xpoknal xutaj. Per camic congan chic quiꞌ rucꞌuꞌx Lázaro waweꞌ per atet amjon rtijic lowloꞌ. 26Chkaꞌ cꞌola jun nimlaj siwan y-on chkacjol ch-utz cꞌaraꞌ wcꞌola jun waweꞌ nrajoꞌ nkꞌaxa ewqꞌuin jaraꞌ mesquier necwina nkꞌaxa, o wcꞌola jun chewa ixix nrajoꞌ nkꞌax ta kuqꞌuin jaraꞌ mesquier necwina chkaꞌ, caraꞌ xbixa tzra rmal Abraham. 27Jaꞌ acha cawra xbij chic tzra: —Wcaraꞌ rbanic nedtaꞌ tebnaꞌ cꞌa jun utzil, tetkaꞌ el pka Lázaro cuqꞌuin wchꞌalal jecꞌola pruchoch nedtaꞌ. 28Com ecꞌola e j-oꞌ wchꞌalal tzraꞌ y quenwajoꞌ nba Lázaro cuqꞌuin chnerechꞌboꞌ chquewech nak rbanic waweꞌ ch-utz cꞌaraꞌ majoꞌn nquepeta j-eꞌ waweꞌ ra chkaꞌ chpam jawra lwar rxin tjoj rpoknal, caraꞌ xbij tzra Abraham. 29Cawra xbixa tzra rmal Abraham: —Per cꞌol wan cuqꞌuin rtzojbal Dios jtzꞌibtanak cana rmal Moisés y cmal jleꞌ chic profeta, quey-aꞌ cꞌa quexquin tzrij je ctzꞌiban cana arj-eꞌ, caraꞌ xbixa tzra. 30—Mcaraꞌ ta nedtaꞌ Abraham, per wcꞌola jun comnak nel ela chquecjol cnomkiꞌ y nekaja cuqꞌuin jaraꞌ nqueqꞌuex cnaꞌoj, caraꞌ xbij chic tzra. 31Jaꞌ Abraham cawra xbij chic tzra: —Wmajoꞌn nqueyaꞌ ta quexquin tzrij rtzojbal Dios jtzꞌibtanak cana rmal Moisés y cmal jleꞌ chic profeta jaraꞌ nmajoꞌn waꞌ raꞌ necnimaj ta mesque ncꞌola jun comnak ncꞌastaj ela chquecjol cnomkiꞌ, caraꞌ xbij tzra. Caraꞌ xbij Jesús chca.
• • • • •
17
1Cꞌjaraꞌ xumaj tzij cuqꞌuin rdiscípulo y cawra xbij chca: —Jeꞌ wnak npors nquebaꞌna tentar che rbanic il mac per congan lowloꞌ nutaj na jnebnowa tentar cxin. 2Más na utz nxiꞌma jun caꞌ chukul y nqꞌuieꞌk ela pyaꞌ che nqꞌuis kaja rexlaꞌ que chwech nuban tentar jun chca je ykula rucꞌuꞌx wqꞌuin. 3Per ixix tebnaꞌ cwent. Wcꞌola jun ewchꞌalal xuban jun lowloꞌ chewa, jneban tbij tzra jxuban chewa y we xcꞌutuj sachbal rumac chewa tecyuꞌ. 4Mesque wkuꞌ mul nuban lowloꞌ chewa pjun kꞌij per wkuꞌ mul ncꞌutuj sachbal rumac chewa jaraꞌ necuy waꞌ. 5J-eꞌ apóstol tak xeccꞌaxaj je xbixa chca cawra xecbij tzra Kajaw Jesús: —Camic tey-aꞌ cꞌa más yukbal kacꞌuꞌx awqꞌuin, caraꞌ xecbij. 6Jaꞌ Kajaw Jesús cawra xbij chca: —Wcꞌola yukbal ecꞌuꞌx wqꞌuin, wnesmaja yukbal ecꞌuꞌx ajniꞌ nuban jun chꞌit rkꞌarwech mostaza nquixecwin cꞌaraꞌ neban jun nimlaj samaj. Ajniꞌ tzra jun cheꞌ jawrara, nquixecwina nebij tzra che nboktaj ela rexbil rcꞌamal ruxeꞌ y neretcaꞌ riꞌ pmar, y nquixernimaj.
• • • • •
7Wcꞌola jun emos cꞌjaꞌ xemloj ta psamaj, o pe ykꞌun tak carneꞌl ¿lcawra nebij tzra: —Ctoc ta, catetzꞌbeꞌa tzrij mes y catwaꞌa, lcaraꞌ nebij tzra? 8Mcaraꞌ ta nebij tzra. Jnebij jaraꞌ cawrara: —Tchumsaj je ntiꞌja camic ra, tecsaj atziak rxin ilinem y cnawilij. Tak xtecꞌchoja w-im nmal anen cꞌjaraꞌ xtcatwaꞌa atet, caraꞌ nebij tzra. 9Jaꞌ ilinel wxuban cumplir njelal jxebij tzra chnuban ¿lnemeltioxij tzra? Jquenchꞌob anen majoꞌn nemeltioxij ta tzra. 10Ajniꞌ rbanic ilinel caraꞌ ebanic ixix chkaꞌ. Tak xtbantaja cumplir njelal ewmal je nbij Dios chewa chneban cawra tbij ra: —Ajoj ok mos. Jsamaj kabnon jaraꞌ mjun ta favor nkaban tzra Dios, ne chkakul waꞌ cꞌo waꞌ che nkaban, majoꞌn kakꞌaꞌ tzra che nmeltioxixa chka, caraꞌ tbij, caraꞌ xbij Jesús chca rdiscípulo.
• • • • •
11Cꞌjaraꞌ xumaj chic rubey je nba pJerusalén. Jbey xucꞌom ela jaraꞌ je nkꞌaxa pe rmonjon rxin c-eꞌ departamento Samaria ruqꞌuin Galilea. 12Tak xoca chpam jun tnamet ecꞌola e ljuj ach-iꞌ xquecꞌul quiꞌ ruqꞌuin. J-eꞌ ach-iꞌ lepra cyubil rmal cꞌaraꞌ qꞌue cꞌnat xeꞌepeꞌ twaꞌ chwech Jesús. 13Xquemaj rakic quechiꞌ tzrij: —Jesús, Maestro, tpoknaj kawech, caraꞌ xecbij tzra. 14Jaꞌ Jesús tak xerutzꞌet cawra xbij chca ra: —Jix ecꞌtuꞌ ewiꞌ chquewech sacerdote, caraꞌ xbij chca. Xeba, kas quemjon binem tak xecꞌchoja, xela lepra chquij. 15Cꞌol jun chca tak xutzꞌet che xecꞌchoja xemloj ta y congan xumaj rakic ruchiꞌ che ryaꞌic rukꞌij Dios. 16Tak xekaja ruqꞌuin Jesús xexqueꞌa chwech, xtcomyij ruplaj y congan nmeltioxij tzra. Aj Samaria jaꞌ acha. 17Jaꞌ Jesús cawra xbij: —¿Lme e ljuj tcꞌa xecꞌchoja? ¿Abar cꞌa ecꞌol waꞌ je beljeꞌ chic? 18¿Le xruyon jawra acha xemloj ta che nerey-aꞌ rukꞌij Dios? Utz tcꞌaraꞌ che aj Israel ta. 19Cꞌjaraꞌ cawra xbij tzra acha: —Camic catyictaja, utz chic ncatba. Jyukbal acꞌuꞌx wqꞌuin jaraꞌ xchumsana awxin, caraꞌ xbij.
• • • • •
20J-eꞌ aj fariseo cawra xeccꞌaxaj tzra: —¿Nak kꞌij xtoca rgobierno Dios? Jaꞌ Jesús cawra xbij chca ra: —Je rgobierno Dios jaraꞌ mtetzꞌet ruqꞌuin ekꞌawech. 21Jeꞌ wnak majoꞌn xtecbij ta: —Tetzꞌtaꞌ mpaꞌ, waweꞌ cꞌo waꞌ rgobierno Dios, o we xtecbij ta: —Tetzꞌtaꞌ mpaꞌ, cala cꞌo waꞌ rgobierno Dios. Caraꞌ quenbij chewa com kas bien techꞌboꞌ, je rgobierno Dios jaraꞌ cꞌo chic checjol camic, caraꞌ xbij jaꞌ Jesús chca aj fariseo. 22Je chca rdiscípulo cawra xbij: —Ixix nerlaꞌ na jun kꞌij tak neyarij na nutzꞌet riꞌ ewech ruqꞌuin Rlecꞌwalxel jxoca alxic cuqꞌuin wnak per jaraꞌ majoꞌn netzꞌet ta. 23Ecꞌola wnak cawra necbij chewa ra: —Tetzꞌtaꞌ mpaꞌ, waweꞌ cꞌo waꞌ Cristo, caraꞌ xtecbij chewa, o cawrara: —Tetzꞌtaꞌ mpaꞌ, cala cꞌola Cristo. Per tak caraꞌ xtecbij chewa mtquixba ta cuqꞌuin, mtquixetreꞌ el ta chquij. 24Caraꞌ quenbij chewa com ajniꞌ nuban jun queypaꞌ tak nuqꞌuiek riꞌ chcaj chka bar tzraꞌ ntzꞌeꞌt waꞌ, y caraꞌ cꞌa chkaꞌ tzra Rlecꞌwalxel jxoca alxic cuqꞌuin wnak, tak xtpet chic jmul waweꞌ chwech ruchꞌlew jaraꞌ ne njelal part ntzꞌettaj waꞌ. 25Per je Rlecꞌwalxel ncꞌatzina chcongan nutaj na lowloꞌ nabey mul, ncꞌatzina che ntzelax na nabey mul cmal wnak jecꞌola chpam jawra tiemp jokcꞌo waꞌ. 26Ajniꞌ xbantaja pretiemp Noé ojer caraꞌ cꞌa xtbantaja chic chkaꞌ tak xtpet chic jmul waweꞌ chwech ruchꞌlew je Rlecꞌwalxel jxoca alxic cuqꞌuin wnak. 27Com jeꞌ wnak pretiemp Noé xe tzrij bnoj tak w-im elnak waꞌ quecꞌuꞌx y xjeꞌ cꞌulbic quemjon jeꞌ rij tak xoca Noé chpam barc. Y chek qꞌuenjlal tak xpeta nimlaj kꞌjaljab chquij, congan lowloꞌ xbaꞌna chca rmal yaꞌ y xqꞌuisa quexlaꞌ conjelal. 28Y caraꞌ xbantaja chkaꞌ pretiemp Lot. Jeꞌ wnak xe tzrij bnoj tak w-im elnak waꞌ quecꞌuꞌx, xe tzrij negocio más ebnak waꞌ, xe tzrij jeꞌ tejcoꞌn y xe tzrij bnoj tak jay bnak waꞌ quecꞌuꞌx. 29Per tak xel ta Lot chpam tnamet Sodoma jaraꞌ mism kꞌij xkaj ta nimlaj kꞌakꞌ ruqꞌuin jeꞌ asufre y xercamsaj conjelal wnak jecꞌola chpam tnamet. 30Ajniꞌ xqueban wnak pretiemp Lot caraꞌ cꞌa quemjon rbanic wnak chkaꞌ tak xtpet chic jmul waweꞌ chwech ruchꞌlew je Rlecꞌwalxel jxoca alxic cuqꞌuin wnak. 31Tak xterlaꞌ kꞌij je xtpet chic jmul Rlecꞌwalxel, nak jecꞌola pe rwáꞌ terraza y jeꞌ cmibil pjay cꞌo waꞌ, je nqueban jaraꞌ quenanmaj ela y me tquekaj pta ptak cuchoch che rlasic cmibil. Nak ecꞌola ptak chnoj quenanmaj ela chkaꞌ, me tquemloj pe chta ptak cuchoch. 32Terkaja bien pnewáꞌ jxuban rexkayil Lot. 33Nak jun npoknaj nuyaꞌ cana rcꞌaslemal jaraꞌ majoꞌn nuwil ta utzlaj cꞌaslemal je rxin junlic. Per nak jun majoꞌn npoknaj ta nuyaꞌ cana rcꞌaslemal jaraꞌ nuwil utzlaj cꞌaslemal je rxin junlic. 34Anen quenbij chewa, chpam jaraꞌ chakꞌaꞌ tak xtpet chic jmul waweꞌ chwech ruchꞌlew je Rlecꞌwalxel ecꞌola e c-eꞌ ewarnak chwech chꞌat chakꞌaꞌ, jun necꞌmar ela y jun ncanaj cana. 35Ecꞌola e c-eꞌ ixkiꞌ xjunam ecꞌo waꞌ quemjon rij c-em, jun necꞌmar ela y jun ncanaj cana. 36Ecꞌol cꞌa e c-eꞌ ach-iꞌ xjunam ecꞌo waꞌ pe chnoj, jun necꞌmar ela y jun ncanaj cana, caraꞌ xbij chca. 37—¿Abar tzraꞌ nbantaj waꞌ jala jxabij chka? Caraꞌ xeccꞌaxaj tzra. Jesús cawra xbij chca: —Je juicio npors nkaj tna ajniꞌ nqueban cꞌuch, xabar opech ecꞌo waꞌ camnak tak chcop tzraꞌ nqueꞌekaj waꞌ. Caraꞌ xbij Jesús chca rdiscípulo.
• • • • •
18
1Cꞌjaraꞌ cꞌola jun cꞌambal tzij xbij chca je ncꞌutbej chquewech che ncꞌatzina chca chmajoꞌn nectenbaꞌ ta rbanic oración, ncꞌatzina chmajoꞌn nturtaj ta quecꞌuꞌx. 2Cawra jcꞌambal tzij xbij chca ra: —Cꞌola jun juez cꞌola chpam jun tnamet, arjaꞌ majoꞌn nxibej ta riꞌ chwech Dios y nmajoꞌn nxibej ta riꞌ chquewech wnak chkaꞌ. 3Cꞌola jun ixak melcaꞌn chpam jaraꞌ tnamet, arjaꞌ cꞌola jun wnak remjon rij chꞌoj ruqꞌuin. Jaꞌ melcaꞌn tzraꞌ y ne tzraꞌ nekaj waꞌ ruqꞌuin juez nercꞌutuj rtoꞌic tzra che ntoꞌa prukꞌaꞌ jnebnowa chꞌoj ruqꞌuin. 4Jaꞌ juez cꞌola jun tiemp nmajoꞌn xutoꞌ ta melcaꞌn per tak xqꞌuisbena cawra xbij kaja pranm: —Mesque nmajoꞌn quenxibej ta wiꞌ chwech Dios y next quenxibej wiꞌ chquewech wnak chkaꞌ 5per com ne mtela wqꞌuin jala ixak mejor quentoꞌ na prukꞌaꞌ jnebnowa chꞌoj ruqꞌuin. Je wmajoꞌn xtentoꞌ ta mexla nmajoꞌn xtquenruyaꞌ cta y xe ncꞌowa nucꞌuꞌx prukꞌaꞌ, caraꞌ xbij kaja jaꞌ juez. Caraꞌ nbij jcꞌambal tzij. 6Bien techꞌboꞌ rij rwech je xbij juez. Arjaꞌ jun juez jmajoꞌn nuban ta rbeyal rxin Dios per xbij chnutoꞌ na jmelcaꞌn. 7Peor cꞌaraꞌ Dios ¿le mtquerutoꞌ cꞌaraꞌ tnamet jrech-on je ntajina neccꞌutuj ctoꞌic tzra che pkꞌij y chakꞌaꞌ? ¿Lnuyaꞌ más tiemp chca che ctoꞌic? 8Anen quenbij chewa che nquerutoꞌ alnak. Per je Rlecꞌwalxel jxoca alxic cuqꞌuin wnak, tak xtpet chic jmul waweꞌ chwech ruchꞌlew ¿le cꞌo ncꞌaraꞌ wnak ykula quecꞌuꞌx ruqꞌuin? caraꞌ xbij Jesús chca rdiscípulo.
• • • • •
9Ecꞌol cꞌa jleꞌ wnak xcuqꞌuin kaja j-eꞌ ykul waꞌ quecꞌuꞌx, kas quebnon rbeyal rxin Dios nquechꞌob kaja y xitzel nquequetzꞌet jleꞌ chic wnak. Jaꞌ Jesús cꞌola jun cꞌambal tzij xbij chca cawrara. 10Ecꞌol cꞌa e c-eꞌ ach-iꞌ xqueban jmul xeba chpam nimlaj templo rxin Dios che rbanic oración. Jun aj fariseo, jun chic arjaꞌ mloy impuesto. 11Tak xeꞌekaja chpam templo xpeꞌa aj fariseo y xumaj rbanic oración per xyabal rukꞌij xuban kaja ruyon, cawra oración xuban kaja: —Anen quenmeltioxij chawa neDios jme ok junam ta cuqꞌuin chic nicꞌaj wnak, ajniꞌ elkꞌomaꞌ, ajniꞌ jmajoꞌn nqueban ta rbeyal rxin Dios, ajniꞌ chca je nqueꞌoca cuqꞌuin ixkiꞌ jme e quexkilal ta. Quenmeltioxij chawa chkaꞌ jme ok junam ta ruqꞌuin jala acha je mloy impuesto. 12Anen camul ayuno quenban jun sman, chkaꞌ njelal mibil je noca pnukꞌaꞌ nelsan nediezmo tzrij y ney-on chawa. Caraꞌ xbij aj fariseo. 13Je mloy impuesto arjaꞌ qꞌue cꞌnat xecꞌjeꞌ pon waꞌ, xtquemyij ruplaj, nexte xcaꞌy naraꞌ chcaj. Xumaj cꞌa jun nimlaj bis y cawra oración xuban: —Tpoknaj nwech Dios com anen xe en jun aj-il aj mac. Caraꞌ xbij mloy impuesto. 14Camic quenbij chewa, je mloy impuesto arjaꞌ xemloja chruchoch y Dios nbij tzra che xuban rbeyal y mjaꞌ ta aj fariseo jxuban rbeyal. Caraꞌ rbanic com nak wnak xruyon nuyaꞌ kaja rukꞌij jaraꞌ nkasax na. Wnaban chꞌit coꞌl jaraꞌ nyaꞌ na akꞌij, caraꞌ xbij Jesús chca wnak je xqueyon j-eꞌ nqueyaꞌ kaja quekꞌij.
• • • • •
15Ecꞌol cꞌa nicꞌaj chꞌtak acꞌalaꞌ xecꞌmar ela ruqꞌuin ch-utz cꞌaraꞌ nuyaꞌ rukꞌaꞌ pquewáꞌ. Per jeꞌ rdiscípulo arj-eꞌ xquechꞌaj pquewáꞌ jecꞌamyon ela cxin. 16Jaꞌ Jesús xerucꞌul chꞌtak acꞌalaꞌ y cawra xbij ra: —Tey-aꞌ cꞌas chca acꞌalaꞌ nquepeta wqꞌuin, mtqueꞌechꞌojquij ta com jeꞌ wnak je eꞌocnak e ajniꞌ chꞌtak acꞌalaꞌ cxin cꞌa arj-eꞌ je rgobierno Dios. 17Anen ne ktzij waꞌ je xtenbij chewa, nak jun majoꞌn xtuban ta chꞌit coꞌl che rnimaxic rgobierno Dios ajniꞌ nuban jun acꞌal jaraꞌ majoꞌn noc ta chpam rgobierno Dios, caraꞌ xbij.
• • • • •
18Cꞌol cꞌa jun acha nim rukꞌij cawra xbij tzra Jesús: —Maestro, atet congan at utzlaj acha. ¿Nak quenban ch-utz cꞌaraꞌ nyataja chwa utzlaj cꞌaslemal je rxin junlic? caraꞌ xcꞌaxaj tzra. 19—¿Nak tzra tak nabij chwa che en utzlaj acha? Xjun oca kas utz, jaraꞌ Dios. 20Atet awutkin rmandamiento Dios jtzꞌibtanak cana jcawrara nbij: —Me tcatoc ta ruqꞌuin jun ixak wmawexkayil ta, y jun ixak mtoc ta ruqꞌuin jun acha je mrechjil ta, mtaban ta cmic, mtaban ta alakꞌ, mtayaꞌ ta testig we xme ktzij ta nabij, queꞌanimaj adtaꞌ ateꞌ chkaꞌ. Caraꞌ nbij rtzojbal Dios, caraꞌ xbixa tzra jaꞌ acha rmal Jesús. 21—Jala jxabij kaja nemjon waꞌ rnimaxic, qꞌuen coꞌl nemjon pa rij, caraꞌ xbij jaꞌ acha. 22Jaꞌ Jesús tak xcꞌaxaj je xbij acha cawra xbij chic tzra: —Per cꞌcꞌo na jmajoꞌn abnon ta. Tcꞌayij cana njelal jcꞌola awqꞌuin, je rjel tey-aꞌ cana chca chꞌtak mibiꞌ. Wcaraꞌ naban jaraꞌ cꞌola amibil nyataja chawa chcaj. Tak xtbantaja awmal jxenbij chawa catemloj ta wqꞌuin y catetreꞌ ta chwij, caraꞌ xbij tzra. 23Jaꞌ acha tak xcꞌaxaj je xbixa tzra rmal Jesús xumaj jun nimlaj bis com congan jun nimlaj mibil ruqꞌuin. 24Jaꞌ Jesús tak xutzꞌet chcongan nbisona cawra xbij: —Jeꞌ byomaꞌ congan pen chca che nqueꞌoca chpam rgobierno Dios. 25Ajniꞌ tzra jun nimlaj chcop jcamello, arjaꞌ congan pen noc waꞌ pe rchak jun dsonbal bak, per jaraꞌ mpen ta noc waꞌ que chwech jun byom noca chpam rgobierno Dios, caraꞌ xbij jaꞌ Jesús.[image: 27.TIF] Camello jun nimlaj chcop.(Lc 18.25)

26Jxecꞌaxana rxin cawra xecbij tzra ra: —Jun byom wcongan pen noc waꞌ chpam rgobierno Dios ¿e achnak cꞌaraꞌ nquewlowa totanem rxin Dios? caraꞌ xecbij tzra. 27Jesús cawra xbij chca: —Cꞌola jeꞌ achnak congan pen rbanic chquewech wnak per chwech Dios majoꞌn pen ta. 28Pedro cawra xbij tzra: —Je chka ajoj, njelal jcꞌola kuqꞌuin kay-on cana y okocnak adiscípulo, nokotren waꞌ chawij, caraꞌ xbij tzra. 29Jesús cawra xbij chca: —Ne ktzij waꞌ je xtenbij chewa, jeꞌ wnak chka bechnak wnak opech wquey-on cana cuchoch, quey-on cana quedtaꞌ queteꞌ, o quenmal, o quechakꞌ, o canaꞌ, o wquey-on cana quexkilal, o clecꞌwal, we rmal rgobierno Dios tak quey-on cana, 30jaraꞌ más chna qꞌuiy nyataja chca chpam jawra tiemp jokcꞌo waꞌ que chwech ajniꞌ quey-on cana. Y chpam tiemp jpenak nyataj na chca utzlaj cꞌaslemal je rxin junlic. Caraꞌ xbij Jesús chca.
• • • • •
31Cꞌjaraꞌ xeryonaj riꞌ cuqꞌuin e cbeljuj apóstol y cawra xbij chca: —Bien tewcꞌaxaj je xtenbij chewa, camic okobnak pJerusalén. Tzraꞌ nbantaj waꞌ cumplir njelal jtzꞌibtanak cana cmal e ojer tak profeta rxin Dios tzrij Rlecꞌwalxel jxoca alxic cuqꞌuin wnak. 32Com je Rlecꞌwalxel arjaꞌ njaꞌch na pquekꞌaꞌ wnak jme aj Israel ta, nyoꞌkꞌ na, ntzꞌuꞌj na, nchubax na ruplaj. 33Cꞌjaraꞌ xtquechꞌay. Tak xtchꞌaytaja cmal neccamsaj, y chrox kꞌij ncꞌastaja rwech, caraꞌ xbij chca. 34J-eꞌ apóstol nmajoꞌn xchꞌobtaj ta cmal je xbixa chca, xwiwan chquewech, majoꞌn xoc ta ptak quexquin.
• • • • •
35Xyamer nekaja jaꞌ Jesús chpam tnamet Jericó tak cꞌola jun acha moy xuwil, tzꞌbula chiꞌ bey, remjon rcꞌutxic limosna chca wnak. 36Jaꞌ moy tak xcꞌaxaj chcongan wnak nquekꞌaxa pbey cawra xbij: —¿Nak xbantaja? 37—Xpeta Jesús je aj Nazaret, caraꞌ xbixa tzra cmal wnak. 38Cꞌjaraꞌ xumaj rakic ruchiꞌ: —Jesús, atet je at Rlecꞌwal ojer rey David, tpoknaj jtzꞌit nwech, caraꞌ xbij. 39Jeꞌ wnak je e nabyela chwech nquechꞌaj pe rwáꞌ: —Xjun catecꞌjeꞌ waꞌ, mtarak ta achiꞌ, caraꞌ nbixa tzra jaꞌ moy. Per arjaꞌ más chna xurak ruchiꞌ tzrij Jesús: —Atet je at Rlecꞌwal ojer rey David, tpoknaj jtzꞌit nwech, caraꞌ xbij chic jmul. 40Jaꞌ Jesús xpeꞌa, xutak rsicꞌsic moy. Tak xekaja chꞌit moy ruqꞌuin cawra xbij tzra: 41—¿Nak nawajoꞌ chwa chquenban chawa? —Wajaw, quenwajoꞌ chawa che njaktaja nkꞌanwech, caraꞌ xbixa tzra rmal moy. 42—Camic catcaꞌya. Jyukbal acꞌuꞌx wqꞌuin jaraꞌ xatchumsana, caraꞌ xbij Jesús tzra. 43Chek xbitaja caraꞌ tzra ne xjaktaja alnak rkꞌarwech y xetreꞌ ela tzrij Jesús, congan nuyaꞌ rukꞌij Dios. Jeꞌ wnak tak xquetzꞌet milagro je xbantaja arj-eꞌ xquemaj ryaꞌic rukꞌij Dios chkaꞌ.
• • • • •
19
1Cꞌjaraꞌ xoca Jesús chpam tnamet Jericó y xekꞌaxa chpam. 2Cꞌol cꞌa jun acha byom, Zaqueo rubiꞌ, arjaꞌ cjefe e mloy tak impuesto. 3Jaꞌ Zaqueo congan xutaj rukꞌij ch-utz cꞌaraꞌ nutzꞌet rwech Jesús per mesquier necwina com congan e qꞌuiy wnak y jaꞌ xchꞌit coꞌl rkan. 4Jxuban xba alnak, xnabyej ela y xojteꞌa per rwáꞌ jun cheꞌ ch-utz cꞌaraꞌ necwina nutzꞌet rwech Jesús com jaꞌ Jesús npors nkꞌax na xuxeꞌ cheꞌ. 5Jaꞌ Jesús tak xekaja tzraꞌ xutzꞌet pona Zaqueo pe rwáꞌ cheꞌ y cawra xbij tzra: —Catkaj ta alnak Zaqueo, ncꞌatzina che anen quenba pnawuchoch camic ra, caraꞌ xbij tzra. 6Jaꞌ Zaqueo xkaj ta alnak, xucꞌul Jesús pruchoch y congan nquicota. 7Jeꞌ wnak tak xquetzꞌet che xoca Jesús pruchoch jun mloy impuesto cꞌjaraꞌ conjelal xquemaj rtzojxic: —Xe pruchoch jun aj-il ajmac xoc waꞌ, caraꞌ xecbij. 8Jaꞌ Zaqueo xpeꞌa y cawra xbij tzra Kajaw Jesús: —Jcamic Wajaw, xenchꞌob che c-eꞌ quenban tzra nmibil y quensipaj nicꞌaj chca chꞌtak mibiꞌ. Chkaꞌ cꞌola jeꞌ xenkꞌaxaj rwáꞌ impuesto jxencꞌutuj chca wnak per camic quenmeloj cjiꞌ ctak raꞌ ajniꞌ xenwelkꞌaj chca, caraꞌ xbij Zaqueo. 9Jaꞌ Jesús cawra xbij tzra: —Camic xawil totanem rxin Dios, chkaꞌ conjelal jecꞌola pnawuchoch, com atet at rlecꞌwal Abraham chkaꞌ. 10Xattotaja com Rlecꞌwalxel jxoca alxic cuqꞌuin wnak arjaꞌ penak che cconxic jeꞌ wnak jetzaknak chpam il mac ch-utz cꞌaraꞌ nquewil totanem rxin Dios.
• • • • •
11Jeꞌ wnak arj-eꞌ quemjon rcꞌaxic nak nbij Jesús. Jaꞌ Jesús com xchenkaj tnamet Jerusalén cꞌo chwaꞌ y com jeꞌ wnak nquechꞌob che xyamer noca rgobierno Dios rmal cꞌaraꞌ tak xbij jun cꞌambal tzij cawrara: 12—Cꞌola jun acha nim rukꞌij arjaꞌ xba chpam jun chic nación qꞌue cꞌnat cꞌo waꞌ ch-utz cꞌaraꞌ njaꞌch ta gobierno prukꞌaꞌ y noca rey. Tak xtjachtaj ta gobierno prukꞌaꞌ cꞌjaraꞌ nemloj pchic jmul. 13Tak qꞌuemjana tba ecꞌola e ljuj chca rmos xersiqꞌuij, xujach cana nicꞌaj pak pquekꞌaꞌ, jujun pak xuyaꞌ cana chca chejujnel y cawra xbij chca: —Temjaꞌ rsamajxic pak, y emjon ta rsamajxic tak xtquenpet chic jmul, caraꞌ xbij chca. 14Per jaꞌ acha xitzel ntzꞌeꞌta cmal retnamet rmal cꞌaraꞌ arj-eꞌ xquetak ela rbixic chpam nación abar xtejaꞌch twaꞌ prukꞌaꞌ jgobierno: —Ajoj majoꞌn kgan ruqꞌuin jala acha che noca krey, caraꞌ xecbij ela. 15Tak xqꞌuisbena xemloj ta acha, ocnak pchic rey. Xutak csicꞌsic rmos jrejchon cana pak pquekꞌaꞌ com nrajoꞌ nrutkij ajniꞌ quechꞌcon chic tzrij pak chejujnel. 16Xpeta jun mos y cawra xbij: —Wajaw, jpak jxajach cana pnukꞌaꞌ xenchꞌec ljuj ctakraꞌ tzrij ajniꞌ xayaꞌ cana chwa, caraꞌ xbij tzra rey. 17Jaꞌ rey cawra xbij tzra ra: —Utz xaban tzra asamaj, atet at jun utzlaj mos, ajniꞌla naban cumplir asamaj. Xe mnim ta xenyaꞌ cana chawa per xaban cumplir. Rmal cꞌaraꞌ ljuj tnamet quenyaꞌ pnakꞌaꞌ camic che ncatoca kꞌtoy tzij chquij, caraꞌ xbij tzra. 18Xpet chic jun mos: —Wajaw, jpak jxajach cana pnukꞌaꞌ j-oꞌ chic ctakraꞌ xenchꞌec tzrij je ajniꞌ xayaꞌ cana chwa, caraꞌ xbij tzra rey. 19—Atet chkaꞌ, j-oꞌ tnamet quenyaꞌ pnakꞌaꞌ camic che ncatoca kꞌtoy tzij chquij, caraꞌ xbij rey tzra. 20Cꞌol cꞌa jun mos xpeta y cawra xbij tzra rey ra: —Apak cꞌawra Wajaw. Tak xajach cana chwa xenxim chpam jun suꞌt y chpam neycon waꞌ camic. 21Caraꞌ xenban tzra com anen xenxibej wiꞌ chawech com atet at jun acha cꞌaꞌn. Atet xe tzrij chꞌcoj pak elnak twaꞌ acꞌuꞌx y majoꞌn samaj naban, caraꞌ xbij tzra. 22Rey cawra xbij tzra: —Atet xat jun itzel mos. Jtzij je cꞌjaꞌ xabij kaja jaraꞌ quenkꞌetbej tzij chawij camic. We awutkin che en cꞌaꞌn, we awutkin xe tzrij chꞌcoj pak elnak twaꞌ nucꞌuꞌx y majoꞌn samaj quenban 23¿nak tzra cꞌaraꞌ mxayaꞌ ta npak pbanco? Wext caraꞌ xaban, tak xenpeta xjaꞌch tcꞌaraꞌ npak chwa rexbil ral, caraꞌ xbij tzra mos. 24Ecꞌo cꞌa jleꞌ ajsmajmaꞌ epaꞌl oca prexquin, cawra xbij chca ra: —Camic temjaꞌ pak tzra, tey-aꞌ tzra jcꞌayona ljuj, caraꞌ xbij chca. 25—Per Kajaw, arjaꞌ cꞌo chic ljuj ruqꞌuin, caraꞌ xecbij tzra. 26—Camic quenbij chewa che conjelal wnak jcꞌola yatanak chca, arj-eꞌ nyataj na más chca. Jeꞌ wnak jmajoꞌn achnak yatanak chca per j-eꞌ nquechꞌob chcꞌola jaraꞌ nelsasa chca. 27Jeꞌ wnak xitzel quenquetzꞌet y majoꞌn cgan chquenoca crey queꞌecꞌmaꞌ ta camic, nchenwech queꞌecamsaj waꞌ, caraꞌ nbij jaꞌ rey chca ajsmajmaꞌ. Caraꞌ cꞌambal tzij xbij jaꞌ Jesús chca wnak.
• • • • •
28Tak xbitaja rmal cꞌjaraꞌ xumaj el chic rubey xba pJerusalén, jaꞌ xnabyej ela chquewech wnak. 29Tak xeꞌekaja chenkaj c-eꞌ tnamet Betfagé ruqꞌuin Betania abar cꞌo waꞌ jyuꞌ je rbin-an Olivo ecꞌola e c-eꞌ chca rdiscípulo xerutak ela. 30Y cawra xbij ela chca: —Jax chpam jala tnamet, tzraꞌ newil waꞌ jun chꞌit bur xmila y nexte wjic tzꞌulben cmal wnak. Tecraꞌ ta y tecꞌmaꞌ ta. 31Wcꞌola jun nak xtcꞌaxana chewa: —¿Nak tzra tak nequir bur? caraꞌ xtcꞌaxaj chewa, ixix cawra nebij tzra: —Ncꞌatzina tzra Kajaw, caraꞌ tbij tzra. Caraꞌ xbij ela Jesús chca. 32Je c-eꞌ discípulo jxetaꞌk ela xeba, y tak xeꞌekaja ncaraꞌ xela ajniꞌ bin ela chca rmal Jesús. 33Kas quemjon rquiric chꞌit bur tak xekꞌijloxa cmal rajaw: —¿Nak tzra tak nequir chꞌit bur? caraꞌ xcꞌaxaxa chca. 34—Ncꞌatzina tzra Kajaw, caraꞌ xecbij tzra. 35Cꞌjaraꞌ xquecꞌom pa chꞌit bur. Jquetziak jaraꞌ xecwekbej y xectzꞌubaꞌ pa Jesús tzrij. 36Xumaj binem. Jeꞌ wnak arj-eꞌ xecsoclaꞌ quetziak prubey Jesús. 37Tak chenkaj ecꞌo chwaꞌ che nqueꞌekaja chpam tnamet Jerusalén abar nexleꞌ waꞌ bey chwech jyuꞌ Olivo conjelal discípulo xquemaj rakic quechiꞌ rmal quicotemal, congan xquemaj ryaꞌic rukꞌij Dios rmal njelal nmak tak milagro jquetzꞌton, 38cawra necbij ra: —Bendecido jRey jpenak prubiꞌ Kajaw Dios. Chcaj camic congan quiꞌil, ajniꞌla ntajina nyaꞌa rukꞌij nimlaj Dios, caraꞌ necbij. 39Ecꞌo cꞌa jleꞌ fariseo chquecjol wnak cawra xecbij tzra Jesús ra: —Maestro, tbij chca adiscípulo che quetneꞌa, caraꞌ xecbij. 40—Camic quenbij chewa, we j-eꞌ nquetneꞌa che ryaꞌic nukꞌij, jeꞌ abaj pors cꞌaraꞌ nquemaj ryaꞌic nukꞌij, caraꞌ xbij jaꞌ Jesús chca aj fariseo.
• • • • •
41Xyamer nqueꞌekaja pJerusalén. Jaꞌ Jesús tak xutzꞌet pona tnamet xumaj rij okꞌej tzrij. 42Cawra xbij ra: —Ixix jix tnamet Jerusalén, ne tcongan quicotemal chewa chpam jawra kꞌij jokcꞌo waꞌ wexte nchꞌobtaja ewmal abar newil waꞌ je quiꞌil necꞌjeꞌa awanm chwech Dios. Per camic mtchꞌobtaja ewmal com xwiwan chewech. 43Congan quenbisona ewmal com nerlaꞌ jun tiemp tak xtquepeta chewij jeꞌ wnak je nquetzelana ewxin. Tak xtquerkaja nqueyic na jun nimlaj tzꞌak tzrij njelal tnamet rxin banbal chꞌoj, necsutij quiꞌ chewij, nectzꞌapij njelal bey ch-utz cꞌaraꞌ mesquier nquixecwina nquixnanmaj ela. 44Neckasaj na ptak ulew je tnamet per nche njelal, congan lowloꞌ nqueban na chewa jixcꞌola chpam, per next jun jay mquita xtqueyoj. Caraꞌ cꞌa xtbaꞌna chewa com mesquier nchꞌobtaja ewmal che Dios xrecꞌjeꞌ kaja ewqꞌuin che ctoꞌic. Caraꞌ xbij Jesús.
• • • • •
45Tak xekaja chpam tnamet Jerusalén xoca chpam nimlaj templo rxin Dios y xumaj ta clasic wnak jquemjon cꞌyinem chpam y chkaꞌ e quexbil jquemjon lkꞌoj tak achnak. 46Cawra xbij chca: —Chpam rtzojbal Dios cawra tzꞌibtanak cana: —Jwuchoch anen jaraꞌ banbal oración, caraꞌ nbij Dios tzrij templo, per je ebnon ixix tzra xjun lwar abar nquecꞌjeꞌ waꞌ elkꞌomaꞌ, caraꞌ xbij Jesús chca. 47Kꞌij kꞌij nquertijoj wnak chpam templo. Per jeꞌ maestro je nquetijona cxin wnak tzrij rley Dios e quexbil cjefe sacerdote arj-eꞌ xquemaj rconxic rij rwech nak nqueban tzra che neccamsaj. 48Per mesquier necneya cmal nak nqueban tzra com conjelal wnak congan quey-on oca quexquin tzrij je nbij.
• • • • •
20
1Kas remjon ctojxic wnak tzrij utzlaj tzij jrecꞌmon ta totanem rxin Dios tak xeꞌerkaja cjefe sacerdote e quexbil maestro je nquetijona cxin wnak tzrij rley Dios e quexbil chkaꞌ principal-iꞌ rxin tnamet. 2Cawra xecbij tzra: —Tbij chka ¿nak abanic atet tak amjon rbanic njelal jawrara jkamjon rtzꞌetic y nak yoyona chawa chnaban? caraꞌ xeccꞌaxaj tzra. 3—Anen chkaꞌ quenwajoꞌ quencꞌaxaj jawra chewa. Camic tbij chwa, 4je Juan Bautista ¿nak xyowa tzra jsamaj che nqueruban bautizar wnak, ljaꞌ Dios jcꞌola chcaj je xyowa tzra, o wxe wnak? caraꞌ xcꞌaxaxa chca rmal Jesús. 5Arj-eꞌ xquemaj tzij chbil tak quiꞌ: —We xtekbij tzra che Dios xyowa tzra, arjaꞌ nbij chka: —Wcaraꞌ ¿nak tzra cꞌaraꞌ tak mxenimaj ta? caraꞌ nbij chka laꞌ. 6Y we xtekbij tzra che xe wnak xyowa tzra jaraꞌ xnokcomsasa tzan abaj cmal wnak com chquewech arj-eꞌ je Juan arjaꞌ jun profeta rxin Dios, caraꞌ xecbij kaja. 7Cawra xecbij tzra Jesús: —Majoꞌn kutkin ta nak la xyowa tzra, caraꞌ xecbij. 8—Nexte anen chkaꞌ xtenbij ta chewa nak nbanic jnemjon rij njelal jawrara je emjon rtzꞌetic, caraꞌ xbij Jesús chca.
• • • • •
9Cꞌjaraꞌ xumaj rbixic jun cꞌambal tzij chca wnak cawrara: —Cꞌola jun acha cꞌola jun rchinoj, uva retcon chwech. Xuyaꞌ pe kjonem chca jleꞌ ajchental, xba chpam jun chic tnamet y tzraꞌ xecꞌjeꞌ waꞌ jun tiemp. 10Tak xerlaꞌ tiemp je nwachina tejcoꞌn arjaꞌ xutak ela jun rmos cuqꞌuin ajchental che nerecꞌmaꞌ jrent. J-eꞌ ajchental tak xekaja mos cuqꞌuin xquechꞌay pa, y tak xemloj ta nmajoꞌn achnak xqueyaꞌ pa tzra. 11Jrajaw chnoj cꞌo chic jun mos xutak ela cuqꞌuin y tak xekaj chic arjaꞌ cuqꞌuin xquechꞌay pa chkaꞌ, nlowloꞌ xqueban pa tzra, y tak xemloj ta nmajoꞌn achnak xqueyaꞌ pa tzra. 12Jrajaw chnoj xutak el chna jun y tak xekaja cuqꞌuin congan lowloꞌ xqueban pchic tzra chkaꞌ, xquesoc y xecbettaj ta. 13Tak xqꞌuisbena cawra xbij rajaw chnoj: —¿Nak quenban cꞌa waꞌ camic? Com cꞌola jun wlecꞌwal jcongan quenwajoꞌ jaraꞌ quentak ela cuqꞌuin chic. Tak xtquetzꞌet che wlecꞌwal mal-il xtqueban respetar, caraꞌ xbij. 14Per j-eꞌ ajchental tak xekaja rlecꞌwalxel cuqꞌuin cawra xecbij chbil tak quiꞌ: —Jala acha noc na prukꞌaꞌ julew com reherencia. Camic kcamsaj ch-utz cꞌaraꞌ pkakꞌaꞌ ajoj noc waꞌ reherencia, caraꞌ xecbij. 15Cꞌjaraꞌ xquewsaj ta chpam chnoj y xeccamsaj. Caraꞌ nbij cꞌambal tzij, caraꞌ xbij Jesús chca. Cꞌjaraꞌ cawra xbij chic chca: —Camic tbij cꞌa chwa, jrajaw chnoj ¿nak nuban cꞌaraꞌ? 16Jnuban, arjaꞌ npeta y nquercamsaj ajchental, y je rchinoj nuyaꞌ chic jmul pe kjonem chca jleꞌ chic ajchental, caraꞌ xbij chca. Jeꞌ wnak tak xeccꞌaxaj je xbij Jesús cawra xecbij tzra ra: —Jxabij kaj la congan lowloꞌ, mquita xtbaꞌn ta cumplir, caraꞌ xecbij tzra. 17Jaꞌ Jesús xeraꞌ xertzꞌulchij y cawra xbij chca ra: —Nak tzra mquita xtbantaja cumplir com cawra tzꞌibtanak cana chpam rtzojbal Dios: —Je e bnoy jay cꞌola jun abaj majoꞌn cgan tzrij y xecchꞌojquij, per jaraꞌ abaj csan chic che rbanic jay, arjaꞌ más na nim rukꞌij com arjaꞌ nechpowa resquin-il jay, caraꞌ nbij rtzojbal Dios. 18Nak jun xitzel nutzꞌet jaraꞌ abaj jxenbij chewa jaraꞌ xe ntzꞌilaꞌ riꞌ rmal ajniꞌ nuban jun acha nchakꞌij rkan chwech jun abaj y nkꞌaja. Y nak nkꞌeꞌta tzij tzrij rmal abaj jxenbij chewa jaraꞌ ajniꞌ nuban jun acha ntzak ta jun abaj tzrij y nchicaj riꞌ rmal, caraꞌ xbij Jesús chca wnak.
• • • • •
19Je cjefe sacerdote e quexbil maestro rxin ley, tak xeccꞌaxaj cꞌambal tzij bien xchꞌobtaja cmal che arj-eꞌ nquebixa. Rmal cꞌaraꞌ tak njaraꞌ hor xcajoꞌ ta xquechap Jesús y xquecsaj ta preso per xecxibej quiꞌ chquewech wnak. 20Xquemaj rconxic rij rwech nak nqueban tzra. Ecꞌola jleꞌ wnak xequetak ela ruqꞌuin chnequebnaꞌ rij rwech y j-ewra wnak xeckꞌalsaj quiꞌ chwech che e utzlaj tak wnak ch-utz cꞌaraꞌ cꞌo ta jun tzij nel ta pruchiꞌ y njaraꞌ tzij necchapbej rxin, com ncajoꞌ nquejach prukꞌaꞌ gobernador ch-utz cꞌaraꞌ nkꞌeꞌta tzij tzrij. 21Tak xeꞌekaja ruqꞌuin cawra xecbij tzra: —Maestro, ajoj kutkin ne rbeyal waꞌ jamjon rbixic, ne rbeyal waꞌ jtijonem jamjon ryaꞌic. Ajoj kutkin che atet nmajoꞌn jun utz y nmajoꞌn jun itzel ta natzꞌet, per nrubey Dios amjon rcꞌutic chkawech y nwen naban tzra che rbixic. 22Camic tbij chka, jimpuesto je ncꞌutuxa chka rmal César jnimlaj rey rxin Roma ¿lrubey cꞌaraꞌ nkatoj, o we mrubey ta? Caraꞌ xeccꞌaxaj tzra. 23Per Jesús arjaꞌ bien rutkin che xe engaño quemjon rij y cawra xbij chca ra: —¿Nak tzra tak newajoꞌ cneban probar? 24Tecꞌtuꞌ jun pak chenwech, caraꞌ xbij chca. Tak xquecꞌut pak chwech cawra xbij chca: —¿Nak chuxin plaj jcꞌola chwech pak y nak chuxin biꞌaj tzꞌibtanak chwech chkaꞌ? caraꞌ xbij chca. —Rxin César, caraꞌ xecbij tzra. 25Nak rxin César tzra cꞌaraꞌ César tey-aꞌ waꞌ, nak rxin Dios tzra Dios tey-aꞌ waꞌ, caraꞌ xbixa chca rmal Jesús. 26Nmajoꞌn jun tzij xel ta pruchiꞌ jnecchapbej rxin chquewech wnak. Congan xel ta canm tzrij tak xeccꞌaxaj je xbixa chca, nmajoꞌn chic achnak xecbij tzra.
• • • • •
27Cꞌjaraꞌ ecꞌola jleꞌ saduceo xeba ruqꞌuin. J-eꞌ aj saduceo majoꞌn necnimaj ta che nquecꞌastaja cnomkiꞌ. Tak xeꞌekaja ruqꞌuin cawra xecbij tzra: 28—Maestro, Moisés rbin cana chka chpam rtzojbal Dios wcꞌola jun acha ncoma ruchakꞌ, o renmal, y nmajoꞌn jun rlecꞌwal necꞌjeꞌ cana, jaraꞌ acha ncꞌatzina che necꞌleꞌa ruqꞌuin ixak je xcoma rechjil. Arj-eꞌ wxecꞌjeꞌa jun clecꞌwal necbij tzra jaraꞌ acꞌal che rlecꞌwal comnak. 29Xuban cꞌa jmul ecꞌola e wkuꞌ alxic, jnabey-al xecꞌleꞌa per xcoma y majoꞌn rlecꞌwal xecꞌjeꞌ cana. 30Ajniꞌ xuban nabey-al caraꞌ xuban chic rcabal, xcom chic chwech ixak, nmajoꞌn rlecꞌwal xecꞌjeꞌ cana. 31Caraꞌ xuban rox chkaꞌ. Y caraꞌ xqueban che wkuꞌ, xecꞌleꞌa ruqꞌuin ixak y xecoma chwech, nmajoꞌn clecꞌwal xecꞌjeꞌ cana. 32Tak xqꞌuisbena xcoma ixak chkaꞌ. 33Camic ¿nak nabij atet tzrij jawra? J-ewra e wkuꞌ alxic tak xterlaꞌ kꞌij che nquecꞌastaja chpam cmic ¿nak jun chca ra rechjil jixak com xecꞌleꞌa cuqꞌuin che wkuꞌ? caraꞌ xecbij tzra. 34Jaꞌ Jesús cawra xbij chca: —Jeꞌ wnak je nquecꞌjeꞌa chpam jawra tiemp rxin rwech ruchꞌlew arj-eꞌ nquecꞌleꞌa. 35Per jeꞌ wnak je xtecꞌjeꞌa chpam jun chic tiemp jpenak tak xtyataja chca che nquecꞌastaj na chquecjol cnomkiꞌ arj-eꞌ majoꞌn chic cꞌulbic nqueban ta. 36Majoꞌn chic nquecꞌleꞌ ta com majoꞌn chic cmic chquij. Majoꞌn chic cmic chquij com e ajniꞌ chic e ángel, e rlecꞌwal chic Dios com ecꞌastanak chic. 37Chkaꞌ jun chic jquenwajoꞌ quenbij chewa, tzꞌibtanak cana chpam rtzojbal Dios rmal Moisés chkaꞌ tzrij cꞌastajic cxin wnak. Jaraꞌ tak xutzꞌet jleꞌ xulquiej Moisés y xtzijon ta Dios chpam, cawra xbixa tzra rmal Kajaw Dios: —Anen en Dios rxin Abraham, en Dios rxin Isaac, en Dios rxin Jacob, caraꞌ xbixa tzra Moisés. 38Tak caraꞌ nbij jaraꞌ ncꞌutbej chewech che j-eꞌ mesque ecomnak chic per chwech Dios ecꞌasla. Chwech Dios ecꞌasla conjelal, caraꞌ xbij jaꞌ Jesús chca aj Saduceo. 39Ecꞌol cꞌa jleꞌ maestro rxin ley cawra xecbij tzra ra: —Maestro, jxabij kaja jala nrubey waꞌ. 40Majoꞌn chic achnak xeccꞌaxaj tzra Jesús com necxibej chic quiꞌ neccꞌaxaj tzra. 41Cꞌjaraꞌ cawra xcꞌaxaj chca: —¿Nak tzra tak nbixa tzra Cristo che arjaꞌ rlecꞌwal ojer rey David? 42Caraꞌ quenbij chewa com David cꞌola jun salmo rbin cana chpam rtzojbal Dios cawrara: —Jaꞌ Kajaw Dios cawra xbij tzra Wajaw: —Catetzꞌbeꞌa waweꞌ pwejquenkꞌaꞌ, waweꞌ ncatecꞌjeꞌ waꞌ 43y quenuyaꞌ na pnawkan je nquetzelana awxin, caraꞌ xbij tzra. Caraꞌ rbin cana jaꞌ David. 44Jaꞌ David: —Wajaw, caraꞌ xbij tzra Cristo, camic tbij cꞌa chwa ¿nak tzra tak xbixa tzra Cristo che rlecꞌwal David? Caraꞌ xcꞌaxaj Jesús chca.
• • • • •
45Cꞌjaraꞌ xumaj tzij cuqꞌuin rdiscípulo per ne chquewech wnak xtzijon waꞌ. 46—Tebnaꞌ cwent ewiꞌ chquewech maestro je nquetijona cxin wnak tzrij rley Dios. Com arj-eꞌ congan nel ta quecꞌuꞌx tzrij tak nquebina chquewech wnak, quecsan nmak tak tziak jnecꞌtuwa cxin che e nmak tak maestro. Y cꞌo na más jcongan nel ta quecꞌuꞌx tzrij ajniꞌ tzra tak nquekꞌijloxa cmal wnak ptak qꞌuebal, ajniꞌ tzra tak nqueba ptak jay rxin molbal riꞌil jabar ncꞌaxax waꞌ rtzojbal Dios arj-eꞌ neccanoj nabey tak tzꞌulbal je nmak rukꞌij y caraꞌ nqueban chkaꞌ tak nquebaꞌna invitar chpam nmak tak w-im. 47Arj-eꞌ nkꞌalaj bien je nquemaj cuchoch chꞌtak melcaniꞌ je comnak quechjilal. Cꞌola nmak tak oración nqueban per nquechiꞌ oca nbina. Per tak xtekꞌeꞌta tzij chquij rmal Dios nquetaj na jun nimlaj lowloꞌ. Caraꞌ xbij Jesús chca rdiscípulo.
• • • • •
21
1Cꞌjaraꞌ ecꞌola jleꞌ byomaꞌ xerutzꞌet pona, arj-eꞌ quemjon ryaꞌic ofrenda chpam rcꞌolibal tak ofrenda.[image: 28.png] Jun bjom ntajina nuya rofrenda.(Lc 21.1)

2Cꞌol cꞌa jun ixak melcaꞌn xutzꞌet y chꞌit mibaꞌ, arjaꞌ cꞌola c-eꞌ chꞌtak pak rcꞌan y xuyaꞌ chpam rcꞌolibal ofrenda. 3Jesús cawra xbij: —Tetzꞌtaꞌ mpaꞌ jala melcaꞌn ixak, jxuyaꞌ chpam rcꞌolibal ofrenda jaraꞌ más na nim rukꞌij chwech Dios que chwech ajniꞌ xqueyaꞌ conjelal jleꞌ chic. 4Caraꞌ quenbij chewa com jleꞌ chic xjaraꞌ xqueyaꞌ tzra Dios jcoltanak cana per jaꞌ mesque xmibaꞌ per xuyaꞌ njelal jcꞌola ruqꞌuin je ntzukbej riꞌ tzra, caraꞌ xbij jaꞌ Jesús.
• • • • •
5Ecꞌol cꞌa jleꞌ quemjon rtzꞌetic nimlaj templo rxin Dios y cawra necbij ra: —Congan wen rbanic jala templo, congan wen tak abaj ocnak y cꞌola wen tak achnak rcꞌan chkaꞌ jsipan cmal wnak, caraꞌ necbij. Jaꞌ Jesús cawra xbij chca ra: 6—Jemjon rtzꞌetic nerlaꞌ na jun kꞌij tak nyojtaja njelal y nmajoꞌn chic abaj xtrejklaꞌ xta riꞌ, caraꞌ xbij chca. 7—Maestro, tbij chka ¿nak kꞌij nbantaja jxabij kaja chka? Chkaꞌ ¿nak rital nwankera je ncꞌutbej rxin che xyamer nbantaja njelal jxabij kaja chka? caraꞌ xeccꞌaxaj tzra. 8Cawra xbij chic chca: —Kas tebnaꞌ cwent ewiꞌ, majoꞌn jun xtquixebnowa engañar. Caraꞌ quenbij chewa com e qꞌuiy wnak nquepe na y xqueyon j-eꞌ necbij kaja che j-eꞌ e Cristo, cawra necbij chca wnak ra: —Anen en Cristo, caraꞌ necbij chca, o wcawra: —Xerlaꞌ tiemp che npeta Cristo, caraꞌ xtbixa chewa. Per ixix mtenimaj ta jnecbij. 9Cꞌola nmak tak chꞌoj xtbaꞌn na, chkaꞌ e qꞌuiy wnak xtqueyictaj na tzrij cgobierno per tak xtekaja rbixic ewqꞌuin mtexibej ta ewiꞌ rmal com ne ncꞌatzin waꞌ che nbantaja cumplir njelal jawrara nabey mul, per jawra me rqꞌuisbal ta rwech ruchꞌlew. 10Cꞌola jeꞌ tnamet nyictaj na tzrij jleꞌ chic tnamet, chkaꞌ jeꞌ gobierno nyictaj na tzrij jleꞌ chic gobierno. 11Cꞌola nmak tak cbarkan xtbantaj na, chkaꞌ cꞌola nmak tak lowloꞌ nwankera chpam jeꞌ lwar ajniꞌ nmak tak wyejal y nmak tak yublal. Cꞌola jeꞌ rital xtwanker na chcaj congan necxibej na quiꞌ wnak rmal. 12Per tak qꞌuemjana tbantaja cumplir njelal jawrara jxenbij kaja chewa cꞌola lowloꞌ netaj na pquekꞌaꞌ wnak. Nquixquechap na, nquixcꞌax na ptak jay rxin molbal riꞌil y nquixquecsaj pcars, nquixquecꞌom ela chquewech rey y chquewech jeꞌ gobernador, per nmal anen tak xtbaꞌna caraꞌ chewa. 13Per mchek tcaraꞌ nquixecꞌmar ela chquewech rey ruqꞌuin chquewech jeꞌ gobernador com tzraꞌ nquixecwin waꞌ nemaj nbixic chquewech. 14Per bien techꞌboꞌ kaja ptak ewanm camic chmajoꞌn ncꞌatzin ta chewa che xtechꞌob pon ta nak chtzij xtetobej ewiꞌ chquewech. 15Com anen quenyowa chewa nak chtzij xtebij chca, anen quenyowa enaꞌoj tzraꞌ. Rmal cꞌaraꞌ tak je nquetzelana ewxin majoꞌn chic necney ta cmal nak xtecbij chic chewa, netzꞌapij quechiꞌ. 16Nquixjaꞌch na pquekꞌaꞌ je nquetzelana ewxin cmal edtaꞌ eteꞌ, cmal ewchꞌalal y cmal ewamigo chkaꞌ, ecꞌola nquecamsasa chewa. 17Xitzel nquixtzꞌeꞌt na cmal conjelal wnak per nmal anen tak caraꞌ xtbaꞌna chewa. 18Per jaraꞌ nexte cꞌo ta jun resmal ewáꞌ xttzak ta chwech Dios. 19We xtecochꞌ je xtpeta chewij jaraꞌ newil utzlaj cꞌaslemal je rxin junlic. 20Je tnamet Jerusalén tak xtetzꞌet sutin chic rij cmal soldado jnecrebnaꞌ chꞌoj, tzraꞌ twutkij waꞌ che ne nkajin ta tiemp che ntuꞌra tnamet. 21Jneban jixcꞌola tzraꞌ, jixcꞌola chpam departamento Judea quixnanmaj ela, twiwaj ewiꞌ ptak cꞌchelaj. Jixcꞌola chpam tnamet Jerusalén quixel ela chpam. Jixcꞌola ptayuꞌ mtquixemloj pe chta chpam tnamet Jerusalén. 22Caraꞌ quenbij chewa com tak xterlaꞌ jaraꞌ tiemp rxin jxenbij kaja chewa, tzraꞌ cꞌaraꞌ cꞌola jun nimlaj juicio nkaj ta pe rwáꞌ tnamet Jerusalén ch-utz cꞌaraꞌ che nbantaja cumplir njelal jtzꞌibtanak cana chpam rtzojbal Dios. 23Anen congan quenpoknaj quewech ixkiꞌ jqꞌuemjana talexa jeꞌ cal chpam jaraꞌ tiemp, chkaꞌ jecꞌola chꞌtak chꞌuchꞌaꞌ chquekꞌaꞌ. Quenpoknaj quewech com aj Israel tzraꞌ congan npeta ryiwal Dios chquij, congan jun nimlaj lowloꞌ npeta pe rwáꞌ quetnamet. 24Ecꞌola chca nquecamsasa tzan espada, jleꞌ chic chca nqueꞌoc ela preso y nquecꞌmar ela chpam njelal tak nación. Je tnamet Jerusalén jaraꞌ noca pquekꞌaꞌ nación jme aj Israel ta, cꞌjaraꞌ xtela pquekꞌaꞌ tak xtqꞌuisa quetiemp je xtyataja chca nación rmal Dios.
• • • • •
25Cꞌola jeꞌ rital xtwankera chpam kꞌij, chpam icꞌ y chpam jeꞌ chꞌumil chkaꞌ. Je chwech ruchꞌlew jeꞌ wnak jecꞌola ptak nación majoꞌn chic necney ta cmal nak nqueban, xe nsaꞌcha cnaꞌoj rmal nmak tak bloj rxin mar jcongan netnina. 26Tak xtquemaj rchꞌobic je nmak tak lowloꞌ jpenak chwech ruchꞌlew nturtaj na quecꞌuꞌx y congan necxibej na quiꞌ rmal. Caraꞌ nqueban com je nmak tak poder rxin caj nsiꞌl na. 27Cꞌjaraꞌ nquetzꞌet na Rlecꞌwalxel jxoca alxic cuqꞌuin wnak cꞌmon ta rmal jleꞌ sutzꞌ, cꞌo chic jun nimlaj poder prukꞌaꞌ y congan nim chic rukꞌij. 28Tak xtmajtaja cumplir njelal jawra jxenbij kaja chewa ra quixcaꞌy cꞌa chcaj y quixquicota com nkajin ta tiemp tak xtquixelsasa libre junlic chpam lowloꞌ. Caraꞌ xbij Jesús chca. 29Cꞌjaraꞌ cꞌola jun cꞌambal tzij xbij chca cawrara: —Bien tewsaj enaꞌoj tzrij jun cheꞌ higuera, o chka bechnak cheꞌ. 30Tak npulina ruxak jaraꞌ bien nchꞌobtaja ewmal eyon che xyamer nerkaja rukꞌij cꞌten. 31Caraꞌ cꞌa tzra chkaꞌ tak xtemaj rtzꞌetic che majtanak chic rbanic njelal jawra jxenbij kaja chewa jaraꞌ rital jnucꞌut chewech che xe nkajin ta rgobierno Dios. 32Ne ktzij waꞌ je xtenbij chewa ra, je tnamet Israel arj-eꞌ qꞌuecꞌo na tak xtbantaja cumplir njelal jawrara, majoꞌn chuptanak ta quewech. 33Jcaj ruqꞌuin rwech ruchꞌlew jaraꞌ xe nkꞌaxa per ntzojbal anen jaraꞌ majoꞌn nkꞌax ta, majoꞌn raꞌ che mquita xtbantaja cumplir. 34Tebnaꞌ cwent ewiꞌ, me tba ta ecꞌuꞌx tzrij nmak tak w-im ruqꞌuin tjoj tak yaꞌ, mtebisoj ta rwech ruchꞌlew. Mex qꞌue xtenaꞌ tak xterlaꞌ kꞌij tak xtpet chic jmul Rlecꞌwalxel jxoca alxic cuqꞌuin wnak. 35Caraꞌ quenbij chewa com jkꞌij jxenbij kaja chewa quenjumsaj ruqꞌuin jun tramp rxin chapbal chcop com tak xterlaꞌ kꞌij nquechaꞌp na wnak rmal per ne conjelal wnak jecꞌola nat nkaj chwech ruchꞌlew. 36Quixcꞌascꞌat cꞌa, njelal tiemp tebnaꞌ oración ch-utz cꞌaraꞌ Dios nuyaꞌ chewa che netoꞌ ewiꞌ chwech njelal jawrara jxenbij kaja chewa jpenak chwech ruchꞌlew, ch-utz cꞌaraꞌ chkaꞌ nquixcꞌuꞌla tak xtquixekaja chwech Rlecꞌwalxel jxoca alxic cuqꞌuin wnak. Caraꞌ xbij Jesús chca. 37Je pkꞌij nquertijoj wnak chpam nimlaj templo rxin Dios. Jchakꞌaꞌ nba abar tzraꞌ cꞌo waꞌ jyuꞌ rbin-an Olivo y tzraꞌ necꞌjeꞌ waꞌ. 38Ptak xenakꞌaꞌ nchanim nqueꞌekaja conjelal wnak ruqꞌuin chpam templo che rcꞌaxic tijonem jnuyaꞌ.
• • • • •

1Xe nnajin ta nimkꞌij pascua tak ntiꞌja xquelway jmajoꞌn levadura ruqꞌuin. 2Je cjefe sacerdote e quexbil maestro je nquetijona cxin wnak tzrij rley Dios arj-eꞌ quemjon rconxic rij rwech nak nqueban tzra Jesús che neccamsaj. Caraꞌ nqueban com xnecxibej quiꞌ chquewech wnak. 3Cꞌjaraꞌ xoca Satanás pranm Judas je rbin-an Iscariote. Jaꞌ Judas jun chca je cbeljuj rdiscípulo Jesús. 4Xba cuqꞌuin cjefe sacerdote y cuqꞌuin cjefe je nquechjalbena rxin nimlaj templo rxin Dios. Tak xekaja cuqꞌuin xumaj tzij tzrij nak nuban chnujach Jesús pquekꞌaꞌ. 5Arj-eꞌ congan xequicota rmal je xbixa chca y xqueyaꞌ quechiꞌ che nqueyaꞌ pak tzra. 6—Utz cꞌaraꞌ, caraꞌ xbij jaꞌ Judas chca. Cꞌjaraꞌ xumaj rconxic nak nuban chnujach Jesús pquekꞌaꞌ per xcanoj na jun hor tak majoꞌn necnabej wnak.
• • • • •
7Xerlaꞌ cꞌa kꞌij rxin nimkꞌij tak ntiꞌja xquelway jmajoꞌn levadura ruqꞌuin y tak ncamsasa carneꞌl jnoca sacrificio rxin pascua je ntzujuxa chwech Dios. 8Jaꞌ Jesús xerutak ela Pedro ruqꞌuin Juan y cawra xbij el chca: —Camic nquixba, nbechumij je xtkataj chpam nimkꞌij pascua, caraꞌ xbij ela chca. 9—Tbij chka abar tzraꞌ nekchumij waꞌ, caraꞌ xeccꞌaxaj tzra. 10Jesús cawra xbij el chic chca: —Tak xtquixoca chpam tnamet Jerusalén cꞌola jun acha necꞌul rcꞌan jun chnaw yaꞌ. Jneban quixoca chpam jay abar xtoc waꞌ jaꞌ. 11Y cawra nebij tzra rajaw jay: —Jaꞌ Maestro okretkon ta awqꞌuin che nekercꞌaxaj chawa: —¿Nak cuarto nkaban waꞌ w-im rxin pascua e wexbil ndiscípulo? Caraꞌ rbin ta chka, caraꞌ tbij tzra rajaw jay. 12Arjaꞌ nucꞌut chewech jun nimlaj cuarto chumin chic, chcaj cꞌo waꞌ prucab piso. Tzraꞌ nechumij waꞌ je nkataj rxin nimkꞌij pascua. Caraꞌ xbij ela Jesús chca. 13Jaꞌ Pedro rexbil Juan arj-eꞌ xeba y tak xeꞌekaja caraꞌ xbantaja ajniꞌ xbix ela chca rmal Jesús. Cꞌjaraꞌ xquemaj rchumsic je nquetaj rxin nimkꞌij pascua. 14Tak xerlaꞌ hor rxin w-im xetzꞌbeꞌa Jesús tzrij mes e rexbil e cbeljuj apóstol. 15Xumaj tzij cuqꞌuin y cawra xbij chca ra: —Anen congan nyarin ta che xjunam nkaban ewqꞌuin jawra w-im rxin pascua. Quencomsas na per kas quenwajoꞌ nkaban jawra w-im rxin pascua ewqꞌuin nabey mul. 16Caraꞌ quenbij chewa com anen majoꞌn chic quenban ta w-im rxin pascua waweꞌ, cꞌjaraꞌ xtenban chic tak xtbantaja cumplir chpam rgobierno Dios jnucꞌut jawra w-im chkawech, caraꞌ xbij chca. 17Cꞌjaraꞌ xucꞌom jun cop vino, xmeltioxij tzra Dios y cawra xbij xbij chic chca: —Tecꞌmaꞌ jawra vino, tetjaꞌ chixjujnel. 18Camic quenbij chewa che riꞌal uva majoꞌn chic quentaj ta waweꞌ, cꞌjaraꞌ xtentaj chic tak xtpeta rgobierno Dios, caraꞌ xbij chca. 19Cꞌjaraꞌ xucꞌom xquelway, xmeltioxij tzra Dios, xuwechꞌ y xujach chca, cawra xbij chca ra: —Ja cꞌa waꞌ necuerpo je njaꞌch na pe cmic pnecwent, tetjaꞌ. Jtak netaj jaraꞌ nenatbej wxin, caraꞌ xbij chca. 20Y caraꞌ xuban chic tzra jun cop vino chkaꞌ, tak xecꞌchoja w-im cmal cawra xbij chic chca: —Jawra vino, ja cꞌa waꞌ necqꞌuiel rseguro jcꞌacꞌ chuminem je rchumin Dios. Jnecqꞌuiel jaraꞌ ntiꞌx na pnecwent. 21Per bien tewcꞌaxaj camic, cꞌola jun acha je xtejchowa wxin pquekꞌaꞌ wnak je nquetzelana wxin y jaraꞌ acha tzꞌbula wqꞌuin tzrij mes camic. 22Je Rlecꞌwalxel jxoca alxic cuqꞌuin wnak ne ktzij waꞌ che ncamsas na ajniꞌ chumin ta rmal Dios per congan lowloꞌ tzra je xtejchowa rxin pquekꞌaꞌ je nquecamsana rxin, caraꞌ xbij chca. 23J-eꞌ apóstol xquemaj rcꞌaxic chbil tak quiꞌ nak jun chca je xtejchowa rxin.
• • • • •
24Chkaꞌ cꞌola jun chꞌoj xwankera chquecjol, nak jun más nim rukꞌij chca, jaraꞌ necchꞌojquij. 25Jaꞌ Jesús cawra xbij chca ra: —Jeꞌ rey jecꞌola ptak jeꞌ nación arj-eꞌ congan nmak nquenaꞌ y nqueban chca wnak xe e ajniꞌ cmos. Jnebnowa mandar cxin wnak congan necyarij che nbixa chca che e bnoy tak utzil. 26Per mteban ta ixix ajniꞌ nqueban j-eꞌ. Per jneban, nak jun más nim rukꞌij chewa tebnaꞌ kaja más chꞌit coꞌl chquewech rexbil. Chkaꞌ nak nebnowa mandar mejor querilij rexbil. 27Tak cꞌola jun acha remjon w-im y cꞌola jun rmos nilina rxin ¿nak jun más nim rukꞌij chca nechꞌob ixix? ¿Le mjaꞌ tcꞌaraꞌ jaꞌ acha jnilixa rmal rmos jmás nim rukꞌij? Per bien terkaja pnewáꞌ nak nebnon checjol, nebnon samaj ajniꞌ nuban jun ilinel. 28Ixix ne enewexbilan waꞌ chpam lowloꞌ jnetjon ta. 29Jcamic anen quenyaꞌ kꞌatbaltzij pnekꞌaꞌ ajniꞌ yatanak chwa anen rmal Nedtaꞌ Dios. 30Caraꞌ quenban chewa ch-utz cꞌaraꞌ nyataja chewa che xjunam xtokwaꞌ waꞌ ewqꞌuin tzrij mes je chpam ngobierno, ch-utz cꞌaraꞌ chkaꞌ che nyataja chewa che nquixetzꞌbeꞌa chwech jeꞌ trono chkaꞌ y nquixoca ix kꞌtoy tak tzij chquij e cbeljuj tribu rxin tnamet Israel, caraꞌ xbij jaꞌ Jesús chca rapóstol.
• • • • •
31Cꞌjaraꞌ xumaj tzij jaꞌ Kajaw Jesucristo ruqꞌuin Simón Pedro, cawra xbij tzra ra: —Simón, bien tewcꞌaxaj je xtenbij chawa ra, Satanás arjaꞌ ixrcꞌutun tzra Dios y nyaꞌa cꞌas tzra che nquixecꞌjeꞌa jurat prukꞌaꞌ y nquixerkasaj na chpam jun nimlaj prueba. 32Per anen nebnon orar pnacwent ch-utz cꞌaraꞌ majoꞌn nqꞌuis ta junlic yukbal acꞌuꞌx wqꞌuin. Atet tak xtcatemloj pchic jmul pnukꞌaꞌ tecwersaj chic quecꞌuꞌx awchꞌalal, caraꞌ xbixa tzra. 33Jaꞌ Simón Pedro cawra xbij tzra: —Wajaw, anen quentreꞌa chawij mesque en jun anen quencsasa pcars awqꞌuin, owe quencomsasa awqꞌuin chkaꞌ, caraꞌ xbij tzra. 34Jaꞌ Jesús cawra xbij chic tzra: —Camic quenbij chawa Pedro, chpam jawra akꞌaꞌ qꞌuemjana tetrekena preꞌy tak oxmul abin chic cawrara chwa: —Anen majoꞌn wutkin ta rwech Jesús, caraꞌ nabij na chwa, caraꞌ xbij tzra.
• • • • •
35Cꞌjaraꞌ xumaj tzij cuqꞌuin conjelal rapóstol y cawra xbij chca ra: —Tak xixnutak ela chpam jeꞌ viaje tak majoꞌn epak xecꞌom ela nexte xecꞌom ela emalet nexte exjab chkaꞌ ¿lcꞌo na je achnak xewajoꞌ jmajoꞌn xixruban ta? caraꞌ xcꞌaxaj chca. —Nmajoꞌn achnak xuban falta chka, caraꞌ xecbij tzra. 36Cꞌjaraꞌ cawra xbij chic chca: —Per camic quenbij chic chewa, nak cꞌola rpak tecꞌmaꞌ ela y tecꞌmaꞌ ela rmalet chkaꞌ. Nak jun majoꞌn jun espada ruqꞌuin, jnuban tcꞌayij rechquet y telkꞌoꞌ jun espada. 37Caraꞌ quenbij chewa com anen npors quenkꞌax na chpam jtzꞌibtanak cana chwij chpam rtzojbal Dios, cawra tzꞌibtanak cana chwij ra: —Arjaꞌ xjunam nbaꞌna tzra ajniꞌ nbaꞌna chca jitzel tak wnak. Caraꞌ tzꞌibtanak cana chwij y pors nbantaj na cumplir com njelal jtzꞌibtanak cana chwij jaraꞌ ntajina nbantaja cumplir, caraꞌ xbij Jesús chca. 38Arj-eꞌ cawra xecbij tzra: —Tetzꞌtaꞌ mpaꞌ Kajaw, cꞌola c-eꞌ espada kcꞌan ra, caraꞌ xecbij tzra. —Quixetneꞌa, caraꞌ xbij Jesús chca.
• • • • •
39Cꞌjaraꞌ xel ela chpam tnamet, xba chpam jun lwar abar cꞌo waꞌ jun jyuꞌ Olivo rubiꞌ com ne tzraꞌ necꞌjeꞌ waꞌ jeꞌa. Etrena rdiscípulo tzrij. 40Tak xeꞌekaja chpam lwar cawra xbij chca ra: —Tebnaꞌ orar ch-utz cꞌaraꞌ Satanás tak xtquixerchajtij mquita xtquixruchꞌec, caraꞌ xbij chca. 41Cꞌjaraꞌ xyonaj pona riꞌ ruyon, chenkaj xecꞌjeꞌ pon waꞌ, xexqueꞌa y xumaj rbanic oración, cawra oración xuban ra: 42—Nedtaꞌ, anen quenwajoꞌ nabij ta chwa che mquita quenkꞌaxa chpam lowloꞌ jpenak chenwech. Caraꞌ ta nabij chwa wnucꞌom riꞌ ruqꞌuin jachumin ta chwij. Per xerwaraꞌ nquenkꞌax na chpam wcaraꞌ nrajoꞌ awanm chquenban, caraꞌ xbij tzra Ttixel. 43Cꞌjaraꞌ cꞌola jun ángel xwanker ta chwech penak chcaj, xrey-aꞌ kaja más rchukꞌaꞌ. 44Com majtanak rmal jun nimlaj lowloꞌ rmal cꞌaraꞌ más chna xuban oración. Congan yaꞌ nela chuplaj ajniꞌ nmak tak cꞌaj quicꞌ je nkaja ptak ulew. 45Tak xecꞌchoja oración xyictaja y xba cuqꞌuin rdiscípulo. Tak xekaja cuqꞌuin congan ekanak chuwram com congan ecosnak rmal bis. 46—¿Nak tzra xe wram neban? Camic quixyictaja y tebnaꞌ oración ch-utz cꞌaraꞌ Satanás tak xtquixerchajtij mquita xtquixruchꞌec, caraꞌ xbij jaꞌ Jesús chca rdiscípulo.
• • • • •
47Kas remjon na tzij cuqꞌuin rdiscípulo tak e congan e qꞌuiy wnak xeꞌerkaja ruqꞌuin. Cꞌola jun acha recꞌmon ta quebey, Judas rubiꞌ, arjaꞌ jun chca je cbeljuj apóstol. Jaꞌ Judas xkiꞌl oca ruqꞌuin Jesús ch-utz cꞌaraꞌ ntzꞌubaj ruchiꞌ. 48Per Jesús cawra xbij tzra ra: —¿Lruqꞌuin jun tzꞌuban chiꞌij najachbej Rlecꞌwalxel pquekꞌaꞌ je nquetzelana rxin? ¿Lcaraꞌ naban tzra Rlecꞌwalxel jxoca alxic cuqꞌuin wnak? Caraꞌ xbij tzra. 49Je rexbil Jesús tak xchꞌobtaja cmal chcꞌola lowloꞌ penak tzrij cawra xecbij tzra ra: —¿Nak nabij atet Kajaw, l-utz nkalsaj espada chquij? caraꞌ xecbij tzra. 50Xpet cꞌa jun chca, xelsaj espada y cꞌola jun rmos nimlaj sacerdote xusoc, xchꞌupuj ela jun rexquin jcꞌola prejquenkꞌaꞌ. 51Jesús cawra xbij chca rexbil: —Mteban ta más chꞌoj. Cꞌjaraꞌ xuchap rexquin mos y xchumsaj. 52Ecꞌol cꞌa cjefe sacerdote e quexbil cjefe je nquechjalbena rxin nimlaj templo rxin Dios e quexbil chic principal-iꞌ rxin tnamet, arj-eꞌ epenak che rchapic Jesús. Jesús cawra xbij chca: —¿Le en elkꞌom cꞌa rmal cꞌaraꞌ tak ecꞌmon ta espada y ecꞌmon ta cheꞌ chwij che nchapic? 53Per anen kꞌij kꞌij xencꞌjeꞌa checjol chpam nimlaj templo rxin Dios per majoꞌn wan xnechap ta tzraꞌ. Per jawra hor jokcꞌo waꞌ jawaꞌ yatanak chewa che nquixbaꞌna mandar rmal diablo jnebnowa mandar chpam kꞌejkuꞌm. Caraꞌ xbij jaꞌ Jesús chca.
• • • • •
54Cꞌjaraꞌ xquechap, xquecꞌom ela pruchoch nimlaj sacerdote. Jaꞌ Pedro retreben Jesús per qꞌue cꞌnat nutzuꞌ pon chwaꞌ. 55Tak xeꞌekaja xquebox jun kꞌakꞌ chujay y xetzꞌbeꞌa chuchiꞌ. Pedro xetzꞌbeꞌa cuqꞌuin chuchiꞌ kꞌakꞌ. 56Kas tzꞌbula chiꞌ kꞌakꞌ tak xpeta jun aj-icꞌ, xeraꞌ xtzꞌulchij y cawra xbij ra: —Jawra acha ra rexbil Jesús chkaꞌ, caraꞌ xbij jaꞌ aj-icꞌ. 57Pedro majoꞌn xuyaꞌ ta tzrij je xbixa tzra y cawra xbij tzra aj-icꞌ ra: —Anen quenbij chawa che anen majoꞌn wutkin ta rwech Jesús. 58Cꞌaj coꞌl araꞌ tak cꞌol chic jun xetzꞌtowa rxin Pedro y cawra xbij tzra: —Atet chkaꞌ at quexbil jxeꞌexbilana rxin Jesús, caraꞌ xbij tzra. —Anen quenbij chawa che me en quexbil ta, caraꞌ xbij jaꞌ Pedro tzra acha. 59Cꞌola raꞌ jun hor tak xpeta chic jun y xbij che ne ktzij waꞌ jPedro rexbil Jesús, cawra xbij ra: —Bien kꞌalaj chjawra acha rexbil Jesús chkaꞌ com arjaꞌ aj Galilea, caraꞌ xbij tzra. 60Pedro cawra xbij tzra: —Quenbij chawa che anen majoꞌn wutkin ta jnabij la, caraꞌ xbij tzra. Kas remjon na tzij Pedro tak xtrekena preꞌy. 61Jaꞌ Kajaw Jesucristo xuyaꞌ volt y xtzꞌulchij Pedro. Jaꞌ Pedro xerkaja pe rwáꞌ jbin tzra rmal Jesús jcawrara: —Tak qꞌuemjana tetrekena preꞌy, oxmul nabij na chwa cawrara: —Anen majoꞌn wutkin ta rwech Jesús, caraꞌ nabij na chwa. 62Cꞌjaraꞌ xel ta, congan jun nimlaj bis okꞌej nuban. 63Jechapyona rxin Jesús arj-eꞌ xquemaj ryokꞌic Jesús y xquemaj rchꞌayic chkaꞌ. 64Xectzꞌapij rwech tzan suꞌt y tak xtzꞌaptaja cmal xqueyaꞌ kꞌaꞌ chuplaj y cawra xecbij tzra: —Tbij chka camic ¿nak xyowa kꞌaꞌ chaplaj? caraꞌ necbij tzra. 65Y cꞌcꞌo na más lowloꞌ tak tzij xecbij tzra jnecyokꞌbej rxin.
• • • • •
66Tak xeskara xquemol quiꞌ principal-iꞌ rxin tnamet e quexbil cjefe sacerdote e quexbil chic jeꞌ maestro je nquetijona cxin wnak tzrij rley Dios. Xquecꞌom ela Jesús chpam kꞌatbaltzij je cxin j-eꞌ. Tak xeꞌekaja cawra xecbij tzra ra: 67—Camic tbij chka ¿le atet at Cristo je atch-on rmal Dios? caraꞌ xeccꞌaxaj tzra. Jesús cawra xbij chca: —Per ixix majoꞌn nenimaj ta mesque xtenbij chewa. 68Anen chkaꞌ cꞌola quencꞌaxaj chewa per wutkin chmajoꞌn cnecꞌulbaꞌ ta y wutkin chkaꞌ chmajoꞌn cnesakꞌpij ta. 69Per camic quenbij chewa, je chpam tiemp jpenak chkawech nba Rlecꞌwalxel jxoca alxic cuqꞌuin wnak y netzꞌbeꞌa prejquenkꞌaꞌ Dios jabar cꞌo waꞌ nimlaj rpoder Dios, caraꞌ xbij chca. 70—¿Le atet cꞌa at Rlecꞌwal Dios? caraꞌ xeccꞌaxaj tzra. —Caraꞌ ajniꞌ xebij kaja, caraꞌ xbij Jesús chca. 71Arj-eꞌ cawra xecbij: —Camic majoꞌn chic nquecꞌatzin más testig com ajoj mism xekcꞌaxaj je xbij la, caraꞌ xecbij jeꞌa.
• • • • •

1Cꞌjaraꞌ xeyictaj ela conjelal, xquecꞌom ela Jesús chwech gobernador Pilato. 2Tak xeꞌekaja xquemaj rbixic jleꞌ ril Jesús: —Ajoj katzꞌton jnuban jala acha, xe ntajina nuyoj cnaꞌoj tnamet Israel. Arjaꞌ nbij chca wnak che mrubey ta nqueban tak nquetoj impuesto prukꞌaꞌ César jnimlaj rey. Jun chic, nbij chjaꞌ Cristo, nbij tzij ra chjaꞌ jun rey chic, caraꞌ xecbij tzra Pilato. 3Jaꞌ Pilato cawra xcꞌaxaj tzra Jesús: —¿La atet at rey cxin tnamet Israel? —Caraꞌ ncꞌa ajniꞌ xabij kaja, caraꞌ xbixa tzra rmal Jesús. 4Jaꞌ Pilato xtzijon chic cuqꞌuin cjefe sacerdote y cuqꞌuin jleꞌ chic wnak y cawra xecbij chca ra: —Jquentzꞌet anen majoꞌn ril jawra acha, caraꞌ xbij chca. 5Per más xeyictaja tzrij Jesús y cawra xecbij chic tzra Pilato: —Per jawra acha xe ntajina nuyoj cnaꞌoj wnak, ntajina nquertijoj njelal nat nkaj chpam departamento Judea, xumaj ta ryaꞌic tijonem chpam departamento Galilea y camic remjon ryaꞌic chca wnak waweꞌ chkaꞌ, caraꞌ xecbij.
• • • • •
6Jaꞌ Pilato tak xcꞌaxaj che pGalilea rey-on waꞌ tijonem Jesús rmal cꞌaraꞌ tak cawra xbij chic chca: —¿Mex aj Galilea jawra acha? caraꞌ xcꞌaxaj chca. 7Tak xbixa tzra che aj Galilea Jesús cꞌjaraꞌ xutak ela ruqꞌuin Herodes jgobernador rxin Galilea com jaꞌ Herodes cꞌola pJerusalén chkaꞌ chpam jaraꞌ kꞌij. 8Jaꞌ Herodes tak xekaja Jesús ruqꞌuin congan xquicota com arjaꞌ cꞌo chic tiemp nyarij nutzꞌet riꞌ quewech ruqꞌuin com kanak chic rbixic ruqꞌuin njelal je ntajina nuban Jesús y nrajoꞌ nutzꞌet tak nuban jun milagro. 9Qꞌuiy jeꞌ achnak xcꞌaxaj tzra per next jun tzij xbixa tzra rmal Jesús. 10Ecꞌol cꞌa cjefe sacerdote e quexbil maestro je nquetijona cxin wnak tzrij rley Dios, arj-eꞌ congan nqueban xquemaj rbixic ril Jesús chwech Herodes. 11Jaꞌ Herodes e rexbil rsoldado nmajoꞌn val ta Jesús chquewech, xquemaj ryokꞌic, xquecsaj jun tziak tzra ajniꞌ nucsaj jun rey per xjic necyokꞌbej rxin. Cꞌjaraꞌ Herodes xutak el chic jmul ruqꞌuin Pilato. 12Jaraꞌ mism kꞌij xecꞌchoja Pilato ruqꞌuin Herodes, xeꞌoc chic amigo com nabey quecꞌlel quiꞌ.
• • • • •
13Jaꞌ Pilato xerumol cjefe sacerdote e quexbil e kꞌtoy tak tzij rxin tnamet Israel e quexbil chic jleꞌ chic wnak. 14Tak xemoltaja rmal cawra xbij chca ra: —Camic ecꞌmon ta acha chenwech ra, jril nebij xnuyoj tnamet. Per bien techꞌboꞌ, chewech ixix xencꞌot ruchiꞌ y jquentzꞌet anen nmajoꞌn ril ajniꞌ nebij tzra. 15Jaꞌ Herodes chkaꞌ nmajoꞌn ril xuwil com xutak pchic jmul pkakꞌaꞌ ajoj. Majoꞌn achnak rebnon jawra acha che xtyataj ta tzrij che ncamsasa. 16Rmal cꞌaraꞌ mejor je nbaꞌna tzra, quenyaꞌ jun orden che nchꞌaya y tak xtchꞌaytaja cꞌjaraꞌ quensakꞌpij ela, caraꞌ xbij Pilato chca. 17Caraꞌ xbij chca com ptak nimkꞌij pascua arjaꞌ pors nsakꞌpij ela jun preso. 18Arj-eꞌ xjunam nqueban xquemaj rakic quechiꞌ conjelal y cawra necbij: —Tcamsaj jala acha. Jcꞌa Barrabás jaraꞌ tsakꞌpij ela, caraꞌ xecbij tzra. 19Barrabás jaraꞌ jun acha xuban jmul xyictaja tzrij gobierno chpam tnamet y ecꞌola wnak xercamsaj rmal cꞌaraꞌ tak ocnak preso. 20Jaꞌ Pilato com nyarij nsakꞌpij ela Jesús rmal cꞌaraꞌ tak xtzijon chic jmul cuqꞌuin. 21Per arj-eꞌ xmás chna xquemaj rakic quechiꞌ: —Tcamsaj chwech cruz, tcamsaj chwech cruz, caraꞌ xecbij tzra. 22Jaꞌ Pilato proxmul cawra xbij chca: —Per ¿nak qꞌue tzra necꞌutuj recmic, nak rebnon tak nebij caraꞌ? Jquentzꞌet anen nmajoꞌn achnak rebnon che nyataja tzrij che ncamsasa. Rmal cꞌaraꞌ mejor quenyaꞌ jun orden che nchꞌaꞌya y tak xtchꞌaytaja cꞌjaraꞌ quensakꞌpij ela, caraꞌ xbij chic chca. 23Per jeꞌ wnak e quexbil cjefe sacerdote njunam quemjon rakic quechiꞌ, congan necchꞌojquij tzra Pilato che ncamsasa Jesús chwech cruz, y tak xqꞌuisbena arj-eꞌ xechꞌecmaja. 24Jaꞌ Pilato xuyaꞌ jun orden chcaraꞌ nbaꞌna tzra Jesús ajniꞌ ncajoꞌ j-eꞌ. 25Xsakꞌpix ela jaꞌ acha jocnak pcars je xyictaja tzrij gobierno y jecꞌola jleꞌ wnak xercamsaj. Jaraꞌ acha xeccꞌutuj tzra. Jaꞌ Jesús xjaꞌcha pquekꞌaꞌ jleꞌ soldado ch-utz cꞌaraꞌ nbaꞌna tzra ajniꞌ ncajoꞌ wnak che nbaꞌna tzra.
• • • • •
26J-eꞌ soldado kas quecꞌmon ela Jesús pbey tak cꞌola jun acha xquewil, Simón rubiꞌ, aj Cirene. Jaꞌ Simón arjaꞌ xemloj ta ptayuꞌ y ntzrij jaꞌ xqueyaꞌ el chwaꞌ cruz, npors xqueban tzra che netreꞌ ela tzrij Jesús y ntelej ela cruz. 27Jaꞌ Jesús congan e qꞌuiy wnak etren ela tzrij y chkaꞌ ecꞌola jleꞌ ixkiꞌ, arj-eꞌ congan ncokꞌej rwech y congan necbisoj. 28Per Jesús arjaꞌ xuyaꞌ volt y cawra xbij chca ra: —Me cnewokꞌej ta ixkiꞌ je ix aj Jerusalén. Jneban camic, twokꞌej kaja ewiꞌ ixix y twokꞌej quewech chꞌtak ewal chkaꞌ. 29Caraꞌ quenbij chewa com nerlaꞌ na jun tiemp lowloꞌ tak cawra xtecbij wnak ra: —Camic ajniꞌla quicotemal chca ixkiꞌ jmajoꞌn alanem chquij, congan quicotemal chca ixkiꞌ jmajoꞌn jeꞌ cal, caraꞌ nebij na. 30Tak xterlaꞌ jlowloꞌ tiemp cawra xtquemaj rbixic wnak ra: —Mejor ttzaꞌk ta chkij nmak tak jyuꞌ y nokrumuk ta chkaꞌ jeꞌ cocoj tak jyuꞌ, caraꞌ necbij na. 31Caraꞌ quenbij chewa com wcongan lowloꞌ nbaꞌna chwa camic y wcaraꞌ nbaꞌna tzra cꞌaslic cheꞌ rex, peor cꞌaraꞌ nbaꞌna tzra jun chkilaj cheꞌ. 32Ecꞌol cꞌa e c-eꞌ chic ach-iꞌ, arj-eꞌ cꞌola quil quebnon y junam xecꞌmar ela ruqꞌuin Jesús che nquecamsasa. 33Tak xeꞌekaja chpam lwar rbin-an Rwáꞌ Comnak tzraꞌ xquerip waꞌ Jesús chwech cruz y caraꞌ xqueban chca e c-eꞌ ach-iꞌ jcꞌola quil chkaꞌ, jun prejquenkꞌaꞌ y jun prexquen.[image: 29.TIF] Tak xeekaja chpam jun lwar rbin-an Rwá Comnak, tzra xquerip wa Jesús chwech cruz.(Lc 23.33)

34Jaꞌ Jesús cawra jun oración xuban: —Nedtaꞌ, queꞌacyuꞌ com arj-eꞌ majoꞌn cutkin ta je nqueban, caraꞌ xbij tzra Ttixel. Cꞌjaraꞌ xquemaj rbanic suert tzrij retziak nak jun xtechꞌcowa chca y nquejach chquewech. 35Jeꞌ wnak jquemjon rtzꞌetic je xbantaja e quexbil e kꞌtoy tak tzij arj-eꞌ xquemaj rtzꞌujic Jesús y cawra xecbij tzra: —Toꞌonel cxin wnak nbixa tzra, we ktzij che arjaꞌ Cristo je ch-on rmal Dios tet-oꞌ cꞌa riꞌ ruyon camic, caraꞌ xecbij tzra. 36Jeꞌ soldado xquemaj ryokꞌic chkaꞌ, xekiꞌl oca más ruqꞌuin Jesús y cꞌola jleꞌ vinagre xectzujuj tzra 37y cawra xecbij tzra: —Atet we ktzij che at Rey cxin tnamet Israel tet-oꞌ cꞌa awiꞌ ayon, caraꞌ xecbij tzra. 38Cꞌola jleꞌ letr xbaꞌna xtzakbaxa chwech cruz jpe rwáꞌ Jesús, oxiꞌ rwech tzojbal xtzꞌibax waꞌ, jun pe griego, jun platín y jun chic chpam hebreo, cawra nbij ra: —Jawra acha rey cxin tnamet Israel. caraꞌ nbij. 39Cꞌol cꞌa jun chca e c-eꞌ ach-iꞌ jcꞌola quil quebnon erpon chwech cruz arjaꞌ xumaj rbixic jleꞌ itzel tak tzij tzra Jesús y cawra xbij tzra ra: —We ktzij che at Cristo tet-oꞌ cꞌa awiꞌ camic y koꞌat-oꞌ ajoj chkaꞌ, caraꞌ xbij tzra. 40Per jun chic acha jcꞌola ril rebnon arjaꞌ xumaj rchꞌajic pe rwáꞌ jun chic: —¿Le mtaxibej awiꞌ chwech Dios com atet kꞌton chic tzij chawij che ncatcamsasa chkaꞌ? 41Ajoj ne yatanak waꞌ chkij che nokcamsasa com jaraꞌ nektojbej je rtzilal kabnon, per jun chic acha la arjaꞌ majoꞌn achnak lowloꞌ rebnon, caraꞌ xbij tzra. 42Cꞌjaraꞌ xtzijon chic ruqꞌuin Jesús y cawra xbij tzra ra: —Kas xquenrkaja pnawáꞌ tak xtcatpet chic jmul tak atocnak chic rey chpam agobierno. 43Jesús cawra xbij tzra: —Ne ktzij waꞌ je xtenbij chawa ra, chpam jawra jun kꞌij jokcꞌo waꞌ ok c-eꞌ awqꞌuin nokba chpam utzlaj lwar jabar cꞌo waꞌ quicotemal, caraꞌ xbij tzra.
• • • • •
44Je pe ncꞌaj kꞌij cꞌola jun nimlaj kꞌejkuꞌm xoca chwech njelal ruchꞌlew, cꞌa las tres rxin tkꞌakꞌij xeskar chic jmul. 45Jkꞌij majoꞌn chic xcaꞌy ta. Chkaꞌ xraktaja jmant jkꞌotben rpam santlaj templo, chek c-eꞌ xuban. 46Jaꞌ Jesús xurak ruchiꞌ, xuban jun oración cawrara: —Nedtaꞌ, pnakꞌaꞌ atet quenjach waꞌ wanm, caraꞌ xbij tzra Ttixel. Tak xbitaja caraꞌ rmal xcom kaja. 47Cꞌol cꞌa jun capitán paꞌl tzraꞌ, arjaꞌ tak xutzꞌet je xbantaja xumaj ryaꞌic rukꞌij Dios y cawra xbij ra: —Jala jun acha ne ktzij waꞌ rbeyal rxin Dios rcꞌan. 48Congan e qꞌuiy wnak quemlon quiꞌ che rtzꞌetic je xbantaja. Per tak xquetzꞌet njelal je xbantaja congan xebisona xeba. 49Ixkiꞌ je tren ela tzrij Jesús, tak xeꞌel ela pGalilea e quexbil conjelal wnak jcutkin rwech, arj-eꞌ qꞌue cꞌnat xeꞌepeꞌ twaꞌ, quemjon rtzꞌetic njelal je xbantaja.

idboooknode• • • • •
50-51Cꞌol cꞌa jun acha José rubiꞌ, arjaꞌ aj Arimatea jcꞌola precwent Judea. Jaꞌ José arjaꞌ jun chca je kꞌtoy tak tzij cxin tnamet Israel, per jun utzlaj acha y rbeyal rebnon chwech Dios. Arjaꞌ njelal rucꞌuꞌx reyben kꞌij tak xtoca rgobierno Dios. Mjunam ta nuchꞌob cuqꞌuin rexbil je kꞌtoy tzij com m-utz ta xutzꞌet je xqueban tzra Jesús. 52Xba jaꞌ José ruqꞌuin Pilato che rcꞌutxic recuerpo Jesús. 53Tak xyaꞌa cꞌas tzra rmal Pilato cꞌjaraꞌ xba xerkasaj recuerpo Jesús chwech cruz y xubar pjun utzlaj tziak. Tak xbartaja rmal xerey-aꞌ chpam jun panteón je cꞌton chwech jun tzꞌlem abaj y nexte wjic csan ta jun camnak chpam. 54Jawra xbantaja chpam kꞌij tak nchumsasa jeꞌ achnak je rxin nimkꞌij, xyamer nerlaꞌ hor jnumaj ela rij xlanbal kꞌij. 55Ixkiꞌ jetren ela tzrij Jesús, tak xeꞌel ela pGalilea arj-eꞌ xeba tzrij José, xequetzꞌtaꞌ panteón y xquetzꞌet chkaꞌ nak xbaꞌna tzra recuerpo Jesús. 56Tak xtzꞌettaja cmal cꞌjaraꞌ xemloja ptak cuchoch, xecchumij jleꞌ akꞌom jquiꞌ rexlaꞌ je nqueyaꞌ tzrij recuerpo Jesús. Jpe xlanbal kꞌij xexleꞌna ajniꞌ nbij rley Dios che nqueban.
• • • • •
24
1Je rxin domingo kas samakmuj xeba chic jmul ixkiꞌ, xequetzꞌtaꞌ panteón, ccꞌan akꞌom je cchumin ela. Ecꞌo chic nicꞌaj ixkiꞌ equexbilan ela. 2Tak xeꞌekaja xquetzꞌet che lsan chic abaj je tzꞌapben ruchiꞌ panteón. 3Xeꞌoc cꞌa chpam panteón per tak xquetzꞌet majoꞌn chic recuerpo Jesús chpam. 4Congan xsaꞌcha cnaꞌoj rmal, tak chek qꞌuenjlal ecꞌola e c-eꞌ ach-iꞌ xequetzꞌet epaꞌla ptak quexquin, congan ncꞌacꞌota quetziak.[image: 30.png] Camic mwawe xta co wa Jesús, arja castanak chic, cara necbij e c-e ach-i chca ixki.(Lc 24.4)

5Congan cxiben quiꞌ j-eꞌ ixkiꞌ, xequetquemyij queplaj penlew. Je c-eꞌ ach-iꞌ cawra xecbij chca: —¿Nak tzra tak chquecjol cnomkiꞌ necanoj waꞌ jcꞌasla? 6Camic, mwaweꞌ chta cꞌo waꞌ Jesús, arjaꞌ cꞌastanak chic rwech. Terkaja pnewáꞌ je xbij cana chewa tak cꞌcꞌo na ewqꞌuin pGalilea, 7cawra xbij cana chewa: —Je Rlecꞌwalxel jxoca alxic cuqꞌuin wnak ncꞌatzina che njaꞌch na pquekꞌaꞌ aj-il ajmac, ncꞌatzina che ncamsas na chwech cruz, per prox kꞌij ncꞌastaj na, caraꞌ xbij cana chewa, caraꞌ xecbij e c-eꞌ ach-iꞌ chca. 8J-eꞌ ixkiꞌ xerkaja pquewáꞌ jbin cana chca rmal Jesús. 9Cꞌjaraꞌ xeꞌel ela chpam panteón, xemloja xeba cuqꞌuin e juljuj apóstol jabar quemlon waꞌ quiꞌ cuqꞌuin e jleꞌ chic quexbil, xequechloꞌ chquewech njelal jquetzꞌton ta. 10Je ixkiꞌ jxequechloꞌ chquewech apóstol cawra quebiꞌ ra: jun María Magdalena, jun chic Juana, jun chic María jruteꞌ Jacobo, y qꞌue cꞌo na más quexbil. 11Jeꞌ apóstol majoꞌn xecnimaj ta je xbixa chca cmal ixkiꞌ, arj-eꞌ xquechꞌob je xbixa chca xme ktzij ta. 12Per Pedro arjaꞌ xyictaja y xba alnak abar cꞌo waꞌ panteón. Tak xeꞌekaja xcaꞌy oca chpam panteón, xutzꞌet oca utzlaj tziak rxin comnak xruyon chic cꞌo cana. Cꞌjaraꞌ xemloja chruchoch, kas remjon rchꞌobic pranm njelal je xbantaja y congan xel ta rucꞌuꞌx jxutzꞌet.
• • • • •
13Ecꞌol cꞌa e c-eꞌ rdiscípulo Jesús jaraꞌ mism kꞌij quemjon binem, ebnak pjun aldea rbin-an Emaús. Jaraꞌ aldea cꞌola la cbeljuj kilómetro recjol ruqꞌuin tnamet Jerusalén. 14J-ewra e c-eꞌ discípulo quemjon tzij chbil tak quiꞌ tzrij je njelal xbantaja chpam je c-eꞌ oxiꞌ kꞌij kꞌaxnak cana. 15Kas quemjon tzij y cꞌola jeꞌ achnak quemjon rcꞌaxic chbil tak quiꞌ tak xekaja Jesús cuqꞌuin y xerexbilaj ela. 16Per arj-eꞌ majoꞌn xyataj ta chca che ncutkij rwech Jesús. 17Jesús cawra xbij chca: —¿Nak chtzij emjon rij chbil tak ewiꞌ pbey y nak tzra tak nquixbisona? caraꞌ xcꞌaxaj chca. 18Cꞌol cꞌa jun chca Cleofas rubiꞌ, arjaꞌ cawra xbij tzra: —¿Lmawutkin tcꞌa je xbantaja chpam tnamet Jerusalén chpam c-eꞌ oxiꞌ kꞌij jkꞌaxnak cana? Per jleꞌ chic wnak jxecꞌjeꞌ cana pJerusalén arj-eꞌ bien cutkin je xbantaja per ne che conjelal. ¿Lxayon cꞌa atet jmajoꞌn awutkin ta? caraꞌ xbij Cleofas tzra Jesús. 19—¿Nak cꞌa xbantaja? caraꞌ xcꞌaxaj jaꞌ Jesús chca. Arj-eꞌ cawra xecbij tzra: —Ajoj noktzijona tzrij Jesús je aj Nazaret. Jaꞌ Jesús arjaꞌ jun profeta rxin Dios, congan nmak tak milagro xuban y congan poder rcꞌan rtzojbal, ne bien kꞌalaj chwech Dios y bien kꞌalaj chquewech conjelal wnak chkaꞌ. 20Je cjefe sacerdote e quexbil e kꞌtoy tak tzij rxin ketnamet arj-eꞌ xquejach Jesús prukꞌaꞌ Pilato ch-utz cꞌaraꞌ nkꞌeꞌta tzij tzrij che ncamsasa, y caraꞌ xqueban xeccamsaj chwech cruz. 21Per ajoj congan xeykeꞌa kacꞌuꞌx ruqꞌuin che arjaꞌ net-owa kxin ajoj ja ok aj Israel pquekꞌaꞌ je nquetzelana kxin per xcamsasa, y camic xuban oxiꞌ kꞌij tcamsasa. 22Jun chic, ecꞌola jleꞌ ixkiꞌ e kaxbil cꞌola nicꞌaj achnak xecbij chka y congan xel ta kacꞌuꞌx tzrij tak xekcꞌaxaj. Arj-eꞌ kas samakmuj xeba abar cꞌo waꞌ panteón. 23Tak xeꞌekaja xquetzꞌet chmajoꞌn chic recuerpo Jesús chpam. Cꞌjaraꞌ xemloj ta kuqꞌuin, xquerbij chka che ecꞌola ángel xewanker ta chquewech y xbixa chca rmal ángel che cꞌastanak chic Jesús. 24Ecꞌol cꞌa jleꞌ ach-iꞌ e kaxbil, arj-eꞌ xeba chic ruqꞌuin panteón y tak xeꞌekaja xquetzꞌet che ne ktzij waꞌ je xbixa chca cmal ixkiꞌ. Per majoꞌn xquetzꞌet ta rwech Jesús tzraꞌ. Caraꞌ cꞌa xbantaja, caraꞌ xecbij je c-eꞌ discípulo tzra Jesús. 25Jaꞌ Jesús cawra xbij chca: —Ixix majoꞌn chꞌobtanak ta ewmal njelal je cbin cana e ojer tak profeta rxin Dios, me njelal ta ecꞌuꞌx me njelal ta ewanm eniman njelal jtzꞌibtanak cana cmal chpam rtzojbal Dios. 26Je Cristo bien kꞌalaj che ncꞌatzina neretjaꞌ nabey mul njelal jawra lowloꞌ je cꞌjaꞌ xebij kaja chwa y cꞌjaraꞌ nba pe gloria jabar nkꞌaljin waꞌ chcongan nim rukꞌij, caraꞌ xbij chca. 27Cꞌjaraꞌ xumaj rchꞌobic chquewech njelal jtzꞌibtanak cana chpam rtzojbal Dios, xumaj ta rchꞌobic chquewech jtzꞌibtanak cana rmal Moisés cꞌjaraꞌ xuchꞌob chic chquewech jtzꞌibtanak cana cmal jleꞌ chic profeta. 28Tak xeꞌekaja chpam aldea jabar ebnak waꞌ, jaꞌ Jesús xuban com ajniꞌ numaj na rij más binem. 29Per arj-eꞌ xquecsaj cchukꞌaꞌ che necꞌjeꞌ kaja cuqꞌuin: —Xkaj kꞌij, xyamer noca akꞌaꞌ, mejor catecꞌjeꞌa kuqꞌuin, caraꞌ xecbij tzra. Y caraꞌ xuban xoca pjay che necꞌjeꞌa cuqꞌuin. 30Tak tzꞌbul chic tzrij mes cuqꞌuin xucꞌom xquelway, xmeltioxij tzra Dios, xuwechꞌ y xuyaꞌ chca.[image: 31.png] Je c-e discípulo chek quenjlal tak xyataja chca che xcutkij rwech Jesús.(Lc 24.30)

31Chek xyataja chca xcutkij rwech Jesús. Jaꞌ Jesús njaraꞌ hor xsaꞌcha chquewech. 32Arj-eꞌ xquemaj chic tzij chbil tak quiꞌ, cawra xecbij ra: —Tak arjaꞌ remjon tzij kuqꞌuin pbey y tak remjon rchꞌobic chkawech rtzojbal Dios jaraꞌ ne ktzij waꞌ chcongan jun nimlaj quicotemal xunaꞌ kanm rmal, caraꞌ xecbij. 33Njaraꞌ hor xeyictaja, xemloj chic jmul pJerusalén. Tak xeꞌekaja xequewil je juljuj apóstol jquemlon quiꞌ cuqꞌuin jleꞌ chic quexbil. 34Cawra xbixa chca cmal apóstol: —Cꞌastanak chic Kajaw Jesús y xucꞌut riꞌ chwech Simón, caraꞌ xbixa chca e c-eꞌ discípulo. 35Cꞌjaraꞌ xquemaj rchulic chquewech njelal je xbantaja tak ebnak chpam aldea Emaús, y xquechol chquewech chkaꞌ nak xuban tak xcutkij rwech Jesús, jaraꞌ tak xuwechꞌ xquelway chquewech.
• • • • •
36Kas quemjon tzij tak chek qꞌuenjlal xwankera Jesús chquecjol y cawra xbij chca ra: —Quiꞌil ta necꞌjeꞌa ewanm chwech Dios, caraꞌ xbij. 37Per arj-eꞌ congan xecxibej quiꞌ com xquechꞌob j-eꞌ ranm jun comnak xquetzꞌet. 38Jaꞌ Jesús cawra xbij chca: —¿Nak tzra tak sachnak enaꞌoj? ¿Nak tzra tak majoꞌn nenimaj ta che anen en Jesús? 39Tetzꞌtaꞌ mpaꞌ pnukꞌaꞌ, tetzꞌtaꞌ mpaꞌ pe wkan, kas bien techꞌboꞌ che anen en Jesús. Cnechpaꞌ mpaꞌ, bien cnetzꞌtaꞌ com jranm jun comnak jaraꞌ majoꞌn recuerpo nexte cꞌo ta rbakil chkaꞌ, per bien netzꞌet che anen cꞌola necuerpo y cꞌola nbakil chkaꞌ, caraꞌ nbij chca. 40Tak xbitaja caraꞌ rmal, cꞌjaraꞌ xucꞌut chquewech prukꞌaꞌ y pe rkan. 41Arj-eꞌ cawra quemjon kaja rchꞌobic ptak canm: —Tak congan quicotemal rcꞌan jawrara per me ktzij la, caraꞌ xquechꞌob kaja. Jesús cawra xbij chca: —¿Lcꞌola neyaꞌ chwa chquentaj? caraꞌ xcꞌaxaj chca. 42Cꞌcꞌo na jleꞌ chꞌuꞌ s-on jaraꞌ xqueyaꞌ tzra rexbil riꞌal cheꞌ. 43Xucꞌom chca y xumaj rtijic per ne chquewech. 44Cꞌjaraꞌ cawra xbij chca: —Camic xbantaja cumplir jtzij jxenbij chewa chpors nbantaj na cumplir njelal jtzꞌiban cana chwij chpam rtzojbal Dios ajniꞌ tzra jtzꞌiban cana rmal Moisés ruqꞌuin cmal jleꞌ chic profeta rxin Dios, chkaꞌ jtzꞌiban cana chwij chpam libro rxin salmo, caraꞌ xbij chca. 45Cꞌjaraꞌ xuchꞌob chquewech más rtzojbal Dios. 46Cawra xbij chca ra: —Tzꞌibtanak cana chpam rtzojbal Dios che Cristo arjaꞌ neretjaꞌ na lowloꞌ y ncamsas na, y chrox kꞌij ncꞌastaj na chquecjol cnomkiꞌ, caraꞌ nbij. 47Tzꞌibtanak cana chkaꞌ che prubiꞌ Cristo nekaj na rbixic cuqꞌuin conjelal wnak jecꞌola ptak nación che ncꞌatzina nqueqꞌuex cnaꞌoj y nqueyaꞌ cana rtzilal ch-utz cꞌaraꞌ ncuytaja quil quemac, jaraꞌ pJerusalén nmajtaj el waꞌ rbixic. 48Ixix etzꞌton njelal jxenbij kaja chewa ra, ixix nquixkꞌalsana chquewech wnak. 49Bien tewcꞌaxaj je xtenbij chewa ra, anen quentak tna Espíritu Santo ewqꞌuin ajniꞌ tzujun ta rmal Nedtaꞌ Dios. Per quixecꞌjeꞌa waweꞌ chpam tnamet Jerusalén, cꞌjaraꞌ nquixel ela chpam tak xtyataja chewa je rpoder Espíritu Santo je xtkaj ta chcaj, caraꞌ xbij Jesús chca.
• • • • •
50Cꞌjaraꞌ xerucꞌom ela, xeba pBetania. Tak xeꞌekaja xuyic chcaj c-eꞌ rukꞌaꞌ y xcꞌutuj utzil rxin Dios pquewáꞌ. 51Kas cꞌremjon rcꞌutxic utzil pquewáꞌ tak chek qꞌuenjlal xba xecꞌmar ela chcaj. 52Arj-eꞌ congan xqueyaꞌ rukꞌij. Cꞌjaraꞌ xemloja chpam tnamet Jerusalén, congan jun nimlaj quicotemal cꞌola ptak canm. 53Kꞌij kꞌij nquepeta chpam nimlaj templo, njunlic quemjon ryaꞌic rukꞌij Dios. Amén.

San JuanJHNSAN JUAN

1
1Ojer tak majoꞌn achnak wankersan cꞌo chic Rlecꞌwalxel je Rtzojbal Dios. Arjaꞌ xjun quebnon ruqꞌuin Dios, y Dios jaꞌ chkaꞌ. 2Tak majoꞌn achnak wankersan xjun quebnon ruqꞌuin Dios. 3Xyaꞌ cꞌa tzra rmal Dios chjaꞌ nwankersana caj ruqꞌuin ruchꞌlew, majoꞌn achnak wankersan mquita jaꞌ wankersyona. 4Jaꞌ nyowa utzlaj cꞌaslemal, y je rcꞌaslemal jaraꞌ luz je xsakersan ta quebey wnak. 5Camic remjon rsakersic canm jeꞌ wnak chpam kꞌejkuꞌm, jaꞌ kꞌejkuꞌm mxecwin ta xuchup jawra luz. 6Cꞌo cꞌa jun acha xtaꞌk ta rmal Dios, Juan rubiꞌ. 7Rsamaj je xyaꞌ tzra, jaraꞌ nuyaꞌ rbixic nak rbanic Rlecꞌwalxel je nsakersana quebey jeꞌ wnak ch-utz cꞌaraꞌ conjelal j-eꞌ wnak tak xteccꞌaxaj neykeꞌa quecꞌuꞌx ruqꞌuin. 8Mjaꞌ ta luz, xerwaraꞌ xtaꞌk ta rmal Dios chnuyaꞌ rbixic nak rbanic luz. 9Je ktzitzij luz rxin Dios xpeta waweꞌ chwech ruchꞌlew, arjaꞌ nsakersana canm conjelal wnak. 10Jaꞌ xercꞌjeꞌa waweꞌ chwech ruchꞌlew. Jaꞌ wankersyona ruchꞌlew per jeꞌ wnak jecꞌola chwech mxecnimaj ta chjaꞌ luz. 11Xercꞌjeꞌa chquecjol rtnamet per j-eꞌ majoꞌn xquecꞌul ta. 12Per konjelal ajoj je xkacꞌul pkanm y xeykeꞌa kacꞌuꞌx ruqꞌuin, arjaꞌ xuyaꞌ chka che xok-oca rlecꞌwal Dios. 13Jaraꞌ xokalex chic wjic y jawra cꞌaslemal yatanak chic chka me cꞌmon pta cmal ktiꞌt kawmaꞌ, myatanak ta chka cmal kadtaꞌ kateꞌ, y mjun ta wnak xyowa chka, ruyon Dios xyowa chka. 14Je Rlecꞌwalxel je Rtzojbal Dios arjaꞌ xkaj ta, xoca wnak, xecꞌjeꞌa chkacjol. Xkatzꞌet regloria y nmajoꞌn chic jun gloria caraꞌ ta, com jaꞌ Ttixel majoꞌn chic jun Rlecꞌwal caraꞌ ta, arjaꞌ nnojnak utzil rxin Dios pranm. Njelal jnuchꞌob, njelal je nbij, y njelal jnuban ne ktzitzij waꞌ. 15Xyaꞌa rbixic rmal Juan y cawra xbij Juan chca wnak: —Ja cꞌa waꞌ acha jxenbij chewa tak cawrara xenbij, cꞌo jun mjaꞌna tumaj rsamaj, arjaꞌ más nim na rukꞌij chenwech anen. Caraꞌ quenbij perc arjaꞌ cꞌo chic tak mjaꞌna quenalexa mesque anen en nabey wnak chwech, caraꞌ xenbij chewa. Caraꞌ xbij Juan. 16Je Rlecꞌwalxel arjaꞌ ajniꞌla nojnak utzil rxin Dios pranm y jaraꞌ utzil xyaꞌa chka ajoj, y chkajniꞌ nqꞌuiya ptak kanm y xsipan chka. 17Je rley Dios tzra Moisés xyaꞌ waꞌ che ntzꞌibaj cana, per utzil je nsipaj Dios y jtotanem che ktzitzij waꞌ chtotanem jaraꞌ Jesucristo cꞌamyon ta. 18Next jun wnak tzꞌetyon ta rxin Dios per je Rlecꞌwal Dios arjaꞌ nkꞌalsana chkawech ajniꞌ rnaꞌoj Dios. Ruyon oca jaꞌ cꞌola pranm Ttixel, xjun quebnon ruqꞌuin.
• • • • •
19Juan xetaꞌk ela jleꞌ ach-iꞌ ruqꞌuin cmal aj Israel che neccꞌaxaj tzra nak rbanic. J-ewra ach-iꞌ pJerusalén xeꞌel el waꞌ, jleꞌ chca e sacerdote y jleꞌ chic e levita. Tak xeꞌekaja ruqꞌuin cawra xecbij tzra: —¿Nak abanic atet? 20Juan xkꞌalsaj chquewech che mjaꞌ ta Cristo. 21Y xeccꞌaxaj chic tzra: —¿Nak atocnak wcꞌa? ¿Mex cꞌa atet at Elías? Caraꞌ xeccꞌaxaj tzra. —Manen ta, caraꞌ xbij Juan. Xeccꞌaxaj chic tzra: —¿Mex cꞌa atet at profeta je ncatpet na jbin cana chka? —Manen ta chkaꞌ, xbij chic Juan. 22Xeccꞌaxaj chic jmul tzra: —¿Nak cꞌa abanic? Tbij chka nak abanic ch-utz cꞌaraꞌ nbekbij chca nak etakyon ta kxin awqꞌuin, caraꞌ xecbij tzra. 23Juan cawrara xbij chca: —Nbanic anen jaraꞌ ajniꞌ rtzꞌiban cana ojer profeta Isaías jcawra nbij: —Cꞌola jun kul ncꞌaxaxa chpam jun tenlic lwar y cawra nbij ra: —Tchumsaj rubey Kajaw Dios, jic tey-aꞌ. Caraꞌ tzꞌiban cana. Anen cꞌaraꞌ quenrbij je rtzꞌiban cana Isaías, caraꞌ xbij Juan chca. 24J-eraꞌ ach-iꞌ jetkon ela ruqꞌuin Juan, fariseo etakyon ela cxin. 25Y cawra xeccꞌaxaj chic tzra: —Wmatet ta at Cristo, next at Elías, next at profeta jkeyben che npe na ¿nak tzra cꞌaraꞌ nqueꞌaban bautizar wnak? caraꞌ xeccꞌaxaj tzra. 26Juan xbij chca: —Per anen xyaꞌ quencsaj tak quenuban bautizar wnak, per camic cꞌola jun checjol más na nim rukꞌij, xerwaraꞌ majoꞌn ewutkin ta rwech. 27Anen xe rbixic rsamaj Dios quenyaꞌ je xtumaj rbanic. Arjaꞌ más na nim rukꞌij que chenwech anen, next yatala chwij xtenkiꞌl ta ruqꞌuin y nexte xtenquir tnaraꞌ rcꞌamal rexjab, caraꞌ xbij chca. 28Jawra tzij xbantaja chpam jun lwar rubiꞌ Betábara, cꞌola pjupraj rbeyaꞌ rbin-an Jordán, tzraꞌ cꞌa nuban waꞌ bautismo Juan. 29Rcab kꞌij chic Juan xutzꞌet pona Jesús per qꞌuemjaꞌna terkaja ruqꞌuin y cawra xbij chca wnak: —Tetzꞌtaꞌ mpaꞌ jala acha, ja cꞌalaꞌ noca ajniꞌ jun carneꞌl je nbaꞌna sacrificar chwech Dios, arjaꞌ tkon ta rmal Dios waweꞌ chwech ruchꞌlew che nerechpuꞌ njelal quil quemac conjelal wnak. 30Ja cꞌalaꞌ nbin chic chewa chnerebnaꞌ na rsamaj Dios y más nim rukꞌij que chenwech anen. Anen en nabey wnak chwech per jaꞌ cꞌo chic tak qꞌuemjaꞌna quenalexa anen, caraꞌ nbin chewa. 31Anen nabey majoꞌn wutkin ta chjaꞌ Toꞌonel je tkon ta rmal Dios per rmal jaꞌ enpenak camic, nemjon bautismo cxin wnak tzra yaꞌ. Caraꞌ nemjon rbanic ch-utz cꞌaraꞌ chajoj ok aj Israel nkutkij chjaꞌ Toꞌonel je tkon ta rmal Dios, caraꞌ xbij Juan chca. 32Y xbij chic chca: —Anen xentzꞌet Espíritu Santo penak chcaj ajniꞌ jun tzꞌquin jpaloma xkaj ta y xecꞌjeꞌa junlic ruqꞌuin. 33Per nabey majoꞌn wutkin ta chjaꞌ Toꞌonel je tkon ta rmal Dios per Dios xkꞌalsaj chenwech. Dios enretkon ta chquenuban bautizar jeꞌ wnak tzra yaꞌ y cawra rbin chwa: —Tak xtatzꞌet acha tak xtkaj ta Espíritu Santo ruqꞌuin, y Espíritu junlic necꞌjeꞌa ruqꞌuin, ja cꞌa raꞌ xtebnowa bautizar cxin jeꞌ wnak tzra Espíritu Santo. Caraꞌ xbij chwa. 34Ajniꞌ xbij chwa caraꞌ xentzꞌet, y camic quenbij chewa chjaꞌ Rlecꞌwal Dios.
• • • • •
35Rcab kꞌij chic Juan cꞌo chic jmul tzraꞌ chpam lwar, ecꞌola e c-eꞌ rdiscípulo rexbil. 36Jaꞌ Jesús xkꞌaxa chquecjol wnak y tak xtzꞌeꞌta rmal Juan cawra xbij: —Tetzꞌtaꞌ mpaꞌ jala acha noca ajniꞌ jun carneꞌl je nbaꞌna sacrificar chwech Dios. 37Je c-eꞌ rdiscípulo Juan tak xeccꞌaxaj je xbij, j-eꞌ xetreꞌ ela tzrij Jesús. 38Jaꞌ Jesús tak xcaꞌya tzrij xerutzꞌet ch-etrena tzrij: —¿Nak necanoj? caraꞌ xcꞌaxaj chca. —Rabí ¿abar atcꞌo waꞌ? (Rabí nbij tzij tijonel.) 39Cawra xbij Jesús chca: —Joꞌ quixtreꞌ ta chwij, ekatzꞌtaꞌ abar encꞌo waꞌ, y xetreꞌ ela tzrij. Xeꞌekaj cꞌa abar cꞌo waꞌ y jaraꞌ tkꞌakꞌij xecꞌjeꞌa ruqꞌuin, com a las cuatro rxin tkꞌakꞌij chic. 40Jun chca e c-eꞌ ach-iꞌ jxecꞌaxana je xbij Juan y xetreꞌ ela tzrij Jesús, arjaꞌ Andrés rubiꞌ, rchꞌalal Simón Pedro. 41Jaꞌ Andrés xba alnak ruqꞌuin rchꞌalal Simón y cawra xbij tzra: —Camic xkawil Mesías, caraꞌ xbij tzra. (Mesías nbij tzij Cristo.) 42Cꞌjaraꞌ xucꞌom ela ruqꞌuin Jesús. Tak xekaja Simón xer xtzꞌeꞌta rmal Jesús y cawra xbixa tzra: —Atet at Simón at rlecꞌwal Jonás per camic nyataja jun biꞌaj chic chawa, nbixa chawa Cefas. (Cefas nbij tzij Pedro, o abaj.) 43Rcab kꞌij chic Jesús xuchꞌob nba chpam departamento Galilea, xuwil Felipe y xbij tzra: —Joꞌ catetreꞌa chwij, caraꞌ xbij tzra. 44Felipe arjaꞌ aj Betsaida, jaraꞌ rtnamet Andrés ruqꞌuin Pedro, cꞌola precwent Galilea. 45Jaꞌ Felipe xba ruqꞌuin Natanael y xbij tzra: —Camic kawlon chic ajoj jaraꞌ acha Toꞌonel jtzꞌiban cana chpam rley Dios rmal Moisés che npe na, y tzꞌiban cana chkaꞌ cmal nicꞌaj chic profeta, jaraꞌ Jesús aj Nazaret, rlecꞌwal José. 46Natanael xbij: —¿Lcꞌola jun acha nwankera pNazaret utzlaj acha? caraꞌ xcꞌaxaj. —Joꞌ ekatzꞌtaꞌ, caraꞌ xbij Felipe, y xeba. 47Tak xekaja Natanael xer xtzꞌeꞌta rmal Jesús y cawra xbij jaꞌ Jesús: —Tetzꞌtaꞌ mpaꞌ Natanael penak, arjaꞌ aj Israel per ne ktzitzij waꞌ aj Israel, arjaꞌ kas utzlaj acha y majoꞌn tzꞌkoj tzij nuban ta, caraꞌ xbij Jesús. 48Jaꞌ Natanael xcꞌaxaj nak xbixa tzra rmal Jesús y cawra xcꞌaxaj tzra: —¿Nak tzer cꞌaraꞌ awutkin chic nwech? —Tak qꞌuemjaꞌna tcatsiqꞌuisa rmal Felipe xatnutzꞌet atetzꞌbula chuxeꞌ jun cheꞌ higuera, caraꞌ xbij Jesús. 49—Rabí, camic xchꞌobtaja nmal chatet at Rlecꞌwal Dios, atet at Rey kxin ja ok tnamet Israel, caraꞌ xbij Natanael tzra. 50—Alnak xnanimaj rmal jxenbij chawa che xatnutzꞌet atetzꞌbula chuxeꞌ jun cheꞌ, per cꞌo na nmak tak milagro natzꞌet na y más na nmak chwech ajniꞌ xatzuꞌ camic, caraꞌ xbixa tzra rmal Jesús. 51Cꞌjaraꞌ Jesús xbij cawra chca: —Ne ktzitzij waꞌ jawra je xtenbij chewa, netzꞌet na rwech caj jkala, nqueꞌetzꞌet na je ángel rxin Dios nquejteꞌa y nquexleꞌa, per nmal anen tak nyataja chca chcaraꞌ nqueban, nmal anen ja en Rlecꞌwalxel jxenoca alxic cuqꞌuin wnak, caraꞌ xbij chca.
• • • • •
2
1Rox kꞌij cꞌola jun cꞌulbic xbantaja, ruteꞌ Jesús cꞌola tzraꞌ. Jaraꞌ cꞌulbic xbantaja chpam tnamet Caná jcꞌola precwent Galilea. 2Chkaꞌ siqꞌuin Jesús chpam jaraꞌ cꞌulbic e rexbil rdiscípulo. 3Y xjurat xqꞌuisa vino, y xbixa tzra rmal ruteꞌ: —Majoꞌn chic vino, xqꞌuisa junlic. 4—Ixak, mjunam ta nkachꞌob awqꞌuin. Qꞌuemjaꞌna terlaꞌ kꞌij wxin tak xtutkixa nwech nak nbanic, caraꞌ xbij Jesús tzra. 5Cꞌjaraꞌ jruteꞌ xbij chca jeꞌ wnak je nqueꞌilina: —Nak xtbij Jesús chewa jaraꞌ cꞌa tebnaꞌ, caraꞌ xbij chca. 6Tzraꞌ cꞌola wajkiꞌ rcꞌolibal yaꞌ abaj ocnak, chpam jujun nba c-eꞌ o oxiꞌ chnaw yaꞌ, per ne nmak tak chnaw. Je rsamaj noc waꞌ jawra rcꞌolibal yaꞌ jaraꞌ necbanbej ccostumbre aj Israel ch-utz cꞌaraꞌ chꞌajchꞌoj nqueban com caraꞌ nrajoꞌ creligión che nqueban. 7Jesús xbij chca je nqueꞌilina: —Tnojsaj rcꞌolibal yaꞌ. Y caraꞌ xqueban, xbequecꞌmaꞌ ta yaꞌ y xecnojsaj. 8Tak xnojstaja cmal cꞌjaraꞌ cawra xbix chic chca rmal Jesús: —Camic tepluꞌ ela, ecꞌtuꞌ chwech acha jpaꞌla tzrij jawra cꞌulbic. Y caraꞌ xqueban, xquepul ela. 9Je nqueꞌilina jxepluw ela yaꞌ j-eꞌ bien cutkin chjaraꞌ yaꞌ xqꞌuextaja y xoca vino. Per ja acha jpaꞌla tzrij w-im rxin cꞌulbic majoꞌn rutkin ta. Tak xunaꞌ vino chcongan wen xsiqꞌuij acha jxecꞌleꞌa 10y cawra xbij tzra: —Conjelal wnak jnechumsaj nmak tak w-im arj-eꞌ utzlaj tak vino nqueyaꞌ nabey mul tak nmajtaja w-im. Jeꞌ wnak tak ntitaja qꞌuiy cmal cꞌjaraꞌ nyaꞌa chca vino mkas twen, per atet camic xer qꞌuisbal xayaꞌ waꞌ utzlaj vino, caraꞌ xbij tzra. 11Jawra nabey milagro xuban Jesús, tzraꞌ xuban waꞌ chpam tnamet Caná jcꞌola precwent Galilea. Jawaꞌ xcꞌutbej chquewech rdiscípulo chajniꞌla nim rukꞌij y j-eꞌ xeykeꞌa quecꞌuꞌx ruqꞌuin. 12Jesús tak xecꞌchoj cana jawra rmal xba chpam tnamet Capernaum rexbil ruteꞌ ruqꞌuin je rchꞌalal y je rdiscípulo chkaꞌ. Tak xeꞌekaja xecꞌjeꞌ na c-eꞌ oxiꞌ kꞌij tzraꞌ.
• • • • •
13Tak xyamer nimkꞌij pascua cxin aj Israel Jesús xba chpam tnamet Jerusalén. 14Tak xekaja xoca chpam nimlaj rtemplo Dios. Y chpam templo ecꞌola wnak quemjon rcꞌayxic wajquex, carneꞌl ruqꞌuin chꞌtak jeꞌ tzꞌquin rxin pjay, y ecꞌola e cꞌxoy tak pak chkaꞌ. 15Jesús xbanlaꞌ jun asiar. Tak xecꞌchoja rmal xerelsaj ta chpam rtemplo Dios conjelal wnak, next jun xecꞌjeꞌ cana. Xerelsaj ta carneꞌl ruqꞌuin wajquex chkaꞌ, y je e cꞌxoy tak pak xchꞌakixa chquewech jeꞌ cpak, y jeꞌ cmes xchꞌakixa ptak ulew chkaꞌ. 16Cꞌjaraꞌ xbij chca e cꞌyil tak tzꞌquin: —Queꞌelsaj ela jlal jawrara, mteban ta tzra rtemplo Dios ajniꞌ jun qꞌuebal, caraꞌ xbij chca. 17Y jeꞌ rdiscípulo xerkaja pquewáꞌ ajniꞌ tzꞌibtala chpam rtzojbal Dios tzrij Cristo y cawra nbij: —Jeꞌ wnak je nqueban tzra awuchoch, anen congan ntiꞌona wanm rmal. Camic quencꞌut chquewech che m-utz ta je nqueban, lowloꞌ opech xtqueban chwa. 18J-eꞌ aj Israel xeccꞌaxaj tzra: —¿Nak nacꞌutbej chkawech chcꞌola akꞌaꞌ tzra ajniꞌ xaban kaja chpam rtemplo Dios? caraꞌ xeccꞌaxaj tzra. 19—Tetruꞌ mpaꞌ jawra santlaj rtemplo Dios y pnoxiꞌ kꞌij quenyic waꞌ, caraꞌ xbij Jesús chca. 20J-eꞌ aj Israel xecbij tzra: —Jawra santlaj templo xuban cuarentiséis junaꞌ majtanak rbanic. ¿Nak tzra cꞌaraꞌ xe pnoxiꞌ kꞌij nayic waꞌ atet? Caraꞌ xecbij tzra. 21Per Jesús, jsantlaj templo xnataj jaraꞌ recuerpo. 22Tak xcꞌastaja Jesús chquecjol cnomkiꞌ jeꞌ rdiscípulo xerkaja pquewáꞌ je rbin tzra santlaj rtemplo Dios che choxiꞌ kꞌij nuyic waꞌ, xecnimaj jtzꞌiban cana chpam rtzojbal Dios ojer y xecnimaj chkaꞌ je rbin cana Jesús. 23Jesús tak xecꞌjeꞌ cana pJerusalén y tak xbaꞌna w-im rxin nimkꞌij pascua e qꞌuiy jeꞌ wnak xeykeꞌa quecꞌuꞌx ruqꞌuin rmal jeꞌ milagro jxuban chquewech. 24Per jaꞌ mxeykeꞌ ta rucꞌuꞌx cuqꞌuin com rutkin nak cbanic conjelal wnak, 25y majoꞌn jun xtbin ta tzra nak cbanic wnak com jaꞌ bien rutkin canm conjelal wnak.
• • • • •
3
1Cꞌo jun acha aj fariseo rubiꞌ Nicodemo, y jaraꞌ jun nimlaj acha cxin aj Israel.[image: 32.png] Je wnak ncatzina chca che nquealex chic jmul, cara nbij Jesús tzra Nicodemo.(Jn 3.1)

2Xuban jmul xekaja ruqꞌuin Jesús chakꞌaꞌ, xumaj tzij ruqꞌuin y cawra xbij: —Rabí, ajoj kutkin at jun tijonel atetkon ta rmal Dios com anen wutkin majoꞌn jun xtecwin ta xtuban nmak tak milagro ajniꞌ naban atet we mquita Dios cꞌola ruqꞌuin, caraꞌ xbij tzra. 3Jesús xbij tzra: —Ne ktzij waꞌ quenbij chawa, jeꞌ wnak ncꞌatzina chca che nqueꞌalexa wjic chic, o wxmajoꞌn xtqueꞌalax ta majoꞌn nquecwina nquetzuꞌ rgobierno Dios, caraꞌ xbij. 4—¿Lnecwin cꞌa jun rilaj acha nalex chic jmul? ¿Lnecwin chcꞌaraꞌ nalex chic jmul chukꞌaꞌ ruteꞌ? 5Jesús xbij: —Ktzitzij waꞌ quenbij chawa, wmajoꞌn xtcatalex ta tzra yaꞌ y tzra Espíritu mesquier ncatecwina ncatoca chpam rgobierno Dios. 6Je ccꞌaslemal wnak jyatanak cmal quedtaꞌ y queteꞌ ncaraꞌ ajniꞌ ccꞌaslemal quedtaꞌ y queteꞌ. Jcꞌaslemal jnuyaꞌ Espíritu ncaraꞌ ajniꞌ rcꞌaslemal Espíritu. 7Mex junwaꞌ xawcꞌaxaj jxenbij chawa je ncꞌatzina ncatalex chic jmul. 8Ajniꞌ tzra kꞌekꞌ, tzra xecmel, chka abar nba waꞌ per nawcꞌaxaj tak nkꞌaxa per mawutkin ta abar penak waꞌ y abar tzraꞌ nba waꞌ. Caraꞌ chca conjelal wnak tak nqueꞌalaxa rmal Espíritu, numaj samaj Espíritu rmal raꞌ tak ncatalex chic jmul, caraꞌ xbij Jesús. 9¿Nak cꞌa kas mer rbanic ja amjon rbixic chwa? xcꞌaxaj chic jmul Nicodemo. 10Jesús xbij tzra: —Atet wan ncattijona cxin aj Israel jretnamet Dios, per mtekaja pnawáꞌ y mesquier nchꞌobtaja awmal jquenbij chawa. 11Per ajoj bien kutkin jnekbij chewa y bien katzꞌton jnekkꞌalsaj chewech, per ixix majoꞌn nenimaj ta jnekbij chewa. 12Anen nemjon rchꞌobic chawech je nbantaja waweꞌ chwech ruchꞌlew per mtanimaj, peor cꞌaraꞌ tak xtenchꞌob chawech nak nbantaja chcaj, majoꞌn nanimaj ta chkaꞌ. 13Majoꞌn jun kanak ta chcaj retzꞌton ta nak rbanic tzraꞌ, xjun tzꞌetyon ta, jtzꞌetyon ta jaraꞌ Rlecꞌwalxel je xkaj ta chcaj, xoca alxic cuqꞌuin wnak y cꞌola pranm Ttixel chcaj. 14Ajniꞌ xuban Moisés ojer chpam chkilaj lwar, xjotbaꞌ rechbal cmetz chwech jun cheꞌ y xetotaja wnak rmal, caraꞌ cꞌa xtbaꞌna tzra Rlecꞌwalxel jxoca alxic cuqꞌuin wnak, chkaꞌ njotbax na chwech jun cheꞌ. 15Caraꞌ nbaꞌna tzra ch-utz cꞌaraꞌ conjelal je xteykeꞌa quecꞌuꞌx ruqꞌuin majoꞌn nqueba ta chpam nimlaj lowloꞌ y nyataja chca utzlaj cꞌaslemal rxin Dios je rxin junlic. 16Dios ajniꞌla nquerajoꞌ conjelal wnak rmal cꞌaraꞌ xutak ta waweꞌ chwech ruchꞌlew Rlecꞌwal je njun oca, caraꞌ xuban ch-utz cꞌaraꞌ che conjelal je xteykeꞌa quecꞌuꞌx ruqꞌuin majoꞌn nqueba ta chpam nimlaj lowloꞌ y nyataja chca utzlaj cꞌaslemal rxin Dios je rxin junlic. 17Caraꞌ quenbij com Dios mxutak pta Rlecꞌwal che nquerutak ela wnak chpam lowloꞌ, je rbanic jxutak ta ch-utz cꞌaraꞌ rmal Rlecꞌwal nquetotaja conjelal wnak. 18Conjelal wnak je xteykeꞌa quecꞌuꞌx ruqꞌuin majoꞌn xtkꞌeꞌt xta tzij chquij, per ja cꞌa wmajoꞌn xteykeꞌ ta quecꞌuꞌx ruqꞌuin jaraꞌ yatanak chic chca che nqueba chpam nimlaj lowloꞌ. Com majoꞌn xeykeꞌ ta quecꞌuꞌx ruqꞌuin Rlecꞌwal Dios rmal cꞌaraꞌ nbaꞌna caraꞌ chca. 19J-eꞌ majoꞌn xcajoꞌ ta luz jpenak chcaj je nsakersana quebey y rmal cꞌaraꞌ kꞌton chic tzij chquij. Com Rlecꞌwal Dios arjaꞌ luz jpenak waweꞌ chwech ruchꞌlew per j-eꞌ wnak más ncajoꞌ kꞌejkuꞌm que chwech luz. Caraꞌ xqueban com xitzel tak achnak quemjon rbanic. 20Nak nquebnowa lowloꞌ tak achnak xitzel nquetzuꞌ luz, majoꞌn cgan nquepona abar cꞌo waꞌ luz. Caraꞌ nqueban ch-utz cꞌaraꞌ majoꞌn nutkix ta chlowloꞌ tak achnak quemjon rbanic. 21Per nak nquebnowa rbeyal chwech Dios j-eraꞌ nquepona abar cꞌo waꞌ luz. Caraꞌ nqueban ch-utz cꞌaraꞌ nkꞌaljina che Dios cꞌayona cxin che rbanic njelal achnak jquemjon rbanic.
• • • • •
22Cꞌjaraꞌ Jesús xerexbilaj ela rdiscípulo, xeba chpam jun lwar cꞌola precwent Judea. Tak xekaja, tzraꞌ xecꞌjeꞌ waꞌ y ecꞌola wnak nqueruban bautizar. 23Caraꞌ nuban Juan chkaꞌ nqueruban bautizar jeꞌ wnak chpam jun lwar rubiꞌ Enón jcꞌola chenkaj Salim, com tzraꞌ sowr yaꞌ. Xepeta jeꞌ wnak y xebaꞌna bautizar. 24Jaraꞌ tiemp Juan qꞌuemjaꞌna tyaꞌa pcars rmal rey Herodes. 25Per je rexbil Juan y jleꞌ chic aj Israel necchꞌojquij quiꞌ tzrij rchꞌobic bautismo. 26J-eꞌ rdiscípulo Juan xeba ruqꞌuin y cawra xecbij tzra: —Rabí, ja acha xaban bautizar jupraj rkanyaꞌ Jordán jxayaꞌ rbixic che arjaꞌ Toꞌonel tkon ta rmal Dios, camic arjaꞌ nqueruban bautizar jeꞌ wnak y conjelal ebnak ruqꞌuin. 27Juan xbij chca: —Anen kas ajniꞌla quiꞌ nucꞌuꞌx ebnak wnak ruqꞌuin Jesús. Jsamaj nkaban chokjujnel xruyon chcaj penak waꞌ. 28Ixix bien xewcꞌaxaj tak xenbij chca wnak che manen ta en Cristo, anen entkon ta chquenyaꞌ rbixic che npe na. 29Jesús yatanak tzra che nqueba conjelal wnak tzrij. Ajniꞌ tzra jun cꞌjol tak necꞌleꞌa yatanak tzra che nba rexkayil tzrij. Nbanic anen ajniꞌ en jun amigo rxin jun cꞌjol tak necꞌleꞌa. Per jaraꞌ amigo paꞌl oca prupox cꞌjol jnecꞌleꞌa y remjon rcꞌaxic nak nuchol, per kas congan nquicota tzan rcꞌaxic. Caraꞌ cꞌa camic chwa anen chkaꞌ, congan quiꞌ nucꞌuꞌx, congan nojnak quicotemal ruqꞌuin wanm. 30Yatanak tzra Jesús che nyaꞌ na rukꞌij más cmal wnak, y anen yatanak chwa com ajniꞌ en majoꞌn. 31Jpenak chcaj xruyon arjaꞌ nim rukꞌij chquewech conjelal wnak per ajoj ok wnak mkatzꞌton ta nak rbanic chcaj, xok rxin ruchꞌlew, xjaraꞌ katzꞌton jkutkin waweꞌ chuchꞌlew. Per jpenak chcaj xruyon jaꞌ nim rukꞌij que chquewech conjelal wnak. 32Jaꞌ retzꞌton y rcꞌaxan ajniꞌ rbanic chcaj y jaraꞌ remjon rbixic, per majoꞌn nnimax ta. 33Per achnak nquenimana rxin j-eraꞌ cawra necbij: —Jaꞌ Dios ne ktzitzij waꞌ njelal je nbij. 34Com Dios takyon ta rxin Rlecꞌwalxel rmal cꞌaraꞌ rutzij Dios nbij. Caraꞌ nuban com Espíritu je xyataj tzra rmal Dios congan nojnak pranm, next wjic mquita cꞌan rmal. 35Jaꞌ Rlecꞌwalxel najniꞌla njoꞌxa rmal Ttixel. Chkaꞌ njelal achnak jchon prukꞌaꞌ rmal Ttixel. 36Nak xeykeꞌa quecꞌuꞌx ruqꞌuin Rlecꞌwalxel j-eraꞌ ccꞌan chic utzlaj cꞌaslemal rxin Dios je rxin junlic. Per nak majoꞌn ncajoꞌ ta necnimaj Rlecꞌwalxel j-eraꞌ majoꞌn nquewil ta utzlaj cꞌaslemal y qꞌuecꞌo na chpam ryiwal Dios.
• • • • •
4
1J-eꞌ fariseo xekaja rbixic cuqꞌuin cawrara: —Jesús congan e qꞌuiy wnak eꞌocnak rdiscípulo que chwech Juan y congan e qꞌuiy nqueruban bautizar chkaꞌ, caraꞌ xbixa chca. 2Per mjaꞌ ta Jesús nebnowa bautismo, xe rdiscípulo nquebnowa. 3Je Kjawal Jesús tak xcꞌaxaj chcaraꞌ xekaja rbixic cuqꞌuin fariseo cꞌjaraꞌ xel ela chpam departamento Judea y nkꞌaxa chpam departamento Galilea. 4Per ncꞌatzina nkꞌax na chpam departamento Samaria. 5Xekaja chenkaj jun tnamet rbin-an Sicar cꞌola precwent Samaria. Jaraꞌ tnamet cꞌola chenkaj ruqꞌuin rulew Jacob je xsipaj cana ojer tzra José je rlecꞌwal. 6Tzraꞌ cꞌo waꞌ jun yaꞌ cꞌton rmal Jacob ojer. Jesús congan cosnak rmal binem, xetzꞌbeꞌa chuchiꞌ poz rxin yaꞌ. Jaraꞌ hor ptak ncꞌajkꞌij tak xekaja tzraꞌ. 7Cꞌo cꞌa jun ixak aj Samaria xerkaja pe plun yaꞌ abar tzꞌbul waꞌ Jesús. Jesús xbij tzra: —Tsipaj jtzꞌit yaꞌ. 8Je rdiscípulo Jesús ebnak ptnamet e lkꞌoy way. 9Y jaꞌ ixak xbij tzra Jesús: —Per at aj Israel wan y anen en jun ixak en aj Samaria. ¿Nak tzra nacꞌutuj yaꞌ chwa? caraꞌ xbij jaꞌ ixak com j-eꞌ aj Israel y ruqꞌuin aj Samaria itzel quetzꞌton quiꞌ. 10Jesús xbij tzra: —Per wext nchꞌobtaja awmal jcochinem je nsipaj Dios chawa, y wext nchꞌobtaj awmal nak rbanic je ntzijona awqꞌuin camic ra je ncꞌutuj yaꞌ chawa, atet nacꞌutuj ta yaꞌ tzra y jaꞌ nuyaꞌ chawa jun yaꞌ recꞌmon ta jun cꞌacꞌlaj cꞌaslemal. 11—Per majoꞌn achnak napulbej waꞌ yaꞌ y congan nim rpam jul. ¿Abar cꞌo waꞌ yaꞌ jxabij chwa? 12Kawmaꞌ Jacob arjaꞌ yoyon cana jawra yaꞌ chka ojer. Jawra yaꞌ xquetaj chkaꞌ je rlecꞌwal ruqꞌuin jeꞌ rwajcax. ¿Latet cꞌa más nim akꞌij que chwech jaꞌ? caraꞌ xbij ixak tzra Jesús. 13Jesús xbij tzra: —Nak nquetjowa jawra yaꞌ majoꞌn nquetotaj ta tzan chkij chiꞌij. 14Per achnak xtetjowa yaꞌ jquentzujuj anen jaraꞌ ntotaja rxin junlic tzan chkij chiꞌij. Jyaꞌ jquenyaꞌ chca najniꞌla npulin ta ptak canm, caraꞌ nuban ajniꞌ jun tzꞌucnel yaꞌ recꞌmon ta chca utzlaj cꞌaslemal rxin Dios je rxin junlic. 15—Jyaꞌ nabij tey-aꞌ jtzꞌit wxin ch-utz cꞌaraꞌ quentotaja tzan chkij chiꞌij junlic ch-utz cꞌaraꞌ majoꞌn quenpet xta waweꞌ xtenrepluꞌ xta jawra yaꞌ, caraꞌ xbij jaꞌ ixak. 16—Camic jat asiqꞌuij awechjil che nquixpeta waweꞌ ruqꞌuin, caraꞌ xbij Jesús tzra. 17—Per anen majoꞌn wechjil, caraꞌ xbij jaꞌ ixak tzra Jesús. —Ne ktzij waꞌ nabij majoꞌn awechjil. 18Com ecꞌola e j-oꞌ awechjil ejchon ewiꞌ cuqꞌuin y ja acha jcongan quiꞌ acꞌuꞌx ruqꞌuin camic mawechjil tcꞌaraꞌ. Ne ktzij waꞌ xabij chwa, caraꞌ xbij Jesús. 19—Quenchꞌob kanen mex cꞌa at jun profeta rxin Dios. 20Ktiꞌt kawmaꞌ ajoj ojer pe rwáꞌ jala jun jyuꞌ nqueyaꞌ waꞌ rukꞌij Dios per nebij ixix camic chpam Jerusalén nyaꞌ waꞌ rukꞌij, caraꞌ nbij jaꞌ ixak. 21—Tnimaj cꞌa je xtenbij chawa camic, ntajina nerkaja tiemp tak me xruyon ta pe rwáꞌ jala jun jyuꞌ neyaꞌ waꞌ rukꞌij Ttixel y me xruyon ta pJerusalén chkaꞌ. 22Ixix ix aj Samaria neyaꞌ rukꞌij jun Dios per mchꞌobtanak ta ewmal nak rbanic. Per ajoj ok aj Israel nkayaꞌ rukꞌij Dios y chꞌobtanak kmal nak rbanic com jaꞌ Toꞌonel ntaꞌk ta rmal Dios y chkacjol ajoj nwanker waꞌ. 23Per xyamer nerkaja tiemp tak jeꞌ wnak ne pcanm nalex waꞌ che necyabej rukꞌij Ttixel, per ne ktzitzij waꞌ nqueban y mchek tcostumbre. Caraꞌ rbanic com caraꞌ nrajoꞌ Ttixel che nbaꞌna tzra y nquercanoj nak nquebnowa caraꞌ tzra. Camic ra ecꞌo chic jujun caraꞌ nqueban chic. 24Dios arjaꞌ Espíritu, majoꞌn ntzꞌettaj ta. J-eꞌ wnak ncꞌatzina chca ne pcanm nalex waꞌ jnecyabej rukꞌij. Chkaꞌ ncꞌatzina chca che ne ktzitzij waꞌ nqueyaꞌ rukꞌij y mcostumbre ta nqueban, caraꞌ xbij Jesús tzra ixak. 25Jaꞌ ixak xbij tzra Jesús: —Anen wutkin che npe na Mesías y arjaꞌ nuchꞌob chkawech nak rbanic njelal jeꞌ achnak, caraꞌ xbij. (Mesías nbij tzij Cristo.) 26—Anen cꞌaraꞌ en Mesías jnemjon tzij awqꞌuin camic ra, caraꞌ xbixa tzra rmal Jesús. 27Kas quemjon tzij tak xeꞌerkaja rdiscípulo Jesús. J-eꞌ kas junwaꞌ xquetzꞌet tak remjon tzij ruqꞌuin jun ixak. Per next jun chca xecwin ta xcꞌaxaj tzra: —¿Nak nawajoꞌ tzra? o: —¿Nak natzijoj ruqꞌuin? 28Jaꞌ ixak xuyaꞌ cana rechnaw y xba chpam tnamet. Tak xekaja xbij chca conjelal wnak cawrara: 29—Cꞌo jun acha xoktzijona ruqꞌuin, arjaꞌ xbij chwa njelal nak nebnon chpam ncꞌaslemal. Joꞌ mpaꞌ ekatzꞌtaꞌ, mex jaraꞌ Cristo, caraꞌ xbij chca. 30Cꞌjaraꞌ xeꞌel ela chpam tnamet y xeba abar cꞌo waꞌ Jesús. 31Tak qꞌuemjaꞌna queꞌekaja, jeꞌ rdiscípulo xecbij tzra Jesús: —Rabí, catwaꞌa. 32Per Jesús xbij chca: —Anen cꞌola nway quentaj per ixix majoꞌn ewutkin ta nak rbanic, caraꞌ xbij chca. 33Je rdiscípulo xecbij jeꞌ chbil tak quiꞌ: —Mex cꞌola jun cꞌamyon ta rway, caraꞌ xquechꞌob. 34Jesús xbij chca: —Anen jocnak nway jaraꞌ quenban jachnak nrajoꞌ ranm Dios jtakyon ta wxin, y chkaꞌ che quenqꞌuis rsamaj jrey-on chwa. 35Jnebij ixix che cjiꞌ icꞌ nel twaꞌ cosecha per anen quenbij chewa, queꞌetzꞌtaꞌ mpaꞌ jeꞌ wnak je epenak, j-eꞌ cꞌa e jun tejcoꞌn kꞌan chic, utz chic nchꞌuꞌpa. 36Nak xtquechꞌpuwa jawra tejcoꞌn ntoꞌj na quekꞌij. Jtejcoꞌn jaraꞌ nquecsasa wnak chpam utzlaj cꞌaslemal rxin Dios je rxin junlic. Caraꞌ rbanic, nak netcowa tejcoꞌn congan nquicota y nak nebnowa cosechar chkaꞌ nquicota ruqꞌuin. 37Caraꞌ rbanic ajniꞌ nbij jun tzij je kcꞌaxan: —Cꞌola jun netcowa ijaꞌtz y cꞌola nebnowa cosechar, caraꞌ nbij. 38Anen xixnutak ela cuqꞌuin wnak che nqueꞌebnaꞌ cosechar per me ixix ta xixtjowa pen che rbanic samaj, per ixix camic nquixtajina neban cosechar jquetcon ta j-eꞌ, caraꞌ xbij Jesús chca rdiscípulo. 39Tak aj Samaria xeccꞌaxaj je xbixa chca rmal ixak chJesús xbij tzra njelal jrebnon chpam rcꞌaslemal, e qꞌuiy chca xeykeꞌa quecꞌuꞌx ruqꞌuin Jesús. 40Rmal cꞌaraꞌ tak xeꞌekaja aj Samaria ruqꞌuin Jesús xecbij tzra chnecꞌjeꞌa cuqꞌuin, y caraꞌ xuban xecꞌjeꞌa c-eꞌ kꞌij cuqꞌuin. 41Tak xumaj tzij Jesús cuqꞌuin e qꞌuiy jeꞌ wnak xeykeꞌa quecꞌuꞌx ruqꞌuin rmal jxuchol chca. 42Y xecbij tzra ixak: —Nabey mul xeykeꞌa kacꞌuꞌx ruqꞌuin jxachol chka per camic más xeykeꞌa kacꞌuꞌx ruqꞌuin com xekcꞌaxaj je xbij y xkutkij che ktzij waꞌ jaꞌ Cristo, Toꞌonel kxin konjelal ok wnak, caraꞌ xecbij.
• • • • •
43Jesús tak xetzꞌkata c-eꞌ kꞌij rmal xeꞌel ela tzraꞌ y xba chpam departamento Galilea. 44Cꞌola jun tzij rbin Jesus cawrara: —Jun profeta rxin Dios majoꞌn nyaꞌ ta rukꞌij cmal jeꞌ rwinak. 45Tak xeꞌekaj chic kas quiꞌil rcꞌulic xbaꞌna cmal aj Galilea. Caraꞌ xqueban com xquetzꞌet njelal jxuban Jesús pJerusalén chpam nimkꞌij pascua com j-eꞌ xjun xepe waꞌ chpam nimkꞌij. 46Xekaj chic jmul chpam tnamet Caná jcꞌola precwent Galilea jabar xuban waꞌ vino tzra yaꞌ. Cꞌola jun oficial rxin rey jcꞌola chpam tnamet Capernaum, cꞌo cꞌa jun rlecꞌwal yawaꞌ. 47Jaꞌ oficial tak xcꞌaxaj chJesús elnak ta pJudea y cꞌo chic pGalilea arjaꞌ xba ruqꞌuin. Tak xekaja xbij tzra: —Joꞌ pka jurmaj wqꞌuin, achumsaj wlecꞌwal, xyamer ncoma, caraꞌ xbij tzra Jesús. Jesús xbij tzra: 48—Che mquita milagro quenban chewech majoꞌn cnenimaj ta. 49Jaꞌ oficial xbij chic jmul: —Joꞌ pka jurmaj wqꞌuin, wlecꞌwal xyamer ncoma. 50—Jat, awlecꞌwal chumtanak chic, majoꞌn ncom xta, caraꞌ xbix tzra rmal Jesús. Jaꞌ oficial xnimaj y xba. 51Kas xemloja pruchoch xerucꞌul jeꞌ rmos y cawra xbixa tzra: —Awlecꞌwal chumtanak chic, majoꞌn chic ncom ta. 52—¿Nak hor xula rwech? caraꞌ xcꞌaxaj chca. —Iwir a la una rxin tkꞌakꞌij xpaxij riꞌ cꞌten tzrij, caraꞌ xbixa tzra. 53Jaꞌ ttixel xerkaja pe rwáꞌ chjaraꞌ hor xbixa tzra rmal Jesús che: —Awlecꞌwal majoꞌn ncom xta, y congan xeykeꞌa rucꞌuꞌx ruqꞌuin, y caraꞌ chkaꞌ xqueban conjelal jecꞌola pruchoch. 54Ja cꞌa waꞌ rucab milagro xuban Jesús tak xel ta pJudea y xekaj chic pGalilea.
• • • • •

1Xerlaꞌ chic jun kꞌij cꞌola jun nimkꞌij cxin aj Israel y xba Jesús pJerusalén. 2Tzraꞌ pJerusalén cꞌola jun yaꞌ, jrubiꞌ jaraꞌ yaꞌ nbixa pe ctzojbal aj Israel, Betesda. Chenkaj chuchiꞌ jun portón cꞌol waꞌ jaꞌ yaꞌ abar ncatoc el waꞌ chpam tnamet. Jaraꞌ portón rubiꞌ nbixa, portón cxin carneꞌl. Abar cꞌo waꞌ yaꞌ tzraꞌ cꞌo waꞌ j-oꞌ jay cxin yuw-iꞌ che nquecꞌjeꞌa chuxeꞌ. 3E qꞌuiy jeꞌ yuw-iꞌ ecꞌola tzraꞌ, ajniꞌ chca moyaꞌ, jeꞌ wnak chꞌeꞌy nquebina, y jeꞌ sic chkaꞌ. J-eꞌ queyben che nkaj ta jun ángel che nereslaꞌ yaꞌ. 4Com cꞌola jun ángel nkaj ta che nereslaꞌ yaꞌ. Tak nusil chic riꞌ yaꞌ j-eꞌ yuw-iꞌ nqueꞌoca chpam. Nak xtpona nabey mul chpam jaraꞌ yaꞌ nchumtaja chka bechnak opech yubil rcꞌan. 5Cꞌola jun acha tzraꞌ yawaꞌ xuban treintiocho junaꞌ teywaja. 6Jesús tak xutzꞌet yawaꞌ ctzꞌela rutkin chic che cꞌo chic tiemp cꞌola tzraꞌ y cawra xbij tzra: —¿Nawajoꞌ ncatchumtaja? 7—Per nmajoꞌn nak ncꞌana wxin chpam yaꞌ tak nusil riꞌ, y tak quenba jun chwaꞌ npona nabey mul chenwech. 8—Catyictaja, tecꞌmaꞌ ela awarbal y ncatba, caraꞌ xbixa tzra rmal Jesús. 9Y jaraꞌ hor xchumtaja jaraꞌ acha, xucꞌol ela rwarbal y xba. Jkꞌij je xchumsasa jaraꞌ jun kꞌij rxin xlanbal. 10Rmal cꞌaraꞌ xbixa tzra cmal aj Israel cawrara: —Camic xlanbal kꞌij, xjan nawcꞌaj awarbal. 11—Per jaꞌ acha je xchumsana wxin jaraꞌ xbina chwa chquencꞌol ela nwarbal y quenba, caraꞌ xbij chca. 12—¿Nak acha cꞌaraꞌ xbina chawa chcaraꞌ naban? caraꞌ xeccꞌaxaj tzra. 13Per jaraꞌ acha mrutkin ta rwech nak xchumsana rxin com Jesús elnak el chic y xoca chquecjol e qꞌuiy wnak jecꞌola tzraꞌ. 14Xeꞌiltaj cꞌa jaraꞌ acha chpam templo rmal Jesús y xbixa tzra: —Camic xatchumtaja, mtaban xtcꞌa lowloꞌ ch-utz cꞌaraꞌ me tpe ta chpam acꞌaslemal jun chic achnak más lowloꞌ, caraꞌ xbixa tzra. 15Cꞌjaraꞌ jaraꞌ acha xba y xerbij chca aj Israel che Jesús xchumsana rxin. 16Com Jesús nquerchumsaj wnak chpam xlanbal kꞌij rmal cꞌaraꞌ aj Israel nqueban rij rwech nak nqueban tzra che neccamsaj: —¿Nak tzra cꞌaraꞌ nesmaja chpam xlanbal kꞌij? caraꞌ necbij. 17Jesús xbij chca: —Nedtaꞌ remjon samaj camic y anen chkaꞌ nquensmaj waꞌ, caraꞌ xbij chca. 18Rmal cꞌaraꞌ aj Israel más xquemaj rchꞌobic nak nqueban tzra che neccamsaj com c-eꞌ ril Jesús necbij chic. Jun ril jxuban, xchumsaj acha chpam xlanbal kꞌij, y jun chic, xbij che Dios redtaꞌ y xjumsaj riꞌ ruqꞌuin Dios.
• • • • •
19Cꞌjaraꞌ Jesús cawra xbij chca: —Ne ktzij waꞌ je xtenbij chewa raꞌ, je Rlecꞌwalxel majoꞌn xtuban ta mandar riꞌ ruyon kaja, xtuban ta jeꞌ achnak je nrajoꞌ. Jaꞌ ejemplo rxin Ttixel nuban. Ajniꞌ nuban Ttixel jaraꞌ quenban anen chkaꞌ en Rlecꞌwalxel. 20Ttixel com ajniꞌla nrajoꞌ Rlecꞌwalxel rmal cꞌaraꞌ nucꞌut njelal samaj chwech jremjon rbanic. Y cꞌo na samaj nucꞌut na chwech más na nmak chwech jawra jemjon rtzꞌetic camic. Caraꞌ nuban ch-utz cꞌaraꞌ ixix kas junwaꞌ nenaꞌ tak xtetzuꞌ. 21Jaꞌ Ttixel nquercꞌasbaꞌ cnomkiꞌ y nuyaꞌ chic wjic ccꞌaslemal. Y caraꞌ nuban Rlecꞌwalxel chkaꞌ, nuyaꞌ cꞌaslemal chca wnak chka bechnak cbanic tak nrajoꞌ nuyaꞌ chca. 22Jaꞌ Ttixel majoꞌn xtukꞌat ta tzij tzrij jun per jrebnon, rejchon prukꞌaꞌ Rlecꞌwalxel chjaꞌ nekꞌtowa njelal jeꞌ tzij. 23Caraꞌ rebnon ch-utz cꞌaraꞌ Rlecꞌwalxel nyaꞌa rukꞌij cmal wnak ajniꞌ nbaꞌna tzra Ttixel je nyaꞌa rukꞌij. Wcꞌola jun mtuyaꞌ rukꞌij Rlecꞌwalxel tzraꞌ ntzꞌeꞌt waꞌ majoꞌn nuyaꞌ ta rukꞌij Ttixel com jaꞌ takyon ta Rlecꞌwalxel. 24Ne ktzitzij waꞌ je xtenbij chewa, wcꞌola jun nuyaꞌ rexquin tzrij ntzojbal y ykula rucꞌuꞌx ruqꞌuin Ttixel jtakyon ta wxin jaraꞌ rcꞌan chic utzlaj cꞌaslemal rxin Dios je rxin junlic, majoꞌn nba xta chpam nimlaj lowloꞌ, xel ta chpam cmic y xuwil utzlaj cꞌaslemal je rxin junlic. 25Ne ktzitzij waꞌ je xtenbij chic chewa, jeꞌ cnomkiꞌ chwech Dios cꞌola jun tiemp chumin tak xteccꞌaxaj rukul Rlecꞌwal Dios, y tiemp jaraꞌ camic je xmajtaj ela, y nak xtquecꞌaxana rxin nquecꞌseꞌ na chpam utzlaj cꞌaslemal je rxin junlic. 26Caraꞌ rbanic com jcꞌaslemal jnalax ta ruqꞌuin Ttixel jaraꞌ yatanak tzra Rlecꞌwalxel rmal Ttixel chruqꞌuin arjaꞌ nalax twaꞌ chkaꞌ. 27Chkaꞌ jaꞌ Ttixel rejchon prukꞌaꞌ Rlecꞌwalxel chjaꞌ nekꞌtowa tzij chquij wnak com jaꞌ xoca wnak waweꞌ rmal raꞌ yatanak tzra chjaꞌ nekꞌtowa tzij. 28Mex junwaꞌ xewcꞌaxaj jxenbij chewa com nerlaꞌ na jun kꞌij tak conjelal cnomkiꞌ jemkun neccꞌaxaj na rukul Rlecꞌwalxel. 29Tak xteccꞌaxaj nquecꞌastaja conjelal. Nak xebnowa utzlaj tak achnak j-eraꞌ nquecꞌastaja chpam utzlaj cꞌaslemal je rxin junlic, y nak xebnowa lowloꞌ nquecꞌastaja y nquetaꞌk ela chpam nimlaj lowloꞌ. 30Anen majoꞌn quencsaj ta nnaꞌoj, achnak nbij Ttixel jaraꞌ quencsaj chquenkꞌatbej tzij. Y ne rbeyal kꞌtoj tzij quenban perc mjaraꞌ ta quenban je nrajoꞌ kaja wanm anen, je nrajoꞌ ranm Ttixel jtakyon ta wxin jaraꞌ quenban. 31Wext nuyon kaja quenyaꞌ testig-il chwij nquixcwin tcꞌaraꞌ nebij che me ktzij ta ntestimonio. 32Per cꞌo chna jun jnuyaꞌ testimonio chwij y ne ktzij waꞌ testimonio jnuyaꞌ. 33Ixix xetak rcꞌaxic tzra Juan y arjaꞌ xoc testig chwij che jaꞌ Dios takyon pa wxin, y ne ktzij waꞌ je xbij chewa. 34Per anen me ncꞌatzin ta chwa cꞌo ta jun wnak xtoc ta testig chwij, ixix ewutkin chic testimonio jxuyaꞌ Juan chwij, jawra quenbij ch-utz cꞌaraꞌ newil totanem rxin Dios. 35Jaꞌ Juan xoca ajniꞌ jun nimlaj kꞌakꞌ jcongan ncꞌata y nim rluz xpojcaj. Ixix xixecꞌjeꞌa conform che rcꞌaxic nak xuchol chewa y congan xixquicota rmal per njurmaj oca, xjurat xcꞌowa ecꞌuꞌx rmal. 36Per cꞌo chna jun je nyowa testimonio chwij y arjaꞌ más na nim rukꞌij que chwech jxuyaꞌ Juan. Jsamaj jnemjon rbanic jaraꞌ ocnak testig chwij, jawra samaj Ttixel yoyona chwa y jawra samaj nucꞌut chjaꞌ Ttixel takyon ta wxin. 37Y jun chic, jaꞌ mism Ttixel jtakyon ta wxin rey-on ta testig-il chwij chkaꞌ. Per ixix next wjic ey-on ta ewexquin tzrij je nbixa chewa rmal Dios, majoꞌn ey-on ta cas tak arjaꞌ xkꞌalsaj riꞌ chewech. 38Y chkaꞌ majoꞌn ey-on ta cꞌas tzra che ocnak rtzojbal ptak ewanm y nkꞌalaj chmajoꞌn ocnak ta com jaꞌ takyon ta wxin y ixix majoꞌn egan xtiykeꞌ ta ecꞌuꞌx wqꞌuin. 39Bien tetzꞌtaꞌ chpam rtzojbal Dios. Com ixix nechꞌob che chpam rtzojbal Dios newil waꞌ utzlaj cꞌaslemal rxin Dios je rxin junlic. Per rtzojbal Dios anen quenrbij, jaꞌ rtzojbal Dios nkꞌalsana nak nbanic anen. 40Per ixix majoꞌn egan xteykeꞌ ta ecꞌuꞌx wqꞌuin che xtewil ta utzlaj cꞌaslemal je rxin junlic. 41Mjaraꞌ ta quenwajoꞌ anen xtyaꞌ ta nukꞌij cmal wnak. 42Per xerwaraꞌ wutkin che ixix majoꞌn newajoꞌ ta Dios ptak ewanm. 43Jaꞌ Nedtaꞌ Dios arjaꞌ takyon ta wxin per ixix majoꞌn egan xteykeꞌ ta ecꞌuꞌx wqꞌuin, per wext cꞌola jun acha ruyon nuban kaja mandar riꞌ y nba ewqꞌuin jaraꞌ neykeꞌa ecꞌuꞌx ruqꞌuin. 44Jnewajoꞌ ixix, neban utzlaj tak achnak ch-utz cꞌaraꞌ nyaꞌa ekꞌij cmal ewexbil per majoꞌn xtbij ta ewanm xteban ta utzil rxin Dios, per xruyon Dios necwina nbij w-utz tak achnak emjon rij. Tak xcaraꞌ neban mesquier neykeꞌa ecꞌuꞌx wqꞌuin. 45Per mtechꞌob ta xanen quenyowa ewil chwech Ttixel. Je nyowa ewil jaraꞌ Moisés, y ixix nebij congan ykula ecꞌuꞌx ruqꞌuin Moisés. 46Wext ktzij nenimaj Moisés xnenimaj tcꞌaraꞌ anen chkaꞌ. Je rtzꞌiban cana Moisés, anen cꞌaraꞌ enrtzꞌiban cana ch-utz cꞌaraꞌ nkꞌaljina nak nbanic anen. 47Per we xmajoꞌn nenimaj ta je rtzꞌiban cana Moisés ¿atbij xtenimaj cꞌaraꞌ ntzojbal anen? caraꞌ xbij Jesús chca.
• • • • •

1Cꞌjaraꞌ xba chic Jesús pjupraj mar rxin Galilea, y nbixa tzra chkaꞌ mar Tiberias. 2Congan e qꞌuiy wnak xetreꞌa tzrij rmal nmak tak milagro jxuban chquewech com ecꞌola jeꞌ yuw-iꞌ xerchumsaj. 3Xojteꞌa chwech jun jyuꞌ y xuwil jun rcꞌolibal, tzraꞌ xetzꞌbeꞌ waꞌ e rexbil rdiscípulo. 4Y jaraꞌ kꞌij xyamer nimkꞌij pascua je ncꞌuꞌla cmal aj Israel. 5Jaꞌ Jesús tak xutzꞌet che congan wnak xeꞌekaja ruqꞌuin xbij tzra Felipe: —¿Abar nkalokꞌ waꞌ queway j-eꞌ laꞌ wnak? 6Caraꞌ xcꞌaxaj Jesús tzra Felipe perc jaꞌ nrajoꞌ nrutkij nak nuchꞌob Felipe, com Jesús rutkin chic nak xtuban tak xtuyaꞌ queway wnak. 7Jaꞌ Felipe xbij: —Per wext cꞌola c-eꞌ cient denario way majoꞌn nqueruban ta xtquetaj ta jchꞌap chejujnel. 8Cꞌola jun discípulo rubiꞌ Andrés, arjaꞌ rchꞌalal Simón Pedro, cawra xbij tzra Jesús: 9—Cꞌo jun chꞌit alaꞌ waweꞌ ra, cꞌola j-oꞌ rkan xquelway ruqꞌuin, cebada ocnak, y c-eꞌ rkan chꞌtak chꞌuꞌ. ¿Nqueruban cꞌalaꞌ che conjelal wnak? Congan e qꞌuiy. 10Jaꞌ Jesús xbij chca rdiscípulo: —Queꞌetzꞌubaꞌ conjelal wnak. Com chpam jaraꞌ lwar abar ecꞌo waꞌ congan wen kꞌayis abar nquetzꞌbeꞌ waꞌ chpam. Y conjelal wnak xetzꞌbeꞌa, ecꞌo lalaꞌ e j-oꞌ mil xqueyon ach-iꞌ. 11Jaꞌ Jesús xucꞌom xquelway, xmeltioxij tzra Dios y xujach chca rdiscípulo. J-eꞌ cꞌa rdiscípulo xquemaj rjachic chca conjelal wnak je etzꞌbula y caraꞌ xqueban tzra chꞌuꞌ chkaꞌ. Y jeꞌ wnak xquetaj ajniꞌ xcajoꞌ y congan xnoja quepam. 12Tak xecꞌchoja w-im cmal conjelal wnak xnoja quepam y Jesús cawra xbij chca rdiscípulo: —Temloꞌ ruchiꞌ njelal je xcoltaj cana, mtenwajoꞌ ntzꞌilosa. 13J-eꞌ cꞌa rdiscípulo xquemaj rmolic njelal. Tak xmoltaja cmal xuban cꞌa cbeljuj chquech y congan xnoja che cbeljuj. Jaraꞌ xcoltaj cana tzra j-oꞌ rkan xquelway y c-eꞌ rkan chꞌuꞌ je mxecwin ta j-eꞌ wnak xquetaj. 14J-eꞌ wnak tak xquetzꞌet milagro jxuban Jesús chquewech cawrara xecbij: —Jala acha ne ktzij waꞌ jun profeta rxin Dios jtzꞌiban cana chpam rtzojbal Dios che npe na. 15Jaꞌ Jesús xchꞌobtaja rmal che j-eꞌ ncajoꞌ nquecsaj pors rey pquewáꞌ rmal cꞌaraꞌ xel ela abar tzraꞌ cꞌo waꞌ y xba ruyon pe rwáꞌ jun jyuꞌ y tzraꞌ xecꞌjeꞌ waꞌ.
• • • • •
16Tak xyamer noca kꞌejkuꞌm xexleꞌa j-eꞌ discípulo chuchiꞌ mar. 17Tak xeꞌekaja xeꞌoc ela chpam jun lanch y xeba chpam jun tnamet, Capernaum rubiꞌ, jcꞌola pjupraj mar. Ocnak chic akꞌaꞌ per majoꞌn ponnak ta Jesús cuqꞌuin. 18Per chek qꞌuenjlal xkaj ta jun nimlaj kꞌekꞌ chquij y congan nmak tak bloj xpeta pe rwáꞌ mar. 19Cꞌo lalaꞌ j-oꞌ o wajkiꞌ kilómetro quey-on cana chiyaꞌ tak chek qꞌuenjlal xquetzꞌet pona Jesús remjon binem pe rwáꞌ yaꞌ. Xekaja chenkaj ruqꞌuin lanch abar ecꞌo waꞌ chpam y j-eꞌ congan xecxibej quiꞌ rmal. 20Per Jesús cawra xbij chca: —Xanen, mtexibej ta ewiꞌ. 21Cꞌjaraꞌ congan quiꞌ quecꞌuꞌx y xquecsaj ela Jesús cuqꞌuin chpam lanch, y qꞌue nquenaꞌ ecꞌo pon chic chpam tnamet abar nqueba waꞌ.
• • • • •
22Je rcab kꞌij jeꞌ wnak jecꞌo cana chuchiꞌ mar xquetzꞌet chmajoꞌn xoc el ta Jesús cuqꞌuin rdiscípulo chpam lanch tak xeba chpam tnamet Capernaum. Xqueyon j-eꞌ discípulo xeba y majoꞌn chnaraꞌ jun lanch chic cꞌo ta chiyaꞌ, xruyon jaraꞌ jun jxeccꞌaj. 23Cꞌo jleꞌ lanch xeꞌel ela chpam tnamet Tiberias, xeꞌekaja pjupraj mar. Je lwar abar xeꞌekaj waꞌ jawra lanch jaraꞌ chenkaj abar xmeltioxij waꞌ way Jesús tzra Kadtaꞌ Dios y xerutzuk e qꞌuiy wnak. 24J-eꞌ cꞌa wnak jecꞌo cana chuchiꞌ mar, tak xquetzuꞌ, majoꞌn chic Jesús y next cꞌa rdiscípulo chkaꞌ. Cꞌjaraꞌ xeꞌoc ela ptak lanch y xeba chpam tnamet Capernaum che rconxic Jesús. 25Tak xeꞌekaja pjupraj mar chpam tnamet Capernaum tzraꞌ xquewil waꞌ Jesús y cawra xecbij tzra: —Maestro ¿nak hor xaterkaja waweꞌ ra? 26Jesús cawra xbij chca: —Ixix cnecanoj me rmal ta che xchꞌobtaja ewmal nak kas mer rcꞌatzil jrecꞌmon ta jleꞌ milagro jxenban chewech. Cnecanoj per xe rmal tak xixnutzuk tzra way y congan xnoja epam. 27Ixix congan nquixsmaja che rconxic eway per jeꞌ way jxe nqꞌuisa rukꞌij. Per mxer tcꞌa waꞌ samaj neban, per quixesmaj cꞌa chkaꞌ che rconxic way jmajoꞌn nqꞌuis ta rukꞌij y recꞌmon ta utzlaj cꞌaslemal rxin Dios je rxin junlic. Je Rlecꞌwalxel jxoca alxic cuqꞌuin wnak jaraꞌ nsipana chewa jway jxenbij kaja chewa com Dios je Ttixel arjaꞌ rkꞌalsan chic chjaꞌ takyon ta Rlecꞌwalxel, caraꞌ xbixa chca wnak rmal Jesús. 28—¿Nak chsamaj cꞌa nkaban ch-utz cꞌaraꞌ rsamaj Dios nkaban? caraꞌ xeccꞌaxaj j-eꞌ wnak tzra Jesús. 29—Teykeꞌa ecꞌuꞌx ruqꞌuin Rlecꞌwalxel je tkon ta rmal Dios, y tak neykeꞌa ecꞌuꞌx ruqꞌuin ja cꞌa raꞌ rsamaj Dios, caraꞌ xbixa chca rmal Jesús. 30Y cawra xeccꞌaxaj chic tzra: —¿Nak milagro cꞌa naban chnacꞌutbej chkawech che ktzij Dios attakyon ta? ¿Nak nacꞌutbej chkawech ch-utz cꞌaraꞌ ncatknimaj? ¿Nak samaj amjon rij atet camic? 31Je ktiꞌt kawmaꞌ ojer tak xecꞌjeꞌa chpam chkilaj lwar cꞌo jleꞌ maná xquetaj je xtaꞌk ta chcaj ajniꞌ tzꞌibtanak cana, y cawra nbij: —Way rxin chcaj xuyaꞌ chca che nquetaj, caraꞌ nbij. 32Jesús cawra xbij chic chca: —Jawra je xtenbij chewa ne ktzitzij waꞌ, jway je xpeta chcaj mjaꞌ ta Moisés xyowa, per jaꞌ Nedtaꞌ nyowa way jne ktzitzij waꞌ ch-way rxin chcaj. 33Cawra quenbij chewa perc jway jnuyaꞌ Nedtaꞌ Dios jaraꞌ jxutak ta chcaj y nuyaꞌ utzlaj cꞌaslemal je rxin junlic chca wnak waweꞌ chwech ruchꞌlew. 34—Kajaw ¿nak tzra mtayaꞌ chka jalaꞌ way jnabij per nche njelal kꞌij tey-aꞌ chka? Caraꞌ xeccꞌutuj j-eꞌ wnak tzra Jesús. 35Y Jesús cawra xbij: —Anen cꞌaraꞌ en way, anen cꞌaraꞌ quenyowa utzlaj cꞌaslemal je rxin junlic. Jeꞌ wnak jneykeꞌa quecꞌuꞌx wqꞌuin majoꞌn chic wyejal xtquetaj ta y majoꞌn chic chkichiꞌ xtquetaj ta chkaꞌ. 36Per ajniꞌ nbin chic chewa, mesque enetzꞌton chic per mesquier neykeꞌa ecꞌuꞌx wqꞌuin. 37Conjelal wnak je nqueyataja chwa rmal Ttixel j-eꞌ cꞌaraꞌ nquerkaja wqꞌuin. Y tak xtquerkaja wqꞌuin majoꞌn xtquenchꞌakij el ta, conjelal quenucꞌul wqꞌuin. 38Anen xenkaj ta chcaj, enpenak en bnoy rxin je nrajoꞌ ranm jtakyon ta wxin y mjaraꞌ ta je nyarij wanm anen quenban. 39Je Ttixel jtakyon ta wxin jawra nrajoꞌ ranm: conjelal wnak jerey-on chwa majoꞌn jun chca xtentzꞌilaꞌ ta, y tak xterlaꞌ jqꞌuisbal tiemp quenuyic conjelal chpam cmic. 40Je Ttixel jtakyon pa wxin cawra nrajoꞌ ranm raꞌ: che conjelal wnak je ncutkij rwech Rlecꞌwalxel y neykeꞌa quecꞌuꞌx ruqꞌuin, j-eꞌ cꞌaraꞌ nyataja chca utzlaj cꞌaslemal rxin Dios je rxin junlic, y tak xterlaꞌ qꞌuisbal tiemp anen quenycowa cxin chpam cmic, caraꞌ xbij Jesús chca. 41J-eꞌ cꞌa aj Israel xquemaj rtzojxic Jesús, majoꞌn quiꞌ ta quecꞌuꞌx ruqꞌuin com xbij chca chjaꞌ way kanak ta chcaj. 42—Jalaꞌ acha wax Jesús rlecꞌwal José, kutkin wan quewech redtaꞌ ruteꞌ. ¿Nak tzra nbij chjaꞌ kanak ta chcaj? Caraꞌ xecbij jeꞌa. 43Jesús cawra xbij chic chca: —Me cnetzijoj ta. 44Conjelal wnak je nquerkaja wqꞌuin chneykeꞌa quecꞌuꞌx wqꞌuin next jun chca queyon ta xtquerkaja, ne ncꞌatzin waꞌ chnecꞌmar ta rmal Ttixel jtakyon pa wxin. Per je nquerkaja wqꞌuin, tak xterlaꞌ qꞌuisbal tiemp anen quenycowa cxin chpam cmic che conjelal. 45Ajniꞌ tzꞌibtanak cana chpam libro cxin profeta cawra nbij ra: —Nerlaꞌ na jun tiemp che conjelal wnak nquetijox na rmal Dios, caraꞌ nbij. Rmal cꞌaraꞌ quenbij chewa che conjelal wnak jquey-on quexquin tzrij rtzojbal Ttixel y xcutkij jrecꞌtun chquewech, j-eꞌ cꞌaraꞌ wnak nquerkaja wqꞌuin ch-utz cꞌaraꞌ neykeꞌa quecꞌuꞌx wqꞌuin. 46Per mjaraꞌ ta quenbij chewa che ecꞌola jeꞌ wnak etzꞌetyona rwech Ttixel. Per cꞌola jun tzꞌetyona rwech Ttixel y jaraꞌ Rlecꞌwalxel perc nmer ruqꞌuin Dios penak waꞌ. 47Y ne ktzitzij waꞌ je xtenbij chic chewa ra, jeꞌ wnak je ykul chic quecꞌuꞌx wqꞌuin j-eꞌ raꞌ ccꞌan chic utzlaj cꞌaslemal rxin Dios je rxin junlic. 48Anen ra en way, anen quenyowa utzlaj cꞌaslemal je rxin junlic. 49Jeꞌ ewtiꞌt ewmaꞌ ojer tak xecꞌjeꞌa chpam chkilaj lwar xquetaj maná per jmaná majoꞌn xerutoꞌ ta chpam cmic. 50Per jway jnemjon rbixic chewa camic jaraꞌ way kanak ta chcaj y nak xtetjowa rxin majoꞌn ncom xta. 51Jway je nyowa cꞌacꞌlaj cꞌaslemal, jway kanak ta chcaj, anen cꞌaraꞌ. Jawra way jxenbij kaja chewa, nak xtetjowa rxin jaraꞌ necꞌseꞌa rxin junlic. Jway je xtenyaꞌ chca wnak jecꞌola waweꞌ chwech ruchꞌlew jnuyaꞌ cꞌacꞌlaj cꞌaslemal jaraꞌ necuerpo anen. Caraꞌ xbij Jesús chca. 52J-eꞌ cꞌa aj Israel xquemaj chic tzij chbil tak quiꞌ, junwaꞌ necbij jleꞌ y jun chwaꞌ necbij jleꞌ chic: —¿Nak rbanic cꞌaraꞌ nbij jalaꞌ acha chnuyaꞌ recuerpo chka che nkataj? caraꞌ necbij kaja. 53Y jaꞌ Jesús cawra xbij chic chca: —Ne ktzitzij waꞌ je xtenbij chic chewa ra, we mtetaj recuerpo Rlecꞌwalxel jxoca alxic cuqꞌuin wnak, y we mtetaj recqꞌuiel chkaꞌ, jaraꞌ majoꞌn ewcꞌan ta utzlaj cꞌaslemal je rxin junlic. 54Per nak xtetjowa necuerpo ruqꞌuin necqꞌuiel jaraꞌ rcꞌan chic utzlaj cꞌaslemal rxin Dios je rxin junlic, y tak xterlaꞌ qꞌuisbal tiemp anen quenycowa rxin chpam cmic. 55Com jnecuerpo anen jaraꞌ kas mer way y jnecqꞌuiel ne ktzitzij waꞌ ncamsbej chkichiꞌ. 56Nak xtquetjowa necuerpo ruqꞌuin necqꞌuiel j-eꞌ cꞌaraꞌ nquecꞌjeꞌa pwanm y anen chkaꞌ quencꞌjeꞌa ptak canm. 57Jcꞌaslic Ttixel arjaꞌ enretkon ta y rmal jaꞌ tak encꞌasla, y caraꞌ chca wnak chkaꞌ je xtquetjowa necuerpo ruqꞌuin necqꞌuiel, j-eꞌ cꞌaraꞌ nquecꞌseꞌ na nmal anen. 58Jway jnemjon rbixic chewa camic jaraꞌ kanak ta chcaj, mjunam ta ruqꞌuin maná je xquetaj ewtiꞌt ewmaꞌ ojer per majoꞌn xerutoꞌ ta chpam cmic. Jawra way jnemjon rbixic chewa ra, nak xtetjowa necꞌseꞌa rxin junlic, caraꞌ xbij Jesús chca. 59Jawra tijonem xuyaꞌ Jesús chpam tnamet Capernaum chpam jay abar nquemol waꞌ quiꞌ aj Israel. 60J-eꞌ cꞌa discípulo tak xeccꞌaxaj je xbij Jesús e qꞌuiy chca cawra xecbij: —Jawra congan tak wan pen nbij. ¿Nak tjun xtecwin ta xtcꞌaxaj? caraꞌ xecbij jeꞌa. 61Per jaꞌ Jesús rutkin nak quemjon rchꞌobic y cawra xbij chca: —¿Le pkan xenaꞌ jtijonem je cꞌjaꞌ xenbij kaja chewa? 62Per je Rlecꞌwalxel jxoca alxic cuqꞌuin wnak nerlaꞌ na jun kꞌij tak xtetzꞌet nojteꞌa chcaj jabar cꞌo waꞌ nabey. ¿Nak nechꞌob chic tzrij jawrara? 63Ja Espíritu jaraꞌ nyowa utzlaj cꞌaslemal je rxin junlic y mrecuerpo ta jun wnak nyowa. Jtijonem xenyaꞌ chewa jaraꞌ rxin ewanm, jun tijonem jnuyaꞌ chewa utzlaj cꞌaslemal je rxin junlic. 64Per ecꞌola chewa jmajoꞌn yukbal quecꞌuꞌx wqꞌuin, caraꞌ xbij Jesús com rutkin pchic nak me ykul ta quecꞌuꞌx ruqꞌuin, y rutkin chic chkaꞌ nak xtejchowa rxin pquekꞌaꞌ wnak je nquetzelana rxin. 65Y cawra xbij chic chca: —Rmal cꞌaraꞌ xenbij chewa, mesquier nerkaja jun wnak wqꞌuin che neykeꞌa rucꞌuꞌx wqꞌuin we mtyataja tzra rmal Ttixel che neykeꞌa rucꞌuꞌx wqꞌuin, caraꞌ xbij chic Jesús. 66J-eꞌ cꞌa rdiscípulo tak xeccꞌaxaj jtijonem xuyaꞌ e qꞌuiy chca xemloja chquij, majoꞌn chic xetreꞌ ta tzrij. 67Jaꞌ Jesús cawra xbij chic chca e cbeljuj apóstol: —Ixix ¿nak neban camic? ¿Le nquixemloja chkaꞌ? 68Simón Pedro cawra xbij tzra: —Wajaw ¿abar cꞌa nkoba chwaꞌ? Xayon cꞌa atet ncatyowa utzlaj cꞌaslemal rxin Dios je rxin junlic. 69Com ajoj ykul kacꞌuꞌx awqꞌuin y kutkin che atet at Cristo, kutkin chkaꞌ che atet at Rlecꞌwal jcꞌaslic Dios. 70Jesús cawra xbij chca: —Ix cbeljuj ixnech-on per cꞌola jun chewa xcꞌan rmal diablo. 71Jawra tzij xbij per xJudas Iscariote xnataj, je rlecꞌwal jun acha rbin-an Simón, com jaꞌ Judas nejchowa Jesús pquekꞌaꞌ wnak je nquetzelana rxin, y jaꞌ jun chca e cbeljuj apóstol.
• • • • •

1Cꞌjaraꞌ xba Jesús chpam jleꞌ chic lwar jcꞌola precwent departamento Galilea, mtrajoꞌ nba ptak tnamet rxin departamento Judea com tzraꞌ ecꞌol waꞌ jleꞌ aj Israel quemjon rchꞌobic nak nqueban tzra che neccamsaj. 2Jaraꞌ tiemp xyamer nmajtaja jun nimlaj nimkꞌij cxin wnak aj Israel, rubiꞌ jaraꞌ nimkꞌij, rxin tabernáculo. 3Rmal cꞌaraꞌ tak xbixa cawra tzra Jesús cmal rchꞌalal: —¿Nak tzra mtcatel ela waweꞌ y ncatba chpam departamento Judea ch-utz cꞌaraꞌ jeꞌ adiscípulo jecꞌola tzraꞌ nquetzꞌet njelal achnak amjon rbanic waweꞌ ra? 4Com jun acha wcꞌola rgan bien nutkixa njelal rsamaj m-utz ta xe pnalakꞌ nesmaja. Com atet amjon rbanic njelal jawrara ¿nak tzra mtacꞌut chquewech jleꞌ chic wnak per ne chquewech conjelal wnak? 5Caraꞌ xbixa tzra cmal rchꞌalal com next j-eꞌ ykul ta quecꞌuꞌx ruqꞌuin. 6Jaꞌ Jesús cawra xbij chca: —Ja anen mjaꞌna terlaꞌ netiemp chquenba per ixix nquixcwina nquixba chka bechnak tiemp. 7Com chewa ixix jeꞌ wnak mesquier itzel ta xtquixquetzꞌet per mcaraꞌ ta chwa anen, xe itzel quenquetzꞌet rmal jnemjon rkꞌalsic chquewech je rtzilal je nqueban. 8Per ixix jax ebnaꞌ jnimkꞌij, per anen quenban cꞌa perc qꞌuemjaꞌna terlaꞌ netiemp. 9Caraꞌ xbij chca y xecꞌjeꞌ cana chpam departamento Galilea.
• • • • •
10Tak ebnak chic rchꞌalal chpam nimkꞌij cꞌjaraꞌ xba chic jaꞌ per xruyon xba, per xpnalakꞌ xekaj waꞌ chpam nimkꞌij. 11Per j-eꞌ aj Israel quemjon rconxic Jesús chpam nimkꞌij je ntajina nbaꞌna: —¿Abar tzraꞌ cꞌo waꞌ? caraꞌ necbij jeꞌ wnak. 12E qꞌuiy jeꞌ wnak chpam nimkꞌij quemjon jeꞌ tzij tzrij Jesús per kas pnejkal nquetzijona, ecꞌola nicꞌaj cawra necbij: —Kas congan utzlaj acha jaꞌ Jesús, y nicꞌaj chic wnak jun chwaꞌ necbij: —Xe nqueruyoj wnak, xtzꞌkoj tzij nuban chca. 13Per conjelal wnak necxibej quiꞌ chquewech aj Israel je nmak quekꞌij rmal cꞌaraꞌ pnejkal nquetzijona. 14Kas necꞌjarnak nimkꞌij, cꞌo lalaꞌ cjiꞌ kꞌij majtanak tak xba Jesús chpam nimlaj rtemplo Dios y xumaj ctojxic jeꞌ wnak. 15J-eꞌ aj Israel congan xel ta quecꞌuꞌx tzrij tijonem jxuyaꞌ Jesús. —¿Nak tzra cꞌalaꞌ jalaꞌ acha congan jeꞌ achnak rutkin y majoꞌn cꞌa rtijon ta riꞌ? 16Jesús cawra xbij chca: —Jtijonem jquenyaꞌ manen ta enwankersyona, jwankersyona jaraꞌ Ttixel jtakyon pa wxin. 17Jeꞌ wnak jcꞌola cgan nqueban je nrajoꞌ ranm Dios, j-eꞌ bien ncutkij wDios wankersyona jtijonem jquenyaꞌ, o wxanen enwankersyon kaja nuyon. 18Wjun acha nuyaꞌ jun tijonem je xjaꞌ wankersyona jaraꞌ bien kꞌalaj che nrajoꞌ nyaꞌa rukꞌij cmal wnak, per wcꞌola jun nrajoꞌ che nyaꞌa rukꞌij jtakyon pa rxin jaraꞌ kꞌalaj che ne ktzij waꞌ jnucꞌut y nmajoꞌn je mquita rcꞌan rbeyal rxin Dios. 19Per ixix ¿le myatanak tcꞌa chewa ley rxin Moisés chnenimaj? Per jaraꞌ ley next jun chewa rniman ta je nbij. Caraꞌ quenbij chewa com ixix necanoj nak neban chwa che cnecamsaj, caraꞌ xbij Jesús chca. 20—Atet xjun itzel espíritu chꞌjorsyona awxin. ¿Nak nbina chawa che ecꞌola nquecamsana awxin? caraꞌ xecbij tzra. 21Jesús cawra xbij chic chca: —Jxenban jmul chpam jun xlanbal kꞌij, ixix junwaꞌ xetzꞌet. 22Per cꞌola jeꞌ achnak ebnon ixix chkaꞌ, mesque ne chpam xlanbal kꞌij per eꞌebnon circuncidar jeꞌ wnak. Nqueꞌeban circuncidar com jaꞌ Moisés tzꞌibyon cana chcaraꞌ neban chca. Y chkaꞌ cuqꞌuin ojer tak ttixel xwankersas twaꞌ circuncisión y mruqꞌuin ta Moisés. 23Ixix cꞌola jantak eꞌebnon circuncidar jeꞌ wnak mesque chpam xlanbal kꞌij neban waꞌ com caraꞌ nrajoꞌ ley rxin Moisés chneban. Wcaraꞌ ebnon ixix ¿nak tzra tak npeta ewyiwal chwij tak xenchumsaj jun acha chpam xlanbal kꞌij? 24Mchek tebilaꞌ ril jun wnak wmewutkin ta bien che ril o we mril ta xuban nabey mul, bien techꞌboꞌ rij rwech we ktzitzij ril xuban, caraꞌ xbij Jesús.
• • • • •
25Ecꞌol cꞌa jleꞌ wnak aj Jerusalén tak xeccꞌaxaj cawra xecbij: —¿Le mja tcꞌalaꞌ acha majtanak rconxic che ncamsasa? 26Per camic ntak chquewech jeꞌ wnak ntzijon waꞌ y majoꞌn nak nekꞌlowa rxin che mttzijona. Je e kꞌtoy tak tzij mex cniman chic chjaꞌ Cristo. 27Per jalaꞌ acha kutkin abar penak waꞌ, per je Cristo tak xtpeta jaraꞌ majoꞌn ojtakyona abar xtpe waꞌ. Caraꞌ xecbij jeꞌa. 28Jaꞌ Jesús remjon ctojxic wnak chpam nimlaj rtemplo Dios y cawra nbij chca: —Ixix ewutkin nwech y ewutkin chkaꞌ abar enpenak waꞌ. Per cꞌola jun entakyon ta y arjaꞌ ne ktzij waꞌ che cꞌaslic Dios, per jaraꞌ majoꞌn ewutkin ta rwech. Anen mnuyon ta xenban mandar wiꞌ chxenpeta. 29Per anen wutkin rwech nak takyon pa wxin com ruqꞌuin enpenak waꞌ y jaꞌ takyon pa wxin, caraꞌ xbij chca. 30Xe rmal cꞌaraꞌ je xbixa chca xyamer xquechap y nquecsaj pcars, per next jun xechpowa rxin perc qꞌuemjaꞌna terlaꞌ hor rxin che nchaꞌpa. 31Per e qꞌuiy jeꞌ wnak xeykeꞌa quecꞌuꞌx ruqꞌuin y cawra necbij: —¿Le mjaꞌ tcꞌa waꞌ Cristo? ¿Lcꞌo ch-an jun mjaꞌna tpeta y más chna nmak tak milagro nuban chkawech que chwech jawrara? 32J-eꞌ cꞌa fariseo xeccꞌaxaj jeꞌ wnak kas pnejkal quemjon rbixic che Jesús jaraꞌ Cristo. Rmal cꞌaraꞌ tak xquecꞌom pa quiꞌ y xepeta cuqꞌuin jeꞌ cjefe sacerdote y xequetak jleꞌ soldado chnequechpaꞌ Jesús. 33Y jaꞌ Jesús remjon más tzij cuqꞌuin jeꞌ wnak, cawra xbij chic chca: —Anen xjurmaj quencꞌjeꞌa checjol com xquenmloja ruqꞌuin jtakyon pa wxin. 34Cnecanoj chna per majoꞌn chic cnewil ta. Abar xtencꞌjeꞌ waꞌ anen mesquier nquixecwina ixix nquixekaja tzraꞌ, caraꞌ xbij chca. 35J-eꞌ cꞌa aj Israel xquemaj chic tzij tzrij je xbixa chca rmal: —¿Abar nba waꞌ jalaꞌ acha y majoꞌn nkocwin ta nkawil? ¿Le nba cuqꞌuin nicꞌaj chic kwinak aj Israel jecꞌola ptak tnamet cxin jeꞌ wnak jme aj Israel ta? ¿Le tzraꞌ nba waꞌ y nquertijoj jeꞌ wnak jme aj Israel ta? 36¿Nak nbij tzij cꞌaraꞌ tak nbij chka che nekcanoj per majoꞌn nkawil ta, y chkaꞌ abar cꞌo waꞌ majoꞌn nkocwin ta ajoj nokekaj tzraꞌ? caraꞌ xecbij jeꞌa. 37Tak xerlaꞌ qꞌuisbal kꞌij rxin nimkꞌij, jaraꞌ kꞌij jmás nim rukꞌij, xpeꞌa Jesús chquewech wnak y cawra xbij: —Wcꞌola jun chewa congan chkichiꞌ majyona tpeta wqꞌuin y tertjaꞌ yaꞌ jcꞌola wqꞌuin. 38Ajniꞌ nbij rtzojbal Dios, jeꞌ wnak jneykeꞌa quecꞌuꞌx wqꞌuin congan rkan tak yaꞌ xtpulin ta ptak canm per jleꞌ yaꞌ jrecꞌmon ta cꞌacꞌlaj cꞌaslemal, caraꞌ xbij Jesús chca. 39Caraꞌ xbij chca per xe Espíritu Santo xbij je nyataj na chca wnak je ykula quecꞌuꞌx ruqꞌuin. Per Espíritu Santo qꞌuemjaꞌna ttaꞌk ta com Jesús qꞌuemjaꞌna tba ruqꞌuin Ttixel pe gloria. 40Jeꞌ wnak tak xeccꞌaxaj Jesús ecꞌola nicꞌaj chca cawra xecbij: —Jalaꞌ acha ne ktzitzij waꞌ che profeta rxin Dios jbitanak cana che npe na, caraꞌ xecbij. 41Y jleꞌ chic chca cawra xecbij: —Jalaꞌ Cristo Rey jtzujun cana ojer chka rmal Dios, caraꞌ xecbij. Y nicꞌaj chic wnak cawra xecbij: —¿Le chpam Galilea cꞌa npe waꞌ Cristo? 42¿Le mtzꞌibtanak tcꞌa chpam rtzojbal Dios che chpam tnamet Belén npe waꞌ Cristo? Com Belén rtnamet ojer rey David, y Cristo arjaꞌ riy rumam David. Caraꞌ xecbij jeꞌa. 43Caraꞌ xqueban jeꞌ wnak, xquechꞌor jeꞌ quiꞌ rmal Jesús. 44Ecꞌola nicꞌaj xcajoꞌ ta xquechap Jesús y xquecsaj ta pcars per next jun xechpowa rxin. 45Nicꞌaj ach-iꞌ etkon ela chnequechpaꞌ Jesús, tak xemloj ta cuqꞌuin sacerdote je nmak quekꞌij y chkaꞌ aj fariseo cawra xbixa chca: 46—¿Nak tzra tak mxechap ta acha? Y j-eꞌ cawra xecbij: —Ajniꞌ ntzijona jawra acha next jun chic acha xtecwin ta xttzijon ta caraꞌ. 47J-eꞌ aj fariseo cawra xecbij chca: —¿Mex xixbaꞌna engañar ixix chkaꞌ rmal jaraꞌ acha? 48Per next jun wan chca e kꞌtoy tak tzij ykul ta quecꞌuꞌx ruqꞌuin y chkaꞌ next jun chka ajoj ok aj fariseo. 49Jleꞌ wnak jalaꞌ je ykula quecꞌuꞌx ruqꞌuin xe mcutkin ta rley Dios, majoꞌn nquecꞌatzin waꞌ ruqꞌuin Dios. 50Per cꞌola jun chca aj fariseo rubiꞌ Nicodemo, jaraꞌ je xtzijona jmul ruqꞌuin Jesús chakꞌaꞌ, cawra xbij chca rexbil: 51—¿Lcaraꞌ cꞌa nrajoꞌ ley jyatanak chka rmal Dios nechꞌob ixix? ¿L-utz cꞌaraꞌ nkakꞌat tzij tzrij jun acha y mtyaꞌa cꞌas tzra che ntzijona y mtutkixa nabey mul lcꞌo ril o wmajoꞌn? 52Per j-eꞌ xquemaj ryokꞌic Nicodemo y cawra xecbij tzra: —¿Mex at aj Galilea atet chkaꞌ? Bien tetzꞌtaꞌ chpam rtzojbal Dios chmajoꞌn jun profeta xtwanker ta chpam tnamet Galilea, caraꞌ xecbij tzra. 53Cꞌjaraꞌ xecpaxij ela quiꞌ y xeba ptak cuchoch.
• • • • •

1Jaꞌ Jesús xojteꞌa pe rwáꞌ jun jyuꞌ rbin-an Olivo. 2Y rcab kꞌij xba chic jmul chanim chpam nimlaj ruchoch Dios jcꞌola chpam tnamet Jerusalén. E qꞌuiy jeꞌ wnak xeꞌekaja ruqꞌuin y jaꞌ xetzꞌbeꞌa y xumaj ctojxic. 3Jeꞌ maestro je nquetijona cxin jeꞌ wnak tzra rley Dios e quexbil aj fariseo j-eꞌ cꞌa quecꞌmon ta jun ixak je xquewil nmajcuna ruqꞌuin jun acha jmrechjil ta, y xqueyaꞌ chquecjol jeꞌ wnak. 4Y cawra xecbij tzra Jesús: —Maestro, jawra ixak xwiltaja nmajcuna ruqꞌuin jun acha mrechjil ta. 5Y bin cana chka rmal Moisés chpam rley Dios che nquecamsasa tzan abaj jeꞌ ixkiꞌ cawra cbanic. Atet ¿nak nabij tzra? 6Caraꞌ xeccꞌaxaj tzra perc j-eꞌ ncajoꞌ nqueban tentar y neccanoj nak nqueban tzra che necchapbej rxin. Y jaꞌ Jesús xumaj tzꞌibanem chwech ulew tzan rurukꞌaꞌ. 7Per j-eꞌ wnak congan quemjon rcꞌaxic tzra Jesús rmal cꞌaraꞌ xpeꞌa y cawra xbij chca: —Nak jun chewa nmajoꞌn ril rumac rebnon ta, jaꞌ tyowa nabey abaj tzra jawra ixak. 8Tak xbitaja jawra rmal xumaj chic jmul tzꞌibanem chwech ulew. 9Tak xeccꞌaxaj je xbixa chca rmal Jesús xquenaꞌ kaja chcꞌola quil quemac rmal cꞌaraꞌ chjujnel chjujnel xeba. Kas xeba nabey mul j-eraꞌ rijaꞌ y xqꞌuisbena xeba che conjelal. Xruyon chic Jesús xecꞌjeꞌ cana y jaꞌ ixak xpeꞌ cana chwech. 10Tak xpeꞌa chic jmul Jesús xutzꞌet e majoꞌn chic jeꞌ wnak, abar le tzraꞌ xeꞌoc waꞌ, xruyon chic ixak cꞌo cana y cawra xbij tzra: —¿Abar xeꞌoc waꞌ jeꞌ wnak je nqueyowa awil? ¿Lcꞌo jun xukꞌat tzij chawij y xatruqꞌuiek tzan abaj? caraꞌ xcꞌaxaj tzra ixak. 11—Next jun, caraꞌ xbij jaꞌ ixak. —Next cꞌa anen chkaꞌ xtenkꞌat ta tzij chawij. Camic jat, xerwaraꞌ mtaban xta jmul awil amac.
• • • • •
12Cꞌjaraꞌ Jesús xtzijon chic cuqꞌuin jeꞌ wnak y cawra xbij chca: —Anen cꞌaraꞌ en luz y jeꞌ wnak jecꞌola chwech ruchꞌlew quenuyaꞌ psak. Conjelal wnak jneykeꞌa quecꞌuꞌx wqꞌuin j-eꞌ cꞌaraꞌ majoꞌn nquecꞌjeꞌ ta chpam kꞌejkuꞌm per psak nquecꞌjeꞌ waꞌ, y jaraꞌ sak nuyaꞌ chca utzlaj cꞌaslemal je rxin junlic, caraꞌ xbij chca. 13Per aj fariseo junwaꞌ xeccꞌaxaj y cawra xecbij tzra: —Atet nayaꞌ kaja testig-il chawij ayon rmal cꞌaraꞌ majoꞌn ncatknimaj ta, caraꞌ xecbij tzra. 14—Mesque quenyaꞌ kaja testig-il chwij nuyon per je njelal jquenbij ne ktzitzij waꞌ com anen wutkin nak rbanic abar enpenak waꞌ, y tzraꞌ quenmloj waꞌ chkaꞌ. Per ixix majoꞌn ewutkin ta abar enpenak waꞌ y abar quenmloj waꞌ. 15Ixix xe enaꞌoj necsaj jnekꞌatbej tzij chwij y me rxin ta Dios, per chwa anen majoꞌn nak quenkꞌat ta tzij tzrij. 16Per wcꞌola kꞌtoj tzij quenban per pe rbeyal quenban. Cawra quenbij chewa com mnuyon ta anen quenkꞌtowa tzij, ok c-eꞌ ruqꞌuin Ttixel jtakyon ta wxin nkakꞌat tzij. 17Chpam rley Dios jyatanak chewa cawra tzꞌibtanak cana chpam: tak ecꞌola e c-eꞌ ach-iꞌ xjunam testig nqueyaꞌ jaraꞌ ne ktzitzij waꞌ jnecbij, caraꞌ tzꞌibtanak cana. 18Caraꞌ cꞌa chwa anen chkaꞌ, anen en jun testig chwij nak nbanic, y Ttixel jtakyon pa wxin jaraꞌ jun chic testig chwij. Caraꞌ xbij chca. 19—¿Abar tzraꞌ cꞌo waꞌ adtaꞌ? Caraꞌ xeccꞌaxaj tzra. —Ixix majoꞌn chꞌobtanak ta ewmal nak nbanic anen, next Nedtaꞌ chkaꞌ chꞌobtanak ta ewmal nak rbanic. Per wext chꞌobtanak ewmal nak nbanic anen chꞌobtanak ta raꞌ chkaꞌ nak rbanic Nedtaꞌ, caraꞌ xbij Jesús chca. 20Cawra tzij xbij Jesús chpam nimlaj ruchoch Dios tak remjon ctojxic wnak. Tzraꞌ paꞌl waꞌ abar nqueyaꞌ waꞌ cofrenda jeꞌ wnak, per next jun nechpowa rxin com qꞌuemjaꞌna terlaꞌ hor rxin che nchaꞌpa. 21Xumaj chic rij tzij cuqꞌuin y cawra xbij chca: —Anen quenmloja abar enpenak waꞌ. Ixix cnecanoj na per majoꞌn cnewil ta y chpam ewil emac nquixcom waꞌ. Abar xtenba waꞌ anen mesquier nquixecwina nquixekaja ixix tzraꞌ. 22J-eꞌ aj Israel xquemaj jeꞌ tzij chbil tak quiꞌ: —¿Le ncamsaj riꞌ ruyon rmal cꞌaraꞌ majoꞌn nkocwin ta nokekaja tzraꞌ abar nba waꞌ? 23Jesús cawra xbij chic chca: —Ixix ix rxin waweꞌ per anen en rxin chcaj, ix rxin rwech ruchꞌlew per anen mcaraꞌ ta chwa. 24Rmal cꞌaraꞌ xenbij chewa chpam ewil emac nquixcom waꞌ. Per je nbanic anen ncaraꞌ ajniꞌ nbin chewa, per wmajoꞌn nenimaj ta chcaraꞌ nbanic jaraꞌ nquixcoma chpam ewil emac, caraꞌ xbij chca. 25—¿Nak cꞌa abanic atet? caraꞌ xeccꞌaxaj tzra. —Je nbanic anen ncaraꞌ ajniꞌ nbin ta chewa nabey. 26Cꞌcꞌo na jeꞌ tzij jqꞌuemjana tenbij chewa nak nquixbanbexa condenar. Per jtakyon ta wxin ne ktzitzij waꞌ njelal je nbij, y je rbin chwa jaraꞌ nemjon rbixic chca jeꞌ wnak waweꞌ chwech ruchꞌlew, caraꞌ xbij Jesús. 27Per je xbij Jesús mesquier nchꞌobtaja cmal che tzrij Ttixel ntzijon waꞌ. 28Cꞌjaraꞌ xbij chic jmul chca: —Je Rlecꞌwalxel jxoca alxic cuqꞌuin wnak, tak xtejotbaꞌ chwech jun cruz tzraꞌ cꞌaraꞌ newutkij waꞌ nak nbanic, y ncaraꞌ ajniꞌ nbin ta chewa. Y newutkij na chkaꞌ njelal jnemjon rbanic mchek tnuyon quenban kaja com njelal jnemjon rbixic jaꞌ Nedtaꞌ cꞌutyuna chenwech. 29Ja takyon pa wxin cꞌola wqꞌuin camic, jaꞌ Nedtaꞌ majoꞌn enrey-on cta. Caraꞌ rebnon chwa com anen nemjon rbanic je nrajoꞌ chwa chquenban, caraꞌ xbij Jesús chca. 30Tak xbij jawra tzij e qꞌuiy jeꞌ wnak xeykeꞌa quecꞌuꞌx ruqꞌuin.

31Cꞌjaraꞌ xumaj tzij cuqꞌuin aj Israel jxeykeꞌa quecꞌuꞌx ruqꞌuin y cawra xbij chca: —Per wjunlic nquixcꞌjeꞌa chpam ntzojbal jaraꞌ ne ktzitzij waꞌ ix ndiscípulo. 32Wcaraꞌ neban newutkij na ajniꞌ nnaꞌoj y newutkij chkaꞌ che ntzojbal ne ktzitzij waꞌ, y tak xtewutkij jawra jaraꞌ nquixrelsaj ela libre. 33—Per ajoj ok riy rumam cana Abraham, next jmul okocnak ta pquekꞌaꞌ wnak y okquebnon ta mandar. ¿L-ok preso natzuꞌ atet tak nabij chka nokalsaj libre? 34Jesús cawra xbij chca: —Ne ktzitzij waꞌ je xtenbij chewa, conjelal wnak je nquemajcuna xe esclavo prukꞌaꞌ il mac com il mac nebnowa mandar cxin. 35Jun esclavo majoꞌn rukꞌaꞌ tzra xtecꞌjeꞌ ta rxin junlic chpam ruchoch rajaw, per jun alcꞌwalxel jaraꞌ cꞌola rukꞌaꞌ tzra che necꞌjeꞌa rxin junlic chpam. 36Rmal cꞌaraꞌ quenbij chewa, we Rlecꞌwal Dios nquixrelsaj ela libre jaraꞌ ne ktzitzij waꞌ che ix libre. 37Anen wutkin che ix riy rumam cana Abraham. Mesque ix riy rumam cana per ixix emjon rconxic rij nwech nak neban chwa che cnecamsaj. Caraꞌ cꞌa neban com majoꞌn neyaꞌ ta cꞌas tzra ntzojbal che nqꞌuiya ptak ewanm. 38Njelal jnemjon rbixic jaraꞌ ruqꞌuin Nedtaꞌ netzꞌton pwaꞌ per je njelal jemjon rbanic ixix jaraꞌ edtaꞌ ixix biyona chewa chneban. Caraꞌ xbij Jesús chca. 39—Per jkadtaꞌ ajoj jaraꞌ Abraham, caraꞌ xecbij j-eꞌ wnak tzra Jesús. —Per wext ktzij che ix riy rumam cana Abraham jaraꞌ tcꞌa emjon rbanic raꞌ ajniꞌ xuban cana Abraham. 40Njelal jxenbij chewa jaraꞌ ne ktzitzij waꞌ com jaꞌ Dios biyona chwa. Mesque ncaraꞌ rbanic per ixix necanoj rij nwech nak neban chwa che cnecamsaj. Per Abraham mcaraꞌ ta xuban ajniꞌ neban ixix chwa camic. 41Ajniꞌ nuban edtaꞌ ixix jaraꞌ emjon rbanic ixix chkaꞌ, caraꞌ xbij chca wnak. —Ajoj tak xokalexa me c-eꞌ oxiꞌ ta kadtaꞌ, ajoj xjun Ttixel kxin y jaraꞌ Dios, caraꞌ xecbij j-eꞌ wnak. 42Jesús cawra xbij chca: —Wext ktzitzij che Dios jaraꞌ Ttixel ewxin cnewajoꞌ tcꞌaraꞌ chkaꞌ. Cawra quenbij chewa com anen pranm Dios enelnak twaꞌ. Ruqꞌuin jaꞌ Dios enpenak waꞌ. Mchek ta ngan enpenak, jaꞌ takyon pa wxin. 43¿Nak tzra tak mesquier nchꞌobtaja ewmal jquenbij chewa? Mesquier ncꞌa nchꞌobtaja ewmal perc majoꞌn egan newcꞌaxaj ntzojbal. 44Ixix ix rlecꞌwal diablo, y nak nrajoꞌ diablo nuban y njaraꞌ cꞌola egan tzrij ixix chkaꞌ. Jaꞌ diablo ncamsanel waꞌ chek xwanker ta rwech ruchꞌlew. Njelal je nbij Dios xitzel ncꞌaxaj diablo com jaꞌ diablo xe tzꞌkoy tzij. Tak nutzꞌak tzij diablo jaraꞌ ne rxin waꞌ com jaꞌ ne tzꞌkoy tzij waꞌ, y jaꞌ nwankersana jeꞌ tzꞌkoj tak tzij. 45Anen ne ktzitzij waꞌ njelal achnak quenbij chewa rmal cꞌaraꞌ ixix majoꞌn cnenimaj ta. 46¿Lcꞌo jun chewa necwina nbij chwa nak wil nebnon? Per jnemjon rbixic chewa ne ktzitzij waꞌ. ¿Nak cꞌa tzra tak majoꞌn cnenimaj ta? 47Je rlecꞌwal Dios j-eꞌ nqueyaꞌ quexquin tzrij nak nbixa chca rmal Dios, per ixix majoꞌn neyaꞌ ta ewexquin tzrij je nbixa chewa rmal Dios com ixix mix rlecꞌwal ta Dios. Caraꞌ xbij Jesús chca. 48J-eꞌ aj Israel xquemaj chic ryokꞌic y cawra xecbij chic tzra: —Ajoj ne rbeyal waꞌ nekbij chawa chatet at ajniꞌ at jun Samaritano, y cꞌola jun itzel espíritu cꞌayona awxin. Jesús cawra xbij chic chca: 49—Anen majoꞌn jun itzel espíritu cꞌayon ta wxin com anen nemjon ryaꞌic rukꞌij Nedtaꞌ Dios, per ixix xe cneyokꞌ. 50Per anen mjaraꞌ ta quencanoj che nyaꞌa nukꞌij cmal wnak, per Nedtaꞌ remjon rchumsic nak nuban che nqueyaꞌ nukꞌij wnak, jaꞌ cꞌa raꞌ xtbina abar cꞌo waꞌ ktzitzij, wqꞌuin anen o ewqꞌuin ixix. 51Ne ktzitzij waꞌ je xtenbij chewa, wcꞌola jun nnimaj ntzojbal jaraꞌ majoꞌn cmic tzrij com necꞌseꞌa rxin junlic, caraꞌ xbij chca. 52J-eꞌ aj Israel cawra xecbij chic tzra: —Camic bien kꞌalaj chcꞌola jun itzel espíritu cꞌayona awxin com atet nabij che jun wnak je nnimaj atzij majoꞌn cmic tzrij y necꞌseꞌa rxin junlic. ¿Le me xcom tcꞌa Abraham ojer, y chkaꞌ mxecom tcꞌa jeꞌ profeta ojer? 53¿Nbij tzij raꞌ che atet más nim akꞌij chwech kadtaꞌ Abraham com arjaꞌ xcoma ojer? Y xecom naraꞌ chkaꞌ e ojer tak profeta. ¿Nak abanic nanaꞌ kaja atet? 54Jesús cawra xbij chic chca: —Anen wext quenyaꞌ kaja nukꞌij nuyon jaraꞌ majoꞌn quenoc waꞌ, per jNedtaꞌ jaraꞌ nyowa nukꞌij y ixix nebij tzra Nedtaꞌ chjaꞌ Dios ewxin. 55Per ixix majoꞌn ewutkin ta rwech Nedtaꞌ per anen bien wutkin rwech. Wext xenbij chewa chmajoꞌn wutkin ta rwech jaraꞌ xjunam ta kbanic ewqꞌuin ix tzꞌkoy tak tzij. Per wutkin rwech y nniman rtzojbal. 56Abraham ja edtaꞌ nebij tzra ixix, arjaꞌ najniꞌla xquicota ojer tak xchꞌobtaja rmal che nutzꞌet na kꞌij tak xtenpe ta anen, y njaraꞌ xutzꞌet y congan xquicota rmal. Caraꞌ xbij Jesús chca. 57—¿Nak tzer cꞌa atzꞌton chic Abraham y qꞌuemjaꞌna taban cincuenta ajunaꞌ? Caraꞌ xbixa tzra Jesús. 58—Ne ktzitzij waꞌ je xtenbij chic chewa, anen encꞌol chic tak qꞌuemjaꞌna talexa Abraham, caraꞌ xbij Jesús chca. 59Tak xbixa caraꞌ chca xecsicꞌlaꞌ abaj y nqueqꞌuiek Jesús tzra ncajoꞌ, per jaꞌ Jesús xiwaj riꞌ y xel ela chpam nimlaj ruchoch Dios.

1Jaꞌ Jesús remjon binem tak xutzꞌet jun acha chꞌit moy prelxic. 2J-eꞌ rdiscípulo cawra xeccꞌaxaj tzra: —Maestro ¿nak tzer cꞌaraꞌ chꞌit moy xalexa jalaꞌ acha? ¿Nak cꞌola ril, ljaꞌ o redtaꞌ ruteꞌ? 3Jesús cawra xbij: —Mcaraꞌ ta, mril ta jaꞌ next ril redtaꞌ ruteꞌ. Jalaꞌ acha rebnon calaꞌ ch-utz cꞌaraꞌ cꞌola jun nimlaj samaj rxin Dios nkꞌaljina tak xtjaktaja rkꞌarwech. 4Tak wencꞌo na waweꞌ chwech ruchꞌlew ncꞌatzina quenban rsamaj jtakyon pa wxin. Tak xtoca kꞌejkuꞌm mesquier chic ncatecwina ncatesmaja. 5Ajruꞌ tiemp xtencꞌjeꞌa waweꞌ chwech ruchꞌlew, anen en luz rxin. 6Tak xecꞌchoja tzij rmal xchubaj kaja recꞌxaj chwech ruchꞌlew y xumaj rbanic chꞌbak tzra recꞌxaj, y xucꞌom xuyaꞌ chuchiꞌ rkꞌarwech moy. 7Y cawra xbij tzra: —Jat achꞌjaꞌ akꞌawech pyaꞌ rubiꞌ Siloé. (Siloé nbij tzij tkon ta.) Y caraꞌ xuban jaraꞌ acha. Tak xekaja xuchꞌaj rkꞌarwech. Tak xchꞌajtaja rmal xemloj ta y ncaꞌy chic. 8Je rebcin y jleꞌ chic wnak jquetzꞌton jawra moy cawra xecbij: —¿Mjaꞌ tcꞌalaꞌ acha netzꞌbeꞌa ptak bey y ncꞌutuj pak? 9Ecꞌola nicꞌaj cawra xecbij: —Jaꞌ ncꞌa. Y jleꞌ chic cawra xecbij: —Mjaꞌ ta, ncalaꞌ ncaꞌya per mjaꞌ ta. Per jaꞌ acha cawra xbij chca: —Anen ncꞌa. 10—¿Per nak xaban, ncatcaꞌy xtakwan? 11—Cꞌo jun acha Jesús rubiꞌ, arjaꞌ xchumij jleꞌ chꞌbak y tak xchumtaja rmal xuyaꞌ chiꞌ nkꞌanwech y cawra xbij chwa: —Jat achꞌjaꞌ akꞌawech pyaꞌ Siloé. Y caraꞌ xenban anen xenba. Tak xnekaja xenchꞌaj nkꞌanwech y caraꞌ xenban xjaktaja. 12—¿Abar tzraꞌ cꞌo waꞌ Jesús camic? —Jaraꞌ majoꞌn wutkin ta abar le tzraꞌ cꞌo waꞌ. 13Cꞌjaraꞌ xecꞌmar ela jaꞌ acha je xjaktaja rkꞌarwech, qꞌue chquewech aj fariseo xcꞌax waꞌ. 14Jaꞌ Jesús tak xchumij chꞌbak y xujak rkꞌarwech jaraꞌ acha, chpam jun xlanbal kꞌij xuban waꞌ. 15J-eꞌ aj fariseo xeccꞌaxaj chic tzra acha: —¿Nak xaban tak xjaktaja akꞌawech? —Jaꞌ acha xchumij jleꞌ chꞌbak y tak xchumtaja rmal xuyaꞌ chiꞌ nkꞌanwech, cꞌjaraꞌ xenchꞌaj nkꞌanwech y xjaktaja. 16Ecꞌola nicꞌaj aj fariseo cawra xecbij: —Ja acha rbin-an Jesús, me Dios ta takyon pa rxin com jaꞌ mtuyaꞌ rukꞌij xlanbal kꞌij com xnesmaja chpam. Per jleꞌ chic cawra xecbij: —¿Nak tzer cꞌaraꞌ jun acha we xril rumac nuban y nuban jun milagro ajniꞌ nkatzꞌet camic? Y caraꞌ xqueban, mjunam ta xquechꞌob tzrij Jesús. 17Y cawra xecbij chic tzra acha je xjaktaja rkꞌarwech: —Atet ¿nak nabij tzra Jesús? Com arjaꞌ xujak akꞌawech. ¿Nak rbanic nachꞌob atet? —Arjaꞌ jun profeta rxin Dios. Caraꞌ xbij jaꞌ acha chca. 18Per j-eꞌ aj Israel majoꞌn xecnimaj ta chmoy jaꞌ acha nabey. Majoꞌn necnimaj ta che cꞌjaꞌ xjaktaja rkꞌarwech rmal cꞌaraꞌ xecsiqꞌuij na redtaꞌ y ruteꞌ acha. 19Tak xeꞌekaja redtaꞌ y ruteꞌ cawra xeccꞌaxaj chca. —¿Ewlecꞌwal jawra acha? ¿Le ktzij cꞌaraꞌ moy tak xalexa? ¿Nak tzer cꞌaraꞌ ncaꞌy chic camic? 20—Ajoj kutkin che klecꞌwal, y kutkin chkaꞌ tak xalexa majoꞌn ncaꞌy ta. 21Per majoꞌn kutkin ta nak tzra tak ncaꞌy chic camic, y majoꞌn kutkin ta chkaꞌ nak xejkowa rkꞌarwech. ¿Nak tzer cꞌa mtewcꞌaxaj tzra jaꞌ com cꞌo chic rjunaꞌ y riꞌj chic chkaꞌ? Jaꞌ cꞌa raꞌ nbina chewa nak xuban. 22Caraꞌ xecbij chca aj Israel com j-eꞌ congan necxibej quiꞌ chquewech aj Israel com j-eꞌ aj Israel quechꞌbon chic nak wnak xtbina che Jesús jaraꞌ Cristo majoꞌn ncꞌuꞌl xta chpam jay abar nquemol waꞌ quiꞌ, abar nchoꞌl waꞌ rtzojbal Dios, per junlic nchꞌakix ela. 23Rmal cꞌaraꞌ tak xecbij: —Tzra jaꞌ tewcꞌaxaj waꞌ com cꞌo chic rjunaꞌ y riꞌj chic chkaꞌ. 24Cꞌjaraꞌ xecꞌmar chic jmul jaꞌ acha jmoy ojer y cawra xecbij tzra: —Chwech Dios tbij waꞌ kas mer rbeyal com ajoj kutkin ja acha rbin-an Jesús x-il mac nuban. 25—We x-il mac nuban jaraꞌ majoꞌn wutkin ta tzra anen, xerwaraꞌ xjaraꞌ wutkin che anen en moy nabey per camic quencaꞌy chic. 26—Per ¿nak xuban chawa? ¿Nak xuban tak xujak akꞌawech? 27—Per jaraꞌ nbin chic chewa per ixix majoꞌn egan newcꞌaxaj. ¿Nak tzer cꞌa newcꞌaxaj chic jmul chwa? ¿Mex newajoꞌ ixix chkaꞌ nquixoca rdiscípulo? 28J-eꞌ congan xpeta cyiwal y cawra xecbij tzra: —Atet at kꞌalaj che at rdiscípulo, per ajoj ok rdiscípulo Moisés. 29Ajoj kutkin che xtzijona Dios ruqꞌuin Moisés per ja acha rbin-an Jesús abar le tzraꞌ penak waꞌ y nak la takyon pa rxin. 30—Per ¿nak tzer cꞌaraꞌ mesquier nchꞌobtaja ewmal nak takyon pa rxin per xujak cꞌa nkꞌanwech? 31Ajoj kutkin che Dios majoꞌn ncꞌaxaj ta nak ncꞌutux tzra rmal jun bnoy il mac. Per jun wnak wnuyaꞌ rukꞌij Dios y nnimaj nak nrajoꞌ ranm jaꞌ, jaraꞌ ncꞌaxaxa y nyataja tzra je ncꞌutuj tzra. 32Ajruꞌ la tiemp wankernak ta rwech ruchꞌlew per majoꞌn cꞌaxan ta chcꞌola jun acha xujak ta rkꞌarwech jun moy prelxic. 33Jaꞌ Jesús wext mquita ruqꞌuin Dios penak waꞌ majoꞌn ta achnak necwina nuban raꞌ, caraꞌ xbij jaꞌ acha. 34Xquemaj chic ryokꞌic acha y cawra xecbij chic tzra: —Atet xe rmal il mac at moy xatalexa. ¿Lnawajoꞌ cꞌa atet nokatijoj? Cꞌjaraꞌ xquelsaj ela chquecjol rxin junlic y majoꞌn xquecꞌul xta. 35Jaꞌ Jesús tak xcꞌaxaj che xelsas ta acha y majoꞌn ncꞌuꞌl xta, xba y xerlaꞌ acha y cawra xcꞌaxaj tzra: —¿Le ykul chic acꞌuꞌx ruqꞌuin Rlecꞌwal Dios? 36—Anen quenwajoꞌ neykeꞌa nucꞌuꞌx ruqꞌuin per tecꞌtuꞌ chenwech nak acha cꞌaraꞌ Rlecꞌwal Dios. 37Jesús cawra xbij chic tzra: —Per jaraꞌ acha atzꞌton chic, anen cꞌaraꞌ en Rlecꞌwal Dios jnemjon tzij awqꞌuin. 38Cꞌjaraꞌ jaꞌ acha cawra xbij: —Wajaw, anen camic neykeꞌa nucꞌuꞌx awqꞌuin, caraꞌ xbij tzra Jesús. Xexqueꞌa chwech y xumaj ryaꞌic rukꞌij. Jaꞌ Jesús cawra xbij tzra. 39—Anen enpenak waweꞌ chwech ruchꞌlew ch-utz cꞌaraꞌ nkꞌaljina nak cbanic jeꞌ wnak. Enpenak ch-utz cꞌaraꞌ jeꞌ moyaꞌ njaktaja jeꞌ ckꞌawech, y chkaꞌ jeꞌ wnak je nquebina che nquecaꞌya nkꞌaljina che j-eꞌ xe e moyaꞌ. 40Ecꞌola nicꞌaj fariseo chenkaj ruqꞌuin Jesús, tak xeccꞌaxaj je xbixa congan xpeta cyiwal tzrij Jesús y cawra xecbij tzra: —¿L-ok moyaꞌ ajoj chkaꞌ tak nabij caraꞌ chka? 41—Wext xeyaꞌ chewij che chpam kꞌejkuꞌm ixcꞌol waꞌ jaraꞌ majoꞌn nquixchapbexa, per com nebij che ewutkin chic rubey Dios jaraꞌ cꞌa nquixchapbexa. Caraꞌ xbij Jesús chca.

1Cꞌjaraꞌ xbij chic: —Ne ktzitzij waꞌ jeꞌ tzij xtenbij chewa camic ra. Tak cꞌola jun nrajoꞌ noca chpam ccꞌolibal chꞌtak carneꞌl per me tzraꞌ ta noc waꞌ abar lsan waꞌ ruchiꞌ y xjic nojteꞌa pe rwáꞌ y nkaj kaja, jaraꞌ jun acha xe elkꞌom y xcamsanel chkaꞌ. 2Per jnoca abar lsan waꞌ ruchiꞌ ccꞌolibal carneꞌl jaraꞌ ne ktzitzij waꞌ chjaꞌ ajyukꞌlaꞌ cxin. 3Tak nekaja ajyukꞌlaꞌ cuqꞌuin carneꞌl njaꞌka ruchiꞌ ccꞌolibal chwech rmal jnechjalbena rxin. Tak noca chpam ccꞌolibal ncꞌaxaxa rukul cmal rcarneꞌl, nquerkꞌijlaꞌ y nbij quebiꞌ chejujnel y numaj clasic chpam ccꞌolibal. 4Tak nquelastaj pa rmal nucꞌom ela quebey jeꞌ carneꞌl y nquetreꞌ ela tzrij com cutkin chic rwech chjaꞌ ajyukꞌlaꞌ cxin. 5Per wcꞌola jun nsiqꞌuina cxin jeꞌ carneꞌl per mcutkin ta rwech majoꞌn nquetreꞌ el ta tzrij. Je nqueban, jaraꞌ nquenanmaj ela chwech perc mcutkin ta rukul next rwech jaraꞌ wnak. 6Jawra cꞌambal tzij xbij Jesús per jeꞌ aj fariseo mesquier nchꞌobtaja cmal. 7Jesús cawra xbij chic wjic chca: —Anen cꞌaraꞌ en ruchiꞌ ccꞌolibal carneꞌl abar nqueꞌoc waꞌ. 8Conjelal jxepeta tak qꞌuemjaꞌna quenpeta anen mxeꞌoc ta tzraꞌ abar cꞌo waꞌ ruchiꞌ ccꞌolibal carneꞌl, mxeꞌoc ta tzraꞌ perc j-eꞌ xe elkꞌomaꞌ y xe e camsanel, per me xyaꞌ ta cas chca cmal je carneꞌl. 9Anen cꞌaraꞌ en ruchiꞌ ccꞌolibal carneꞌl. Nak wnak xterkaja wqꞌuin jaraꞌ ntotaja y nyataja tzra nak ncꞌatzina tzra. Ajniꞌ yatanak chca carneꞌl nqueꞌela y nqueꞌoca chpam ccꞌolibal, tak nqueꞌel ta nquewil utzlaj tak kꞌayis y jaraꞌ nquetaj. 10Jelkꞌom tak nba cuqꞌuin carneꞌl rechꞌbon el chic che nquerelkꞌaj ela, we nquercamsaj o we nquertzꞌilaꞌ cana. Per anen enpenak cuqꞌuin chquenyaꞌ jun utzlaj cꞌaslemal chca. Y mex ruyon tjaraꞌ nyataja chca, chkaꞌ nyataja jun nimlaj quicotemal chpam ccꞌaslemal. 11Anen en ajyukꞌlaꞌ per ne ktzitzij waꞌ che en utzlaj ajyukꞌlaꞌ. Ja utzlaj ajyukꞌlaꞌ majoꞌn npoknaj ta riꞌ ncoma pquecwent chꞌtak rcarneꞌl. 12Per mcaraꞌ ta nqueban tak xpak necyarij, xe tjon quekꞌij, me ktzij ta che ajyukꞌlaꞌ perc j-eꞌ me cxin ta carneꞌl. Y tak nquetzꞌet chpenak jun itzel chcop j-eꞌ nqueyaꞌ cana chꞌtak carneꞌl y nquenanmaja, y npeta itzel chcop nquertrebej carneꞌl y nquerchicaj. 13Nquenanmaja com majoꞌn nel ta quecꞌuꞌx chquij chꞌtak carneꞌl, xtzrij cjel je nquetojbexa nel waꞌ quecꞌuꞌx. 14Anen en jun ajyukꞌlaꞌ per ne ktzitzij waꞌ che en utzlaj ajyukꞌlaꞌ, congan quenwajoꞌ chꞌtak ncarneꞌl y wutkin nak cnaꞌoj y caraꞌ quebnon chwa anen chkaꞌ. 15Ajniꞌ kabnon ruqꞌuin Ttixel arjaꞌ congan quenrajoꞌ y chkaꞌ rutkin nnaꞌoj y caraꞌ nebnon tzra anen chkaꞌ, y anen majoꞌn quenpoknaj ta wiꞌ quencoma pquecwent chꞌtak ncarneꞌl. 16Chkaꞌ ecꞌo chna nicꞌaj ncarneꞌl je majoꞌn chpam jawra cꞌolbal, j-eraꞌ cnecꞌmaꞌ na. Tak xteccꞌaxaj nukul j-eꞌ quencnimaj y xjun quenban chca che conjelal, y xjun ajyukꞌ je nyukꞌuna cxin. 17Com anen majoꞌn quenpoknaj ta wiꞌ quencoma pquecwent chꞌtak carneꞌl rmal cꞌaraꞌ tak quenrajoꞌ Ttixel. Anen quenyaꞌ wiꞌ pe cmic cmal y quencꞌastaj na chpam cmic. 18Wext majoꞌn ngan quencoma majoꞌn quencom ta, next jun necwina chwij xtenrcamsaj ta. Per anen ne ngan quenyaꞌ wiꞌ chpam cmic. Wqꞌuin anen cꞌo waꞌ, quencwina quenyaꞌ wiꞌ chpam cmic y quencwina quencꞌastaja chpam chkaꞌ. Jawra bin chwa rmal Nedtaꞌ chcaraꞌ quenban. 19Tak xecꞌchoja tzij rmal Jesús j-eꞌ aj Israel xquechꞌor jeꞌ quiꞌ. 20Ecꞌo nicꞌaj cawra xecbij: —Xjun itzel espíritu cꞌayon rxin acha jalaꞌ, xe chꞌjurnak. ¿Nak tzra tak neyaꞌ cas? 21Jleꞌ chic cawra xecbij: —Per mcaraꞌ ta ntzijona jun wnak tak xitzel espíritu cꞌayona rxin. ¿Lnecwina jun itzel espíritu nujak quewech moyaꞌ nechꞌob ixix?

22Xerlaꞌ jun nimkꞌij, dedicación necbij tzra, ncꞌuꞌla chpam tnamet Jerusalén. Jaraꞌ retiemp tew. 23Jaꞌ Jesús remjon binem chpam nimlaj ruchoch Dios. Y cꞌol cꞌa jun corredor tzraꞌ, corredor rxin Salomón rubiꞌ canon, tzraꞌ cꞌa remjon waꞌ binem. 24Y j-eꞌ aj Israel xbequemloꞌ quiꞌ tzrij Jesús y cawra xecbij tzra: —¿Nak tzra mtabij chka? Watet at Cristo tkꞌalsaj chkawech. 25—Per jaraꞌ nbin chic chewa per ixix majoꞌn cnenimaj ta. Njelal samaj jnemjon rbanic jbin chwa rmal Nedtaꞌ jaraꞌ necꞌtuwa wxin nak nbanic. 26Per ixix majoꞌn cnenimaj ta perc ixix mix ncarneꞌl ta ajniꞌ nbin chic chewa. 27J-eꞌ chꞌtak ncarneꞌl neccꞌaxaj nukul y quencnimaj. Anen congan quenwajoꞌ, wutkin ajniꞌ cnaꞌoj y j-eꞌ nquetreꞌa chwij. 28Anen quenyaꞌ chca utzlaj cꞌaslemal rxin Dios je rxin junlic y nmajoꞌn nqueba ta chpam nimlaj lowloꞌ com nquetotaja rxin junlic y next jun xtquelsana pnukꞌaꞌ. 29Conjelal j-eꞌ jaꞌ Nedtaꞌ xyowa chwa y congan rchukꞌaꞌ chquewech conjelal y next jun xtquelsana prukꞌaꞌ. 30Anen xjun kabnon ruqꞌuin Ttixel. Caraꞌ xbij Jesús. 31J-eꞌ cꞌa aj Israel xquesicꞌ chic abaj y ncajoꞌ neccamsaj Jesús tzra abaj. 32Per Jesús cawra xbij chca: —Anen qꞌuiy utzlaj tak samaj nebnon chewech je y-on chwa rmal Nedtaꞌ chquenban. ¿Nak jun samaj nebnon chewech tak rmal ra newajoꞌ cnecamsaj? 33—Me rmal ta utzlaj samaj abnon je nkajoꞌ ncatkaqꞌuiek tzan abaj, xe rmal jxabij atet at Dios, per xat wnak cꞌa, xitzel ncꞌaxaxa rmal Dios jxabij. 34Jesús cawra xbij: —¿Le mtzꞌibtanak tcꞌa chpam rtzojbal Dios jyatanak chewa jcawra xbij Dios chca nicꞌaj wnak? —Anen xenbij chewa che ixix ix dios, caraꞌ xbij jaꞌ Ttixel y caraꞌ tzꞌibtanak cana. 35Caraꞌ cꞌa xbij Dios che j-eꞌ e dios, caraꞌ nbij rtzojbal, y kutkin che rtzojbal Dios mesquier nqꞌuextaja. 36Per chwa anen, Dios xenryonaj y xenrutak ta waweꞌ chwech ruchꞌlew. J-eꞌ cꞌa wnak xbixa chca che e dios. ¿Nak tzer cꞌaraꞌ tak nebij ixix chlowloꞌ xenban chwech Dios tak xenbij chanen en Rlecꞌwal Dios? 37Jsamaj jnemjon rbanic wme rxin ta Nedtaꞌ utz waraꞌ majoꞌn cnenimaj ta. 38Per we rxin Nedtaꞌ Dios jsamaj nemjon rbanic, tnimaj cꞌa che rxin jaꞌ majoꞌn opech neykeꞌ ta ecꞌuꞌx wqꞌuin. Caraꞌ quenwajoꞌ chewa ch-utz cꞌaraꞌ chnewutkij na chjaꞌ Ttixel xjun rebnon wqꞌuin y anen chkaꞌ xjun nebnon ruqꞌuin ch-utz cꞌaraꞌ chkaꞌ chneykeꞌa ecꞌuꞌx wqꞌuin. 39Wjic chic xcajoꞌ ta xquechap y xquecsaj ta pcars per Jesús xecwina xel ela chquecjol. 40Cꞌjaraꞌ Jesús xba chic pjupraj binelyaꞌ Jordán y tak xekaja, tzraꞌ xecꞌjeꞌ waꞌ. Jaraꞌ lwar abar xebaꞌn waꞌ bautizar jeꞌ wnak nabey mul rmal Juan. 41E qꞌuiy wnak xeꞌekaja ruqꞌuin y cawra xecbij: —Juan majoꞌn opech milagro xuban ta per ne ktzitzij waꞌ njelal je xbij cana tzrij Jesús. 42Y e qꞌuiy xeykeꞌa quecꞌuꞌx ruqꞌuin tzraꞌ.

1Cꞌol cꞌa jun acha Lázaro rubiꞌ, cꞌola chpam tnamet Betania y lowloꞌ yawaꞌ. Lázaro cꞌola e c-eꞌ ranaꞌ, jun María rubiꞌ y jun chic Marta rubiꞌ, ecꞌola chkaꞌ chpam tnamet Betania. 2Jaraꞌ María je xjupij perfume tzrij rkan Jesús y tzra resmal rwáꞌ xusuꞌ waꞌ. 3J-eꞌ cꞌa María ruqꞌuin Marta jrenmal xquetak ela rbixic tzra Jesús y cawra xecbij ela: —Kjawal, je kxibal jnewajoꞌ ewiꞌ ruqꞌuin camic congan lowloꞌ yawaꞌ. 4Jaꞌ Jesús tak xcꞌaxaj jxebixa tzra cawra xbij: —Jyubil rcꞌan Lázaro majoꞌn cmic recꞌmon ta, jrecꞌmon ta jaraꞌ che tzraꞌ ntzꞌeꞌt waꞌ che Dios congan rchukꞌaꞌ y nim rukꞌij, y chkaꞌ congan nyaꞌ na rukꞌij Rlecꞌwal Dios rmal. 5Jesús congan nquerajoꞌ Marta ruqꞌuin María, chkaꞌ cxibal Lázaro. 6Tak xekaja rbixic ruqꞌuin chcongan yawaꞌ Lázaro xecꞌjeꞌ na c-eꞌ kꞌij tzraꞌ abar cꞌol waꞌ. 7Tak xetzꞌkata c-eꞌ kꞌij rmal cawra xbij chca rdiscípulo: —Joꞌ komloj chic jmul chpam departamento Judea. 8J-eꞌ rdiscípulo cawra xecbij tzra: —Maestro, j-eꞌ wnak aj Israel xtzan abaj xcajoꞌ ta xatccamsaj. ¿Nawajoꞌ ncatemloj chic jmul tzraꞌ? 9Jesús xuyaꞌ jun cꞌambal tzij chquewech y cawra xbij chca: —¿Me cbeljuj tcꞌa hor sak nuyaꞌ kꞌij? Tak pkꞌij ncatbina majoꞌn nachakꞌij ta awkan com kꞌij sak rebnon tzra rwech ruchꞌlew. 10Tak chakꞌaꞌ ncatbina jaraꞌ nachakꞌij awkan. Nbij tzij tak majoꞌn luz chpam awanm majoꞌn ncatecwin ta natzuꞌ abey. 11Tak xbitaja jawra rmal cawra xbij chic chca: —Kexbil Lázaro warnak chic per quenwajoꞌ quenba ruqꞌuin y cnecꞌsaꞌ. 12—Kjawal, we xwarnak jaraꞌ nbij tzij chnecꞌchoja. Caraꞌ xecbij rdiscípulo tzra. 13Per Jesús tak xbij chwarnak Lázaro nbij tzij che xcoma, per j-eꞌ rdiscípulo xquechꞌob xjic wram rebnon y xlannak jurmaj. 14Cꞌjaraꞌ Jesús xkꞌalsaj njelal chquewech: —Lázaro comnak chic. 15Anen congan quenquicota tak en majoꞌn tzraꞌ tak xcoma Lázaro per ewmal ixix tak quenbij cawra chewa. Joꞌ ekatzꞌtaꞌ Lázaro perc chewa ixix cꞌola utzlaj tak achnak recꞌmon ta chewa chneykeꞌa más ecꞌuꞌx wqꞌuin. 16Tomás jyuꞌx nbixa tzra, cawra xbij chca rexbil je rdiscípulo Jesús: —Joꞌ tzrij Jesús ch-utz cꞌaraꞌ chajoj chkaꞌ nkocoma ruqꞌuin. 17Tak xeꞌekaja pe rtnamet Lázaro xbixa tzra Jesús che cjiꞌ kꞌij mkun Lázaro chpam tuj. 18Je tnamet Betania xchenkaj Jerusalén cꞌo waꞌ, cꞌol lalaꞌ jun oxiꞌ kilómetro recjol ruqꞌuin. 19E qꞌuiy jeꞌ aj Israel eꞌulnak cuqꞌuin Marta y María che nercyukbaꞌ quecꞌuꞌx rmal recmic cxibal. 20Marta tak xcꞌaxaj che xpeta Jesús xerecꞌluꞌ, per María tzꞌbul cana pjay. 21Marta tak xucꞌul Jesús cawra xbij tzra: —Wajaw, wext atcꞌola kuqꞌuin mquita xcoma kxibal. 22Per anen wutkin nak nacꞌutuj tzra Dios, Dios nuyaꞌ. 23Jesús cawra xbij: —Axibal ncꞌastaja rwech. 24Marta cawra xbij tzra: —Anen wutkin che ncꞌastaj na tak xtquecꞌastaja cnomkiꞌ pe rqꞌuisbal kꞌij. 25Jesús cawra xbij tzra: —Per anen quenycowa cxin wnak chpam cmic, anen quenyowa utzlaj cꞌaslemal je rxin junlic. Nak ykula rucꞌuꞌx wqꞌuin, mesque ncoma per jaraꞌ mjunlic ta, necꞌseꞌ chna jmul. 26Y chkaꞌ nak cꞌcꞌas na camic y ykula rucꞌuꞌx wqꞌuin jaraꞌ majoꞌn cmic tzrij, y necꞌseꞌa rxin junlic. ¿Nanimaj njelal jxenbij chawa? 27—Quennimaj Wajaw, anen nniman chkaꞌ chatet at Cristo, at Rlecꞌwal Dios jbitanak cana ojer che npe na waweꞌ chwech ruchꞌlew. Caraꞌ xbij Marta. 28Jaꞌ Marta tak xbitaja tzij rmal xba siqꞌuiy María jruchakꞌ. Tak xekaja ruqꞌuin pnejkal xtzijona ruqꞌuin y cawra xbij tzra: —Xerkaja Maestro, ncatersiqꞌuij. 29Jaꞌ María tak xcꞌaxaj xyictaj ela alnak y xba ruqꞌuin Jesús. 30Jaꞌ Jesús qꞌuemjaꞌna toca chpam tnamet, qꞌue tzraꞌ cꞌol waꞌ abar xcꞌuꞌl waꞌ rmal Marta. 31J-eꞌ cꞌa aj Israel jecꞌola pjay ruqꞌuin María eponnak chnecyukbaꞌ quecꞌuꞌx, tak xquetzꞌet che xyictaj ela alnak María j-eꞌ chkaꞌ xeyictaj ela alnak y xetreꞌa tzrij, y cawra necbij chbil tak quiꞌ: —Tzraꞌ nba waꞌ abar mkun waꞌ comnak, tzraꞌ nbeꞌokꞌ waꞌ. 32María tak xekaja abar cꞌol waꞌ Jesús y tak xutzꞌet, xexqueꞌa chwech y cawra xbij tzra: —Wajaw, wext atcꞌola kuqꞌuin mquita xcoma nxibal. 33Jaꞌ Jesús tak xutzuꞌ María chcongan okꞌej remjon rij, y chkaꞌ jleꞌ chic aj Israel je rexbil jetrena tzrij congan nqueꞌokꞌa, junwaꞌ xunaꞌ y congan xukꞌut riꞌ ranm rmal bis. 34Y cawra xcꞌaxaj chca: —¿Abar cꞌa emkun waꞌ? —Kajaw, joꞌ mpaꞌ, ekatzꞌtaꞌ. 35Jesús xokꞌa. 36J-eꞌ cꞌa aj Israel tak xquetzuꞌ Jesús remjon okꞌej cawra xecbij: —Tetzꞌtaꞌ mpaꞌ, nkꞌalaj chcongan nrajoꞌ Lázaro. 37Per ecꞌola nicꞌaj cawra necbij: —Wxecwina xujak rwech jun acha moy ¿le mxecwin tcꞌaraꞌ xchumsaj Lázaro che mquita xcoma? 38Wjic chic jaꞌ Jesús junwaꞌ xunaꞌ rmal bis y xba abar mkun waꞌ Lázaro. Cꞌola jun jul cꞌton chwech jun jyuꞌ, chpam mkun waꞌ y tzꞌapin ruchiꞌ tzan jun nimlaj abaj. 39—Telsaj abaj, caraꞌ xbij Jesús chca. Jaꞌ Marta ranaꞌ comnak cawra xbij: —Wajaw, jalaꞌ chuw chic perc xuban cjiꞌ kꞌij comnak. 40—¿Le mxenbij tcꞌa chawa, wneykeꞌa ecꞌuꞌx wqꞌuin netzꞌet che Dios congan rchukꞌaꞌ y nim rukꞌij? 41Cꞌjaraꞌ xquelsaj abaj chuchiꞌ jul abar mkun waꞌ comnak. Jaꞌ Jesús xcaꞌy chcaj y cawra xbij: —Nedtaꞌ, anen quenmeltioxij chawa che xawcꞌaxaj jxencꞌutuj chawa. 42Per anen wutkin che cnawcꞌaxaj nak quencꞌutuj chawa. Cawra quenbij chawa camic ch-utz cꞌaraꞌ jeꞌ wnak jquemlon quiꞌ camic neccꞌaxaj nak nemjon rbixic chawa ch-utz cꞌaraꞌ quencnimaj chatet attakyon ta wxin. Caraꞌ xbij tzra Ttixel jcꞌola chcaj. 43Tak xbitaja tzij rmal Jesús xtzijon chic jmul, per ncow xtzijona y cawra xbij: —Lázaro, catel ta. 44Cꞌjaraꞌ Lázaro xel ta per mcomnak xta. Jeꞌ rukꞌaꞌ y rkan btzꞌon pe tziak y ruplaj btzꞌon pjun suꞌt. Y Jesús xbij: —Tecraꞌ y tey-aꞌ cꞌas tzra che nba.[image: 33.TIF] —Lázaro, catel ta, cara xbij Jesús.(Jn 11.44)

45J-eꞌ cꞌa aj Israel e quexbil María tak xquetzꞌet jxuban Jesús e qꞌuiy chca xeykeꞌa quecꞌuꞌx ruqꞌuin. 46Per ecꞌola jleꞌ chca xeba cuqꞌuin aj fariseo, xecbij chca jmilagro xuban Jesús. 47J-eꞌ cꞌa sacerdote e quexbil fariseo xecsiqꞌuij jleꞌ chic e kꞌatbaltzij y cawra xecbij chca: —¿Nak nkaban camic? Jesús congan jeꞌ milagro remjon rij. 48We xtkayaꞌ cꞌas tzra chnuban más milagro jaraꞌ mpen ta neykeꞌa quecꞌuꞌx che conjelal wnak ruqꞌuin. Tak xtbantaja caraꞌ nyictaj ta nimlaj tnamet Roma, nretruꞌ ktemplo ruqꞌuin ketnamet. 49Cꞌola nimlaj sacerdote ocnak jaraꞌ junaꞌ, rubiꞌ Caifás, arjaꞌ cawra xbij: —Ixix tak majoꞌn achnak nquixecwina nechumij. 50Xe mtchꞌobtaja ewmal che más na utz nkoꞌela xjun ncoma pkecꞌxiwach jara ajoj ok aj Israel que chwech nqꞌuisa nimlaj ketnamet, caraꞌ xbij chca kꞌatbaltzij. 51Jaꞌ Caifás majoꞌn rnaben che Dios xbina tzra jtzij je xbij. Com arjaꞌ ocnak nimlaj sacerdote chpam jaraꞌ junaꞌ rmal cꞌaraꞌ xyaꞌa tzra rmal Dios chxuyaꞌ pona rbixic chJesús ncom na pquecwent tnamet Israel. 52Per mruyon ta precwent Israel ncom waꞌ, arjaꞌ nquerumol na conjelal rlecꞌwal Dios je cchican quiꞌ chwech ruchꞌlew ch-utz cꞌaraꞌ xjun nuban chca conjelal. 53Jaraꞌ kꞌij xquemaj rchꞌobic je kꞌatbaltzij nak nqueban tzra Jesús che neccamsaj. 54Rmal cꞌaraꞌ Jesús majoꞌn kas txecꞌjeꞌ chic chquecjol aj Israel. Xba chpam jun tnamet chic, rubiꞌ Efraín, chenkaj pona chuchiꞌ chkilaj tak lwar. Tzraꞌ xecꞌjeꞌ waꞌ e rexbil rdiscípulo. 55Y xyamer nerlaꞌ kꞌij rxin jun nimlaj nimkꞌij, pascua rubiꞌ. Tak qꞌuemjaꞌna terlaꞌ kꞌij rxin nimkꞌij e qꞌuiy jeꞌ wnak xeꞌel ta chpam quetnamet, xeba chpam tnamet Jerusalén e bnoy jleꞌ ccostumbre ch-utz cꞌaraꞌ nqueꞌoca e chꞌajchꞌoj ajniꞌ nrajoꞌ creligión. 56Jeꞌ wnak jecꞌola chpam nimlaj templo rxin Dios quemjon rconxic Jesús. Y quemjon rcꞌaxic chbil tak quiꞌ: —¿Nak nechꞌob ixix tzrij Jesús, le npeta bnoy nimkꞌij o wmajoꞌn? 57J-eꞌ cꞌa cjefe sacerdote e quexbil aj fariseo quey-on chic jun orden jcawra nbij: —Nak wnak rutkin abar cꞌol waꞌ Jesús tey-aꞌ rbixic chka. Caraꞌ xqueban ch-utz cꞌaraꞌ nquechap Jesús y nquecsaj pcars.

1Wajkiꞌ kꞌij cꞌol waꞌ nimkꞌij pascua tak xba chic jmul Jesús chpam tnamet Betania abar cꞌol waꞌ Lázaro. Jaraꞌ mism Lázaro je xcꞌaꞌsa chquecjol cnomkiꞌ rmal Jesús. 2Cꞌola jun nimlaj w-im xchomixa pBetania rmal jxekaja Jesús cuqꞌuin. Marta remjon ryaꞌic recbal way chwech mes, Lázaro arjaꞌ tzꞌbula chquecjol wnak jecꞌola ruqꞌuin Jesús chwech mes. 3María arjaꞌ xucꞌom pa nicꞌaj litro perfume kas quiꞌ rexlaꞌ, nardo ocnak, y chkaꞌ congan nim rejlal, y xutix jaraꞌ perfume tzrij rkan Jesús. Tak xtixtaja xumaj cꞌa rsuꞌic tzan resmal rwáꞌ. Jaraꞌ perfume congan xnoja rexlaꞌ pjay. 4Cꞌol cꞌa jun chca rdiscípulo rubiꞌ Judas Iscariote, rlecꞌwal jun acha rubiꞌ Simón, jaraꞌ jnejchowa rxin Jesús pquekꞌaꞌ je nquetzelana rxin. Judas tak xutzꞌet jxuban María cawra xbij: 5—Jalaꞌ perfume ¿nak tzra mxuyaꞌ ta chka, xekcꞌayij ta che oxiꞌ cient denario y jaraꞌ pak xkayaꞌ ta chca jeꞌ mibiꞌ? 6Caraꞌ xbij per me rmal ta che npoknaj quewech mibiꞌ com arjaꞌ xe elkꞌom y nelkꞌaj pak jcꞌola pcaj, com xprukꞌaꞌ jaꞌ y-on waꞌ pak rxin Jesús y jeꞌ rdiscípulo. 7Jesús xcanoj rutzij y cawra xbij tzra: —Mtanak ta María, arjaꞌ remlon perfume chnuyaꞌ chwij y jaraꞌ nnatbej necmic. 8Jeꞌ mibiꞌ ne ecꞌol waꞌ checjol y nquecꞌjeꞌ na checjol wcꞌola egan neban utzil chca, per chwa anen majoꞌn quencꞌjeꞌ ta ewqꞌuin njelal tiemp, quenlsas na checjol. 9Congan e qꞌuiy jeꞌ wnak aj Israel tak xeccꞌaxaj chcꞌola Jesús chpam tnamet Betania tzraꞌ xeba waꞌ chnequetzꞌtaꞌ, y chkaꞌ ncajoꞌ nequetzꞌtaꞌ rwech Lázaro, jaraꞌ Lázaro je xcꞌastaja chquecjol cnomkiꞌ rmal Jesús. 10J-eꞌ cꞌa cjefe sacerdote xquemol quiꞌ che rchumsic nak nqueban tzra Lázaro che neccamsaj chkaꞌ. 11Caraꞌ nqueban com xe rmal Lázaro tak e qꞌuiy jeꞌ wnak aj Israel xeykeꞌa quecꞌuꞌx ruqꞌuin Jesús, majoꞌn chic xecnimaj ta sacerdote.
• • • • •
12Rcab kꞌij jeꞌ wnak je eponnak che bnoy nimkꞌij congan e qꞌuiy chca xeccꞌaxaj che npona Jesús pe tnamet Jerusalén. 13Arj-eꞌ xquecꞌom pa ruxak tak cheꞌ palma, y xepeta che rcꞌulic. Cꞌjaraꞌ xquemaj rakic quechiꞌ y cawra xecbij: —Dios koꞌat-oꞌ camic, xpeta Toꞌonel, najniꞌla nim rukꞌij, arjaꞌ Rey kxin ok aj Israel, penak prubiꞌ Kajaw Dios. Caraꞌ necbij jeꞌa.[image: 34.TIF] —Xpeta Toonel, Rey kxin ja ok tnamet Israel, ja penak prubi Kajaw Dios, cara necbij j-e wnak.(Jn 12.12-16)

14Jaꞌ Jesús xcanoj jun chꞌit coꞌl bur. Tak xcontaja rmal xetzꞌbeꞌ pa tzrij. Caraꞌ xuban ajniꞌ tzꞌibtal cana ojer chpam rtzojbal Dios che nbantaj na y cawra nbij: 15—Je ixix aj Sion, mtexibej ta ewiꞌ camic, tetzꞌtaꞌ mpaꞌ, xpeta Rey ewxin, tzꞌbul ta tzrij jun chꞌit coꞌl bur. 16Per je rdiscípulo Jesús mesquier nchꞌobtaja cmal nabey njelal jawrara je ntajina nuban Jesús. Tak xcꞌastaja Jesús chquecjol cnomkiꞌ y tak xojteꞌa chcaj cꞌjaraꞌ xchꞌobtaja cmal y xerkaja pquewáꞌ jtzꞌiban cana ojer chpam rtzojbal Dios je njelal jxuban Jesús, ajniꞌ tzꞌiban cana y ncaraꞌ xbaꞌna tzra. 17Tzraꞌ ecꞌol waꞌ jleꞌ jxetzꞌtowa rxin Jesús tak xuyic Lázaro chquecjol cnomkiꞌ y j-eꞌ xeccꞌaxaj nak xbij tzra Lázaro che nel ta chpam jul abar mkun waꞌ. J-ewra wnak xquemaj rbixic chca jleꞌ chic wnak njelal je xquetzꞌet. 18Rmal cꞌaraꞌ tak xepeta jeꞌ wnak che rcꞌulic Jesús com xeccꞌaxaj milagro jxuban tzra Lázaro. 19J-eꞌ cꞌa aj fariseo congan pkan quen-on rmal cꞌaraꞌ xquemaj rbixic chbil tak quiꞌ y cawra necbij: —Queꞌetzꞌtaꞌ mpaꞌ jeꞌ wnak laꞌ, xeba ruqꞌuin Jesús per nche conjelal, camic majoꞌn chic achnak nkaban tzra. 20Ecꞌola nicꞌaj wnak epenak chpam nación Grecia, erkanak pJerusalén, epenak e y-ol rukꞌij Dios chpam nimkꞌij pascua. 21Xeba ruqꞌuin Felipe jcꞌola chpam tnamet Betsaida jcꞌola precwent Galilea. Tak xeꞌekaja ruqꞌuin cawra xecbij tzra: —Ajoj nkajoꞌ nkutkij rwech Jesús. 22Felipe xerbij tzra Andrés, cꞌjaraꞌ xeba che c-eꞌ, xecbij tzra Jesús. 23Tak Jesús xcꞌaxaj je xbixa tzra cawra xbij: —Camic Rlecꞌwalxel jxoca alxic cuqꞌuin wnak xerlaꞌ retiemp che nyaꞌ na rukꞌij congan. 24Ne ktzitzij waꞌ je xtenbij chewa tzra jun cꞌambal tzij jawra. Jun rkꞌarwech trigo wxnapoknaj namuk pnulew jaraꞌ majoꞌn ntzꞌuc ta y majoꞌn rwech nuyaꞌ. Per wmajoꞌn napoknaj ta namuk pnulew jaraꞌ congan ntzꞌuc ta y congan rwech nuyaꞌ. 25Wnapoknaj nayaꞌ cana acꞌaslemal waweꞌ chwech ruchꞌlew jaraꞌ natzꞌilaꞌ acꞌaslemal, per wmajoꞌn napoknaj ta nayaꞌ cana acꞌaslemal rxin waweꞌ chuchꞌlew jaraꞌ awcꞌan utzlaj cꞌaslemal rxin Dios je rxin junlic. 26Jeꞌ wnak je nquenimana wxin ncꞌatzina nquekꞌaxa tzraꞌ abar enkꞌaxnak waꞌ anen, y chkaꞌ tzraꞌ nquecꞌjeꞌ waꞌ abar encꞌol waꞌ anen. Jeꞌ wnak xtquenimana wxin ajniꞌla nyaꞌa quekꞌij rmal Nedtaꞌ. 27Camic congan ntiꞌona wanm, nlowloꞌ nbaꞌna chwa. ¿Per nak xtenban? ¿Xtenbij tcꞌa tzra Nedtaꞌ xtquenrutoꞌ ta ch-utz cꞌaraꞌ mquita xtenkꞌaxa chpam nimlaj lowloꞌ jpenak chenwech? Jaraꞌ mesquier xtencwin ta xtenban. Perc lowloꞌ jpenak chenwech, xe rmal cꞌaraꞌ enpenak waweꞌ chwech ruchꞌlew che quenkꞌaxa chpam. 28Xerwaraꞌ quenbij chawa Nedtaꞌ, tkꞌalsaj chquewech wnak chatet nim akꞌij. Tak xbitaja rmal Jesús jawra tzij xkꞌaljin tcꞌa jleꞌ tzij penak chcaj, cawra xbij: —Jaraꞌ nkꞌalsan chic y quenkꞌalsaj chna más chkaꞌ, caraꞌ xbij ta jaꞌ Ttixel. 29Jeꞌ wnak jecꞌola tzraꞌ ecꞌola nicꞌaj xeccꞌaxaj jaraꞌ tzij y necbij chxuban jun cꞌkoljay, y nicꞌaj necbij: —Jun ángel xtzijon ta ruqꞌuin. 30Jesús cawra xbij chca: —Jtzij jxewcꞌaxaj me nmal ta anen je xpeta, ewmal ixix xpeta. 31Camic xerlaꞌ kꞌij rxin che nkꞌaljina nak rbanic rtzilal jcꞌola ptak canm jeꞌ wnak jecꞌola waweꞌ chwech ruchꞌlew. Camic xerlaꞌ kꞌij rxin diablo jnebnowa mandar waweꞌ chwech ruchꞌlew, camic nbattax ela. 32Per chwa anen, tak xtenjotbaxa, conjelal wnak quenjikꞌaj canm chka bechnak opech cbanic ch-utz cꞌaraꞌ neykeꞌa quecꞌuꞌx wqꞌuin. 33Tak xbij jawra tzij jaraꞌ xcꞌutbej nak xtbaꞌna tzra tak xtcamsasa chwech jun cruz. 34Jeꞌ wnak cawra xecbij raꞌ: —Per kcꞌaxan wan chpam rtzojbal Dios, tak xtpeta Cristo jaraꞌ majoꞌn cmic tzrij y necꞌseꞌa rxin junlic. ¿Nak tzra cꞌaraꞌ tak nabij che njotbax na Rlecꞌwalxel jxoca alxic cuqꞌuin wnak? ¿Nak wnak cꞌaraꞌ rlecꞌwalxel jnabij kaja? 35Jesús cawra xbij chic chca: —Je nsakersana ebey camic arjaꞌ xjun c-eꞌ kꞌij cꞌol chic ewqꞌuin rmal cꞌaraꞌ quenbij chewa, cꞌol na luz ewqꞌuin y tey-aꞌ cꞌas tzra che noca ptak ewanm ch-utz cꞌaraꞌ majoꞌn noc ta kꞌejkuꞌm ptak ewanm. Jeꞌ wnak xe chpam kꞌejkuꞌm nebin waꞌ arj-eꞌ majoꞌn cutkin ta abar xtqueꞌekaj waꞌ. 36Com qꞌuemjaꞌna tela checjol je nsakersana ebey rmal cꞌaraꞌ tak quenbij chewa, teykeꞌa ecꞌuꞌx ruqꞌuin camic ch-utz cꞌaraꞌ njaꞌ sak ncꞌana ewxin. Tak xbitaja jawra tzij rmal xba y xiwaj riꞌ chquewech.
• • • • •
37Jaꞌ Jesús mesque qꞌuiy milagro rebnon chic je rcꞌutben chquewech wnak nak rbanic per j-eꞌ nmajoꞌn xeykeꞌ ta quecꞌuꞌx ruqꞌuin. 38Caraꞌ xqueban ch-utz cꞌaraꞌ nbantaja ajniꞌ tzꞌibtanak cana rmal profeta Isaías ojer jcawra nbij: —Wajaw, me qꞌuiy ta xenimana atzojbal je xkayaꞌ rbixic, me qꞌuiy ta je xchꞌobtaja cmal nak rbanic nmak tak milagro naban chquewech. Caraꞌ tzꞌibtanak cana. 39Rmal cꞌaraꞌ mxecwin ta jeꞌ wnak xeykeꞌa quecꞌuꞌx ruqꞌuin Jesús. Caraꞌ xqueban com cꞌo chic jleꞌ tzij bitanak cana rmal Isaías y cawra nbij: 40—Xuban Dios chca ajniꞌ xermoyirsaj y chkaꞌ xcowersaj canm, caraꞌ xuban chca ch-utz cꞌaraꞌ majoꞌn nquetzꞌet ta jnak ncꞌuꞌta chquewech y majoꞌn nchꞌobtaj ta cmal je nbixa chca, y majoꞌn nqueqꞌuex ta cnaꞌoj che nquechumtaja. 41Caraꞌ rbin cana jaꞌ Isaías tak xutzꞌet nimlaj gloria rxin Kajaw y tak xtzijona tzrij nak rbanic. 42Per e qꞌuiy chca e kꞌtoy tak tzij xecnimaj Jesús per majoꞌn ncajoꞌ ta necbij che ykula quecꞌuꞌx ruqꞌuin com xnecxibej quiꞌ chquewech aj fariseo. —Mex tokchꞌakix ta chpam jay rxin molbal riꞌil abar nekcꞌaxaj waꞌ rtzojbal, caraꞌ xecbij. 43Caraꞌ xqueban com más na nqueyaꞌ rukꞌij nak xbixa chca cmal wnak que chwech je nbixa chca rmal Dios. 44Xumaj chic tzij Jesús, cow xtzijona y cawra xbij: —Jeꞌ wnak je ykula quecꞌuꞌx wqꞌuin jaraꞌ ykul cꞌaraꞌ quecꞌuꞌx chkaꞌ ruqꞌuin jtakyon ta wxin, mruyon ta wqꞌuin anen ykul waꞌ quecꞌuꞌx. 45Jeꞌ wnak jquetzꞌton nwech quetzꞌton cꞌa rwech jtakyon ta wxin, mnuyon ta anen quetzꞌton nwech. 46Anen enpenak waweꞌ chwech ruchꞌlew che quensakersaj quebey jeꞌ wnak chquewech ch-utz cꞌaraꞌ chka bechnak wnak xteykeꞌa quecꞌuꞌx wqꞌuin arj-eꞌ majoꞌn chic nquecꞌjeꞌ ta chpam kꞌejkuꞌm. 47Anen enpenak waweꞌ chwech ruchꞌlew me rmal ta chquenkꞌat tzij chquij wnak per enpenak che ctoꞌic rmal cꞌaraꞌ quenbij chewa, wecꞌola wnak nquecꞌaxana jquenbij chca y majoꞌn necnimaj ta jaraꞌ manen ta quenkꞌtowa tzij chquij. 48Per wmajoꞌn ncajoꞌ ta neykeꞌa quecꞌuꞌx wqꞌuin y wmajoꞌn necnimaj ta jquenbij chca jaraꞌ cꞌola nkꞌatbexa tzij chquij, com jtzij jxenbij chca jaraꞌ nkꞌatbexa tzij chquij tak xterlaꞌ jnimlaj juicio rxin qꞌuisbal kꞌij. 49Cawra quenbij chewa com jtijonem jnecꞌtun chewech jaraꞌ y-on chwa rmal Ttixel, jaꞌ takyon pa wxin, me nnaꞌoj ta anen nwankersan nuyon kaja. 50Y jtijonem je y-on chwa rmal Ttixel wutkin chjaꞌ cꞌamyon ta utzlaj cꞌaslemal je rxin junlic. Caraꞌ rbanic, njelal tzij jquenbij, jaꞌ Ttixel biyona chwa, caraꞌ xbij Jesús.
• • • • •
13
1Xerlaꞌ bispr rxin nimkꞌij pascua. Jaꞌ Jesús rutkin chic che xerlaꞌ hor rxin chnuyaꞌ cana rwech ruchꞌlew y nemloja ruqꞌuin Ttixel. Ajniꞌ rebnon chca rdiscípulo waweꞌ chwech ruchꞌlew ncongan nquerajoꞌ y ne nquerajoꞌ waꞌ tak xcoma. 2Jaꞌ Jesús remjon w-im cuqꞌuin rdiscípulo y diablo rebnon chic samaj pranm Judas Iscariote, rlecꞌwal Simón, rtajchin el chic chnujach Jesús pquekꞌaꞌ jeꞌ wnak je nquetzelana rxin. 3Jaꞌ Jesús rutkin chic che jchon chic prukꞌaꞌ njelal achnak rmal Ttixel y rutkin chic chkaꞌ ruqꞌuin Dios penak waꞌ y ruqꞌuin nemloj chwaꞌ. 4Cꞌjaraꞌ xyictaj ta tzrij mes, xelsaj rtziak jnim tziak jcꞌola tzrij y xucꞌom jun toay, xuyaꞌ xeꞌ rpam. 5Cꞌjaraꞌ xchumij jun plangan yaꞌ y xumaj rchꞌajic ckan rdiscípulo. Tak nchꞌajtaja akan rmal nusuꞌ tzan toay jrey-on xeꞌ rpam. 6Tak xekaja ruqꞌuin Simón Pedro chnuchꞌaj rkan cawra xbixa tzra rmal Pedro: —Wajaw, me tkal ta chawij nachꞌaj wkan. 7—Camic mtchꞌobtaja awmal jnemjon rbanic chawa. Per nerlaꞌ na jun kꞌij tak nchꞌobtaja awmal, caraꞌ xbij Jesús. 8—Mcaraꞌ ta, atet me tkal twaꞌ chawij nachꞌaj wkan. —Me xtenchꞌaj ta awkan mat wexbil tcꞌaraꞌ. 9Cꞌjaraꞌ Pedro cawra xbij: —Wajaw, wcaraꞌ rbanic mruyon tcꞌaraꞌ wkan xtachꞌaj, techꞌjaꞌ chkaꞌ nukꞌaꞌ ruqꞌuin nwáꞌ. 10Jesús cawra xbij: —Jun acha wrechꞌjon chic rij chꞌajchꞌoj chcꞌaraꞌ, majoꞌn chic rilaj nachꞌaj chic wjic rij, xruyon chic rkan nachꞌaj, y caraꞌ chewa ixix, ix chꞌajchꞌoj chic per mix conjelal ta. 11Com jaꞌ rutkin chic nak nejchowa rxin pquekꞌaꞌ jeꞌ wnak je nquetzelana rxin rmal cꞌaraꞌ tak xbij cawra: —Mix conjelal ta ixchꞌajchꞌoj. 12Tak xchꞌajtaja jeꞌ akan rmal cꞌjaraꞌ xecsaj chic rtziak jrelsan y xetzꞌbeꞌa tzrij mes y cawra xbij chic chca: —¿Le nchꞌobtaja ewmal jxenban chewa? 13Ixix nebij chwa Maestro, chkaꞌ nebij chwa Kajaw, y jaraꞌ ne rbeyal waꞌ nebij com ne ktzij waꞌ nebij che anen en Emaestro, en Ewajaw chkaꞌ. 14Anen en Ewajaw, en Emaestro chkaꞌ, per mxenpoknaj ta wiꞌ xenchꞌaj ewkan. Caraꞌ cꞌa chewa ixix chkaꞌ, ncꞌatzina majoꞌn nepoknaj ta ewiꞌ nechꞌaj ewkan chbil tak ewiꞌ. 15Jun rbeyal cꞌa waꞌ xenyaꞌ chewech chcaraꞌ neban ixix chkaꞌ chbil tak ewiꞌ ajniꞌ xenban anen chewa. 16Ne ktzitzij waꞌ jawra je xtenbij chewa, jun ilinel nmajoꞌn nim ta rukꞌij chwech rajaw, y jun bnoy mandad nmajoꞌn nim ta rukꞌij chwech jtakyon ela rxin. 17We nchꞌobtaja ewmal jxenbij kaja chewa jaraꞌ congan quiꞌ acꞌuꞌx nuban per wnenimaj. 18Per mix conjelal ta quiꞌ ecꞌuꞌx com anen wutkin ajniꞌ enaꞌoj jixnech-on. Ncꞌatzina nbantaja cumplir rtzojbal Dios jtzꞌibtanak cana ojer chwij anen jcawra nbij: —Cꞌola jun xoc wexbil, junam xokwaꞌa ruqꞌuin, jaraꞌ xenrcꞌullaj y xyictaja chwij, caraꞌ tzꞌiban cana. 19Jawra jxenbij chewa qꞌuemjaꞌna tbantaja per quenbij pona chewa che nbantaj na. Quenbij pona chewa ch-utz cꞌaraꞌ tak xtbantaja bien nchꞌobtaja ewmal nak nbanic anen y nenimaj ajniꞌ nbin cana chewa. 20Ne ktzij waꞌ je xtenbij chewa, nak xtecꞌluwa cxin ajsmajmaꞌ je xtquenutak ela, anen cꞌaraꞌ quenquecꞌul, y nak xtecꞌluwa wxin anen nquecꞌul cꞌaraꞌ chkaꞌ jtakyon ta wxin.
• • • • •
21Tak xbitaja jawra tzij rmal xumaj cꞌa jun nimlaj bis, congan xbisona ranm rmal cꞌaraꞌ cawra xbij chic chca: —Ne ktzij waꞌ je xtenbij chewa, cꞌo jun chewa jaraꞌ nejchowa wxin pquekꞌaꞌ wnak je nquetzelana wxin. 22Je rdiscípulo xquemaj rtzꞌetic jeꞌ quiꞌ, mesquier nchꞌobtaja cmal nak chu tzra xbix waꞌ tzij. 23Cꞌo jun chca discípulo congan njoꞌxa rmal Jesús, arjaꞌ tzꞌbul oca prupox Jesús tzrij mes. 24Simón Pedro xuban pona señas chwech che ncꞌaxaj pona tzra Jesús nak chu tzra xbij waꞌ tzij. 25Jaꞌ discípulo xkiꞌl oca chwech rucꞌuꞌx Jesús y cawra xcꞌaxaj tzra: —Kajaw ¿nak jun chka nejchowa awxin? 26—Abar xtenyaꞌ waꞌ xquelway je xtenmuꞌ, jaꞌ cꞌaraꞌ. Cꞌjaraꞌ xumuꞌ xquelway y xuyaꞌ tzra Judas Iscariote rlecꞌwal Simón. 27Judas tak xcꞌamtaja xquelway rmal xoca Satanás pranm y cawra xbixa tzra rmal Jesús: —Nak amjon rchꞌobic chnaban jat abnaꞌ chanim. 28Conjelal jecꞌola tzrij mes next jun xchꞌobtaja rmal nak tzra tak xbixa caraꞌ tzra Judas rmal Jesús. 29Ecꞌola xquechꞌob kaja je xbixa tzra Judas che nba nberelkꞌoꞌ nak ncꞌatzina tzra nimlaj w-im je rxin nimkꞌij, o xtaꞌk ela che nberey-aꞌ jun ayuda chca mibiꞌ com ruqꞌuin jaꞌ Judas cꞌo waꞌ njelal cpak. 30Caraꞌ xuban Judas, xcꞌamtaja xquelway rmal, xel ela chquecjol, ocnak chic kꞌejkuꞌm.
• • • • •
31Tak elnak el chic Judas xumaj chic wjic tzij Jesús, cawra xbij: —Camic kꞌalaj chic chcongan nim rukꞌij Rlecꞌwalxel jxoca alxic cuqꞌuin wnak. Y jun chic, rmal rcꞌaslemal Rlecꞌwalxel tzraꞌ ntzꞌeꞌt waꞌ chcongan nim rukꞌij Dios chkaꞌ. 32Com Dios nyaꞌa rukꞌij rmal rcꞌaslemal Rlecꞌwalxel rmal cꞌaraꞌ Dios nkꞌalsaj na chcongan nim rukꞌij Rlecꞌwalxel chkaꞌ, nkꞌalsaj na che xjun quebnon ruqꞌuin y jaraꞌ nkꞌalsaj chanim. 33Chꞌtak wlecꞌwal, anen majruꞌ xta kꞌij encꞌola checjol. Ixix cnecanoj chna per abar xtenba waꞌ anen mesquier nquixecwina nquixekaja tzraꞌ, jawra tzij ajniꞌ xenbij chca jleꞌ aj Israel. 34Cꞌola jun cꞌacꞌlaj mandamiento quenbij cana chewa, twaj-oꞌ jeꞌ ewiꞌ chbil tak ewiꞌ. Ajniꞌ nebnon ta anen chewa ixnwaj-on ta, caraꞌ cꞌa tebnaꞌ ixix chkaꞌ, twaj-oꞌ jeꞌ ewiꞌ. Ja cꞌawaꞌ cꞌacꞌ mandamiento quenyaꞌ cana chewa. 35Wcaraꞌ neban, wnewajoꞌ chbil tak ewiꞌ, tzraꞌ cꞌa ntzꞌeꞌt waꞌ cmal conjelal wnak che ktzij waꞌ ix ndiscípulo. 36Simón Pedro cawra xbij: —Kajaw ¿abar qꞌue tzraꞌ ncatba waꞌ? —Jesús cawra xbij: —Abar xtenba waꞌ, atet mesquier ncatecwina ncatetreꞌa chwij camic, per nerlaꞌ na jun kꞌij tak xtcatetreꞌa chwij. 37—Wajaw ¿nak tzra mesquier quencwina quentreꞌa chawij camic? Anen majoꞌn quenpoknaj ta wiꞌ quencamsasa opech awmal. 38—¿Le ktzitzij nabij chwa chmajoꞌn napoknaj ta awiꞌ ncatcamsasa wmal? Per jawra je xtenbij chawa ne ktzitzij waꞌ, tak qꞌuemjaꞌna trekena preꞌy, atet oxmul abin chic majoꞌn awutkin ta nwech, caraꞌ xbixa tzra rmal Jesús.

14
1Cꞌjaraꞌ xbij chic chca: —Me tyojtaj ta ewanm, teykeꞌa ecꞌuꞌx ruqꞌuin Dios y wqꞌuin anen chkaꞌ. 2Pruchoch Nedtaꞌ congan qꞌuiy jeꞌ lwar tzraꞌ, per che mquita caraꞌ mquita xenbij chewa. Anen quenba camic cnechumsaj jun elwar. 3Ajniꞌ xenbij chewa, quenba cnechumsaj elwar per quenmloj pchic jmul quixenrecꞌmaꞌ kaja ch-utz cꞌaraꞌ nquixecꞌjeꞌa wqꞌuin. Caraꞌ quenban ch-utz cꞌaraꞌ abar xtencꞌjeꞌ waꞌ anen tzraꞌ nquixecꞌjeꞌ waꞌ ixix chkaꞌ. 4Ixix ewutkin abar xtenba waꞌ, ewutkin bey chkaꞌ. 5Tomás cawra xcꞌaxaj tzra: —Wajaw, ajoj majoꞌn kutkin ta abar tzraꞌ ncatba waꞌ. ¿Nak tzer cꞌaraꞌ nabij chka chajoj kutkin bey? 6—Anen cꞌaraꞌ en bey, wqꞌuin anen neltaj waꞌ njelal ktzitzij, majoꞌn tzꞌkoj tzij wqꞌuin, anen cꞌaraꞌ quenyowa utzlaj cꞌaslemal je rxin junlic. Next jun xtepon ta ruqꞌuin Ttixel mquita ykul ela rucꞌuꞌx wqꞌuin. 7Per wext chꞌobtanak ewmal ojer nak nbanic anen chꞌobtanak tcꞌaraꞌ ewmal chkaꞌ nak rbanic Nedtaꞌ, per camic xtchꞌobtaj cꞌa ewmal nak rbanic Nedtaꞌ y etzꞌton chic rwech chkaꞌ. 8Felipe cawra xbij tzra: —Wajaw, tecꞌtuꞌ chkawech Ttixel, xruqꞌuin raꞌ nokquicota y majoꞌn chic achnak nkajoꞌ chawa. 9—Felipe ¿nak tzra tak nabij chwa chquencꞌut Ttixel? Per najruꞌla tiemp encꞌola ewqꞌuin. ¿Lqꞌuemjaꞌn cꞌaraꞌ tchꞌobtaja awmal nak nbanic? Nak wnak rutkin nwech rutkin cꞌaraꞌ rwech Ttixel. 10¿Le mtanimaj cꞌa chanen xjun kabnon ruqꞌuin Ttixel y jaꞌ Ttixel xjun rebnon wqꞌuin anen chkaꞌ? Njelal tzij jquenbij chewa manen ta enwankersyona, jaꞌ Ttixel cꞌola pwanm y nesmaja che rbanic njelal samaj jquenban. 11Tnimaj jquenbij chewa chanen xjun kabnon ruqꞌuin Ttixel y jaꞌ Ttixel xjun rebnon wqꞌuin chkaꞌ, o wmtenimaj che ktzitzij quenbij chewa cꞌo cꞌa nmak tak milagro nebnon chewech, rmal tcꞌaraꞌ xtenimaj. 12Ne ktzitzij waꞌ je xtenbij chewa, jeꞌ wnak je xteykeꞌa quecꞌuꞌx wqꞌuin j-eꞌ cꞌaraꞌ nyataja chca che nqueban nmak tak milagro ajniꞌ xenban anen, y xtyataj na chca che más na nmak tak milagro xtqueban que chwech ajniꞌ xenban anen. Caraꞌ quenbij chewa com anen quenba ruqꞌuin Ttixel rmal cꞌaraꞌ tak nyataja chca chcaraꞌ nqueban. 13Y jun chic, njelal je xtecꞌutuj tzra Nedtaꞌ y we ykul ecꞌuꞌx wqꞌuin che rcꞌutxic, anen quenyaꞌ chewa jnecꞌutuj. Caraꞌ rbanic ch-utz cꞌaraꞌ nyaꞌa rukꞌij Ttixel, per rmal Rlecꞌwalxel tak nyaꞌa rukꞌij. 14Jmul chic quenbij chewa, nak xtecꞌutuj y ykula ecꞌuꞌx wqꞌuin che rcꞌutxic, anen quenyaꞌ chewa.

15We ktzitzij cnewajoꞌ nenimaj cꞌaraꞌ nak quenbij chewa chneban. 16Y anen quencꞌutuj tzra Ttixel che arjaꞌ nutak ta jun chic Toꞌonel ewxin y necꞌjeꞌa ewqꞌuin junlic. 17Je ntaꞌk pchic ewqꞌuin jaraꞌ Espíritu Santo, ne ktzitzij njelal je nbij. Jeꞌ wnak xruqꞌuin rwech ruchꞌlew ykul waꞌ quecꞌuꞌx j-eꞌ cꞌaraꞌ mesquier nquecwina nquechꞌob nak rbanic Espíritu Santo y majoꞌn nquecꞌul ta, com j-eꞌ mesquier nquetzꞌet rwech y majoꞌn cutkin ta rwech rmal cꞌaraꞌ tak nqueban caraꞌ. Per ixix ewutkin rwech com arjaꞌ cꞌola ewqꞌuin y necꞌjeꞌ na ptak ewanm. 18Anen quenba per majoꞌn quenban cta chewa ix ajniꞌ chꞌtak mibiꞌ, quenmloj pe chna jmul ewqꞌuin. 19Xjarlal qꞌuemjaꞌna quenba, per tak xtenba majoꞌn quenquetzꞌet chta jeꞌ wnak xruqꞌuin rwech ruchꞌlew ykul waꞌ quecꞌuꞌx, per ixix cnetzꞌet na. Com anen newcꞌan utzlaj cꞌaslemal je rxin junlic rmal cꞌaraꞌ newcꞌaj na ixix chkaꞌ utzlaj cꞌaslemal je rxin junlic. 20Tak xtpeta Espíritu Santo jaraꞌ bien nchꞌobtaj chic ewmal chanen xjun kabnon ruqꞌuin Ttixel, y nchꞌobtaja ewmal chkaꞌ xjun chic ebnon wqꞌuin y anen xjun nebnon ewqꞌuin. 21Jeꞌ wnak jnecnimaj ntzojbal y nqueyic ptak canm, tzraꞌ nquetzꞌeꞌt waꞌ che ktzitzij quencajoꞌ. Jeꞌ wnak jquencajoꞌ nquejoꞌx cꞌa arj-eꞌ chkaꞌ rmal Nedtaꞌ, y quenwajoꞌ anen chkaꞌ y quenkꞌalsaj wiꞌ chquewech. 22Cꞌjaraꞌ cawra xbixa tzra rmal Judas, per mjaraꞌ ta Judas Iscariote: —¿Nak rbanic cꞌaraꞌ nabij atet che nakꞌalsaj awiꞌ chkawech y majoꞌn nakꞌalsaj ta awiꞌ chquewech jeꞌ wnak je xe chwech ruchꞌlew ykul waꞌ quecꞌuꞌx? 23—Jeꞌ wnak ne ktzitzij quencajoꞌ necnimaj cꞌaraꞌ ntzojbal. Wcaraꞌ nqueban nquejoꞌx cꞌaraꞌ rmal Nedtaꞌ y ok c-eꞌ ruqꞌuin Nedtaꞌ nokekaja cuqꞌuin y jcanm noca kuchoch y chpam nokqꞌueꞌ waꞌ. 24Jeꞌ wnak jmajoꞌn quencajoꞌ ta majoꞌn necnimaj ta ntzojbal, y jtzij je emjon rcꞌaxic camic manen ta enwankersyona, jaꞌ Ttixel jtakyon pa wxin jaraꞌ biyona chwa. 25Njelal jawra quenchol cana chewa perc qꞌuencꞌo na ewqꞌuin. 26Per tak xtquenel ela checjol cꞌjaraꞌ ntaꞌk pchic jun ewqꞌuin tzan etoꞌic y jaraꞌ Espíritu Santo, arjaꞌ ntaꞌk ta rmal Nedtaꞌ y pnubiꞌ anen ntaꞌk twaꞌ. Arjaꞌ necꞌtuwa chewech njelal achnak y nnataj na njelal achnak je nbin cana chewa. 27Anen quenba per quenyaꞌ cana chewa che quiꞌil necꞌjeꞌa ewanm chwech Dios ajniꞌ nebnon anen. Per jaraꞌ mjunam ta ruqꞌuin ajniꞌ nuyaꞌ rwech ruchꞌlew. Me tyoꞌj ta ecꞌuꞌx y mtexibej ta ewiꞌ chkaꞌ. 28Ixix xewcꞌaxaj tak xenbij cawra chewa: —Anen quenba per quenmloj pe chna jmul ewqꞌuin. Ruqꞌuin Nedtaꞌ quenba waꞌ, caraꞌ xenbij chewa. Per wext congan cnewajoꞌ xixquicot tcꞌaraꞌ tak xenbij chewa chruqꞌuin Nedtaꞌ quenba waꞌ com Nedtaꞌ más nim rukꞌij chenwech anen. 29Camic ney-on pon chic rbixic chewa nak qꞌuemjaꞌna tbaꞌna chwa ch-utz cꞌaraꞌ tak xtbantaja neykeꞌa junlic ecꞌuꞌx wqꞌuin. 30Xjurat chic encꞌola checjol che noktzijona, caraꞌ quenbij chewa com diablo jnebnowa mandar rxin rwech ruchꞌlew arjaꞌ xyamer nerkaja che nchapic. Per arjaꞌ majoꞌn rukꞌaꞌ chwa, majoꞌn achnak quenrchapbej. 31Xerwaraꞌ anen quenyaꞌ wiꞌ prukꞌaꞌ ch-utz cꞌaraꞌ jeꞌ wnak xruqꞌuin rwech ruchꞌlew ykul waꞌ quecꞌuꞌx ncutkij bien che anen congan quenwajoꞌ Ttixel ch-utz cꞌaraꞌ bien ncutkij che nniman jbin chwa rmal jaꞌ Ttixel. Camic quixyictaja, joꞌ koꞌel ela chpam jawra lwar.

1Cꞌjaraꞌ xbij jun cꞌambal tzij y cawra xbij: —Wqꞌuin anen nel twaꞌ cꞌaslemal che ktzitzij cꞌaslemal, anen en rkan jumlaj uva y Nedtaꞌ arjaꞌ jnebnowa cwent uva y njoskꞌij. 2Arjaꞌ nchꞌupuj ela njelal rukꞌaꞌ uva jmajoꞌn rwech nuyaꞌ ta. Per jrukꞌaꞌ uva je nwachina jaraꞌ njoskꞌixa rmal Nedtaꞌ ch-utz cꞌaraꞌ che nwachina más. 3Per ixix ixjoskꞌin chic tzan njelal tzij jxenbij chewa, jaraꞌ xixjoskꞌbexa. 4Xjun tebnaꞌ wqꞌuin y xjun quenban ewqꞌuin chkaꞌ, ajniꞌ tzra rukꞌaꞌ uva che mquita jun rebnon ruqꞌuin rkan mquita nuyaꞌ rwech. Y caraꞌ chewa ixix chkaꞌ, wme xjun ta xteban wqꞌuin majoꞌn nwachin ta utzil rxin Dios ptak ewanm. 5Anen en rkan jumlaj uva, ixix ix rukꞌaꞌ. Chka bechnak chewa xjun nuban wqꞌuin y anen xjun quenban ruqꞌuin jaraꞌ junam ruqꞌuin rukꞌaꞌ uva congan nwachina. Caraꞌ quenbij chewa com majoꞌn achnak nquixecwina neban we mjun ta neban wqꞌuin. 6Jeꞌ wnak xe mjun ta nqueban wqꞌuin caraꞌ nbaꞌna chca ajniꞌ nbaꞌna tzra rukꞌaꞌ uva, nchꞌupux ela y nechkija, cꞌjaraꞌ nmoꞌla ruchiꞌ y nporoxa pkꞌakꞌ. 7We xjun neban wqꞌuin, wnecꞌjeꞌa ntzojbal ptak ewanm, cꞌjaraꞌ tcꞌutuj tzra Dios nak newajoꞌ y nyataja chewa. 8We kꞌaxnak wen nwachina utzil rxin Dios ptak ecꞌaslemal jaraꞌ nyaꞌa rukꞌij Nedtaꞌ cmal wnak y tzraꞌ nquixtzꞌeꞌt waꞌ che ktzitzij waꞌ ix ndiscípulo. 9Ttixel congan quenrajoꞌ y caraꞌ nebnon chewa ixix chkaꞌ congan quixnwajoꞌ. Camic quenbij chewa, quixcꞌjeꞌ cꞌa chpam ojben riꞌil wxin. 10Wnenimaj nak quenbij chewa che neban jaraꞌ nquixcꞌjeꞌa chpam ojben riꞌil wxin ajniꞌ nebnon anen nniman jbin chwa rmal Nedtaꞌ y encꞌola chpam ojben riꞌil rxin Nedtaꞌ. 11Njelal jawra jxenbij kaja chewa ch-utz cꞌaraꞌ xtecꞌjeꞌ tcꞌa ptak ewanm jquicotemal rxin Dios jcꞌola pwanm anen. Xenbij chewa ch-utz cꞌaraꞌ xtnoj ta quicotemal rxin Dios ptak ewanm. 12Ajniꞌ nebnon anen chewa congan quixnwajoꞌ caraꞌ cꞌa tebnaꞌ ixix chkaꞌ, twaj-oꞌ jeꞌ ewiꞌ chbil tak ewiꞌ. Jawra jun mandamiento quenyaꞌ cana chewa chneban. 13Tak majoꞌn napoknaj ta awiꞌ ncatcoma precwent jun awamigo jaraꞌ nacꞌutbej chcongan nawajoꞌ, majoꞌn chjun nawajoꞌ ta awiꞌ caraꞌ. 14Ixix ix wamigo wnenimaj nak quenbij chewa chneban. 15Njelal je ncꞌaxan jbin chwa rmal Nedtaꞌ jaraꞌ nkꞌalsan chic chewech rmal cꞌaraꞌ quenbij chewa ix wamigo. Camic mjaraꞌ ta quenbij chewa che ix mos com jun mos mrutkin ta nak nuchꞌob rpatrón. 16Me ixix ta xixcanona wxin per anen xencanona ewxin che xixoca apóstol, xenbij chewa che nquixba nebnaꞌ nsamaj. Caraꞌ xenban chewa ch-utz cꞌaraꞌ jsamaj nebnaꞌ cꞌola utzil rxin Dios nwachij y jaraꞌ utzil jnewachij majoꞌn npuꞌk ta. Caraꞌ rbanic ch-utz cꞌaraꞌ je Ttixel nuyaꞌ chewa nak necꞌutuj tzra we ykula ecꞌuꞌx wqꞌuin che rcꞌutxic. 17Njelal jawra xenbij chewa ch-utz cꞌaraꞌ newajoꞌ ewiꞌ.

18Jeꞌ wnak xruqꞌuin rwech ruchꞌlew ykul waꞌ quecꞌuꞌx y xe itzel nquixquetzꞌet bien techꞌboꞌ chcaraꞌ xqueban chwa anen nabey, itzel xenquetzꞌet chkaꞌ. 19Wext ix quexbil wnak je ykula quecꞌuꞌx ruqꞌuin rwech ruchꞌlew jaraꞌ kas ta nquixclokꞌkꞌoj ta, per mix quexbil ta com anen xench-owa ewxin chquecjol y xixnyonaj rmal cꞌaraꞌ kas itzel nquixquetzꞌet. 20Terkaja pnewáꞌ jun tzij jxenbij chewa cawrara: —Jun mos jaraꞌ mnim ta rukꞌij chwech rpatrón, caraꞌ xenbij chewa. Nbij tzij cꞌaraꞌ wcꞌola lowloꞌ quebnon chwa cꞌo cꞌaraꞌ lowloꞌ nqueban chewa ixix chkaꞌ. Wxecnimaj ntzojbal jxenbij chca necnimaj cꞌaraꞌ chkaꞌ je xtebij chca ixix. 21Per nmal cꞌaraꞌ anen tak xtetaj pen pquekꞌaꞌ. J-eꞌ nqueban na lowloꞌ chewa com majoꞌn cutkin ta rnaꞌoj Dios jtakyon pa wxin. 22Per we mquita xenpeta y mquita xenkꞌalsaj chquewech ajniꞌ rnaꞌoj Dios jaraꞌ majoꞌn nquechapbexa, per camic majoꞌn nectobej quiꞌ mesque ne xtecbij majoꞌn quemac. 23Jeꞌ wnak xitzel quenquetzꞌet jaraꞌ itzel nquetzꞌet Nedtaꞌ chkaꞌ. 24Per mquita xenban nmak tak milagro chquewech per jleꞌ milagro next jun banyona jaraꞌ majoꞌn nquechapbexa, per jaraꞌ xquetzꞌet per camic xe itzel quenquetzꞌet y itzel nquetzꞌet Nedtaꞌ chkaꞌ. 25Caraꞌ nqueban ch-utz cꞌaraꞌ nbantaja cumplir jtzꞌibtanak cana chwij anen chpam rley Dios jyatanak chca jcawra nbij: —J-eꞌ xitzel xenquetzꞌet per majoꞌn wil y majoꞌn achnak xenban chca chkaꞌ, caraꞌ tzꞌibtanak cana. 26Per jun chic Toꞌonel jcꞌola ruqꞌuin Nedtaꞌ jaraꞌ nkaj tna ewqꞌuin com anen quentkow ta rxin. Jaraꞌ Espíritu Santo, per jun Espíritu ne ktzitzij waꞌ njelal achnak nbij, jun Espíritu jruqꞌuin Nedtaꞌ npe waꞌ. Tak xterkaja ewqꞌuin nkꞌalsaj na chquewech wnak nak nbanic anen. 27Chkaꞌ ixix nekꞌalsaj na chquewech wnak nak nbanic anen com ixix ixcꞌola wqꞌuin tak xenmaj ta nsamaj.

1Njelal jawra jxenbij kaja chewa rmal che mteyaꞌ cana yukbal ecꞌuꞌx wqꞌuin tak xtpeta jeꞌ lowloꞌ chewij. 2Com j-eꞌ wnak nquixcchꞌakij ta chpam jeꞌ jay abar ncꞌaxax waꞌ rtzojbal Dios y majoꞌn nquixquecꞌul xta. Chkaꞌ nerlaꞌ na jun kꞌij tak xtquixccamsaj per j-eꞌ wnak nquechꞌob che jaraꞌ nrajoꞌ ranm Dios tak nquixccamsaj. 3Caraꞌ nqueban chewa com j-eꞌ majoꞌn cutkin ta nak rnaꞌoj Ttixel y majoꞌn cutkin ta nnaꞌoj anen chkaꞌ. 4Njelal jawra xenyaꞌ pona rbixic ch-utz cꞌaraꞌ tak xtbantaja cawra nebij: —Njelal jawra ja cꞌawaꞌ rbin cana Jesús chka. Majoꞌn xenbij ta chewa jawra ojer com qꞌuencꞌo na ewqꞌuin. 5Per camic com xquenba rmal cꞌaraꞌ quenbij cana chewa. Camic quenmloja ruqꞌuin jtakyon pa wxin per next jun chewa ixix ncꞌaxaj ta chwa: —¿Abar qꞌue tzraꞌ ncatba waꞌ? 6Per jebnon ixix nojnak bis ruqꞌuin ewanm rmal jxenbij chewa. 7Njelal jnemjon rbixic chewa ne ktzitzij waꞌ. Tak xtenel ela checjol cꞌola utzlaj tak achnak nucꞌom pa chewa. Perc che mquita quenba majoꞌn nkaj ta ewqꞌuin jun chic Toꞌonel, per wquenba, anen quentkow ta rxin ewqꞌuin. 8-11Tak xtkaj ta jun chic Toꞌonel, bien nkꞌalsaj na chquewech wnak je ykula quecꞌuꞌx ruqꞌuin rwech ruchꞌlew chcꞌola quil quemac quebnon. Com j-eꞌ majoꞌn ykul ta quecꞌuꞌx wqꞌuin rmal cꞌaraꞌ nuchꞌob na chquewech che e aj-il e ajmac. Y jun chic samaj jnerebnaꞌ kaja, jaraꞌ nkꞌalsaj na bien chquewech wnak che anen ne rbeyal waꞌ nebnon chwech Ttixel com jaꞌ Ttixel nuyaꞌ chwa chquenba tzraꞌ abar cꞌol waꞌ jaꞌ y majoꞌn chic cnetzꞌet ta. Y cꞌo chna jun samaj nerebnaꞌ kaja Toꞌonel, jaraꞌ bien nkꞌalsaj na chquewech wnak che Dios nukꞌat na tzij chquij je e bnoy tak rtzilal com jaꞌ rekꞌton chic tzij tzrij diablo jnebnowa mandar waweꞌ chwech ruchꞌlew. 12Anen cꞌo na jeꞌ achnak quenbij chewa per mesquier nchꞌobtaja ewmal xtenbij ta camic. 13Tak xtpeta Espíritu Santo je nkꞌalsana ajniꞌ jaꞌ Dios jne ktzitzij waꞌ che Dios, jaꞌ ncꞌana ewxin y nkꞌalsaj bien chewech njelal nak kas mer rbanic Dios. Caraꞌ xtuban com arjaꞌ mruyon ta nwankersaj nak xtbij, per nak nbixa tzra rmal Ttixel jaraꞌ nbij jaꞌ. Y jun chic, nkꞌalsaj na chewech jeꞌ achnak jqꞌuemjana tbantaja. 14Tak xtpeta Espíritu Santo jaraꞌ nukꞌij anen nerey-aꞌ com arjaꞌ nucꞌom pa nak cꞌola nukꞌaꞌ tzra chnerkꞌalsaj chewech ixix. 15Njelal achnak jcꞌola ruqꞌuin Ttixel cꞌola nukꞌaꞌ anen tzra, rmal cꞌaraꞌ tak xenbij chewa che Espíritu Santo arjaꞌ nucꞌom pa njelal nak cꞌola nukꞌaꞌ tzra y nerkꞌalsaj chewech ixix nak je rbanic.

16Xjurat chic quencꞌjeꞌa checjol y majoꞌn chic cnetzꞌet xta per mnim ta tiemp jmajoꞌn cnetzꞌet ta y cnetzꞌet na jmul chic. Caraꞌ quenbij chewa com anen quenba ruqꞌuin Ttixel. 17Cꞌjaraꞌ jeꞌ rdiscípulo xquemaj jeꞌ tzij chbil tak quiꞌ y cawra necbij jeꞌa: —¿Nak nbij tzij cꞌawaꞌ je nbij chka che: —Xjurat chic quencꞌjeꞌa checjol y majoꞌn cnetzꞌet chic per mnim ta tiemp jmajoꞌn cnetzꞌet ta y cnetzꞌet na jmul chic, catak raꞌ nbij? Y jun chic nbij: —Caraꞌ quenbij chewa com anen quenba ruqꞌuin Ttixel. 18¿Nak nbij cꞌawaꞌ tak nbij xjurat? Tak mesquier nchꞌobtaja kmal nak nbij. 19Jaꞌ Jesús rutkin chic che ncajoꞌ neccꞌaxaj tzra nak rbanic tzij je nbij y xuyaꞌ rbeyal chquewech: —¿Ljaraꞌ newcꞌaxaj chbil tak ewiꞌ jxenbij chewa che xjurat chic quencꞌjeꞌa checjol y majoꞌn cnetzꞌet chic per mnim ta tiemp y cnetzꞌet na jmul chic? 20Ne ktzij waꞌ je xtenbij chewa, ixix nquixokꞌ na nquixbison na per je wnak xruqꞌuin rwech ruchꞌlew ykul waꞌ quecꞌuꞌx arj-eꞌ nquequicot na. Per mesque xquixbison na jaraꞌ bis chek qꞌuenjlal nqꞌuisa y nwanker na jun quicotemal rxin Dios ptak ewanm. 21Caraꞌ ajniꞌ nuban jun ixak tak qꞌuemjana tecꞌjeꞌa jun chꞌit ral, arjaꞌ nutaj na pen rmal ruquiy com xerlaꞌ hor rxin che necꞌjeꞌa ral. Per jteꞌej tak cꞌol chic ral jaraꞌ majoꞌn chic nerkaj ta ruquiy pe rwáꞌ je xkꞌaxa tzrij. Mterkaj chic pe rwáꞌ rmal quicotemal jcꞌo chic pranm com cꞌol chic jun chꞌit chꞌuchꞌ xuyaꞌ chwech ruchꞌlew. 22Caraꞌ cꞌa chewa ixix chkaꞌ camic, emjon bis per nkatzꞌet chna jmul kawech ewqꞌuin y ajniꞌla xtquixquicota rmal, per jun quicotemal next jun xtelsana chewa. 23Tak xterlaꞌ kꞌij cꞌjaraꞌ majoꞌn chic jeꞌ achnak xtewcꞌaxaj ta chwa. Ne ktzitzij waꞌ je xtenbij chewa, nak xtecꞌutuj tzra Ttixel, we pnubiꞌ anen necꞌutuj waꞌ y ykula ecꞌuꞌx wqꞌuin che rcꞌutxic, arjaꞌ nuyaꞌ chewa. 24Ajniꞌ ebnon ta, majoꞌn ecꞌutun ta chpam oración pnubiꞌ anen, per camic quenbij chewa, tcꞌutuj y nyataja chewa, caraꞌ ta xteban ch-utz cꞌaraꞌ xtnoj ta quicotemal rxin Dios ptak ewanm.
• • • • •
25Njelal jawra jxenbij chewa cꞌola jeꞌ cꞌambal tzij xencsaj che rbixic jmajoꞌn xkꞌaljin ta chewech. Per nerlaꞌ na jun kꞌij tak majoꞌn chic ncꞌatzin ta noktzijona chpam cꞌambal tzij, cꞌjaraꞌ bien quenkꞌalsaj chewech nak rbanic Ttixel. 26Tak xterlaꞌ kꞌij, pnubiꞌ anen necꞌutuj waꞌ tzra Ttixel nak kas newajoꞌ. Per majoꞌn quenbochij ta Ttixel chnuyaꞌ chewa nak necꞌutuj tzra. 27Arjaꞌ nuyaꞌ chewa com nquixrajoꞌ rmal cꞌaraꞌ nak necꞌutuj nuyaꞌ chewa. Caraꞌ nuban chewa com ixix cnewajoꞌ y nenimaj chruqꞌuin Dios enpenak waꞌ. 28Ruqꞌuin Ttixel enelnak twaꞌ je enpenak waweꞌ chwech ruchꞌlew y camic quenyaꞌ cana ruchꞌlew, quenmloja chic wjic ruqꞌuin Ttixel. 29Jeꞌ rdiscípulo cawra xecbij tzra: —Camic xekaja pkawáꞌ nak xabij chka, jawra mjun cꞌambal tzij ta. 30Camic chꞌobtanak chic kmal chatet awutkin njelal achnak, majoꞌn rilaj nekcꞌaxaj jeꞌ achnak chawa com atet awutkin chic nak nkajoꞌ nekcꞌaxaj tak qꞌuemjana tekbij, rmal cꞌaraꞌ neknimaj chruqꞌuin Dios atpenak waꞌ. 31Jesús cawra xbij chca: —¿Le ktzitzij nenimaj chruqꞌuin Dios enpenak waꞌ? 32Per nerlaꞌ na jun hor tak nuyon cneyaꞌ cana y jaraꞌ xyamer nerlaꞌ hor rxin che nbantaja. Jaraꞌ hor nechꞌor ewiꞌ, nquixnanmaja y nquixba ptak ewuchoch chixjujnel. Mesque cneyaꞌ cana, mnuyon ta quencꞌjeꞌ cana com Ttixel arjaꞌ ncꞌola wqꞌuin. 33Njelal jawra xenbij chewa pjun chakꞌaꞌ ch-utz cꞌaraꞌ nyataja chewa quicotemal rxin Dios tak xjun ebnon wqꞌuin. Chwech jawra ruchꞌlew congan pen xtetaj na, per quixquicota com rtzilal rxin rwech ruchꞌlew arjaꞌ majoꞌn cwennak ta chwij, nanen waꞌ enchꞌecmanak, caraꞌ xbij Jesús chca rdiscípulo.
• • • • •
17
1Jaꞌ Jesús tak xbitaja tzij rmal xcaꞌya chcaj y xumaj rij oración y cawra xbij tzra Ttixel: —Nedtaꞌ, camic xerlaꞌ hor, tebnaꞌ cꞌa chwa jnakꞌalsbej chquewech wnak chcongan nim nukꞌij je en Rlecꞌwalxel. Caraꞌ tebnaꞌ chwa ch-utz cꞌaraꞌ anen catnkꞌalsaj chquewech che atet chkaꞌ congan nim akꞌij. 2Com atet ay-on chwa chcꞌola nukꞌaꞌ chca conjelal wnak. Caraꞌ abnon chwa ch-utz cꞌaraꞌ anen quenyaꞌ chca conjelal wnak jeꞌay-on chwa utzlaj cꞌaslemal rxin Dios je rxin junlic. 3Je utzlaj cꞌaslemal je rxin junlic cawra rbanic, jeꞌ wnak ncutkij ajniꞌ anaꞌoj atet jxa ayon che at Dios, chkaꞌ ncutkij ajniꞌ nnaꞌoj anen jenatkon ta waweꞌ chwech ruchꞌlew. Tak caraꞌ nqueban jaraꞌ ccꞌan chic utzlaj cꞌaslemal je rxin junlic. 4Anen ney-on akꞌij waweꞌ chwech ruchꞌlew, xenqꞌuis rbanic njelal asamaj jay-on chwa chquenban. 5Camic Nedtaꞌ, tey-aꞌ chwa chcaraꞌ nkaban awqꞌuin pnagloria ajniꞌ kabnon nabey tak qꞌuemjana twankera ruchꞌlew, congan nim nukꞌij tzraꞌ. Tey-aꞌ chwa chquenba wjic chic awqꞌuin pnagloria abar nkꞌaljin waꞌ chcongan nim nukꞌij. 6Nak xeꞌachaꞌ chquecjol wnak waweꞌ chuchꞌlew je ay-on chwa, anen xenkꞌalsaj chquewech ajniꞌ anaꞌoj atet. J-eꞌ ne awxin waꞌ y camic xeꞌayaꞌ cꞌa chwa y j-eꞌ congan necnimaj atzojbal. 7Camic cutkin chic che njelal jxenban jay-on chwa chquenban jaraꞌ awqꞌuin atet penak waꞌ. 8Com anen nbin chic chca njelal jabin chwa. J-eꞌ cniman chic je nbin chca y camic cutkin chic che awqꞌuin atet enpenak waꞌ y necnimaj che atet attakyon ta wxin. 9Camic nemjon oración pquecwent per me pquecwent ta jeꞌ wnak xruqꞌuin rwech ruchꞌlew ykul waꞌ quecꞌuꞌx. Anen quenban orar pquecwent je ay-on chwa com e awxin. 10Conjelal je wxin anen e awxin atet chkaꞌ, conjelal e awxin atet e wxin anen chkaꞌ. Com xjun kabnon cuqꞌuin rmal cꞌaraꞌ ruqꞌuin ccꞌaslemal ntzꞌettaj waꞌ che ajniꞌla nim nukꞌij. 11Santlaj Ttixel, camic majoꞌn quencꞌjeꞌ xta chwech ruchꞌlew per j-eꞌ nquecꞌjeꞌ cana y anen quenmloj chic wjic awqꞌuin. Pnabiꞌ atet queꞌachajij y queꞌawaraj je ay-on chwa ch-utz cꞌaraꞌ xjun ta xtqueban ajniꞌ kabnon ajoj awqꞌuin. 12Anen tak xencꞌjeꞌa cuqꞌuin waweꞌ chwech ruchꞌlew, pnabiꞌ atet xenuban waꞌ cwent, next jun xtzꞌilaꞌ ta riꞌ chca. Per cꞌola jun xtzꞌilaꞌ riꞌ per jaraꞌ nyatanak tzrij chnutaj pen chpam nimlaj juicio. Caraꞌ xuban ch-utz cꞌaraꞌ nbantaja cumplir jtzꞌiban cana ojer chpam atzojbal. 13Per camic anen quenmloja awqꞌuin y njelal jawra jnemjon rbixic chawa ne chquewech j-eꞌ quenbij cwaꞌ waweꞌ chwech ruchꞌlew ch-utz cꞌaraꞌ xtnoj ta quicotemal ptak canm jcꞌola wqꞌuin anen. 14Anen bien xenkꞌalsaj atzojbal chquewech jabin chwa y camic xitzel nquetzꞌeꞌta cmal wnak je xruqꞌuin rwech ruchꞌlew ykul waꞌ quecꞌuꞌx com j-eꞌ mruqꞌuin ta rwech ruchꞌlew ykul waꞌ quecꞌuꞌx, ajniꞌ nebnon anen, mruqꞌuin ta rwech ruchꞌlew ykul waꞌ nucꞌuꞌx. 15Mjaraꞌ ta quencꞌutuj chawa che nqueꞌalsaj ela waweꞌ chwech ruchꞌlew y xqueba ta awqꞌuin camic. Jquenwajoꞌ anen chawa che nqueꞌaban cwent waweꞌ chwech ruchꞌlew ch-utz cꞌaraꞌ majoꞌn nquechꞌaꞌc ta rmal diablo. 16J-eꞌ mruqꞌuin ta rwech ruchꞌlew ykul waꞌ quecꞌuꞌx, ajniꞌ nebnon anen, mruqꞌuin ta rwech ruchꞌlew ykul waꞌ nucꞌuꞌx. 17Camic queꞌayonaj cꞌa, techꞌjaꞌ cꞌa canm tzan atzojbal, com ruqꞌuin atzojbal atet nkatzꞌet waꞌ nak kas mer abanic che ktzitzij at Dios. 18Ajniꞌ xaban chwa anen xenatak ta waweꞌ chwech ruchꞌlew caraꞌ cꞌa quenban anen chca chkaꞌ, enchumsan chic che quenutak ela chwech ruchꞌlew chnequebnaꞌ asamaj. 19Camic anen quenyonaj wiꞌ che rbanic je nrajoꞌ awanm atet. Cmal j-eꞌ tak cawra quenban ch-utz cꞌaraꞌ j-eꞌ chkaꞌ nqueyonaxa che rbanic je nrajoꞌ awanm atet je at ktzitzij Dios. 20Per mqueyon ta j-eꞌ nemjon rbanic oración pquecwent com j-eꞌ nqueyaꞌ na nbixic chca jleꞌ chic wnak y rmal jaraꞌ tak xtqueyaꞌ nbixic ecꞌo chna jleꞌ jneykeꞌa na quecꞌuꞌx wqꞌuin, y camic quenban orar pquecwent arj-eꞌ chkaꞌ. 21Quenban orar pquecwent ch-utz cꞌaraꞌ xjun ta xtqueban conjelal jeꞌ wnak jneykeꞌa quecꞌuꞌx wqꞌuin ajniꞌ kabnon awqꞌuin atet Nedtaꞌ, com atet xjun abnon wqꞌuin y xjun nebnon awqꞌuin atet chkaꞌ. Kas quenwajoꞌ anen kas xtjun xtqueban kuqꞌuin conjelal ch-utz cꞌaraꞌ jeꞌ wnak xruqꞌuin rwech ruchꞌlew ykul waꞌ quecꞌuꞌx arj-eꞌ xtecnimaj ta chatet attakyon ta wxin. 22Ajniꞌ abnon chwa anen chkꞌalaj che atet atcꞌayona ncꞌaslemal y caraꞌ nebnon anen chkaꞌ, ney-on chca chkꞌalaj chatet atcꞌayona ccꞌaslemal. Caraꞌ nebnon chca ch-utz cꞌaraꞌ xjun ta xtqueban ajniꞌ kabnon awqꞌuin xjun kabnon. 23Cawra nela, anen xjun quenban cuqꞌuin j-eꞌ y atet xjun naban wqꞌuin ch-utz cꞌaraꞌ xjun ta xtbequebnaꞌ rqꞌuisbal kꞌij. Caraꞌ quenwajoꞌ ch-utz cꞌaraꞌ jeꞌ wnak xruqꞌuin rwech ruchꞌlew ykul waꞌ quecꞌuꞌx arj-eꞌ xtcutkij ta che atet attakyon pa wxin y xtcutkij ta chkaꞌ che atet congan nqueꞌawajoꞌ jeꞌ wnak xjun quebnon wqꞌuin ajniꞌ abnon chwa anen chcongan cnawajoꞌ. 24Nedtaꞌ, jeꞌ wnak jeꞌay-on chwa kas quenwajoꞌ quencꞌutuj chawa, abar xtenqꞌueꞌ waꞌ anen, tzraꞌ ta xtecꞌjeꞌ waꞌ j-eꞌ chkaꞌ. Caraꞌ quenwajoꞌ chca ch-utz cꞌaraꞌ nquecwina nquetzꞌet nimlaj agloria jay-on chwa, com atet enawaj-on ta tak qꞌuemjana twankersasa ruchꞌlew. 25Nedtaꞌ, awqꞌuin atet cꞌo waꞌ rbeyal per jeꞌ wnak xruqꞌuin rwech ruchꞌlew ykul waꞌ quecꞌuꞌx majoꞌn cutkin ta ajniꞌ anaꞌoj, per anen wutkin y chkaꞌ conjelal wnak jecꞌola wqꞌuin je ay-on chwa j-eꞌ cutkin che atet attakyon pa wxin. 26Anen nkꞌalsan chic chquewech ajniꞌ anaꞌoj y quenkꞌalsaj na más chquewech. Caraꞌ xtenban chca ch-utz cꞌaraꞌ necꞌjeꞌa ptak canm jaraꞌ ojben riꞌil jquenawojbej, ch-utz cꞌaraꞌ chkaꞌ quencꞌjeꞌa anen ptak canm. Caraꞌ xbij Jesús tzra Ttixel.
• • • • •
18
1Tak xecꞌchoja oración rmal Jesús cꞌjaraꞌ xba xerexbilaj ela rdiscípulo y xekꞌaxa pjupraj jun siwan rbin-an Cedrón. Tzraꞌ xeꞌoc waꞌ chpam jun lwar abar tcon waꞌ nicꞌaj cheꞌ. 2Jaꞌ Jesús ruqꞌuin jeꞌ rdiscípulo arj-eꞌ qꞌuiylaj mul quemlon quiꞌ tzraꞌ, rmal raꞌ jaꞌ Judas bien rutkin jaraꞌ lwar. Jaraꞌ Judas je rchumsan chic chnujach Jesús pquekꞌaꞌ wnak je nquetzelana rxin. 3Judas xberecꞌmaꞌ jleꞌ soldado e quexbil nicꞌaj policía je nquesmaja pquecwent aj fariseo y pquecwent cjefe sacerdote chkaꞌ. Tak xecꞌamtaja rmal xucꞌom ela quebey, xeba chpam lwar abar ecꞌo waꞌ Jesús ruqꞌuin jeꞌ rdiscípulo. Xquecꞌom ela quekꞌakꞌ jnectzꞌetbej quebey y cꞌola jeꞌ achnak rxin jeꞌ banbal tak chꞌoj xquecꞌom ela. 4Tak xeꞌekaja xel ta Jesús che cꞌluy cxin com arjaꞌ rutkin chic njelal jqꞌuemjana tbaꞌna tzra, y cawra xbij chca: —¿Nak necanoj? 5—Jesús aj Nazaret nekcanoj, caraꞌ xecbij. —Anen cꞌaraꞌ, xbij Jesús. Chquecjol wnak bnak Judas jnejchowa rxin Jesús pquekꞌaꞌ. 6Tak xbij Jesús chanen, j-eꞌ wnak congan xemloja chquij y xeba ptak ulew. 7Y Jesús xcꞌaxaj wjic chic chca: —¿Nak necanoj? —Jesús aj Nazaret nekcanoj, caraꞌ xecbij. 8—Nbin chic chewa chanen. Per wanen cnecanoj tey-aꞌ cꞌas chca wexbil che nqueba. 9Caraꞌ xbij chca ch-utz cꞌaraꞌ nbantaja cumplir je xbij tzra Ttixel jcawrara: —Je eꞌay-on chwa majoꞌn jun xtzꞌilaꞌ ta riꞌ. 10Simón Pedro rcꞌan jun espada, xelsaj jaraꞌ espada y xchꞌupuj ela rexquin jun acha prejquenkꞌaꞌ. Jaraꞌ acha Malco rubiꞌ, mos rxin nimlaj sacerdote. 11Per Jesús cawra xbij tzra Pedro: —Tecꞌloꞌ awespada y tecsaj pe rcꞌolibal com cꞌola jun lowloꞌ rchumin Nedtaꞌ y ncꞌatzina chquenkꞌaxa chpam.
• • • • •
12Cꞌjaraꞌ xchaꞌpa Jesús cmal soldado y ccapitán y cmal jeꞌ policía. Tak xchaptaja cmal xquexim. 13Tak ximtaja cmal xquecꞌom ela y chwech Anás xeccꞌaj waꞌ nabey mul, je rjinam Caifás. Chpam jaraꞌ junaꞌ Caifás ocnak nimlaj sacerdote. 14Jaraꞌ mism Caifás jbiyona chca aj Israel jcawrara: —Más na kꞌaxnak wen nok-ela xjun ncoma pkecꞌxiwach ok aj Israel que chwech nqꞌuisa ketnamet. 15Simón Pedro ruqꞌuin jun chic discípulo arj-eꞌ xectrebej ela Jesús. Jun chic discípulo arjaꞌ ojtkin chic rwech rmal nimlaj sacerdote, tak xoca Jesús ruqꞌuin nimlaj sacerdote xoca arjaꞌ chkaꞌ. 16Pedro arjaꞌ xecꞌjeꞌ cana, majoꞌn xoc ta. Jdiscípulo jotkin rwech rmal nimlaj sacerdote arjaꞌ xemloj ta abar ocnak el waꞌ y tzraꞌ cꞌo waꞌ jun xtan jnechjalbena chibey abar ncatoc waꞌ. Jaꞌ discípulo xbij tzra xtan chnecsaj ta Pedro, y xoca Pedro. 17Tak ocnak chic Pedro cawra xbixa tzra rmal xtan: —¿Mex cꞌa atet chkaꞌ at jun discípulo rxin acha rbin-an Jesús? —Majoꞌn, manen ta, caraꞌ xbij Pedro. 18Ecꞌola jleꞌ mos je nquechajina rxin Jesús, cꞌola jleꞌ kꞌakꞌ quebxon, quemjon rmakꞌic quiꞌ com congan tew. Y jaꞌ Pedro paꞌl oca cuqꞌuin chuchiꞌ kꞌakꞌ, remjon rmakꞌic riꞌ.[image: 35.png] Ja Pedro remjon rmakic ri chikak.(Jn 18.18)

19Jaꞌ nimlaj sacerdote xumaj rcꞌotic ruchiꞌ Jesús, cawra xcꞌaxaj jeꞌ tzra: —¿E achnak adiscípulo y nak rbanic tijonem jnacꞌut? 20Jesús cawra xbij: —Per tak xenyaꞌ jeꞌ tijonem me pnalakꞌ ta xenyaꞌ waꞌ per ne chquewech jeꞌ wnak xentzijon waꞌ. Xentijoj ptak jay abar nbaꞌn waꞌ mlon riꞌil, xentijoj chpam nimlaj rtemplo Dios com tzraꞌ nquemol waꞌ quiꞌ aj Israel y majoꞌn achnak pnalakꞌ ta xenbij waꞌ chca. 21¿Nak tzra tak chwa anen nawcꞌaxaj waꞌ nak rbanic? Com jeꞌ wnak jxentijoj, arj-eꞌ bien cutkin jtijonem xenyaꞌ chca, jnaban camic, chca j-eꞌ tewcꞌaxaj waꞌ nak rbanic tijonem jxenyaꞌ. 22Tak xbitaja jawra tzij rmal Jesús cꞌo jun soldado xuyaꞌ jpakꞌ kꞌaꞌ chuplaj Jesús y cawra xbij tzra: —¿Lrubey cꞌalaꞌ naban chek calaꞌ naban nacꞌulbaꞌ? ¿Mtatzuꞌ cꞌa nimlaj sacerdote ntzijona awqꞌuin? 23Jesús cawra xbij tzra: —We mrubey ta y we m-utz ta xenbij, tbij cꞌa chwa nak m-utz ta xenbij. Wrubey xenbij ¿nak qꞌue tzra xnachꞌey? 24Cꞌjaraꞌ Anás xutak el chic Jesús chwech Caifás jnimlaj sacerdote, y ne bcꞌon tak xcꞌaxa Jesús. 25Jaꞌ Simón Pedro paꞌl oca chiꞌ kꞌakꞌ, remjon rmakꞌic riꞌ tak cawra xcꞌaxaxa tzra: —¿Mex cꞌa atet at jun rdiscípulo Jesús chkaꞌ? Jaꞌ Pedro majoꞌn xuyaꞌ ta tzrij: —Manen ta, caraꞌ xbij. 26Cꞌola jun rmos nimlaj sacerdote je rchꞌalal acha je xkupix ela rexquin rmal Pedro, arjaꞌ cawra xcꞌaxaj tzra: —Ajniꞌ tak xatnutzꞌet chpam lwar abar xchaptaj waꞌ Jesús. ¿Mawexbil tcꞌaraꞌ? caraꞌ xbij tzra Pedro. 27Per jaꞌ Pedro mxuyaꞌ ta tzrij, y chek qꞌuenjlal xtrekena jun preꞌy.
• • • • •
28Cꞌjaraꞌ xquecꞌom el chic Jesús, xeꞌel ela ruqꞌuin Caifás, xeba chic abar cꞌo waꞌ ruchoch gobernador, chek xeskara xeba. Tak xeꞌekaja majoꞌn xeꞌoc ta alnak pjay com cꞌola jun ccostumbre j-eꞌ aj Israel, xjan nqueꞌoca pjay ruqꞌuin jun wnak jme aj Israel ta, y chkaꞌ cniman tak xatoca pjay ruqꞌuin jun wnak jme aj Israel ta xjan nataj chic jeꞌ achnak je nquetaj aj Israel chpam nimkꞌij pascua. 29Xel ta gobernador Pilato y cawra xbij chca: —Jalaꞌ acha ecꞌmon ta ¿cꞌola ril nebij? 30—Che mquita itzel acha mquita nerkajchaꞌ pnakꞌaꞌ. 31—Utz tecꞌmaꞌ ela ixix com cꞌola eley, jaraꞌ tecsaj jnekꞌatbej tzij tzrij, caraꞌ xbij Pilato. —Per chꞌoj rij xajoj xtkokꞌtowa tzij tzrij jun acha che nekcamsaj, caraꞌ xecbij. 32Tak xecbij me j-eꞌ ta nquekꞌtowa tzij tzrij Jesús che neccamsaj, tzraꞌ xbantaj waꞌ cumplir je rbin cana Jesús nak xtbaꞌna tzra tak xtcamsasa. 33Cꞌjaraꞌ xoca Pilato pruchoch, xutak rsicꞌsic Jesús y cawra xcꞌaxaj tzra: —¿Atet at rey cxin tnamet Israel? 34Jesús xbij tzra: —¿Lnachꞌob atet en rey cxin tak rmal raꞌ nawcꞌaxaj chwa, o xe rmal bin chawa cmal jleꞌ chic wnak? 35—¿En aj Israel cꞌa anen tak caraꞌ nabij chwa? Jeꞌ cjefe sacerdote e quexbil jleꞌ chic aj Israel atquejchon pnukꞌaꞌ camic. ¿Nak cꞌa awil abnon? caraꞌ nbij jaꞌ Pilato tzra Jesús. 36Jesús cawra xbij tzra: —Anen cꞌola jun gobierno pnukꞌaꞌ per jaraꞌ me rxin ta rwech ruchꞌlew. Per wext rxin ruchꞌlew nqueyictaj tcꞌaraꞌ conjelal ajsmajmaꞌ jecꞌola wqꞌuin ch-utz cꞌaraꞌ majoꞌn quenjaꞌch ta pquekꞌaꞌ aj Israel. Per ngobierno me rxin ta rwech ruchꞌlew. 37—¿Le ktzitzij che at rey? —En Rey ncꞌa ajniꞌ xabij kaja, rmal cꞌaraꞌ tak xenalexa y enpenak waweꞌ chuchꞌlew, enpenak che rkꞌalsic chquewech wnak nak kas mer rubey Dios, conjelal wnak jcꞌola cgan tzrij rubey Dios j-eꞌ cꞌaraꞌ nqueyaꞌ quexquin che rcꞌaxic nak quenchol anen, caraꞌ xbij Jesús. 38—¿Nak rbanic rubey Dios? xcꞌaxaj Pilato. Tak xcꞌaxtaja rmal xel pchic y cawra xbij chca aj Israel: —Jquentzꞌet anen majoꞌn ril Jesús. 39Per ixix cꞌmannak chewa chcꞌola jun preso nsakꞌpix ela pnimkꞌij pascua. Camic tbij chwa ¿cꞌola egan che neksakꞌpij ela erey ix aj Israel? 40J-eꞌ xquemaj rakic quechiꞌ, cawra xecbij: —Utz Barrabás nsakꞌpix ela, majoꞌn nkajoꞌ ta nsakꞌpixa Jesús. Barrabás arjaꞌ jun elkꞌom.

idboooknode• • • • •
19
1Pilato xucꞌom ela Jesús y xuyaꞌ orden che nchꞌaya. 2Jeꞌ soldado cꞌola jun corona cchumsan, qꞌuix quecsan. Tak xchumtaja cmal xqueyaꞌ pe rwáꞌ Jesús y xquecsaj jun tziak mrad tzra.[image: 36.png] Je soldado nqueban saludar Jesús per xyokbal rxin nqueban.(Jn 19.2)

3Cꞌjaraꞌ nqueyaꞌ rsaludo Jesús per xyokꞌbal rxin nqueban. —Atet at Rey cxin aj Israel, caraꞌ necbij tzra, y nqueyaꞌ kꞌaꞌ chuplaj. 4Xel pchic Pilato pkꞌatbaltzij y cawra xbij chca aj Israel: —Tetzꞌtaꞌ mpaꞌ, camic quenpabaꞌ chewech Jesús ch-utz cꞌa newutkij che anen majoꞌn ril xenwil ta. 5Cꞌjaraꞌ xel ta Jesús, mrad tziak recsan y jun qꞌuixlaj corona y-on pe rwáꞌ. —Tetzꞌtaꞌ mpaꞌ jalaꞌ acha, xbij Pilato. 6Jeꞌ cjefe sacerdote e quexbil jeꞌ policía, tak xquetzꞌet Jesús xquemaj rkoj chiꞌij: —Tcamsaj chwech cruz, tcamsaj chwech cruz. —Per quentzꞌet anen majoꞌn ril, mejor tcamsaj ixix. Ixix cꞌaraꞌ quixerpowa rxin chwech cruz, xbij Pilato. 7—Ajoj cꞌola jun ley kxin, jaraꞌ ley nbina che yatanak tzrij jalaꞌ acha che ncamsasa com jaꞌ nbij che Rlecꞌwal Dios, caraꞌ xecbij tzra Pilato. 8Jaꞌ Pilato tak xcꞌaxaj chcaraꞌ rbin Jesús más congan xxibej riꞌ. 9Xoc chic wjic pjay y cawra xcꞌaxaj tzra Jesús: —¿Abar cꞌa kas atpenak waꞌ? Per Jesús majoꞌn xcꞌulbaꞌ ta. 10—¿Nak tzra tak majoꞌn cnacꞌulbaꞌ ta? ¿Mawutkin tcꞌa xe pnukꞌaꞌ atcꞌo waꞌ che catnsakꞌpij ela, o catnujach che ncatriꞌpa chwech cruz? 11—Che mquita yatanak chawa rmal Dios jcꞌola chcaj majoꞌn ta akꞌaꞌ chwa. Rmal cꞌaraꞌ quenbij chawa, más chna nim ril acha jxejchowa wxin pnakꞌaꞌ. 12Pilato tak xcꞌaxaj je xbixa tzra xutaj rukꞌij che nsakꞌpij ela Jesús per aj Israel xquemaj rakic quechiꞌ y cawra necbij: —Atet wnasakꞌpij ela jala acha mat ramigo ta nimlaj rey César, com jalaꞌ acha xecsaj riꞌ rey y nak wnak necsaj kaja riꞌ rey ruyon kaja arjaꞌ recꞌlel César. 13Tak xcꞌaxaj Pilato je nbixa tzra xercꞌmaꞌ pa Jesús. Cꞌjaraꞌ xetzꞌbeꞌa chpam jun lwar abar nukꞌat waꞌ tzij tzrij jun wnak chcꞌola ril o majoꞌn, jaraꞌ lwar nbixa tzra Lwar Empedrado, pnhebreo nbij tzij Gabata. 14Pjun bispr rxin nimkꞌij pascua xbantaj waꞌ, pe ncꞌajkꞌij laraꞌ xbantaja. Pilato xtzijon chic jmul cuqꞌuin aj Israel y cawra xbij chca: —Tetzꞌtaꞌ mpaꞌ, waweꞌ cꞌol waꞌ erey. 15—Tcamsaj, tcamsaj chwech cruz, caraꞌ xecbij j-eꞌ wnak. Pilato cawra xbij: —¿Cꞌola egan quenrip erey chwech cruz? Jeꞌ cjefe sacerdote cawra xecbij: —Majoꞌn chic jun rey cꞌol ta rukꞌaꞌ chka, xruyon César. 16Cꞌjaraꞌ xjaꞌcha Jesús pquekꞌaꞌ rmal Pilato che ncamsasa chwech cruz, y xquecꞌom ela.
• • • • •
17Caraꞌ xuban Jesús, xtelej ela jun cruz y xba pjun lwar rubiꞌ Rwáꞌ Comnak. Chpam tzojbal hebreo nbixa tzra Gólgota.[image: 37.TIF] Jesús xtelej ela jun cruz.(Jn 19.17)

18Tak xeꞌekaja chpam jaraꞌ lwar, tzraꞌ xquerip waꞌ Jesús chwech cruz, y ecꞌola e c-eꞌ ach-iꞌ chkaꞌ xeriꞌpa, e jujun ptak rexquin Jesús. 19Pilato cꞌo nicꞌaj letr xuban y cawra nbij: —Jesús aj Nazaret, rey rxin tnamet Israel, y xuyaꞌ pe rwáꞌ cruz. 20E qꞌuiy jeꞌ aj Israel xecsiqꞌuij jawra letr com abar xriꞌp waꞌ Jesús xchenkaj tnamet. Jawra letr oxiꞌ rwech tzojbal xtzꞌibax waꞌ, jun pnhebreo, jun pe griego y jun platín. 21J-eꞌ cjefe sacerdote cawra xecbij tzra Pilato: —Ajoj majoꞌn nkajoꞌ ta tzij jalaꞌ jxatzꞌibaj chrey kxin ok tnamet Israel. Nkajoꞌ ttzꞌibaj ajniꞌ nbij jaꞌ: —En rey rxin tnamet Israel. 22—Nak xentzꞌibaj, xentzꞌibaj wcꞌaraꞌ, xbij Pilato. 23Je cjiꞌ soldado tak querpon chic Jesús chwech cruz xquecꞌom rtziak, xquejach chquewech, jujun xpona chquewech. Y cꞌo jun jmajoꞌn dson ta, xjun rquemic bnon. 24Rmal cꞌaraꞌ j-eꞌ soldado cawra xecbij: —Me tkarak ta jawra tziak, kabnaꞌ suert tzrij nak kas techꞌcowa chka. Caraꞌ xqueban y tzraꞌ xbantaj waꞌ cumplir jtzꞌibtanak cana ojer chpam rtzojbal Dios jcawra nbij: —Xquejach netziak chquewech y cꞌola jun xqueban suert tzrij. Y ncaraꞌ xqueban soldado. 25Ruteꞌ Jesús rexbil jun ruchakꞌ ecꞌola chenkaj ruqꞌuin cruz e rexbil e c-eꞌ chic ixkiꞌ, jun María rexkayil Cleofas, y jun chic María Magdalena rubiꞌ. 26Jesús xutzꞌet pona ruteꞌ ruqꞌuin rdiscípulo jcongan nrajoꞌ y cawra xbij tzra ruteꞌ: —Jalaꞌ jun ndiscípulo jalaꞌ noc chic awal. 27Y cawra xbij tzra rdiscípulo: —Nuteꞌ noc chic ateꞌ atet, caraꞌ xbij. Tak xemloja discípulo xucꞌom ela ruteꞌ Jesús pruchoch junlic. 28Jaꞌ Jesús rutkin chic che cꞌchonak chic njelal samaj rmal je bin tzra chnuban y xbij: —Xechkija nuchiꞌ. Tak xbij jawra tzij, tzraꞌ xbantaj waꞌ cumplir jtzꞌiban cana chpam rtzojbal Dios. 29Tzraꞌ cꞌol waꞌ nicꞌaj vinagre, j-eꞌ soldado xquecꞌom jun esponja, xquexim chutzaꞌm jun cheꞌ y xecmubaꞌ chpam vinagre, cꞌjaraꞌ xqueyaꞌ pona pruchiꞌ Jesús chnutaj. 30Tak xtitaja rmal cawra xbij: —Camic xentzꞌkatsaj njelal samaj je y-on chwa rmal Nedtaꞌ. Cꞌjaraꞌ xukꞌoch rwáꞌ y xujach ranm tzra Dios y xcoma.[image: 38.TIF] Jala jun discípulo noc chic awal, cara xbij Jesús tzra rute.(Jn 19.30)


• • • • •
31Com jaraꞌ bispr rxin nimkꞌij pascua rmal cꞌaraꞌ j-eꞌ aj Israel xeccꞌutuj tzra Pilato che nkꞌiꞌpa ckan jerpon chwech cruz ch-utz cꞌaraꞌ nquecoma chanim y nquelsax ela. Caraꞌ nqueban ch-utz cꞌaraꞌ jquecuerpo majoꞌn necꞌjeꞌ ta chwech cruz chpam xlanbal kꞌij com jawra kꞌij más nim rukꞌij. 32Cꞌjaraꞌ xeꞌekaja jeꞌ soldado e kꞌpoy ckan ach-iꞌ jecꞌola prupox Jesús. 33Per tak xquetzuꞌ Jesús comnak chic, majoꞌn xquekꞌip ta rkan. 34Per cꞌola jun soldado xumin jun lanza prupox y cꞌola quicꞌ xel ta ruqꞌuin yaꞌ. 35Jawra je xbantaja xentzuꞌ ruqꞌuin nkꞌanwech y jaraꞌ ney-on chic rbixic y wutkin che ktzitzij, y camic quenbij chic chewa ch-utz cꞌaraꞌ nenimaj ixix chkaꞌ. 36Caraꞌ xbantaja che nbaꞌna cumplir rtzojbal Dios jtzꞌibtanak cana ojer tzrij jaꞌ Cristo jcawra nbij: —Majoꞌn rbakil xtkꞌiꞌp ta. 37Y jun chic cawra nbij: —J-eꞌ nquetzꞌet na rwech acha je xpitzꞌa jun chꞌechꞌ prupox.
• • • • •
38Cꞌol cꞌa jun acha José rubiꞌ, penak chpam tnamet Arimatea, arjaꞌ jun discípulo rxin Jesús, xba ruqꞌuin Pilato cꞌutuy recuerpo Jesús. Per xe pnalakꞌ xba waꞌ com jaꞌ nxibej riꞌ chquewech aj Israel. Tak xekaja ruqꞌuin Pilato xcꞌutuj recuerpo Jesús y xyaꞌa tzra. Y caraꞌ xuban xucꞌom ela. 39Xekaja Nicodemo chkaꞌ, jaraꞌ je xtzijona ruqꞌuin Jesús chakꞌaꞌ. Arjaꞌ recꞌmon ta jun quintal mirra reyjun ruqꞌuin áloes, y kas quiꞌ rexlaꞌ. 40Jaꞌ Nicodemo ruqꞌuin José xquecꞌom ela mirra ruqꞌuin áloes, xqueyaꞌ tzrij rtziak Jesús y xquebar recuerpo Jesús chpam. Y ncaraꞌ ccostumbre aj Israel tak ncoma jun cuqꞌuin. 41Abar xriꞌp waꞌ Jesús chwech cruz tzraꞌ tcon waꞌ jleꞌ tejcoꞌn. Y chkaꞌ cꞌola jun panteón rxin comnak chpam jaraꞌ lwar. Jaraꞌ panteón cꞌton oca chpam jun nimlaj abaj y ne cꞌcꞌacꞌ, next jun mkun chpam. 42Com xchenkaj cꞌol waꞌ jaraꞌ panteón rmal cꞌaraꞌ xqueyaꞌ cana recuerpo Jesús chpam. Caraꞌ xqueban com xyamer nerlaꞌ hor rxin nimkꞌij pascua.
• • • • •
20
1Rxin domingo xinakꞌaꞌ xba María Magdalena abar mkun waꞌ Jesús, kꞌejkuꞌm na tak xekaja. Tak xutzꞌet jnimlaj abaj je tzꞌapben ruchiꞌ panteón jwer y-on pon chwaꞌ. 2Xemloj ta alnak y xba abar cꞌol waꞌ Simón Pedro ruqꞌuin jdiscípulo jcongan njoꞌxa rmal Jesús. Tak xekaja cawra xbij: —Kajaw Jesús majoꞌn chic chpam panteón, xecꞌmar ela y abar le tzraꞌ y-on waꞌ. 3Pedro ruqꞌuin rexbil xeba abar cꞌol waꞌ panteón. 4Concrer xeba che c-eꞌ per jun más xutaj rukꞌij chwech Pedro rmal cꞌaraꞌ xekaja nabey mul abar cꞌol waꞌ panteón. 5Tak xekaja xcaꞌy oca, xutzꞌet xruyon rtziak Jesús cꞌo cana per mxoc ta chpam panteón. 6Simón Pedro tren cana per tak xerkaja xoc ela junlic chpam panteón, arjaꞌ xutzꞌet utzlaj tziak rxin comnak chpam panteón xruyon cꞌo cana. 7Chkaꞌ xutzꞌet je tziak jbarben ruplaj jwer cꞌo chwaꞌ, rebton riꞌ ruyon. 8Ejkal xoc chic jun discípulo chpam panteón je xpona nabey mul, tak xutzꞌet tziak arjaꞌ xnimaj che xcꞌastaja Jesús chquecjol cnomkiꞌ. 9Com j-eꞌ nabey mesquier nchꞌobtaja cmal jtzꞌibtanak cana chpam rtzojbal Dios che ncꞌatzina ncꞌastaja Cristo chquecjol cnomkiꞌ. 10Cꞌjaraꞌ xemloja discípulo pcuchoch.
• • • • •
11María paꞌl cana chuchiꞌ panteón, remjon okꞌej, chek qꞌuenjlal xcaꞌy oca chpam panteón. 12Xerutzꞌet e c-eꞌ ángel chpam, congan sak quetziak, jun tzꞌbula abar xqꞌueꞌ waꞌ rwáꞌ Jesús y jun chic pe rkan. 13Cawra xecbij tzra María. —Ixak ¿nak tzra tak ncatokꞌa? —Xecꞌmar ela Wajaw y majoꞌn wutkin ta abar xbeyaꞌ waꞌ, caraꞌ xbij María. 14Tak xbitaja tzij rmal xuyaꞌ volt y xutzꞌet Jesús paꞌl chwech per majoꞌn xrutkij ta chJesús. 15Jesús cawra xbij tzra: —Ixak ¿nak tzra tak ncatokꞌa y nak nacanoj? Xuchꞌob jaꞌ María jun tcol tejcoꞌn ntzijona ruqꞌuin y cawra xbij tzra: —Watet xatecꞌmow ela rxin tbij cꞌa chwa abar tzraꞌ xayaꞌ waꞌ y anen quencꞌom ela. 16Jesús cawra xbij tzra: —María. Jaꞌ María xba ruqꞌuin y cawra xbij tzra: —Raboni. Jawra tzij hebreo y nbij Maestro.[image: 39.TIF] María Magdalena xchobtaja rmal che castanak chic Jesús(Jn 20.16)

17Jesús cawra xbij tzra: —Me cnachap ta, cnasakꞌpij com qꞌuemjaꞌna quenjteꞌa ruqꞌuin Nedtaꞌ. Per jnaban camic jat cuqꞌuin wchꞌalal, abij chca chquenjteꞌa ruqꞌuin Nedtaꞌ, y Edtaꞌ ixix chkaꞌ. Jaraꞌ Dios wxin anen y ewxin ixix chkaꞌ. 18Cꞌjaraꞌ xba María Magdalena y xerbij chca discípulo: —Anen xentzꞌet rwech Kajaw Jesús, caraꞌ xbij, y xbij njelal je xchoꞌla tzra rmal Jesús.
• • • • •
19Jaraꞌ kꞌij domingo. Com jeꞌ discípulo necxibej quiꞌ chquewech aj Israel rmal raꞌ tak quemlon quiꞌ pjay y quetzꞌapin quechiꞌ. Tak xoca akꞌaꞌ xekaja Jesús cuqꞌuin, xpeꞌa chquecjol y cawra xbij chca: —Quiꞌil tecꞌjeꞌa ewanm chwech Dios. 20Tak xbitaja tzij rmal, cꞌjaraꞌ xucꞌut chquewech prukꞌaꞌ ruqꞌuin prupox. Congan xequicota j-eꞌ rdiscípulo tak xquetzꞌet che ktzij waꞌ jaꞌ Kajaw Jesús cꞌola cuqꞌuin. 21Jesús xbij chic jmul: —Quiꞌil tecꞌjeꞌa ewanm chwech Dios. Nedtaꞌ xenrutak ta waweꞌ chwech ruchꞌlew y caraꞌ cꞌa quenban chewa ixix chkaꞌ, quixnutak ela chnebnaꞌ nsamaj. 22Tak xbitaja tzij rmal, cꞌjaraꞌ xerxupuj y cawra xbij chca: —Camic tecꞌluꞌ cꞌa Espíritu Santo. 23Wnebij tzra jun wnak ncuytaja ril rumac ncuytaj cꞌaraꞌ, o wnebij majoꞌn ncuytaj ta majoꞌn cꞌaraꞌ ncuytaj ta.
• • • • •
24Per cꞌo jun chca e cbeljuj apóstol rubiꞌ Tomás, yuꞌx nbixa tzra, arjaꞌ majoꞌn tak xekaja Jesús cuqꞌuin jleꞌ chic discípulo. 25Tak xekaja Tomás xbixa tzra cmal jleꞌ chic: —Xkatzꞌet rwech Kajaw Jesús. Per Tomás xbij: —Jaraꞌ majoꞌn quennimaj ta che xcꞌastaja. Wxtentzꞌet rpam rukꞌaꞌ je tkꞌala rmal claws y xtenmin rwáꞌnukꞌaꞌ chpam y xtencsaj nukꞌaꞌ prupox abar tkꞌal waꞌ chkaꞌ, cꞌjaraꞌ xtennimaj. 26Jun domingo chic quemlon chic quiꞌ jeꞌ discípulo chpam jay, jun jaꞌ Tomás. Tzꞌpala chijay per chek qꞌuenjlal xekaja Jesús, xpeꞌa chquecjol y cawra xbij: —Quiꞌil tecꞌjeꞌa ewanm chwech Dios. 27Cꞌjaraꞌ xbij tzra Tomás: —Tetzꞌtaꞌ mpaꞌ pnukꞌaꞌ y temnaꞌ rwáꞌakꞌaꞌ abar tkꞌal waꞌ. Chkaꞌ temnaꞌ akꞌaꞌ pnupox. Atet majoꞌn xnanimaj ta che xencꞌastaja per camic teykeꞌ cꞌa acꞌuꞌx wqꞌuin. 28—Atet at Wajaw, atet at neDios, caraꞌ xbij Tomás. 29Jesús xbij: —Tomás, atet cnatzꞌet camic rmal cꞌaraꞌ cnanimaj, per más na nim quekꞌij jmajoꞌn nwech quetzꞌton ta y xeykeꞌa quecꞌuꞌx wqꞌuin.
• • • • •
30Jesús qꞌuiy jeꞌ milagro xuban chquewech rdiscípulo je xkꞌalsbej riꞌ per jaraꞌ majoꞌn xentzꞌibaj ta chpam jawra libro. 31Per jxentzꞌibaj chpam jawra libro ch-utz cꞌaraꞌ nenimaj jaꞌ Jesús che arjaꞌ Cristo, Rlecꞌwal Dios, y tak nenimaj nyataja chewa utzlaj cꞌaslemal je rxin junlic, com jaraꞌ nyataja chka tak xjun kabnon ruqꞌuin.
• • • • •
21
1Tak xbantaja njelal jawra cꞌjaraꞌ xucꞌut chic riꞌ Jesús chquewech rdiscípulo tak ecꞌola chuchiꞌ mar Tiberias, y cawra xuban. 2Ecꞌol cꞌa jleꞌ rdiscípulo quemlon quiꞌ y j-ewra: Simón Pedro, Tomás yuꞌx nbixa tzra, Natanael aj Caná jcꞌola precwent Galilea, je rcꞌajol Zebedeo, y ecꞌo chna e c-eꞌ rdiscípulo. 3Simón Pedro cawra xbij chca: —Anen quenba pe chpoj chꞌuꞌ. —Nokba ajoj chawij chkaꞌ. Caraꞌ xqueban xeba, xeꞌoc ela chpam lanch per jaraꞌ akꞌaꞌ majoꞌn chꞌuꞌ xquechap. 4Tak xpeta rsakric paꞌla Jesús chiyaꞌ abar ecꞌol waꞌ rdiscípulo. Per j-eꞌ majoꞌn cutkin ta che Jesús paꞌl tzraꞌ. 5Jesús cawra xbij chca: —Wlecꞌwal ¿me cꞌo ta chꞌuꞌ echpon che nquekataj? —Majoꞌn achnak xkachap, caraꞌ xecbij. 6—Camic pnewejquenkꞌaꞌ tchꞌakij waꞌ ecꞌam, ecꞌola chꞌuꞌ nqueꞌechap. Caraꞌ xqueban y e qꞌuiy chꞌuꞌ xequechap, y nmesquier chic nel ta cmal pyaꞌ.[image: 40.TIF] Congan e quiy chu xeoca chpam cam y mesquier nquecwina nequelsaj pya.(Jn 21.6)

7Tzraꞌ cꞌol waꞌ jdiscípulo jcongan njoꞌxa rmal Jesús. Arjaꞌ xbij tzra Pedro: —Jalaꞌ Kajaw Jesús. Jaꞌ Simón Pedro tak xcꞌaxaj chcaraꞌ xcoslaꞌ ta rtziak y xel ta alnak pyaꞌ. 8Per jleꞌ chic discípulo planch xexleꞌ pwaꞌ, ccherren pa cꞌam, enojnak chꞌuꞌ chpam. Xjun cient metro quey-on cana chiyaꞌ. 9Tak xekaj ta chiyaꞌ xquetzꞌet rchak kꞌakꞌ s-on chic jun chꞌuꞌ pe rwáꞌ y cꞌola jleꞌ xquelway chkaꞌ. 10Jesús cawra xbij: —Queꞌecꞌmaꞌ ta jleꞌ chꞌuꞌ je cꞌjaꞌ xeꞌechpaꞌ ta. 11Cꞌjaraꞌ xba Simón Pedro, xoca chpam lanch, xerelsaj ta cꞌam pyaꞌ, enojnak nmak tak chꞌuꞌ chpam y ecꞌola jun cient ruqꞌuin cincuentitres chꞌuꞌ chpam. E congan e qꞌuiy chꞌuꞌ per majoꞌn xraktaj ta quecꞌam. 12Jesús cawra xbij chca. —Quixjoꞌ quixwaꞌa. Conjelal discípulo necxibej quiꞌ neccꞌaxaj tzra: —¿At achnak wnak cꞌa atet? Cutkin cꞌa chjaꞌ Kajaw Jesús. 13Xpeta Jesús tzraꞌ, xucꞌom jun xquelway, xuyaꞌ chca, y caraꞌ xuban chca chꞌuꞌ chkaꞌ. 14Cawra cꞌa xuban Jesús tak xcꞌastaja chquecjol cnomkiꞌ, rox mul jawra tak xucꞌut riꞌ chquewech rdiscípulo.
• • • • •
15Tak xecꞌchoja w-im cmal xcꞌaxaxa tzra Simón Pedro rmal Jesús: —Simón, at rlecꞌwal Jonás ¿le ktzitzij cnawajoꞌ congan que chquewech nicꞌaj chic awexbil? —Caraꞌ Wajaw, atet awutkin chcatnwajoꞌ, caraꞌ xbij Pedro. —Queꞌatzkuꞌ cꞌa jeꞌ chꞌtak carneꞌl je ykul quecꞌuꞌx wqꞌuin. 16Cꞌjaraꞌ Jesús xcꞌaxaj chic tzra: —Simón, rlecꞌwal Jonás ¿le cnawajoꞌ? —Caraꞌ Wajaw, atet awutkin chcatnwajoꞌ, xbij chic jmul Pedro. —Queꞌayukꞌuj cꞌa ncarneꞌl. 17Xcꞌaxax chic jmul tzra Pedro, jawra rox mul: —Simón, at rlecꞌwal Jonás ¿le cnawajoꞌ? Jaꞌ Pedro xumaj bis rmal je xcꞌaxaxa oxmul tzra wcongan nrajoꞌ Jesús. —Wajaw, atet majoꞌn nak mquita awutkin, awutkin chcatnwajoꞌ, xbij Pedro. —Queꞌatzkuꞌ cꞌa ncarneꞌl. 18Cawra xbij chic jmul tzra: —Ne ktzitzij waꞌ je xtenbij chawa camic raꞌ, tak cꞌat cꞌjol xacsaj tak atziak, xatba abar tzraꞌ cꞌo waꞌ agan che ncatba waꞌ per tak xtcaterjiꞌxa nxiꞌma akꞌaꞌ, ncatecꞌmar ela y ncatcꞌaxa abar majoꞌn waꞌ agan. 19Tak caraꞌ xbij jaraꞌ xcꞌutbej nak xtbaꞌna tzra Pedro tak xtcamsasa, jaraꞌ xcꞌutbej chrecmic Pedro ncꞌatzina che nyabexa rukꞌij Dios. Cꞌjaraꞌ Jesús xbij chic tzra Pedro: —Joꞌ, cnawexbilaj ela. 20Jaꞌ Pedro xcaꞌy cana tzrij, xutzꞌet trena jun discípulo chquij, jaraꞌ jcongan njoꞌxa rmal Jesús. Jaraꞌ mism discípulo jxuyaꞌ rwáꞌ chwech rucꞌuꞌx Jesús tak xqueban qꞌuisbal w-im ruqꞌuin tak xcꞌaxaj tzra Jesús: —Wajaw ¿nak nejchowa awxin pquekꞌaꞌ je nquetzelana awxin? 21Jaꞌ Pedro tak xutzꞌet che tren ela jaraꞌ discípulo chquij cawra xbij tzra Jesús: —Wajaw, jalaꞌ jun kexbil ¿nak xtebaꞌna tzra? 22—Wcꞌola ngan cꞌas na quenruwlaꞌ tak xtquenmloj pchic jmul per jawra majoꞌn akꞌaꞌ tzra, xerwaraꞌ quenbij chawa, cnawexbilaj, caraꞌ xbixa tzra Pedro rmal Jesús. 23Jaraꞌ tzij je xbij Jesús xba rtzojxic chquecjol kchꞌalal per xqueqꞌuex rbixic: —Majoꞌn ncom ta discípulo, caraꞌ xecbij. Per mcaraꞌ ta xbij Jesús com arjaꞌ xbij: —Wcꞌola ngan cꞌas na quenruwlaꞌ tak xtquenmloj pchic wjic per jawra majoꞌn akꞌaꞌ tzra. 24Jaraꞌ mism discípulo ntajina nkꞌalsaj njelal jawra xbantaja. Jaꞌ tzꞌibyona njelal jcꞌola chpam jawra libro y kutkin che ktzitzij nbij. 25Per jaꞌ Jesús cꞌo na jeꞌ achnak xuban waweꞌ chwech ruchꞌlew. Njelal jxuban Jesús wexte ntzꞌibaxa chpam jeꞌ libro jaraꞌ jeꞌ libro mesquier nuban rwech ruchꞌlew. Amén.

1
1Teófilo, jnabey libro jxentak ela awqꞌuin xentzꞌibaj chpam njelal samaj jxuban Jesús y xentzꞌibaj chpam chkaꞌ njelal jxucꞌut chquewech wnak. 2Xentzꞌibaj abar xumaj twaꞌ rsamaj y abar xerecꞌsaꞌ waꞌ tak xojteꞌa chcaj. Tak qꞌuemjana tojteꞌa chcaj xeruchaꞌ jeꞌ rapóstol y xuchꞌob chquewech nak xtqueban cana tak xtba. Njelal jxuchol cana, Espíritu Santo xbina tzra. 3Tak xcoma y xcꞌastaja cꞌjaraꞌ xucꞌut riꞌ chquewech jeꞌ rapóstol. Cawnak kꞌij xecꞌjeꞌ na chwech ruchꞌlew y qꞌuiylaj mul xucꞌut riꞌ chquewech y qꞌuiy jeꞌ achnak xuban chquewech ch-utz cꞌaraꞌ necnimaj che ne ktzitzij waꞌ cꞌastanak chic. Chkaꞌ xtzijona cuqꞌuin y xuchꞌob chquewech nak rbanic rgobierno Dios. 4Tak cꞌo na chquecjol rapóstol cawra xbij chca: —Me quixel tna chpam tnamet Jerusalén. Nedtaꞌ rtzujun chnutak pna Espíritu Santo ewqꞌuin ajniꞌ nbin cana chewa, jaraꞌ cꞌa teybej chpam jawra tnamet Jerusalén. 5Juan Bautista, yaꞌ xucsaj tak xeruban bautizar jeꞌ wnak per ixix xyamer nerlaꞌ kꞌij tak xtquixbaꞌna bautizar rmal Espíritu Santo.
• • • • •
6J-eꞌ apóstol quemlon quiꞌ ruqꞌuin Jesús y cawra xecbij tzra: —Kajaw ¿ljawra tiemp nacsaj chic jmul gobierno pkakꞌaꞌ ajoj ja ok tnamet Israel? caraꞌ xeccꞌaxaj tzra. 7—Ixix me tyataja chewa chnewutkij nak kꞌij xtbantaja. Jaꞌ Ttixel ojtakyona y xruyon jaꞌ cꞌola rukꞌaꞌ tzra nak kꞌij xtchumij. 8Per tak xtkaj ta Espíritu Santo ewqꞌuin, tzraꞌ cꞌaraꞌ nyataj waꞌ chewa rpoder Dios. Tak xtyataja chewa cꞌjaraꞌ nquixba y nemaj rbixic chca wnak njelal achnak etzꞌton y ewcꞌaxan jxenban chewech. Nemaj ela rbixic chpam tnamet Jerusalén y nquixba che rbixic chpam njelal tnamet jcꞌola precwent Judea, y nquixba chpam departamento Samaria chkaꞌ. Cꞌjaraꞌ nquixba che rbixic che cꞌnat nkaj chwech ruchꞌlew. 9Tak xecꞌchoja jawra tzij rmal xojteꞌa chcaj y xwiwax ela chquewech rmal jleꞌ sutzꞌ y majoꞌn xquetzuꞌ xta. 10Tak quemjon na rtzꞌetic chcaj xewanker ta e c-eꞌ ach-iꞌ, sak quetziak quecsan.[image: 41.TIF] Jesús arja xojtea chewech chcaj per nemloj pe chna jmul, cara necbij ángel chca apóstol.(Hch 1.10)

11J-eꞌ ach-iꞌ cawra xecbij chca apóstol: —Ach-iꞌ ix aj Galilea ¿nak tzra tak nquixcaꞌya chcaj? Jesús xojteꞌa chewech chcaj per nemloj pe chna jmul. Ajniꞌ xetzꞌet tak xojteꞌa chcaj caraꞌ nuban tak xtemloj pchic jmul.
• • • • •
12Cꞌjaraꞌ j-eꞌ apóstol xeꞌel ta pe rwáꞌ jyuꞌ Olivo rubiꞌ y xemloja pJerusalén. Je jyuꞌ Olivo xjun c-eꞌ kilómetro recjol ruqꞌuin Jerusalén. 13Tak xeꞌekaja pJerusalén xeba pjay abar ecꞌo waꞌ y xejteꞌa prucab piso. Y cawra quebiꞌ j-eꞌ apóstol: Pedro, Jacobo, Juan, Andrés, Felipe, Tomás, Bartolomé, Mateo, Jacobo rlecꞌwal Alfeo, Simón jun acha jcꞌola chquecjol jun partido rbin-an Zelote, ruqꞌuin Judas rchꞌalal Jacobo. 14J-eꞌ xjun quebnon tzan rbanic oración e quexbil jleꞌ ixkiꞌ. Cꞌola María ruteꞌ Jesús y ecꞌola je rchꞌalal Jesús chkaꞌ. 15Jaraꞌ tiemp xpeꞌa Pedro chquewech jleꞌ chic kchꞌalal je cniman chic Jesús. Che conjelal quebnon jun cient ruqꞌuin juwnak. Pedro cawra xbij chca: 16—Wchꞌalal, ne ktzitzij waꞌ che nbantaj na cumplir rtzojbal Dios ajniꞌ tzꞌiban ta tzrij Judas rmal David je xbixa tzra rmal Espíritu Santo nak xtuban Judas, y xbantaj na cumplir, xujach Jesús pquekꞌaꞌ wnak y xquecsaj pcars. 17Com Judas xyataja tzra che noca apóstol y kexbil chpam nimlaj samaj rxin Dios jkamjon rij. 18Per jxuban jaꞌ xulokꞌ jun ulew tzra pak je xtojbexa rukꞌij rmal rtzilal jxuban. Tak xlokꞌtaja rmal xerqꞌuiekbej ta riꞌ y ne rwáꞌ xkasaj chwech abaj y xel ta njelal rexculoꞌ. 19Jeꞌ wnak jecꞌola chpam tnamet Jerusalén tak xcutkij nak xuban Judas xeccanoj rubiꞌ jaraꞌ lwar jxulokꞌ, Acéldama rubiꞌ xqueyaꞌ. Pe ctzojbal j-eꞌ Acéldama nbij tzij lwar rxin quicꞌ. 20Com chpam rtzojbal Dios tzꞌibtanak cana chpam liwr rxin salmos jcawra nbij: —Ruyon ruchoch necꞌjeꞌ cana y next jun wnak necꞌjeꞌa chpam. Y jun chic cawra nbij: —Je rsamaj jun chwaꞌ necꞌsowa. Caraꞌ tzꞌibtanak cana. 21Y camic ecꞌola jeꞌ wnak chkacjol jnecꞌola kuqꞌuin tak xkamaj ta ksamaj. Tak xecꞌjeꞌa Kjawal Jesús kuqꞌuin ecꞌola j-eꞌ chkaꞌ. 22Tak xbaꞌna bautizar Jesús rmal Juan Bautista ecꞌola j-eꞌ tzraꞌ, y tak xojteꞌa Jesús chcaj ecꞌola j-eꞌ kuqꞌuin chkaꞌ. Rmal cꞌaraꞌ camic ncꞌatzina nekcanoj jun chquecjol che noca apóstol y nela che rbixic nak rbanic cꞌastajic rxin Jesús. Caraꞌ xbij Pedro. 23Xequechaꞌ cꞌa e c-eꞌ ach-iꞌ, jun José Barsabás rubiꞌ, Justo nbixa tzra chkaꞌ, y jun chic Matías rubiꞌ. 24Cꞌjaraꞌ xquemaj rbanic oración y cawra xecbij: —Kjawal, atet awutkin njelal achnak jcꞌola ptak kanm. Atet ta xtcatecꞌtuwa chkawech nak jun chca e c-eꞌ ach-iꞌ j-ewra ach-on 25je xtoca awapóstol precꞌxel Judas. Com jaꞌ Judas xuyaꞌ cana rsamaj rmal rtzilal jxuban y xba chpam lwar abar yatanak waꞌ tzrij che nba waꞌ. Caraꞌ oración xqueban. 26Cꞌjaraꞌ xquemaj rbanic suert che rchaꞌic jun chic apóstol. Tak xecꞌchoja cmal, tzrij Matías xkaj waꞌ y njaraꞌ hor Matías xoca quexbil e juljuj apóstol.
• • • • •
2
1Tak xerlaꞌ nimkꞌij rbin-an Pentecostés conjelal rdiscípulo Jesús xjun quebnon y xjun quemlon waꞌ quiꞌ. 2Chek qꞌuenjlal xeccꞌaxaj jun achnak ajniꞌ rukul jun nimlaj kꞌekꞌ tak xkaj ta, y jawra xeccꞌaxaj conjelal wnak jetzꞌbula pjay. 3Cꞌjaraꞌ xwankera chquewech ajniꞌ ruxak kꞌakꞌ y xuqꞌuiek riꞌ chquij che jujnel. 4Cꞌjaraꞌ xnoja Espíritu Santo ptak canm conjelal y xquemaj tzij chpam jleꞌ chic tzojbal ajniꞌ xyataja chca che jujnel rmal Espíritu Santo. 5Jaraꞌ tiemp ecꞌola aj Israel jepenak chpam njelal nación, quemlon quiꞌ pJerusalén y congan quey-on rukꞌij creligión. 6Tak xeccꞌaxaj je xbantaja xquemol jeꞌ quiꞌ y congan xsaꞌcha cnaꞌoj com pe ctzojbal j-eꞌ nquetzijon waꞌ jeꞌ rdiscípulo Jesús, y ncaraꞌ xeccꞌaxaj che jujnel. 7Congan xel ta quecꞌuꞌx y cawra xecbij chbil tak quiꞌ: —¿Nak tzra cꞌalaꞌ? ¿Me aj Galilea tcꞌalaꞌ jeꞌ wnak je nquetzijona? 8¿Nak tzra cꞌaraꞌ tak nquetzijona ptak jeꞌ ktzojbal? 9Com ecꞌola jleꞌ chka e aj Partia, jleꞌ chic e aj Media, ecꞌola epenak chpam tnamet Elam, ecꞌola e aj Mesopotamia, ecꞌola e aj Judea, ecꞌola e aj Capadocia, ecꞌola epenak Ponto, ecꞌola epenak Asia. 10Ecꞌola epenak Frigia, ecꞌola epenak Panfilia, ecꞌola epenak chpam Egipto, ecꞌola epenak ptak lwar jcꞌola precwent Africa jcꞌola chenkaj Cirene. Ecꞌola e aj Roma, jleꞌ chca waweꞌ chpam Israel elexnak waꞌ y jleꞌ cniman kreligión ja ok aj Israel. 11Ecꞌola chkaꞌ e aj Creta y jleꞌ chic e aj Arabia, per konjelal nekcꞌaxaj nimlaj samaj rxin Dios jquemjon rchꞌobic chkawech ptak ktzojbal che kjujnel. 12Conjelal congan xel ta quecꞌuꞌx tak xeccꞌaxaj y xsaꞌcha cnaꞌoj com j-eꞌ mesquier nchꞌobtaja cmal nak rbanic je xbantaja, y cawra xecbij chbil tak quiꞌ: —¿Nak rbanic cꞌa waꞌ je xbantaja? 13Per ecꞌola nicꞌaj xjic nqueyokꞌona y cawra necbij: —J-eꞌ la wnak xe e kꞌabrelaꞌ.
• • • • •
14Jaꞌ Pedro cꞌola chquecjol e juljuj apóstol, xumaj tzij cuqꞌuin wnak y cawra xbij chca: —Ach-iꞌ ix aj Israel, ixix chkaꞌ ixconjelal jixcꞌola chpam tnamet Jerusalén, tewcꞌaxaj jawra je xtenbij chewa y techꞌboꞌ rij rwech. 15Ajoj majoꞌn ok kꞌabrelaꞌ ta ajniꞌ nebij chka com camic cꞌa a las nueve rxin xinakꞌaꞌ. 16Jxetzꞌet camic jaraꞌ bitanak cana rmal profeta Joel jcawra nbij: 17—Pe rqꞌuisbal kꞌij quentak ela Espíritu Santo cuqꞌuin wnak chka bechnak cbanic. Jeꞌ ewlecꞌwal che al-iꞌ ruqꞌuin je xtniꞌ nqueyaꞌ na rbixic jquenkꞌalsaj chquewech, y chkaꞌ jeꞌ ewlecꞌwal je cꞌjolaꞌ quenyaꞌ na chca che nquetzꞌet jeꞌ achnak jqꞌuemjana tbantaja. Y chca jeꞌ rijaꞌ jecꞌola ewqꞌuin cꞌola jeꞌ achicꞌ nquechꞌcꞌaj na jqꞌuemjana tbantaja. 18Jaraꞌ tiemp chkaꞌ quentak ela Espíritu Santo cuqꞌuin ajsmajmaꞌ wxin che ach-iꞌ y che ixkiꞌ, y j-eꞌ nqueyaꞌ na rbixic nak xtenkꞌalsaj chquewech. 19Y cꞌola jeꞌ achnak quenwankersaj chwech caj per nexte wjic quetzꞌton ta jeꞌ wnak, y chkaꞌ chwech ruchꞌlew cꞌola jeꞌ rital quenyaꞌ ajniꞌ tzra quicꞌ, ajniꞌ tzra kꞌakꞌ, y ajniꞌ tzra seb. 20Chkaꞌ majoꞌn chic ncaꞌy xta kꞌij y noca icꞌ ajniꞌ quicꞌ. Njelal jawra nbantaj na cumplir tak qꞌuemjana terlaꞌ nimlaj kꞌij rxin juicio. 21Conjelal jeꞌ wnak jneccꞌutuj ctoꞌic tzra Dios j-eꞌ cꞌaraꞌ nquetotaja. Caraꞌ rbin cana Dios ajniꞌ tzꞌibtanak cana chpam rtzojbal rmal profeta Joel. 22Cawra xbij chic Pedro chca: —Ach-iꞌ ix aj Israel, tewcꞌaxaj je xtenbij chic chewa. Jaꞌ Dios arjaꞌ xuyaꞌ tzra Jesús je aj Nazaret che xuban jun nimlaj samaj checjol, y ixix ewutkin jleꞌ nmak tak milagro xuban chewech. Tzraꞌ cꞌa nkatzꞌet waꞌ che Jesús jaraꞌ utzlaj acha y najniꞌla utz ntzꞌeꞌta rmal Dios. 23Per Dios xuyaꞌ cꞌas chewa che xecamsaj ela Jesús com xejach pquekꞌaꞌ wnak jmajoꞌn cutkin ta rtzojbal Dios, y j-eraꞌ wnak xquerip chwech cruz. Dios rutkin chic ojer che Jesús njaꞌch na pquekꞌaꞌ jnetzelana rxin com jaꞌ rchumin ta ojer chcaraꞌ nbaꞌna tzra. 24Per Dios xet-owa rxin chpam cmic y xuyaꞌ tzra che xcꞌastaja, com je cmic mxecwin ta tzrij Jesús xuchap ta junlic. 25Majoꞌn xecwin ta com rey David cawra rtzꞌiban cana ojer tzrij Jesús: —Anen wutkin che Wajaw Dios ncꞌo waꞌ wqꞌuin, pe wejquenkꞌaꞌ cꞌo waꞌ y quenrutoꞌ ch-utz cꞌaraꞌ majoꞌn quenxibej ta wiꞌ. 26Rmal cꞌaraꞌ congan nquicota wanm y quenyaꞌ rbixic quicotemal jcꞌola wqꞌuin. Tak xtencoma wutkin chcꞌo na ncꞌaslemal y congan utzil quenwil na. 27Com atet majoꞌn quenayaꞌ cta junlic chquecjol cnomkiꞌ. Jrecuerpo Santlaj Awlecꞌwal wutkin chmajoꞌn nayaꞌ ta cꞌas che nkꞌoya. 28Atet achꞌbon chenwech nak rbeyal utzlaj cꞌaslemal. Tak xtnecꞌjeꞌa awqꞌuin junlic jaraꞌ congan nnoja quicotemal pwanm. Caraꞌ rtzꞌiban cana ojer rey David. 29Ixix wchꞌalal je ix aj Israel, kutkin bien che xcoma rey David jkawmaꞌ y xmuꞌka, rpanteón camic cꞌcꞌo na kuqꞌuin. 30Per David arjaꞌ jun profeta rxin Dios y rutkin nak tzujun tzra rmal Dios chpam jun juramento jcawra nbij: —David, jawra quentzujuj chawa. Cꞌola jun chca awiy amam jqꞌuemjana talexa jaraꞌ quencsaj rey jnecꞌjeꞌ cana pnacꞌxel. Jawra cꞌa rtzujun cana Dios tzra David. 31David xtzꞌibaj cana tzrij Cristo tak qꞌuemjana tpeta waweꞌ chwech ruchꞌlew, xbij cana che ncꞌastaj na y xbij che majoꞌn nyaꞌ cta junlic chquecjol cnomkiꞌ y chkaꞌ majoꞌn nkꞌoy ta recuerpo. 32Dios xuyaꞌ tzra Jesús che xcꞌastaja y jaraꞌ kutkin konjelal, y kamjon rbixic. 33Cꞌjaraꞌ xojteꞌa chcaj rmal Dios y xyaꞌa tzra rmal Ttixel che xutak ta Espíritu Santo waweꞌ chwech ruchꞌlew ajniꞌ tzujun ta tzra ojer. Ixix camic, jemjon rtzꞌetic y je emjon rcꞌaxic jaraꞌ Espíritu Santo nebnowa. 34Per mjaꞌ ta David xojteꞌa chcaj per David cawra xbij cana: —Jaꞌ Kajaw Dios cawra xbij tzra Wajaw: —Catetzꞌbeꞌa pwejquenkꞌaꞌ com atet congan nim akꞌij. 35Waweꞌ catecꞌjeꞌ waꞌ y quenuyaꞌ na pnakꞌaꞌ nak nquetzelana awxin, y atet ncatechꞌcowa cxin. Caraꞌ rbin cana David. 36Rmal cꞌaraꞌ tak quenbij chewa, Jesús xriꞌpa chwech cruz com ixix xixcꞌutuna cmic tzrij. Per jaraꞌ Jesús xyaꞌa tzra rmal Dios che xoca Cristo y xoca Rjawal njelal achnak. Twutkij cꞌa bien jxenbij chewa y tcutkij bien chkaꞌ conjelal e aj Israel. Caraꞌ xbij Pedro. 37Conjelal wnak tak xeccꞌaxaj je xbixa chca rmal Pedro congan junwaꞌ xquenaꞌ, kas xukꞌut riꞌ canm y cawra xecbij: —Ixix ix kwinak aj Israel ¿nak nkaban cꞌaraꞌ camic? caraꞌ xeccꞌaxaj tzra Pedro y chca nicꞌaj chic apóstol. 38Pedro cawra xbij chca: —Tecꞌxaꞌ enaꞌoj y tey-aꞌ cana rtzilal. Y nquixbaꞌna bautizar chixjujnel prubiꞌ Jesucristo ch-utz cꞌaraꞌ ncuytaja ewil emac. Wcaraꞌ neban nkaj ta Espíritu Santo ewqꞌuin je nsipaj Dios. 39Jaraꞌ Espíritu Santo je rtzujun cana Dios ojer y jaꞌ Espíritu ntzujux chewa y chca ewlecꞌwal, y ntzujux chca chkaꞌ conjelal wnak jecꞌola chpam cꞌnat tak tnamet. Jaꞌ Espíritu Santo nkaj ta cuqꞌuin conjelal wnak je nquesiqꞌuisa rmal Dios. 40Jawra tzij xbij chic Pedro y xuyaꞌ nicꞌaj paxbanem chca wnak cawrara: —Tey-aꞌ cana rtzilal je nqueban jeꞌ wnak chpam jawra tiemp y quixtotaj cꞌa prukꞌaꞌ Dios. 41Jeꞌ wnak j-utz xeccꞌaxaj je xbij Pedro j-eꞌ cꞌaraꞌ xebaꞌna bautizar. Jaraꞌ kꞌij ecꞌola laꞌ e oxiꞌ mil che conjelal jxeꞌoca kchꞌalal. 42J-eꞌ congan xectijoj quiꞌ tzrij rtzojbal Dios je ncꞌuꞌta chquewech cmal jeꞌ apóstol y xjun quebnon che conjelal che rtijic xquelway y che necnatbej Jesús, y congan oración nqueban.
• • • • •
43Conjelal wnak congan xecxibej quiꞌ com j-eꞌ apóstol xyataja chca chcongan milagro xqueban. 44Conjelal jxenimana Jesucristo xjun xuban cnaꞌoj y njelal cmibil jcꞌola cuqꞌuin xjun xquechꞌob tzrij. 45J-eꞌ neccꞌayij cmibil y nqueyaꞌ rjel chca kchꞌalal jcongan ncꞌatzina chca. 46Kꞌij kꞌij nequemloꞌ quiꞌ chpam nimlaj rtemplo Dios y xjun quebnon conjelal. Y nquemol quiꞌ ptak jay y xjun nqueban nquewaꞌa y congan nquequicota, y njelal quecꞌuꞌx ruqꞌuin njelal canm necmeltioxij tzra Dios. 47Congan nqueyaꞌ rukꞌij Dios y wen nquetzꞌeꞌta cmal wnak. Jaꞌ Kjawal Dios xuyaꞌ chca kꞌij kꞌij che ecꞌola jeꞌ wnak nquewil totanem rxin Dios y je iglesia xba pnim.
• • • • •
3
1Xqueban jmul Pedro ruqꞌuin Juan xeba chpam nimlaj rtemplo Dios a las tres rxin tkꞌakꞌij, jaraꞌ hor rxin oración. 2Y njelal kꞌij necꞌjeꞌa tzraꞌ jun acha sic rkan, y prelxic ocnak pwaꞌ sic. Cꞌmon ela jaꞌ sic y y-on chuchiꞌ jun chijay rxin templo, rubiꞌ jaraꞌ chijay La Hermosa. Tzraꞌ nyaꞌ cwaꞌ jaraꞌ sic ch-utz cꞌaraꞌ ncꞌutuj pak chca wnak je nqueꞌoca chpam templo. 3Tak xerutzꞌet Pedro ruqꞌuin Juan je nqueꞌoca chpam templo xcꞌutuj pak chca. 4Y j-eꞌ xeraꞌ xquetzuꞌ chꞌit sic y Pedro cawra xbij tzra: —Koꞌatzꞌtaꞌ ta. 5Jaꞌ chꞌit sic xuyaꞌ rexquin tzrij je xbixa tzra y xuchꞌob chcꞌola jun achnak nsipasa tzra. 6Per jaꞌ Pedro cawra xbij chic tzra: —Anen majoꞌn pak wqꞌuin per y-on chwa rmal Dios che anen quencwina catnchumsaj. Camic quenbij chawa, prubiꞌ Jesucristo je aj Nazaret catyictaja y catbina. 7Cꞌjaraꞌ Pedro xuchap kaja rukꞌaꞌ rxin rejquenkꞌaꞌ y xusicꞌ acha, y jaraꞌ hor xchumtaja rkan sic. 8Y jaꞌ sic congan xuqꞌuiek riꞌ chcaj, xpeꞌa y xumaj binem. Xerexbilaj ela Pedro ruqꞌuin Juan y xeꞌoca chpam templo, congan nuqꞌuiek riꞌ y congan nuyaꞌ rukꞌij Dios.[image: 42.png] Acha jchey rkan xuquiek ri chcaj, xpea y xumaj binem, ajnila nuya rukij Dios.(Hch 3.8)

9Conjelal wnak xquetzꞌet che necwin chic nbina y xquetzꞌet chkaꞌ remjon ryaꞌic rukꞌij Dios. 10Congan xsaꞌcha cnaꞌoj rmal y nxel ta ckꞌawech tak xquetzꞌet milagro je xbantaja. Caraꞌ xqueban com cutkin rwech acha sic jnetzꞌbeꞌa chuchiꞌ templo abar cꞌo waꞌ ruchiꞌ jun chijay La Hermosa rubiꞌ, abar ncꞌutuj waꞌ pak.
• • • • •
11Jaraꞌ acha majoꞌn nrajoꞌ ta nqueruyaꞌ cana Pedro ruqꞌuin Juan. J-eꞌ ecꞌola chpam nimlaj templo, tzraꞌ ecꞌo waꞌ abar cꞌo waꞌ jun nimlaj rkan jay rbin-an rxin Salomón. J-eꞌ wnak mesquier nchꞌobtaja cmal je xbantaja y conjelal xeba alnak abar ecꞌo waꞌ Pedro. 12Pedro tak xerutzꞌet wnak cawra xbij chca: —Ach-iꞌ ix aj Israel ¿nak tzra tak mesquier nchꞌobtaja ewmal je xbantaja? ¿Nak tzra tak xeraꞌ noketzuꞌ? ¿La ajoj xokchumsana jawra acha nechꞌob ixix? Jawra acha necwin chic nbina me rmal ta kchukꞌaꞌ ajoj, chkaꞌ me xchumtaj ta rmal ta che ok utzlaj tak wnak ta ajoj. 13Je Dios rxin Abraham, rxin Isaac, chkaꞌ rxin Jacob, Dios cxin e ktiꞌt kawmaꞌ, arjaꞌ xkꞌalsaj che Jesucristo je Rlecꞌwal congan nim rukꞌij. Per ixix xejach Jesús pquekꞌaꞌ e kꞌtoy tak tzij. Pilato xrajoꞌ ta xsakꞌpij ela per ixix majoꞌn xewajoꞌ ta. 14Jesús arjaꞌ ch-on rmal Dios, arjaꞌ majoꞌn ril rumac, per ixix majoꞌn xewajoꞌ ta che nsakꞌpix ela, y xjun acha comsanel xecꞌutuj che nsakꞌpix ela. 15Xecamsaj cꞌa Jesús je nyowa utzlaj cꞌaslemal rxin Dios, per Dios xuyaꞌ tzra che xcꞌastaja chquecjol cnomkiꞌ. Jaraꞌ xkatzꞌet ruqꞌuin kkꞌawech y jaraꞌ cꞌa kamjon rbixic camic. 16Camic emjon rtzꞌetic acha je xchumtaja y ixix ewutkin rwech, y prubiꞌ Jesucristo xchumtaj waꞌ. Jaꞌ Dios xchumsana rxin y com ajoj cꞌola yukbal kacꞌuꞌx ruqꞌuin Jesucristo y jaꞌ Jesús yoyona chka chcꞌola yukbal kacꞌuꞌx ruqꞌuin, y rmal yukbal kacꞌuꞌx jcꞌola ruqꞌuin tak xchumtaja jawra acha, majoꞌn chic achnak ntiꞌona tzra y chewech ixix xchumtaj waꞌ. 17Ixix je ix nwinak, tak xecꞌutuj recmic Jesús wutkin che ixix majoꞌn ewutkin ta nak emjon rbanic, y caraꞌ chca e kꞌtoy tak tzij chkaꞌ jecꞌola checjol. 18Per jxeban ixix chumin pchic rmal Dios y caraꞌ xbantaja ajniꞌ rbin cana chpam rtzojbal. Com conjelal profeta rxin Dios ctzꞌiban cana ojer che Cristo nutaj na pen. 19Rmal cꞌaraꞌ quenbij chewa, tecꞌxaꞌ enaꞌoj y tey-aꞌ cana itzel tak achnak chpam ecꞌaslemal. Quixemloj ta ruqꞌuin Dios ch-utz cꞌaraꞌ nchuptaja ewil emac. Caraꞌ tcꞌa neban ch-utz cꞌaraꞌ newlaꞌ pjun kꞌij chnecꞌjeꞌa Kjawal Dios checjol y congan nquixquicot na rmal. 20Caraꞌ ta neban ch-utz cꞌaraꞌ Dios xtutak pchic jmul Jesús je Cristo je Toꞌonel jbitanak cana chewa che npet na. 21Jaꞌ Jesús necꞌjeꞌ na tzraꞌ chcaj camic per nerlaꞌ na jun kꞌij tak xtpet chic jmul erchumsay njelal jyojtanak waweꞌ chwech ruchꞌlew ajniꞌ bin cana cmal santlaj tak profeta ojer chpam rtzojbal Dios. 22Ajniꞌ rbin cana Moisés ojer chca ktiꞌt kawmaꞌ jcawra nbij: —Kjawal Dios nutak tna jun profeta ewqꞌuin ajniꞌ xuban chwa anen tak xenrutak ta. Jaraꞌ profeta aj Israel y tey-aꞌ ewexquin tzrij nak xtbij chewa. 23Nak jeꞌ wnak majoꞌn cgan neccꞌaxaj je nbij jaraꞌ profeta j-eꞌ cꞌaraꞌ wnak cꞌola jun nimlaj juicio npeta chquij y nquelsas ela chpam rtnamet Dios. Caraꞌ rbin cana Moisés. 24Chkaꞌ cawra xbij chic Pedro: —Conjelal profeta rxin Dios cbin cana ojer nak xtbantaja chpam jawra kꞌij jokcꞌo waꞌ camic, xmajtaj ta rbixic rmal profeta Samuel y junam cbin cana jleꞌ chic profeta chkaꞌ. 25Ixix ix quiy quemam cana jeꞌ profeta rxin Dios, ewxin ixix chkaꞌ utzil je rtzujun cana Dios ojer. Tak xtzujuj cana cꞌola jun chuminem xuban cuqꞌuin e ktiꞌt kawmaꞌ y cawra xbij cana tzra Abraham: —Njelal tnamet jcꞌola chwech ruchꞌlew nyataj na utzil rxin Dios chca per rmal ajatzul jqꞌuemjana talexa tak caraꞌ nbaꞌna chca. Caraꞌ xbij jaꞌ Dios. 26Jaꞌ Dios xutak ta Jesús je Rlecꞌwal y ewqꞌuin ixix ix aj Israel xutak twaꞌ nabey. Caraꞌ xuban com arjaꞌ nrajoꞌ nuyaꞌ utzil chewa ch-utz cꞌaraꞌ chixjujnel neyaꞌ cana itzel tak achnak jcꞌola chpam ecꞌaslemal. Caraꞌ xbij Pedro.
• • • • •
4
1Pedro ruqꞌuin Juan quemjon tzij cuqꞌuin wnak tak xeꞌepona jleꞌ sacerdote cuqꞌuin, quexbil cjefe e chjalbey templo y chkaꞌ ebnak jeꞌ saduceo. 2Congan penak cyiwal chquij Pedro ruqꞌuin Juan rmal tak quemjon ctojxic wnak, y cawra tijonem quemjon ryaꞌic: —Com xcꞌastaja Jesús rmal cꞌaraꞌ nquecꞌastaj na je cnomkiꞌ chkaꞌ. 3Cꞌjaraꞌ xechaꞌp ela Pedro ruqꞌuin Juan y xecꞌaxa pcars. Y qꞌue rcab kꞌij xkꞌaꞌta tzij chquij com xtkꞌakꞌij chic xeꞌoca pcars. 4Per jeꞌ wnak jxeccꞌaxaj rtzojbal Dios e qꞌuiy chca xeykeꞌa quecꞌuꞌx ruqꞌuin Jesús. Ecꞌola laꞌ e j-oꞌ mil quebnon che conjelal, y xqueyon ach-iꞌ. 5Jpe rcab kꞌij je kꞌtoy tak tzij cxin aj Israel xquemol quiꞌ pJerusalén e quexbil jeꞌ principal-iꞌ rxin tnamet, chkaꞌ e quexbil jeꞌ maestro je nquetijona cxin wnak tzra rley Dios. 6Cꞌola chkaꞌ Anás jnimlaj sacerdote y chkaꞌ ecꞌola Caifás, Juan, Alejandro y conjelal jeꞌ rchꞌalal nimlaj sacerdote. 7Cꞌjaraꞌ xquetak rcꞌamric Pedro ruqꞌuin Juan, y tak ecꞌol chic chquewech cawra xecbij chca: —¿Nak tzra tak xixcwina xechumsaj acha? ¿Nak xbina chewa tak xechumsaj?[image: 43.TIF] Pedro ruquin Juan ecola chquewech e ktoy tak tzij cxin tnamet Israel.(Hch 4.7)

8Jaꞌ Pedro xnoja Espíritu Santo pranm, cawra xbij chca: —Ixix je ix kꞌtoy tak tzij, ixix je ix principal-iꞌ rxin ketnamet Israel, 9camic emjon rcꞌaxic chka nak rbanic utzil jxuwil acha jsic nabey. Newajoꞌ newutkij nak xuban tak xchumtaja. 10Utz cꞌaraꞌ twutkij cꞌa, y chkaꞌ tcutkij cꞌa conjelal aj Israel, prubiꞌ Jesucristo aj Nazaret xchumtaj waꞌ y rmal Jesucristo tak paꞌla chewech camic. Ixix xixcꞌutuna che nriꞌpa Jesucristo chwech cruz per Dios xuyaꞌ tzra che xcꞌastaja chquecjol cnomkiꞌ. 11Jaꞌ Jesús ajniꞌ jun abaj nim rukꞌij com jaraꞌ abaj nechpowa resquina-il jay, per ixix itzel xetzꞌet y camic jaraꞌ abaj más na nim rukꞌij. 12Xruyon ruqꞌuin Jesús nkawil waꞌ totanem rxin Dios y majoꞌn chic jun retkon ta Dios waweꞌ chwech ruchꞌlew jnet-owa kxin. Caraꞌ xbij Pedro. 13J-eꞌ e kꞌtoy tak tzij tak xquetzꞌet chmajoꞌn necxibej ta quiꞌ Pedro ruqꞌuin Juan y xquetzuꞌ chkaꞌ che j-eꞌ majoꞌn estudio quebnon ta y xe chꞌtak sencillo wnak cbanic, rmal cꞌaraꞌ xel ta quecꞌuꞌx chquij y xchꞌobtaja cmal che j-eꞌ xecꞌjeꞌa ruqꞌuin Jesús. 14Y nquetzꞌet chkaꞌ che chumtanak chic acha sic y paꞌla pquexquin Pedro ruqꞌuin Juan, rmal cꞌaraꞌ majoꞌn achnak nquecchapbej. 15Cꞌjaraꞌ xequelsaj ela chpam jay abar quemlon waꞌ quiꞌ y xeqꞌueꞌ cana queyon j-eꞌ ch-utz cꞌaraꞌ nquechꞌob kaja queyon nak nqueban chca. 16¿Nak nkaban chca j-eꞌ la ach-iꞌ? Com conjelal wnak jecꞌola pJerusalén kꞌalaj chic chquewech chcꞌola jun nimlaj milagro xqueban y ajoj mesquier nkocwina nekwiwaj. 17Je nkaban camic, nquekxibej ela y cawra nekbij chca: —Majoꞌn nenataj xta rubiꞌ Jesús chquewech wnak, per we xtenataj jaraꞌ netaj na pen y lowloꞌ nkaban chewa. Caraꞌ kbij chca ch-utz cꞌaraꞌ majoꞌn nba ta pnim rbixic jmilagro je xqueban. 18Cꞌjaraꞌ xecsiqꞌuij chic jmul y cawra xecbij chca: —Mtenataj xta rubiꞌ Jesús chquewech wnak y me tqueꞌetijoj xta tzrij nak rbanic Jesús. 19Per Pedro ruqꞌuin Juan cawra xecbij chca: —Kas techꞌboꞌ na ejkal nak nebij. ¿Lrubey cꞌaraꞌ nechꞌob ixix jmajoꞌn neknimaj xta Dios y xe ixix nquixknimaj? 20Ajoj majoꞌn nkayaꞌ cta rbixic jkatzꞌton y je kcꞌaxan, caraꞌ xecbij chca. 21J-eꞌ cꞌa e kꞌtoy tak tzij xecbij chca che nquetaj pen y lowloꞌ pquekꞌaꞌ we xtquemaj chic rbixic rubiꞌ Jesús. Tak xbitaja tzij cmal cꞌjaraꞌ xesakꞌpix ela. Mesquier xecwin ta xqueban lowloꞌ chca com conjelal wnak congan nqueyaꞌ rukꞌij Dios rmal milagro je xbantaja. 22Caraꞌ xqueban wnak com ja acha je xbaꞌna milagro tzra, arjaꞌ más chic cuarenta rjunaꞌ.
• • • • •
23Tak xesakꞌpix ela Pedro ruqꞌuin Juan xeba cuqꞌuin quexbil. Tak xeꞌekaja xquemaj rcholic chquewech njelal je xbixa chca cmal jeꞌ cjefe sacerdote ruqꞌuin jeꞌ principal-iꞌ rxin tnamet. 24Tak xcꞌaxtaja cmal quexbil xquemaj cꞌa rbanic oración y cawra xecbij: —Kajaw, atet jcꞌola pnakꞌaꞌ njelal jxawankersaj ajniꞌ tzra caj ruqꞌuin ruchꞌlew, chkaꞌ nimlaj mar, y njelal achnak jcꞌola waweꞌ atet cꞌa atwankersyona y pnakꞌaꞌ cꞌa cꞌol waꞌ. 25Cawra cꞌa xabij cana ojer chpam atzojbal jtzꞌiban cana rmal David je ajsmajmaꞌ awxin jcawra nbij: —Jeꞌ wnak jme aj Israel ta ¿nak tzra xchꞌoj ncajoꞌ? Y j-eꞌ aj Israel ¿nak tzra tak xitzel tak naꞌoj nquechꞌob jmajoꞌn rcꞌatzil? 26Jeꞌ reyes y jeꞌ e kꞌtoy tak tzij rxin rwech ruchꞌlew nquemol je quiꞌ che nquechꞌojina wqꞌuin y chkaꞌ ruqꞌuin Cristo jnech-on. Caraꞌ abin cana. 27Y caraꞌ xbantaja ajniꞌ abin cana. Com caraꞌ xqueban Herodes ruqꞌuin Poncio Pilato, arj-eꞌ xjun xqueban waweꞌ pJerusalén che rcamsic Jesús jSantlaj Awlecꞌwal jxachaꞌ che noca Toꞌonel kxin ajoj ja ok wnak, y chkaꞌ xjun xqueban cuqꞌuin jeꞌ wnak jme aj Israel ta y jeꞌ aj Israel. 28Njelal je xqueban nachumin pwaꞌ ojer che nbantaj na. 29Kajaw Dios, camic natzꞌet chcongan cyiwal chka, per ajoj ok ajsmajelaꞌ awxin nekcꞌutuj chawa che nayaꞌ kchukꞌaꞌ ch-utz cꞌaraꞌ majoꞌn nekxibej ta kiꞌ che nkayaꞌ rbixic atzojbal. 30Atet tcꞌa xtcatchumsana cxin jeꞌ yuw-iꞌ y xtaban ta nmak tak milagro prubiꞌ Jesús jSantlaj Awlecꞌwal. Caraꞌ oración xqueban. 31Tak xecꞌchoja oración cmal congan xusil riꞌ lwar abar tzraꞌ quemlon waꞌ quiꞌ, xnoja Espíritu Santo ptak canm che conjelal y xquemaj rbixic rtzojbal Dios per majoꞌn xben riꞌil chca.
• • • • •
32Conjelal je cniman chic Jesús xjun quebnon y xjun naꞌoj quecsan y njelal cmibil xjun quebnon tzra, next jun xtbij ta tzrij rmibil: —Wxin wanen, xnuyon tzrij. 33J-eꞌ apóstol njelal kꞌij nqueyaꞌ rbixic njelal jquetzꞌton tzrij tak xcꞌastaja Jesús, y congan rpoder Dios cꞌola cuqꞌuin y cꞌola utzil rxin Dios pquewáꞌ conjelal. 34Next jun cꞌola chquecjol cꞌo ta rnecesidad com jeꞌ kchꞌalal wcꞌola jeꞌ culew o cuchoch neccꞌayij cana y nquecꞌom ela rjel, 35y nquejach pquekꞌaꞌ apóstol, y j-eꞌ apóstol nquejach pquekꞌaꞌ jcꞌola cnecesidad. 36Caraꞌ cꞌa xuban jun kchꞌalal José rubiꞌ, riy rumam cana Leví, pChipre penak waꞌ. J-eꞌ apóstol xeccanoj chic jun rubiꞌ, Bernabé xecbij tzra. Bernabé nbij tzij jun acha nyukbaꞌ quecꞌuꞌx wnak. 37Bernabé cꞌola jun ulew xcꞌayij y rjel xucꞌom ela y xujach pquekꞌaꞌ apóstol.
• • • • •
5
1Per cꞌo chna jun acha Ananías rubiꞌ y rexkayil Safira rubiꞌ, j-eꞌ cꞌola jun ulew xeccꞌayij chkaꞌ. 2Jaꞌ Ananías xqueyaꞌ chquewech ruqꞌuin rexkayil che nquelsaj cana nicꞌaj rjel ulew chnecꞌjeꞌ cana cuqꞌuin y nicꞌaj chic xucꞌom ela y xujach pquekꞌaꞌ apóstol y xbij chca: —Xerwaꞌ njelal rejlal ulew jxekcꞌayij. 3Tak xjachtaja njelal rmal, cawra xbixa tzra rmal Pedro: —Ananías, cꞌola nicꞌaj rjel ulew xecꞌjeꞌ cana awqꞌuin. ¿Nak tzra tak xaban caraꞌ? ¿Nak tzra tak xayaꞌ cꞌas tzra Satanás xoca pnawanm y xaterchajtij che xatzꞌak tzij chwech Espíritu Santo? 4¿Lma awxin tcꞌa ulew? Cꞌola akꞌaꞌ tzra che xacꞌayij y rjel pnakꞌaꞌ atet cꞌol waꞌ. Atet cꞌaraꞌ nak kas naban tzra per jaraꞌ m-utz ta xaban xatzꞌak tzij. ¿Nak tzra tak xaban caraꞌ? Chwech Dios xatzꞌak waꞌ tzij, me chquewech ta wnak, caraꞌ xbixa tzra Ananías. 5Jaꞌ Ananías tak xcꞌaxaj je xbixa tzra xba chuchꞌlew y xcoma. J-eꞌ wnak tak xeccꞌaxaj che xcoma Ananías congan xecxibej quiꞌ rmal. 6Ecꞌo cꞌa jleꞌ cꞌjolaꞌ xquebutz comnak y xqueban ela rchumsic, tak xecꞌchoja cmal xectelej ela y xequemkuꞌ cana. 7Cꞌola la oxiꞌ hor comnak Ananías tak xekaja rexkayil cuqꞌuin apóstol, arjaꞌ majoꞌn rutkin ta che comnak chic rechjil. 8Jaꞌ Pedro cawra xbij tzra: —Tbij chwa, tak xecꞌayij ulew ¿le xjaraꞌ rjel njelal ajniꞌ xejach pkakꞌaꞌ? —Xjalaꞌ rejlal njelal, caraꞌ xbij ixak. 9¿Nak tzra tak xjunam xechꞌob ruqꞌuin awechjil? ¿Nak tzra tak xewajoꞌ xeban probar Espíritu Santo rxin Kajaw Dios? Tetzꞌtaꞌ mpaꞌ, camic xemloj ta jxemkuwa rxin awechjil, y camic ncatcꞌom el chic atet, ncattelex ela y ncatemuꞌk cana. Caraꞌ xbij Pedro tzra. 10Tak xbitaja tzij jaꞌ Safira xba penlew chwech Pedro, xepneꞌ kaja y xcoma. J-eꞌ cꞌjolaꞌ tak xerkaja y xquetzꞌet che comnak chic cꞌjaraꞌ xectelej ela y xequemkuꞌ cana. Y prexquin rechjil xequemkuꞌ cwaꞌ. 11Iglesia congan xecxibej quiꞌ conjelal y caraꞌ xqueban conjelal jleꞌ chic wnak chkaꞌ tak xeccꞌaxaj je xbantaja.
• • • • •
12J-eꞌ cꞌa apóstol cꞌola jleꞌ nmak tak milagro nqueban chquewech jeꞌ wnak y jeꞌ kchꞌalal xjun quebnon che conjelal. Cꞌo jun rkan jay cꞌola chuchiꞌ rtemplo Dios, rubiꞌ rkan jay rxin Salomón, tzraꞌ quemlon waꞌ quiꞌ conjelal kchꞌalal. 13Je jleꞌ chic wnak necxibej quiꞌ che nqueꞌoca chquecjol kchꞌalal per j-eꞌ kchꞌalal ajniꞌla utz xetzꞌeꞌta cmal tnamet. 14Y más e qꞌuiy wnak xeykeꞌa quecꞌuꞌx ruqꞌuin Jesucristo, ach-iꞌ ruqꞌuin jeꞌ ixkiꞌ, y xjun xqueban cuqꞌuin jeꞌ kchꞌalal. 15Ecꞌola je yuw-iꞌ xelsas ta ptak bey, ey-on ta chwech cwarbal. Caraꞌ xbaꞌna chca ch-utz cꞌaraꞌ Pedro tak xtpeta xe rnatuꞌ opech nkꞌaxa chquij, nquerchumsaj cana. 16Chkaꞌ e qꞌuiy jeꞌ wnak jecꞌola ptak tnamet chenkaj ruqꞌuin Jerusalén arj-eꞌ xequecꞌom pa je yuw-iꞌ jecꞌola cuqꞌuin, xequecꞌom pa jemajtanak cmal itzel tak espíritu y xechumtaj ela conjelal.

17Per xyictaja jnimlaj sacerdote y xeyictaja conjelal jecꞌola ruqꞌuin, arj-eꞌ aj saduceo y congan nkꞌutluja canm chquij apóstol. 18Xequechap y xequecsaj pcars. 19Per cꞌola jun ángel rxin Dios xerkaja chakꞌaꞌ, xujak ruchiꞌ cars y xerelsaj ta apóstol. Tak xelestaj ela cawra xbixa chca rmal ángel: 20—Camic jax chpam nimlaj templo rxin Dios ey-aꞌ rbixic chca wnak nak rbanic jcꞌacꞌlaj cꞌaslemal jnuyaꞌ Jesucristo. 21Tak xbitaja chca xeba cꞌa, kas samakmuj xeꞌekaja chpam templo y xquemaj ctojxic jeꞌ wnak. Jnimlaj sacerdote y chkaꞌ jecꞌola ruqꞌuin arj-eꞌ xquemol quiꞌ cuqꞌuin e kꞌtoy tak tzij rxin tnamet Israel y xequetak ela ccꞌomric apóstol jecꞌola pcars. 22Tak xeꞌekaja jeꞌ policía abar ecꞌo waꞌ pcars xquetzꞌet che e majoꞌn chic j-eꞌ apóstol. Cꞌjaraꞌ xemloj ta y xecrey-aꞌ rbixic je xbantaja. 23Cawra xecbij: —Tak xokekaja chuchiꞌ cars bien tzꞌpala y bien chjalben cmal soldado chkaꞌ. Per tak xkajak ruchiꞌ next jun wnak cꞌola chpam. 24Jnimlaj sacerdote rexbil cjefe e chjalbey templo e quexbil jleꞌ chic sacerdote je nmak quekꞌij, congan xsaꞌcha cnaꞌoj rmal je xbixa chca y cawra xecbij chbil tak quiꞌ: —¿Nak lcꞌa xtuban je xbantaja? 25Cꞌjaraꞌ cꞌola jun acha xekaja cuqꞌuin y cawra xbij chca: —Ach-iꞌ jxecsaj pcars, camic quemjon ctojxic wnak chpam nimlaj templo rxin Dios. Caraꞌ xbixa chca. 26Je cjefe e chjalbey templo e rexbil jeꞌ policía xeba che ccꞌomric apóstol. Tak xeꞌekaja cuqꞌuin xequechap per majoꞌn lowloꞌ xqueban ta chca com necxibej quiꞌ chquewech wnak: —Mal-il xtokqueqꞌuiek tzan abaj. Caraꞌ xquechꞌob. Cꞌjaraꞌ xequecꞌom pa apóstol. 27Tak xerkaja xequejach pquekꞌaꞌ e kꞌtoy tak tzij. Jnimlaj sacerdote cawra xbij chca apóstol: 28—Ajoj cow xixkachap y xekbij chewa che mtenataj xta rubiꞌ Jesús chquewech wnak. ¿Nak qꞌue tzra mtenimaj jxekbij chewa? Com jtijonem jneyaꞌ congan bnak pnim camic waweꞌ chpam tnamet Jerusalén y ixix newajoꞌ neyaꞌ chkij che ajoj xokcamsana rxin Jesús. Caraꞌ xbij chca. 29Pedro e rexbil jleꞌ chic apóstol cawra xecbij chca: —Ajoj pors neknimaj je nbij Dios chka che nkaban que chwech nquixknimaj ixix. 30Ixix xecꞌutuj recmic Jesús, xecꞌutuj che nriꞌpa chwech cruz, per Kadtaꞌ Dios, Dios rxin ktiꞌt kawmaꞌ, arjaꞌ xucꞌas chquecjol cnomkiꞌ. 31Jaꞌ Dios congan xucsaj rchukꞌaꞌ y xuyaꞌ tzra Jesús che más nim na rukꞌij y camic rucsan Jefe chkawech y rucsan Toꞌonel kxin. Caraꞌ xuban Dios com kas nrajoꞌ chewa ixix ix aj Israel che neqꞌuex enaꞌoj y neyaꞌ cana itzel tak achnak ch-utz cꞌaraꞌ ncuytaja njelal ewil emac. 32Njelal jawra jxekbij kaja chewa jaraꞌ katzꞌton ta y kcꞌaxan chkaꞌ, y Espíritu Santo arjaꞌ remjon rkꞌalxic chkawech che ne ktzitzij waꞌ. Jaꞌ Dios retkon ta Espíritu Santo kuqꞌuin konjelal ajoj jnoknimana rxin. Caraꞌ xecbij apóstol chca. 33Tak xcꞌaxtaja cmal je xbixa chca congan xpeta cyiwal y ncajoꞌ nqueccamsaj apóstol. 34Per tzraꞌ cꞌo waꞌ jun fariseo Gamaliel rubiꞌ, arjaꞌ jun maestro chca je nquetijona cxin wnak tzrij rley Dios y congan utz ntzꞌeꞌta cmal conjelal tnamet. Gamaliel xpeꞌa y xbij chca apóstol che nqueꞌel ela jurat chquecjol. 35Tak eꞌelnak chic xumaj tzij Gamaliel cuqꞌuin e kꞌtoy tak tzij: —Ach-iꞌ ix aj Israel, kas techꞌboꞌ na bien nak neban chca ach-iꞌ. 36Terkaja pnewáꞌ nak xbantaja tak cꞌola jun acha xyictaja Teudas rubiꞌ, arjaꞌ xucsaj riꞌ com jun nimlaj acha y ecꞌola e cjiꞌ cient ach-iꞌ xetreꞌa tzrij. Per jaꞌ Teudas xcamsasa y xenanmaja conjelal rexbil, caraꞌ xqueban y ejkal xqueqꞌuis quiꞌ conjelal y majoꞌn chic achnak xqueban. 37Y cꞌo chic jun acha caraꞌ xuban, jrubiꞌ jaraꞌ Judas aj Galilea, arjaꞌ xyictaja tak cꞌola jun censo xbaꞌna y e qꞌuiy jeꞌ wnak xetreꞌa tzrij. Per jaꞌ Judas xcamsasa chkaꞌ y xqueqꞌuis quiꞌ conjelal rexbil. 38Rmal cꞌaraꞌ tak quenbij chewa camic, majoꞌn nak teban chca j-eꞌ la ach-iꞌ y más na wen neban camic queꞌesakꞌpij ela. Caraꞌ quenbij chewa com njelal jquemjon rbanic we xtijonem cxin wnak jaraꞌ nqꞌuis kaja ruyon. 39Per wtijonem rxin Dios nqueyaꞌ jaraꞌ mtquixecwina neyoj ixix. Kas tebnaꞌ na cwent, mex ruqꞌuin Dios xtquixchꞌojin waꞌ. Caraꞌ xbij Gamaliel chca rexbil. 40Arj-eꞌ xchꞌobtaja cmal je xbixa chca, xquetak ccꞌomric apóstol. Tak xeꞌerkaja apóstol xmajtaja cchꞌayic y cawra xecbij chca: —Mtenataj xta rubiꞌ Jesús chquewech wnak. Y xesakꞌpix ela. 41Xeba j-eꞌ apóstol, congan nquequicota com xyataja chca che xbaꞌna lowloꞌ chca prubiꞌ Jesucristo. 42Kꞌij kꞌij nectijoj jeꞌ wnak chpam templo y chkaꞌ ptak jeꞌ jay y nqueyaꞌ rbixic Jesucristo chca.

1Jaraꞌ kꞌij xwankera problema chquecjol kchꞌalal com congan e qꞌuiy chic. Kꞌij kꞌij qꞌuiy way njaꞌcha per je kchꞌalal je nquetzijona pe griego cawra xecbij: —Jeꞌ melcaniꞌ tak ixkiꞌ jecꞌola kuqꞌuin majoꞌn qꞌuiy ta way nyaꞌa chca tak njaꞌcha way que chwech je nquetzijona chpam tzojbal hebreo. 2J-eꞌ e cbeljuj apóstol xequemol conjelal kchꞌalal y cawra xecbij chca: —Kchꞌalal, ajoj majoꞌn yatanak ta chkij xtektenbaꞌ ta rbixic rtzojbal Dios y xtkamaj ta rjachic way. 3Rmal cꞌaraꞌ tak nekbij chewa camic, queꞌecanoj e wkuꞌ ach-iꞌ checjol j-utz nquetzꞌeꞌta cmal kchꞌalal y nojnak Espíritu Santo ptak canm y congan utzlaj tak cnaꞌoj. Tak xtquecontaja ewmal, ajoj nkayaꞌ chca che j-eꞌ nquejchow way. 4Je nkaban ajoj camic junlic nkamaj rij oración y chkaꞌ ctojxic jeꞌ wnak tzan rtzojbal Dios. 5J-eꞌ cꞌa kchꞌalal utz xeccꞌaxaj je xbixa chca cmal apóstol. Xeccanoj cꞌa e wkuꞌ ach-iꞌ, jun Esteban rubiꞌ y arjaꞌ congan ykula rucꞌuꞌx ruqꞌuin Jesucristo y nojnak Espíritu Santo pranm. E wajkiꞌ chic cawra quebiꞌ: Felipe, Prócoro, Nicanor, Timón, Parmenas ruqꞌuin Nicolás. Nicolás arjaꞌ aj Antioquía, y nabey tak qꞌuemjana tnimaj Jesucristo xnimaj creligión tnamet Israel. 6J-eꞌ cꞌa waꞌ e wkuꞌ ach-iꞌ xepabaxa chquewech apóstol. J-eꞌ cꞌa apóstol xqueban oración pquecwent y xqueyaꞌ quekꞌaꞌ pquewáꞌ. 7Je rtzojbal Dios chkajniꞌ xba pnim y congan xeqꞌuiya jeꞌ kchꞌalal pJerusalén. Congan e qꞌuiy chca sacerdote xecnimaj rtzojbal Dios y xeykeꞌa quecꞌuꞌx ruqꞌuin Jesucristo.
• • • • •
8Esteban nojnak pranm utzil je nsipaj Dios y congan rpoder Dios cꞌola ruqꞌuin, y cꞌola jleꞌ nmak tak milagro nuban chquewech jeꞌ wnak. 9Cꞌola jun jay rxin molbal riꞌil je nbixa tzra molbal riꞌil cxin jeꞌ wnak je eꞌelnak chic libre. Ecꞌola jeꞌ wnak chpam e aj Cirene e quexbil jleꞌ aj Alejandría, jleꞌ chic aj Cilicia y jleꞌ chic aj Asia, j-eꞌ cꞌa xeyictaja y xquemaj chꞌoj ruqꞌuin Esteban tzrij jremjon rbixic. 10Per tak xtzijona Esteban j-eꞌ mesquier chic necneya quetzij nak necbij tzra com rnaꞌoj Dios necsaj y Espíritu Santo cꞌayona rxin che rbixic jeꞌ tzij. 11Je xqueban, ecꞌola jleꞌ ach-iꞌ xeccanoj, xqueyaꞌ pak chca y cawra xecbij chca: —Camic telsaj rtzojxic che Esteban cawra nbij chca wnak: —Jaꞌ Esteban xitzel ntzijona tzrij Moisés y chkaꞌ xitzel ntzijona tzrij Dios, caraꞌ xtechol. 12Caraꞌ xqueban j-eraꞌ ach-iꞌ, xquetzꞌak tzij tzrij Esteban y rmal cꞌaraꞌ je tnamet e quexbil principal-iꞌ e quexbil chkaꞌ jeꞌ maestro rxin ley xeyictaja tzrij. J-eꞌ cꞌa ach-iꞌ tak xeꞌekaja ruqꞌuin Esteban xquechap ela y xquecꞌom ela chquewech e kꞌtoy tak tzij. 13Ecꞌo chic jleꞌ ach-iꞌ xeccanoj je nqueꞌoca testigo che nquetzꞌak tzij tzrij. J-eꞌ cꞌa testigo cawra xecbij chca e kꞌtoy tak tzij: —Jala acha remjon rbixic jleꞌ tzij tzrij jawra lwar santo y tzrij ley rxin Moisés per xe m-utz ta nbij tzra. 14Com ajoj kcꞌaxan je nbij che Jesús aj Nazaret nuyoj na templo ruqꞌuin jeꞌ kcostumbre jyatanak chka rmal Moisés. Caraꞌ nbij jala acha. 15J-eꞌ cꞌa e kꞌtoy tak tzij conjelal xectzꞌulchij ruplaj Esteban, caraꞌ ncaꞌya ruplaj ajniꞌ jun ángel rxin Dios.
• • • • •
7
1Cꞌjaraꞌ jnimlaj sacerdote cawra xbij tzra Esteban: —¿Le ktzitzij jnecbij jtestig chawa? Esteban xumaj rij tzij cuqꞌuin e kꞌtoy tak tzij y cawra xbij chca: 2—Ach-iꞌ je ix nwinak ruqꞌuin ixix je ix principal-iꞌ, ixconjelal je ix aj Israel, tewcꞌaxaj je xtenbij chewa. Jnimlaj Dios arjaꞌ xucꞌut riꞌ chwech kawmaꞌ Abraham ojer tak cꞌcꞌo na pMesopotamia tak qꞌuemjana tba chpam tnamet Harán. 3Cawra xbij jaꞌ Dios tzra Abraham: —Tey-aꞌ cana atnamet y queꞌay-aꞌ cana awchꞌalal perc cꞌola jun tnamet quencꞌut chawech, tzraꞌ jat waꞌ. 4Jaꞌ Abraham xel ta pMesopotamia abar ecꞌol waꞌ jeꞌ wnak aj Caldeos nbixa chca, y xba chpam tnamet Harán y tzraꞌ xecꞌjeꞌ chwaꞌ. Tak xcoma redtaꞌ Abraham xtaꞌk ta jaꞌ Abraham rmal Dios waweꞌ chpam tnamet abar okcꞌol waꞌ camic ajoj ok tnamet Israel. 5Per next jun ulew xuyaꞌ ta tzra waweꞌ per nexte jtzꞌit. Per Dios cꞌola xtzujuj cana tzra y cawra xbij: —Abraham, nerlaꞌ na jun kꞌij tak anen xtenjach tnamet pnakꞌaꞌ y pquekꞌaꞌ awiy amam chkaꞌ. Caraꞌ xbij jaꞌ Dios tzra mesque jaraꞌ tiemp jaꞌ Abraham majoꞌn rlecꞌwal. 6Y cawra xbij tzra chkaꞌ: —Jeꞌ awiy amam nquecꞌjeꞌ na cjiꞌ cient junaꞌ chpam jun tnamet y tzraꞌ nquetaj waꞌ pen y lowloꞌ pquekꞌaꞌ jleꞌ chic wnak jme e cwinak ta. 7Per anen cꞌola jun nimlaj juicio quentak ela chquij j-eꞌ wnak je nquebnowa lowloꞌ chca. Cꞌjaraꞌ nquesakꞌpix ta awiy amam y nquerkaja chpam tnamet je xtenjach pquekꞌaꞌ, y waweꞌ raꞌ nqueyaꞌ waꞌ nukꞌij. Caraꞌ xbij jaꞌ Dios tzra. 8Jaꞌ Dios cꞌola jun chuminem xchumsaj ruqꞌuin Abraham, chuminem rxin circuncisión caraꞌ nbixa tzra. Jaꞌ Abraham cꞌola jun chꞌit rlecꞌwal xecꞌjeꞌa, Isaac rubiꞌ. Tak xuban waxkiꞌ kꞌij alexnak acꞌal xuban circuncidar. Y caraꞌ xuban chic Isaac chkaꞌ tak xoca acha, cꞌola jun rlecꞌwal xecꞌjeꞌa Jacob rubiꞌ, chkaꞌ xuban circuncidar. Y caraꞌ xuban chic Jacob chkaꞌ tak xoca acha, xeqꞌueꞌa e cbeljuj rlecꞌwal, j-eꞌ cꞌaraꞌ xeꞌoca ttixel kxin ajoj ok tnamet Israel. 9Xqueban jmul j-eꞌ rlecꞌwal Jacob congan xkꞌutluja canm tzrij jun quechakꞌ rubiꞌ José rmal cꞌaraꞌ tak xeccꞌayij ela pquekꞌaꞌ jleꞌ chic wnak. Jaꞌ José xecꞌmar ela chpam tnamet Egipto per Dios cꞌola ruqꞌuin. 10Dios xet-owa rxin chpam jeꞌ lowloꞌ je xkꞌax waꞌ, xuyaꞌ rnaꞌoj rmal cꞌaraꞌ tak congan wen xtzꞌeꞌta jaꞌ José rmal Faraón rey rxin Egipto. Jaꞌ Faraón xucsaj José gobernador rxin Egipto y xuyaꞌ tzra chkaꞌ ch-jaꞌ npeꞌa tzrij njelal rmibil jcꞌola pruchoch. 11Jaraꞌ kꞌij cꞌola jun nimlaj wyejal xwankera ptak tnamet jcꞌola precwent Egipto y chkaꞌ jcꞌola precwent Canaán, congan quetjon pen wnak rmal. J-eꞌ ktiꞌt kawmaꞌ mesquier chic necneya cmal nak nquetaj. 12Tak xerkaja rbixic ruqꞌuin Jacob chcꞌola trigo chpam tnamet Egipto arjaꞌ xerutak ela rlecꞌwal che nequelkꞌoꞌ trigo. Jaraꞌ tak xeba nabey mul. 13Tak xeba chic pe rcamul, tak xeꞌekaja cawra xbixa chca rmal José: —Anen cꞌaraꞌ en echakꞌ. Jrey rxin Egipto tzraꞌ xutkij waꞌ che aj Israel jaꞌ José. 14Cꞌjaraꞌ José xutak rcꞌamric Jacob jredtaꞌ ruqꞌuin je rchꞌalal chkaꞌ, e setenticinco che conjelal. 15Caraꞌ cꞌa rbanic tak xecꞌjeꞌa Jacob chpam tnamet Egipto, y tzraꞌ chpam tnamet Egipto xcom waꞌ y tzraꞌ xecom waꞌ conjelal rlecꞌwal jxeꞌoca ttixel kxin ajoj ok tnamet Israel. 16Tak xkꞌaxa qꞌuiylaj tiemp xecꞌmar ta cbakil y xeꞌermuꞌka chpam panteón jcꞌola chpam tnamet Siquem. Jaraꞌ panteón je lkꞌon cana rmal comnak Abraham, com jaꞌ Abraham relkꞌon cana panteón tzan pak chca rlecꞌwal jun acha Hamor rubiꞌ. 17Tak xyamer nerlaꞌ kꞌij tak nbantaja cumplir je rtzujun cana Dios tzra Abraham congan xeqꞌuiya j-eꞌ aj Israel chpam tnamet Egipto. 18Jaraꞌ tiemp gobierno rxin Egipto xoca prukꞌaꞌ jun chic rey jmajoꞌn rutkin ta njelal nak rebnon cana José. 19Jaraꞌ rey xuchꞌob jun mellaj naꞌoj chquij tnamet Israel jecꞌola chpam tnamet Egipto perc xelsaj jun orden cawra nbij: —Tak nqueꞌalexa clecꞌwal aj Israel chꞌtak al-iꞌ pors nqueyaꞌ cana queyon ch-utz cꞌaraꞌ nquecoma. Caraꞌ nbij jaraꞌ orden. 20Chpam jaraꞌ tiemp xalex waꞌ Moisés. Jaꞌ Moisés jun acꞌal ajniꞌla xtzꞌeꞌta rmal Dios. Je redtaꞌ ruteꞌ x-oxiꞌ icꞌ xecqꞌuettzij pcuchoch. 21Cꞌjaraꞌ mtcajoꞌ chumni xqueyaꞌ cana. Per cꞌola jun rmiꞌal rey rxin Egipto arjaꞌ xusicꞌ ela Moisés y xucꞌom ela pruchoch. Arjaꞌ xqꞌuettzina rxin, xuban tzra ajniꞌ chꞌit ral. 22Jaꞌ Moisés xtijoj riꞌ tzrij njelal tijonem cxin aj Egipto. Tak ntzijona congan nbekaja pnawáꞌ je nbij y njelal achnak necwina nuban. 23Tak cawnak chic rjunaꞌ Moisés xuban jmul xuchꞌob che nquerkꞌijlaꞌ chꞌtak aj Israel y caraꞌ xuban. 24Tak xekaja cuqꞌuin cꞌola jun aj Israel xutzꞌet congan lowloꞌ nbaꞌna tzra rmal jun aj Egipto. Cꞌjaraꞌ xutoꞌ aj Israel y xuyaꞌ recꞌxel tzra aj Egipto y xcamsaj. 25Y cawra xuchꞌob kaja pranm: —Conjelal aj Israel nchꞌobtaj cꞌalaꞌ cmal che Dios entakyon ta che queꞌenelsaj ela libre pquekꞌaꞌ aj Egipto. Per j-eꞌ aj Israel mesquier nchꞌobtaja cmal. 26Pe rcab kꞌij chic ecꞌola e c-eꞌ aj Israel xerutzꞌet quemjon chꞌoj. Jaꞌ nrajoꞌ nquerujach y cawra xbij chca: —¿Nak tzra tak neban chꞌoj? Per xe ewinak cꞌa ewiꞌ. Caraꞌ xbij chca. 27Per acha kas nnakona xumin Moisés y cawra xbij tzra: —¿Nak xbina chawa che atet ncatebnowa mandar kxin? ¿Nak xbina chawa che atet ncatekꞌtowa tzij chkij? 28¿Lnawajoꞌ cnacamsaj chic anen ajniꞌ xaban tzra aj Egipto iwir? 29Jaꞌ Moisés tak xcꞌaxaj chcaraꞌ xbixa tzra, xnanmaj ela y qꞌue cꞌnat xba waꞌ chpam jun tnamet Madián rubiꞌ. Chpam jaraꞌ tnamet Madián xecꞌjeꞌ waꞌ, chquecjol jleꞌ wnak jme aj Israel ta xecꞌjeꞌ waꞌ. Chpam jaraꞌ tnamet xecꞌleꞌ waꞌ y tzraꞌ xeꞌalex waꞌ e c-eꞌ rlecꞌwal. 30Cawnak junaꞌ tekaja Moisés chpam tnamet Madián tak pjun kꞌij xwankera jun ángel chwech chpam jun chkilaj ulew jcꞌola chenkaj ruqꞌuin jyuꞌ rbin-an Sinaí. Tzraꞌ cꞌol waꞌ jmoc xulquiej congan nebcꞌowa chpam kꞌakꞌ y chpam xwanker waꞌ ángel. 31Jaꞌ Moisés congan xel ta ranm tzrij. Com cꞌola rgan nutzuꞌ rmal cꞌaraꞌ xkiꞌl pona más ruqꞌuin. Tak chek qꞌuenjlal xcꞌaxaj rukul Dios y cawra xbixa tzra rmal Dios: 32—Anen en Dios cxin awtiꞌt awmaꞌ, en Dios rxin Abraham, en Dios rxin Isaac, en Dios rxin Jacob. Caraꞌ nbixa tzra, congan xberbeta y nxibej chic riꞌ nutzꞌet. 33Cawra xbix chic jmul tzra rmal Kajaw Dios: —Telsaj axjab com ulew apalben jaraꞌ santlaj ulew rxin Dios. 34Anen netzꞌton bien jlowloꞌ jquemjon rtijic netnamet pquekꞌaꞌ aj Egipto y newcꞌaxan okꞌej jquemjon rbanic. Camic enkanak ta waweꞌ che ctoꞌic. Camic tchumij awiꞌ com catnutak ela chpam tnamet Egipto. Caraꞌ xbixa tzra Moisés rmal Dios. Caraꞌ xbij Esteban y xumaj chic rbixic nicꞌaj tzij y cawra xbij: 35—Jaꞌ Moisés majoꞌn cgan aj Israel tzrij com j-eꞌ xcawra necbij tzra: —¿Nak xbina chawa che atet ncatebnowa mandar kxin? ¿Nak xbina chawa che atet ncatekꞌtowa tzij chkij? Per jaꞌ Moisés, Dios xetkowa rxin ch-utz cꞌaraꞌ jaꞌ nebnowa mandar cxin y ch-utz cꞌaraꞌ chkaꞌ jaꞌ net-owa cxin pquekꞌaꞌ aj Egipto. Jaꞌ Dios cꞌola jun ángel xutak ta che rtoꞌic Moisés jaraꞌ xwankera chpam kꞌakꞌ tak cꞌola jmoc xulquiej congan nebcꞌowa. 36Jaꞌ Moisés xelsan ta cxin ktiꞌt kawmaꞌ chpam Egipto y congan nmak tak milagro xuban che clasic. Cꞌola milagro xuban chpam Egipto, cꞌola milagro xuban tzra nimlaj mar rbin-an quiek mar y cꞌola milagro xuban tzra cawnak junaꞌ tak xercꞌaj tnamet rxin Dios chpam chkilaj lwar. 37Jaꞌ mism Moisés cawra xbij chca rtnamet Dios: —Kajaw Dios nutak tna jun profeta che nquixrutoꞌ ajniꞌ xuban chwa anen tak xenrutak ta ewqꞌuin. Jaraꞌ profeta aj Israel, kas tey-aꞌ cꞌa ewexquin tzrij nak xtbij chewa. Caraꞌ xbij jaꞌ Moisés chca. 38Jaꞌ mism Moisés cꞌola chquecjol rtnamet Dios tak xquemol quiꞌ chpam chkilaj lwar abar ecꞌo waꞌ, y tzraꞌ cꞌola jun ángel xtzijona ruqꞌuin pe rwáꞌ jyuꞌ rbin-an Sinaí. Je xbixa tzra Moisés rmal ángel jaraꞌ xbixa chca ktiꞌt kawmaꞌ chkaꞌ. Cꞌola jleꞌ tzij xbixa tzra recꞌmon ta utzlaj cꞌaslemal rxin Dios jaraꞌ xtzꞌibaj cana ch-utz cꞌaraꞌ ajoj nokocwina nekcꞌaxaj camic. 39Per j-eꞌ ktiꞌt kawmaꞌ majoꞌn xecnimaj ta Moisés, j-eꞌ cꞌola cgan xemloj pe chta jmul chpam Egipto. 40Com cawra xecbij tzra Aarón: —Queꞌabnaꞌ jleꞌ tioxaꞌ je nquecꞌan chic kxin, com Moisés jxelsan ta kxin chpam Egipto abar le tzraꞌ xoc waꞌ camic. Caraꞌ xecbij. 41Cꞌjaraꞌ xquemaj rbanic jun rechbal wajquex. Tak xecꞌchoja cmal xectzujuj jleꞌ chcop chwech, jaraꞌ jun sacrificio. Congan jun nimlaj quicotemal xqueban rmal jxecwankersaj ruqꞌuin quekꞌaꞌ. 42Per Dios xeruyaꞌ cana rmal cꞌaraꞌ tak xeyojtaja, xe chwech chꞌumil nquexqueꞌ chwaꞌ. Caraꞌ xqueban ajniꞌ ctzꞌiban cana ojer jeꞌ profeta rxin Dios jcawra nbij: —Ixix ix tnamet Israel, tak xixcꞌjeꞌa cawnak junaꞌ chpam chkilaj lwar ¿le chenwech anen xetzujuj waꞌ chcop rxin sacrificio? 43Per mcaraꞌ ta xeban, per jxeban ixix xrukꞌij jeꞌ tioxaꞌ xeyaꞌ jxewankersaj ruqꞌuin ekꞌaꞌ. Xe rcꞌulibal Moloc xetelej ruqꞌuin rechbal jun chꞌumil je rbin-an Renfán. Rmal cꞌaraꞌ tak quenbij chewa, cꞌola jun lwar quixnutak el waꞌ jmás na cꞌnat chwech Babilonia. Caraꞌ xbij Dios tzra retnamet. 44Je ktiꞌt kawmaꞌ tak xebina chpam chkilaj lwar, j-eꞌ xecꞌana ruchoch Dios tzꞌum ruqꞌuin tziak ocnak. Chpam quey-on waꞌ tzꞌlem tak abaj abar tzꞌiban waꞌ rley Dios. Tak xqueban ruchoch Dios ncaraꞌ xqueban tzra ajniꞌ cꞌtun chwech Moisés rmal Dios. Com Moisés xyataja tzra che xutzꞌet nabey mul nak nbaꞌna tzra ruchoch Dios tak qꞌuemjana tumaj rij. 45J-eꞌ ktiꞌt kawmaꞌ tak xeꞌoc ta waweꞌ chpam tnamet jtzujun chca rmal Dios ne ccꞌan chquij ruchoch Dios tak Josué cꞌayona cxin. Tak xeꞌoca chpam tnamet ecꞌo chic jleꞌ wnak chpam per jaꞌ Dios xelsan ela cxin ch-utz cꞌaraꞌ j-eꞌ ktiꞌt kawmaꞌ necꞌjeꞌ cana chpam. Caraꞌ cꞌa xqueban y ruchoch Dios waweꞌ xecꞌjeꞌ cwaꞌ qꞌue pe rtiemp rey David. 46David congan utz xtzꞌeꞌta rmal Dios, jaꞌ xrajoꞌ ta xuban jun rtemplo Dios je Dios rxin Jacob. 47Per mjaꞌ ta David xebnowa rtemplo Dios com cꞌola jun rlecꞌwal rubiꞌ Salomón jaraꞌ xebnowa. 48Per nimlaj Dios majoꞌn ncaꞌtzin ta tzra xtecꞌjeꞌ ta chpam jeꞌ templo je bnon cmal wnak. Com ajniꞌ tzꞌibtanak cana rmal jun profeta jcawra nbij: 49—Jaꞌ caj ocnak ntzꞌulibal y rwech ruchꞌlew rexlanbal wkan. ¿Le ncꞌatzina neban jun wuchoch nechꞌob ixix? ¿Le ncꞌatzina chwa anen che nechumij jun lwar abar quenxleꞌn waꞌ? 50¿Manen tcꞌa xenwankersana caj ruqꞌuin ruchꞌlew? Caraꞌ nbij jaꞌ Dios. 51Ixix majoꞌn egan ruqꞌuin je nrajoꞌ ranm Dios, xe ix junam cuqꞌuin wnak jmajoꞌn cutkin ta rwech Dios com majoꞌn neyaꞌ ta cꞌas tzra rtzojbal noca ptak ewanm next cꞌa ptak ewexquin chkaꞌ. Y majoꞌn neyaꞌ ta cꞌas che Espíritu Santo ncꞌana ewxin. Ajniꞌ xqueban ewtiꞌt ewmaꞌ ojer ncaraꞌ neban chic ixix camic chkaꞌ. 52Com j-eꞌ next jun chca mquita xqueban lowloꞌ chca jeꞌ profeta. Xeccamsaj jeꞌ profeta jxeyowa rbixic che npe na Cristo je bnoy rbeyal rxin Dios. Y tak xpeta Cristo ixix xejach pquekꞌaꞌ wnak je nquetzelana rxin y xecꞌutuj cmic tzrij. 53Caraꞌ cꞌa xeban, je rley Dios, mesque n-ángel xyowa chewa per majoꞌn nenimaj ta. Caraꞌ xbij Esteban chca e kꞌtoy tak tzij.
• • • • •
54Tak xeccꞌaxaj je xbixa chca rmal Esteban congan xekꞌutluja rmal, kas neccachꞌchꞌej quey rmal cyiwal. 55Per Esteban nojnak Espíritu Santo pranm, kas xchꞌulchij caj y xucꞌut riꞌ Dios chwech, xutzꞌet Jesús chkaꞌ prejquenkꞌaꞌ Dios paꞌl waꞌ. 56—Tetzꞌtaꞌ mpaꞌ, camic quentzꞌet caj jaktanak y quentzꞌet Jesucristo Rlecꞌwalxel jxoca alxic kuqꞌuin paꞌla prejquenkꞌaꞌ Dios. Caraꞌ xbij Esteban. 57Per congan xquemaj rakic quechiꞌ, xectzꞌapij quexquin y xeyictaja tzrij Esteban per ne che conjelal. 58Xquechap ela, xquelsaj ela chpam tnamet y xquemaj rcamsic tzan abaj. J-eꞌ testigo jxetzꞌkowa tzij tzrij xecjallaꞌ cana quetziak ch-utz cꞌaraꞌ nquecwina nqueqꞌuiek abaj. Jeꞌ quetziak xechjalbex cana rmal jun cꞌjol rubiꞌ Saulo.[image: 44.png] Xquemaj rcamsic Esteban tzan abaj.(Hch 7.58)

59Esteban kas majtanak rqꞌuiekxic tzan abaj xumaj rij jun oración: —Wajaw Jesús, pnakꞌaꞌ quenjach waꞌ wanm. 60Cꞌjaraꞌ xexqueꞌa, xurak ruchiꞌ y cawra xbij: —Wajaw, kas quenwajoꞌ anen mquita xtayaꞌ recꞌxel je nqueban chwa. Tak xbitaja rmal xwar kaja.
• • • • •

1Jaꞌ Saulo utz xutzꞌet che xcamsasa Esteban. Jaraꞌ mism kꞌij xmajtaja rbanic lowloꞌ chca kchꞌalal jecꞌola pJerusalén y che conjelal kchꞌalal xquechꞌor jeꞌ quiꞌ. Ecꞌola nicꞌaj chca xeba chpam tak lwar jcꞌola precwent Judea y nicꞌaj chic xeba precwent Samaria. Per j-eꞌ apóstol majoꞌn xeba ta, xecꞌjeꞌ cana chpam tnamet Jerusalén. 2Ecꞌola nicꞌaj ach-iꞌ congan ncajoꞌ Dios j-eraꞌ xemkuwa rxin Esteban, congan okꞌej nqueban rmal je xbaꞌna tzra. 3Jaꞌ Saulo xumaj rij lowloꞌ chca iglesia, jnuban jaraꞌ noca jeꞌ ptak jay abar ecꞌo waꞌ jeꞌ kchꞌalal, nquercherrej ta che ixkiꞌ ruqꞌuin ach-iꞌ y nquerecsaj pcars.
• • • • •
4Jeꞌ kchꞌalal jxeꞌel ela pJerusalén y xeba chic pjun tnamet, tzraꞌ xquemaj waꞌ rbixic utzlaj tzij je rxin Jesucristo. 5Cꞌola jun chca Felipe rubiꞌ, arjaꞌ xba chpam jun tnamet jcꞌola precwent Samaria. Tak xeꞌekaja xumaj rbixic chca wnak nak rbanic Jesucristo. 6J-eꞌ cꞌa wnak tak xeccꞌaxaj je xbij Felipe y tak xquetzꞌet nmak tak milagro xuban, che conjelal xqueyaꞌ quexquin tzrij je xbixa chca. 7Com e qꞌuiy jeꞌ wnak xechumtaja jecꞌola itzel tak espíritu ccꞌan y j-eꞌ itzel tak espíritu congan nquerak quechiꞌ tak nqueꞌel ela. Chkaꞌ xechumtaja jeꞌ sic ruqꞌuin jeꞌ wnak chꞌeꞌy nquebina. 8Caraꞌ cꞌa xbantaja y congan xquicota tnamet rmal. 9Per cꞌola jun acha Simón rubiꞌ, arjaꞌ cꞌola chpam jaraꞌ tnamet. Jaꞌ Simón arjaꞌ aj-itz nabey, congan tzꞌkoj tak tzij rebnon chca wnak aj Samaria y cawra nbij chca wnak: —Anen congan nim nukꞌij. 10J-eꞌ wnak congan neccꞌaxaj je nbixa chca per ne che conjelal rijaꞌ ruqꞌuin acꞌalaꞌ, y cawra necbij: —Jaꞌ Simón cꞌola nimlaj rpoder Dios ruqꞌuin. 11J-eꞌ congan neccꞌaxaj je nbixa chca com qꞌuiylaj tiemp tzꞌkon tzij chquewech rmal itz jnuban. 12Per jaꞌ Felipe xuyaꞌ rbixic chca utzlaj tzij jeꞌ tzrij nak rbanic rgobierno Dios y tzrij Jesucristo. Tak xecnimaj je xbixa chca rmal Felipe cꞌjaraꞌ xebaꞌna bautizar che ixkiꞌ y che ach-iꞌ. 13Chkaꞌ jaꞌ mism Simón xnimaj je xbixa tzra rmal Felipe y xbaꞌna bautizar. Tak xbantaja bautizar xbilaj ela Felipe. Cꞌola nmak tak milagro xbaꞌna chwech y congan xel ta ranm tzrij tak xutzꞌet. 14J-eꞌ apóstol ecꞌo cana pJerusalén. Tak xerkaja rbixic cuqꞌuin che aj Samaria xecnimaj rtzojbal Dios cꞌjaraꞌ xquetak ela Pedro ruqꞌuin Juan cuqꞌuin. 15Pedro ruqꞌuin Juan tak xeꞌekaja xqueban jun oración pquecwent aj Samaria ch-utz cꞌaraꞌ nkaj ta Espíritu Santo cuqꞌuin. 16Caraꞌ xqueban com next jun kanak ta Espíritu Santo ruqꞌuin xerwaraꞌ ebnon chic bautizar prubiꞌ Kajaw Jesús. 17Pedro ruqꞌuin Juan xqueyaꞌ quekꞌaꞌ pquewáꞌ aj Samaria y xkaj ta Espíritu Santo cuqꞌuin. 18Jaꞌ Simón xutzꞌet che cmal apóstol tak xkaj ta Espíritu Santo cuqꞌuin aj Samaria tak xqueyaꞌ quekꞌaꞌ pquewáꞌ. Rmal je xbantaja jaꞌ Simón xtzujuj jleꞌ pak chca apóstol. 19Cawra xbij chca: —Tey-aꞌ poder chwa anen ajniꞌ cꞌola ewqꞌuin ixix ch-utz cꞌaraꞌ tak cꞌola jun quenyaꞌ nukꞌaꞌ pe rwáꞌ nkaj ta Espíritu Santo ruqꞌuin chkaꞌ. 20Per cawra xbixa tzra rmal Pedro: —Xjun ta xtbaꞌna chawa ruqꞌuin apak xtquixrukix ta pkꞌakꞌ com nachꞌob atet che ncatecwina nalokꞌ tzan apak nak nsipaj Dios. 21Jawra samaj rxin Dios kamjon rbanic majoꞌn akꞌaꞌ tzra atet com xe m-utz ta awanm chwech Dios. 22Ja itzel tak naꞌoj jamjon rchꞌobic pnawanm tey-aꞌ cana y tcꞌutuj tzra Dios xtcatrucuy ta. 23Com anen nchꞌobtaja nmal che awanm congan lowloꞌ elnak chwech Dios y congan atrechpon itzel tak achnak. Caraꞌ xbixa tzra jaꞌ Simón. 24—Tebnaꞌ jun nimlaj utzil, tebnaꞌ orar pnecwent, tcꞌutuj tzra Kajaw Dios ch-utz cꞌaraꞌ mquita xtbantaja caraꞌ chwa ajniꞌ xabij kaja chwa. 25J-eꞌ cꞌa apóstol xquemaj rbixic chca wnak njelal jquetzꞌton tzrij rcꞌaslemal Jesucristo y xqueyaꞌ rbixic rtzojbal Dios chkaꞌ. Cꞌjaraꞌ xemloj pchic pJerusalén. Xekꞌaxa chpam jleꞌ chic tnamet cxin aj Samaria y xqueyaꞌ rbixic utzlaj tzij rxin Jesucristo.
• • • • •
26Cꞌol cꞌa jun ángel xtaꞌk ta rmal Kajaw Dios y ruqꞌuin Felipe xekaj waꞌ y cawra xbij tzra: —Felipe, catyictaja, jat tecꞌmaꞌ ela bey je nba pJerusalén y nexleꞌa chpam tnamet Gaza. Caraꞌ xbij ángel. Jaraꞌ jun bey je nkꞌaxa chpam jun nimlaj chkilaj lwar. 27Xyictaja Felipe y xba. Kas remjon binem tak cꞌola jun caret xutzuꞌ pona cherren cmal quiej y tzꞌbula jun acha chpam. Jaraꞌ acha aj Etiopía, jun acha eunuco. Jaraꞌ acha congan nim rukꞌij com jaꞌ ocnak tesorero chpam rgobierno Candace jreina rxin Etiopía. Jaꞌ acha pJerusalén penak waꞌ abar xuyaꞌ waꞌ rukꞌij Dios. 28Y camic nemloja chpam rtnamet Etiopía. Tzꞌbula chpam caret y remjon rsicꞌsic rtzojbal Dios je rtzꞌiban cana profeta Isaías.[image: 45.png] Felipe cola jun acha xutzet pona, cola chpam jun caret cherren cmal quiej.(Hch 8.28)

29Felipe cawra xbixa tzra rmal Espíritu Santo: —Jat awlaꞌ caret y catkiꞌl oca ruqꞌuin. 30Xba alnak Felipe, tak xekaja ruqꞌuin caret xcꞌaxaj acha remjon rsicꞌsic je rtzꞌiban cana profeta Isaías y cawra xcꞌaxaj tzra: —¿Le nchꞌobtaja awmal jamjon rsicꞌsic? 31—¿Nak tzra tak xtchꞌobtaja nmal tak next jun nechꞌbowa chenwech? Catojteꞌ ta wqꞌuin, xbixa tzra jaꞌ Felipe.[image: 46.TIF] Felipe remjon rchobic chwech acha nak rbanic Jesús.(Hch 8.31)

32Je rtzojbal Dios jremjon rsicꞌsic jaꞌ acha cawra nbij: —Caraꞌ xbaꞌna tzra ajniꞌ nbaꞌna tzra jun carneꞌl tak necꞌmar ela che ncomsasa, arjaꞌ majoꞌn achnak nbij chca je nquebnowa lowloꞌ tzra, caraꞌ nuban ajniꞌ jun carneꞌl tak nchꞌupuxa rlan je rcꞌan. 33Xruqꞌuix nqueyaꞌ, me pril ta je nbaꞌna tzra cmal e kꞌtoy tak tzij. Jeꞌ wnak jecꞌola pretiemp, arj-eꞌ congan lowloꞌ xqueban com xeccamsaj. Caraꞌ rtzꞌiban cana profeta Isaías. 34Jaꞌ acha cawra xbij tzra Felipe: —Tebnaꞌ jun utzil, tbij chwa ¿nak chu tzra nbij waꞌ tzij profeta, le tzra jaꞌ kaja, o tzrij jun acha chic? 35Jaꞌ Felipe arjaꞌ xumaj rchꞌobic chwech nak rbanic tzij y xuchꞌob chwech nak rbanic Jesús. 36Kas quemjon binem chpam caret tak xequewlaꞌ jun yaꞌ. —Tetzꞌtaꞌ mpaꞌ jun yaꞌ la. ¿Mex utz quenbaꞌna bautizar camic? Caraꞌ xbij jaꞌ acha. 37—Wneykeꞌa acꞌuꞌx ruqꞌuin Jesucristo per ne che njelal acꞌuꞌx y che njelal awanm jaraꞌ utz ncatbaꞌna bautizar. Caraꞌ xbixa tzra rmal Felipe. —Anen ykula nucꞌuꞌx ruqꞌuin Jesucristo che arjaꞌ Rlecꞌwal Dios. Caraꞌ xbij tzra Felipe. 38Cꞌjaraꞌ xuyaꞌ jun orden che npeꞌa caret y xekaj ta chpam y xeꞌoca chpam yaꞌ che c-eꞌ. Cꞌjaraꞌ xbaꞌna bautizar jaꞌ acha rmal Felipe. 39Tak xeꞌel ta pyaꞌ chek qꞌuenjlal xecꞌmar ela Felipe rmal Espíritu Santo. Jaꞌ acha majoꞌn chic xutzꞌet xta rwech Felipe, xumaj chic wjic rubey y congan nquicota. 40Jaꞌ Felipe cꞌxunaꞌ cꞌo pon chic chpam tnamet Azoto. Xumaj chic rubey y tak nkꞌaxa ptak jeꞌ tnamet nuyaꞌ rbixic utzlaj tzij rxin Jesucristo. Caraꞌ xuban y xekaja chpam tnamet Cesarea.
• • • • •

1Jaꞌ Saulo congan ryiwal chca kchꞌalal y remjon rconxic nak nuban chca che nquercamsaj. Rmal cꞌaraꞌ tak xba ruqꞌuin nimlaj sacerdote. 2Tak xekaja ruqꞌuin cawra xbij tzra: —Ttzꞌibaj nicꞌaj carta y nayaꞌ ela chwa che cnebnaꞌ presentar ptak jay rxin molbal riꞌil jcꞌola chpam tnamet Damasco ch-utz cꞌaraꞌ quencwina cnecanoj jeꞌ wnak je cniman chic Jesús, y tak xtquenuwil quenucsaj pcars che ach-iꞌ y che ixkiꞌ y quenucꞌom pa waweꞌ pJerusalén. Caraꞌ xbij jaꞌ Saulo. 3Y caraꞌ xuban xba chpam tnamet Damasco. Kas remjon binem y xchenkaj chic cꞌo waꞌ tnamet tak chek qꞌuenjlal cꞌola jun luz xkaj ta chcaj y xuqꞌuiek riꞌ ruchꞌab tzrij. 4Xkaja chuchꞌlew rmal luz y cꞌola jun kul xtzijon ta y cawra xbij: —Saulo, Saulo ¿nak tzra tak naban lowloꞌ chwa? Caraꞌ xbixa tzra. 5—¿At achnak wnak cꞌa atet wajaw? xbij jaꞌ Saulo. —Anen en Jesús, chwa anen amjon waꞌ rij lowloꞌ. Xayon nacamsaj kaja awiꞌ ajniꞌ nuban jun chcop tak ruyon nerquiraj rwáꞌ chwech jun cheꞌ chꞌut rutzaꞌm, caraꞌ naban atet. Caraꞌ xbixa tzra. 6Jaꞌ Saulo congan nberbeta y congan xel ta ranm je xbixa tzra: —Wajaw ¿nak nawajoꞌ chwa chquenban? Caraꞌ xbij tzra Jesús. —Catyictaja, jat chpam tnamet jcꞌola chenkaj, tzraꞌ nbix waꞌ chawa nak xtaban. Caraꞌ xbixa tzra rmal Kajaw Jesús. 7E rexbil Saulo congan xecxibej quiꞌ com xeccꞌaxaj jun kul je xtzijona per majoꞌn xecwin ta xquetzꞌet nak xtzijona. 8Jaꞌ Saulo xyictaja pnulew per majoꞌn chic ncaꞌy ta, xoca moy. Rmal cꞌaraꞌ xchaꞌp ela rukꞌaꞌ y xecꞌmar ela chpam tnamet Damasco. 9Oxiꞌ kꞌij xoca moy y majoꞌn achnak xutaj. 10Cꞌola jun kchꞌalal chpam tnamet Damasco Ananías rubiꞌ. Jaꞌ Kjawal Jesucristo xucꞌut riꞌ chwech Ananías ajniꞌ pnachicꞌ, cawra xbij tzra: —Ananías. —Wajaw ¿nak nawajoꞌ chwa chquenban? Caraꞌ xbixa tzra rmal Ananías. 11—Camic jat tecꞌmaꞌ ela bey je nbixa tzra Derecha y ncatba chruchoch Judas. Tak xtcatekaja, tzraꞌ nacanoj waꞌ jun acha aj Tarso, Saulo rubiꞌ. Jaꞌ Saulo remjon rbanic oración camic. 12Y nutzuꞌ ajniꞌ pnachicꞌ che atet xatba ruqꞌuin y xayaꞌ akꞌaꞌ pe rwáꞌ y xcaꞌy chic jmul rkꞌarwech. Caraꞌ xbij jaꞌ Jesucristo. 13—Per Wajaw, e qꞌuiy wnak nquebina chwa nak rebnon Saulo, congan lowloꞌ rebnon chca atnamet jecꞌola pJerusalén. 14Y camic ulnak waweꞌ raꞌ, y-on ta tzra cmal cjefe sacerdote che nokruchap y nokrucsaj pcars konjelal ajoj jneknataj abiꞌ. 15—Jat ruqꞌuin com arjaꞌ ocnak jun ajsmajmaꞌ jnech-on che nerey-aꞌ nbixic chca wnak jme aj Israel ta, chkaꞌ chca jeꞌ reyes je nquebnowa mandar cxin, y chkaꞌ chca tnamet Israel. 16Y anen quencꞌut na chwech ajniꞌ lowloꞌ xtutaj rmal nubiꞌ. 17Jaꞌ Ananías xba. Tak xekaja xoca pjay y xuyaꞌ rukꞌaꞌ pe rwáꞌ Saulo y cawra xbij tzra: —Wchꞌalal Saulo, jaꞌ Kajaw Jesús xucꞌut riꞌ chawech tak amjon binem tak atpenak. Jaꞌ takyon ta wxin awqꞌuin ch-utz cꞌaraꞌ njaktaja akꞌawech, y chkaꞌ nnoja Espíritu Santo pnawanm. 18Tak xbitaja jawra tzra Saulo xtzak ta chuchiꞌ rkꞌarwech ajniꞌ rsojlal chꞌuꞌ y xcaꞌy chic jmul cꞌjaraꞌ xyictaja y xbaꞌna bautizar. 19Cꞌjaraꞌ xumaj w-im y xwanker chic jmul rchukꞌaꞌ. Y xecꞌjeꞌ na jun tiemp cuqꞌuin kchꞌalal tzraꞌ chpam tnamet Damasco.
• • • • •
20Cꞌjaraꞌ xumaj rij che noca chpam jeꞌ jay rxin molbal riꞌil cxin aj Israel y cawra rbixic xuyaꞌ: —Jaꞌ Jesús arjaꞌ Rlecꞌwal Dios. 21Conjelal wnak tak xeccꞌaxaj je nbij Saulo congan xsaꞌcha cnaꞌoj rmal y cawra xecbij chbil tak quiꞌ: —¿Le mjaꞌ tcꞌa waꞌ Saulo jcongan lowloꞌ xuban chca wnak pJerusalén jnecnataj rubiꞌ Jesucristo? ¿Me rkanak tcꞌa waweꞌ raꞌ che nquerechpaꞌ ela conjelal wnak jnecnataj rubiꞌ Jesucristo che nquerecsaj pcars y nquerujach pquekꞌaꞌ cjefe sacerdote? 22Per jaꞌ Saulo congan chic nuyaꞌ rbixic rtzojbal Dios y congan kꞌalaj nuchꞌob chquewech wnak che Jesús arjaꞌ Cristo je ch-on rmal Dios. J-eꞌ cꞌa aj Israel jecꞌola tzraꞌ chpam tnamet Damasco arj-eꞌ xsaꞌcha cnaꞌoj com mesquier nchꞌobtaja cmal nak remjon rbixic Saulo.
• • • • •
23Xeyloja Saulo cꞌola chpam tnamet Damasco tak j-eꞌ aj Israel xecchumsaj che neccamsaj. 24Per xekaja rbixic ruqꞌuin jaꞌ Saulo nak nchꞌoꞌba tzrij. J-eꞌ che pkꞌij y chakꞌaꞌ queyben Saulo chuchiꞌ nmak tak chibey jabar ncatel waꞌ chpam tnamet com ncajoꞌ neccamsaj. 25Per j-eꞌ kchꞌalal cꞌola jun nimlaj chquech xeccanoj, xqueyaꞌ Saulo chpam y chakꞌaꞌ xeckasaj tzrij nimlaj tzꞌak jkꞌotben rij tnamet, caraꞌ xqueban tzra che xtotaja Saulo.
• • • • •
26Cꞌjaraꞌ xba Saulo pJerusalén. Tak xekaja, jaꞌ xrajoꞌ ta xecꞌjeꞌ ta cuqꞌuin kchꞌalal per arj-eꞌ xecxibej quiꞌ chwech com arj-eꞌ majoꞌn necnimaj ta che ykul chic rucꞌuꞌx ruqꞌuin Jesucristo. 27Per jaꞌ Bernabé xcꞌana rxin chquewech apóstol, xumaj rcholic chquewech nak xuban Saulo tak xutzꞌet Kjawal Jesús pbey tak xtzijona ruqꞌuin. Y xuchol chquewech chkaꞌ che jaꞌ Saulo majoꞌn xxibej ta riꞌ xuyaꞌ rbixic rtzojbal Jesús chquewech wnak jecꞌola chpam tnamet Damasco. 28Cꞌjaraꞌ jaꞌ Saulo xcꞌuꞌla cmal kchꞌalal y xoca quexbil pJerusalén. 29Arjaꞌ majoꞌn nxibej ta riꞌ nuyaꞌ rbixic rtzojbal Kjawal Jesús. Tak xuyaꞌ rbixic chca aj Israel je nquetzijona pe griego arj-eꞌ xecchꞌojquij je nbixa chca y xquemaj rconxic rij rwech nak nqueban tzra che neccamsaj. 30J-eꞌ kchꞌalal tak xerkaja rbixic cuqꞌuin che njoꞌxa ncomsasa Saulo arj-eꞌ xquecꞌom ela chpam tnamet Cesarea. Tak xekaja pCesarea xquetak el chic chpam tnamet Tarso. 31Jeꞌ iglesia jecꞌola chpam Judea, jecꞌola chpam Galilea, y chkaꞌ jecꞌola pSamaria arj-eꞌ quiꞌil chic ecꞌola. Congan xeqꞌuiya chpam rtzojbal Dios y congan necxibej quiꞌ chwech Kjawal. Y Espíritu Santo congan eret-on che xeba pnim.
• • • • •
32Pedro arjaꞌ congan binem nuban che nquerkꞌijlaꞌ jeꞌ kchꞌalal. Xuban jmul xba cuqꞌuin rtnamet Dios jecꞌola chpam tnamet Lida. 33Tak xeꞌekaja, tzraꞌ xuwil waꞌ jun acha Eneas rubiꞌ. Jaꞌ Eneas xuban waxkiꞌ junaꞌ cꞌola chwech rwarbal com xsic. 34Jaꞌ Pedro cawra xbij tzra: —Eneas, camic Jesucristo ncaterchumsaj, catyictaja, tchumij awarbal. Y caraꞌ xuban jaꞌ Eneas xchumtaja y xyictaj ela. 35Conjelal jecꞌola chpam tnamet Lida e quexbil chkaꞌ jun chic tnamet Sarón, arj-eꞌ xquetzꞌet che xchumtaja Eneas rmal cꞌaraꞌ xqueqꞌuex cnaꞌoj y xeykeꞌa quecꞌuꞌx ruqꞌuin Jesucristo.
• • • • •
36Cꞌo cꞌa jun kchꞌalal ixak chpam tnamet Jope, Tabita rubiꞌ. Je chpam tzojbal griego Dorcas nbixa tzra. Jaꞌ Dorcas cꞌola utzlaj tak achnak rebnon, congan eret-on mibiꞌ. 37Jaꞌ Pedro cꞌola chpam tnamet Lida tak xeywaja Dorcas y xcoma. Xchꞌaja rij cmal kchꞌalal, tak xchꞌajtaja rij xqueyaꞌ pjun jay jcꞌola prucab wik. 38Je tnamet Lida xe mnim ta recjol ruqꞌuin tnamet Jope. Jeꞌ kchꞌalal jecꞌola pJope cutkin che chpam tnamet Lida cꞌo waꞌ Pedro y xequetak ela e c-eꞌ ach-iꞌ ruqꞌuin che necsiqꞌuij. Tak xeꞌekaja ruqꞌuin Pedro cawra xecbij tzra: —Camic okpenak ok siqꞌuiy awxin che ncatba alnak chpam tnamet Jope. 39Jaꞌ Pedro xetreꞌ ela chquij ach-iꞌ y xeba chpam tnamet Jope. Tak xeꞌekaja xecꞌmar ela chpam jay abar cꞌo waꞌ comnak. Tzraꞌ ecꞌo waꞌ jleꞌ ixkiꞌ melcaniꞌ quemjon okꞌej y xquemaj rcꞌutic chwech Pedro njelal tziak jrebnon jaꞌ Dorcas. 40Jaꞌ Pedro xerelsaj ela conjelal wnak jecꞌola pjay abar cꞌo waꞌ comnak. Tak xeꞌel ela conjelal wnak xexqueꞌa y xuban jun oración. Cꞌjaraꞌ xba ruqꞌuin comnak y cawra xbij tzra: —Tabita, catyictaja. Jaꞌ Dorcas xujak rkꞌarwech y tak xutzꞌet Pedro xetzꞌbeꞌa. 41Jaꞌ Pedro xuchap chukꞌaꞌ y xuyic. Cꞌjaraꞌ xersiqꞌuij ixkiꞌ je e melcaniꞌ e quexbil jleꞌ chic kchꞌalal y xucꞌut Dorcas chquewech per cꞌastanak chic. 42Je xbantaja congan xela rbixic chpam tnamet Jope y e qꞌuiy wnak xeykeꞌa quecꞌuꞌx ruqꞌuin Kjawal Jesucristo. 43Jaꞌ Pedro xecꞌjeꞌ chna c-eꞌ oxiꞌ kꞌij pJope. Ruqꞌuin jun acha tzcoy tzꞌum Simón rubiꞌ, tzraꞌ xecꞌjeꞌ waꞌ.
• • • • •
10
1Cꞌo cꞌa jun acha chpam tnamet Cesarea, Cornelio rubiꞌ, arjaꞌ capitán cxin jleꞌ soldado aj Italia nbixa chca. 2Jaꞌ Cornelio congan nuyaꞌ rukꞌij Dios y conjelal jecꞌola pruchoch nqueyaꞌ rukꞌij Dios chkaꞌ. Jaꞌ congan nquerutoꞌ wnak y nuban oración chkaꞌ. 3Xuban jmul Cornelio com a las tres rxin tkꞌakꞌij nxutzuꞌ bien jun ángel rxin Dios xerkaja ruqꞌuin, ajniꞌ pnachicꞌ xutzꞌet waꞌ. —Cornelio, caraꞌ xbixa tzra rmal ángel. 4Jaꞌ Cornelio xeraꞌ xutzuꞌ ángel, congan xxibej riꞌ y cawra xbij tzra: —Wajaw ¿nak nawajoꞌ chwa? Jaꞌ ángel cawra xbij chic tzra: —Jaꞌ Dios rcꞌaxan njelal aworación abnon, rutkin njelal toꞌic ay-on chca wnak y jaraꞌ majoꞌn nmestaj ta. 5Camic queꞌatkaꞌ ela jleꞌ ach-iꞌ chpam tnamet Jope che necsiqꞌuij jun acha rubiꞌ Simón y chkaꞌ nbixa tzra Pedro. 6Ruqꞌuin jun acha tzcoy tzꞌum cꞌo waꞌ, Simón rubiꞌ chkaꞌ. Chuchiꞌ mar cꞌo waꞌ ruchoch. Tak xterkaja Pedro awqꞌuin arjaꞌ nbina chawa nak xtaban. Caraꞌ xbij cana tzra Cornelio. 7Xba ja ángel. Jaꞌ Cornelio alnak xersiqꞌuij e c-eꞌ ach-iꞌ ajsmajmaꞌ y jun soldado. Jaraꞌ jun chca soldado jnutoꞌ Cornelio y junlic cꞌola ruqꞌuin y congan nuyaꞌ rukꞌij Dios chkaꞌ. 8Tak xeꞌerkaja ruqꞌuin, jaꞌ Cornelio xuchol chca njelal je xbixa tzra rmal ángel cꞌjaraꞌ xerutak ela chpam tnamet Jope. 9Tak xuban nicꞌaj kꞌij rxin rcab kꞌij j-eꞌ quemjon binem y qꞌuemjana teꞌekaja chpam tnamet Jope. Jaraꞌ hor xojteꞌa Pedro pe rwáꞌ terraza rxin jay abar cꞌo waꞌ che bnoy oración.[image: 47.png] Pedro pe rwá terraza co wa remjon rij oración.(Hch 10.9)

10Y xmajtaja rmal jun kꞌakꞌnic rpam. Tak majtanak rchumsic rway rxin almuerzo xutzꞌet ajniꞌ pnachicꞌ jun achnak penak chcaj. 11Jxutzꞌet, xjaktaja caj chwech y xutzꞌet jun nimlaj mant xkaj ta chcaj ruyon penak y jtela che cjiꞌ rutzaꞌm chcaj. 12E congan e qꞌuiy chcop chpam y che njelal quewech chcop cꞌola chpam. Ecꞌola cajcaj ckan chcop chpam, ecꞌola chcop jic necjuccuj quiꞌ penlew, ecꞌola chcop cꞌola quexicꞌ. 13Tak xerutzꞌet jawra chcop cꞌola nicꞌaj tzij penak chcaj y cawra xbixa tzra: —Pedro catyictaja, queꞌacamsaj j-ewra chcop y queꞌatjaꞌ. 14—Wajaw, m-utz ta quenutaj j-ela chcop y nexte wjic enetjon ta, xjan nquekataj ajoj ok tnamet Israel com caraꞌ nbij ley. Caraꞌ xbij Pedro. 15Cawra xbix chic tzra Pedro y jaꞌ tzij qꞌue chcaj penak waꞌ: —Per jaraꞌ chumsan chic rmal Dios, camic majoꞌn xjan xta. Per wmajoꞌn chic xjan ta chwech Dios mtabij xtcꞌa che xjan nataj. 16Oxmul xbixa caraꞌ tzra Pedro cꞌjaraꞌ xojteꞌa jaraꞌ mant chcaj. 17—¿Nak nbij cꞌa waꞌ jxentzꞌet? Caraꞌ nbij kaja Pedro pranm. J-eꞌ cꞌa ach-iꞌ jetkon ela rmal Cornelio quemjon rcꞌaxic abar cꞌo waꞌ ruchoch Simón. Jaꞌ Pedro kas remjon rchꞌobic tak xeꞌekaja j-eꞌ ach-iꞌ chijay. 18Cawra xeccꞌaxaj: —¿Lwaweꞌ cꞌo waꞌ jun acha Simón jcꞌo chic jun rubiꞌ Pedro nbixa tzra? 19Tak cꞌremjon rchꞌobic Pedro cawra xbixa tzra rmal Espíritu Santo: —Ecꞌola e oxiꞌ ach-iꞌ ncatccanoj. 20Camic catyictaja, catkaja cuqꞌuin. Jat chquij y mtaxibej ta awiꞌ com anen entakyon ta cxin. Caraꞌ xbixa tzra. 21Jaꞌ Pedro xkaj ta y xba cuqꞌuin ach-iꞌ, cawra xbij chca: —Anen cꞌaraꞌ en Pedro jnecanoj ¿Nak newajoꞌ chwa? 22—Ajoj oktkon ta awqꞌuin rmal jun capitán Cornelio rubiꞌ. Arjaꞌ jun acha bnoy rbeyal y nxibej riꞌ chwech Dios, y congan utz ntzꞌeꞌta cmal conjelal aj Israel. Cꞌola jun ángel rxin Dios xbij tzra chnutak ta asicꞌsic ch-utz cꞌaraꞌ ncatba ruqꞌuin che ncꞌaxaj nak xtabij tzra. Rmal cꞌaraꞌ okpenak awqꞌuin camic. 23J-eꞌ ach-iꞌ xecsasa pjay rmal Pedro, tzraꞌ xewar waꞌ. Pe rcab kꞌij xba Pedro chquij y xetreꞌ ela nicꞌaj kchꞌalal chquij jecꞌola chpam tnamet Jope. 24Rox kꞌij xekaja chpam tnamet Cesarea. Jaꞌ Cornelio ereyben, ecꞌo chic jleꞌ rchꞌalal ersiqꞌuin ruqꞌuin y chkaꞌ ecꞌola jleꞌ ramigos. Quemlon quiꞌ queyben Pedro. 25Jaꞌ Cornelio tak xekaja Pedro chuchiꞌ ruchoch xel ta pjay che rcꞌulic. Tak xekaja ruqꞌuin xexqueꞌa chwech Pedro y xumaj ryaꞌic rukꞌij. 26Per jaꞌ Pedro xuyic y cawra xbij tzra: —Catyictaja, mtcatexqueꞌ ta chenwech com anen xen wnak, xok junam awqꞌuin, caraꞌ xbij tzra Cornelio. 27Kas remjon tzij ruqꞌuin Cornelio tak xoc oca pjay y e qꞌuiy wnak xerutzꞌet quemlon quiꞌ pjay. 28Xumaj tzij cuqꞌuin y cawra xbij chca: —Ixix ewutkin che kreligión ajoj ja ok tnamet Israel nucꞌut chkawech che xjan nok-oca ewexbil jme ix aj Israel ta, o wnok-oca ptak ewuchoch. Per Dios xucꞌut chenwech che me tkal xta chwij xtenbij ta tzra jun wnak che xjan quenxbilaj chka bechnak wnak opech. 29Rmal cꞌaraꞌ anen tak xtaꞌka nsicꞌsic majoꞌn nak xenbij chca jxesiqꞌuina wxin y xenpeta alnak. Camic tbij chwa nak rmal tak xnesiqꞌuij. Caraꞌ xbij chca. 30Jaꞌ Cornelio cawra xbij tzra Pedro: —Camic xuban cjiꞌ kꞌij ctakwra hor nemjon rbanic ayuno, y ptak a las tres rxin tkꞌakꞌij tak nemjon rij oración chpam wuchoch chek qꞌuenjlal xwankera jun acha chenwech, rucsan jun tziak congan nyicꞌloja y chkaꞌ congan ruchꞌab. 31Xumaj tzij wqꞌuin y cawra xbij chwa: —Cornelio, Dios rcꞌaxan aworación jabnon y chkaꞌ majoꞌn rmestan ta njelal toꞌic jay-on chca wnak. 32Camic queꞌatkaꞌ ela jleꞌ ach-iꞌ chpam tnamet Jope che necsiqꞌuij jun acha Simón jcꞌo chic jun rubiꞌ Pedro nbixa tzra, ruqꞌuin jun acha tzcoy tzꞌum cꞌo waꞌ, Simón rubiꞌ chkaꞌ y chuchiꞌ mar cꞌo waꞌ ruchoch. Tak xterkaja, jaꞌ ntzijona awqꞌuin. Caraꞌ xbij chwa. 33Caraꞌ xenban, xentak ela asicꞌsic chanim y meltiox chawa xatpeta chanim. Camic kamlon kiꞌ konjelal chwech Dios ch-utz cꞌaraꞌ nekcꞌaxaj nak xtabij chka jbin ta chawa rmal Dios. Caraꞌ xbij Cornelio.

• • • • •
34Jaꞌ Pedro xumaj tzij y cawra xbij: —Camic nchꞌobtaja nmal che Dios majoꞌn jun itzel ta nutzꞌet y majoꞌn jun utz ta nutzꞌet. 35Per jnuban, we nekxibej kiꞌ chwech y nkaban rbeyal rxin jaꞌ, jaraꞌ nokrucꞌul chka bechnak opech ketnamet. 36Xutak ta Jesucristo Kjawal konjelal ja ok wnak. Xutak ta kuqꞌuin ajoj ja ok tnamet Israel, y jaꞌ Jesucristo xuyaꞌ rbixic chka utzlaj tzij jrecꞌmon ta chka che quiꞌil necꞌjeꞌa kanm chwech Dios. 37Ixix ewutkin utzlaj tzij jxel ta rbixic chpam departamento Judea je xmajtaj ta rbixic chpam departamento Galilea tak Juan Bautista rbin chic chca wnak che ncꞌatzina nquebaꞌna bautizar. 38Ixix ewutkin nak xuban Jesús aj Nazaret, ewutkin che Dios xuyaꞌ tzra che xkaj ta Espíritu Santo ruqꞌuin y xuyaꞌ rpoder, y jaꞌ Jesús xba cꞌnat nkaj cuqꞌuin jeꞌ wnak, xuban nimlaj tak utzil chca y xerchumsaj achnak quetjon pen prukꞌaꞌ diablo. Caraꞌ xuban com Dios cꞌola ruqꞌuin. 39Ajoj ok rapóstol Jesús ok testigo tzrij che njelal achnak jxuban chpam departamento Judea ruqꞌuin chpam tnamet Jerusalén. Cꞌjaraꞌ xcamsasa, xtzakbaxa chwech jun cruz. 40Per prox kꞌij Dios xuyic chpam cmic y xuyaꞌ tzra chxucꞌut riꞌ chkawech. 41Per majoꞌn xucꞌut ta riꞌ chquewech conjelal wnak, per xucꞌut riꞌ chkawech ajoj ja okch-on rmal Dios ch-utz cꞌaraꞌ nkayaꞌ rbixic che xcꞌastaja chquecjol cnomkiꞌ. Chkaꞌ xokwaꞌ chna ruqꞌuin. 42Cꞌjaraꞌ xokrutak ela cuqꞌuin jeꞌ wnak ch-utz cꞌaraꞌ nkayaꞌ rbixic utzlaj tzij chca ruqꞌuin che nekbij chca chjaꞌ Dios xucsaj Jesús chnukꞌat tzij chquij conjelal wnak che cꞌasla ruqꞌuin je e cnomkiꞌ chic. 43Conjelal ojer tak profeta cawra ctzꞌiban cana tzrij: —Achnak neykeꞌa quecꞌuꞌx ruqꞌuin, jaraꞌ prubiꞌ jaꞌ ncuytaj waꞌ quil quemac. Caraꞌ tzꞌibtanak cana.
• • • • •
44Cꞌremjon tzij Pedro tak chek qꞌuenjlal xkaj ta Espíritu Santo cuqꞌuin che conjelal jquemjon rcꞌaxic Pedro. 45J-eꞌ cꞌa kchꞌalal je aj Israel jquexbilan ela Pedro arj-eꞌ congan xel ta quecꞌuꞌx tzrij je xbantaja com xkaj ta Espíritu Santo cuqꞌuin wnak chkaꞌ jme aj Israel ta. 46Perc j-eꞌ wnak jme aj Israel ta quemjon tzij chpam jleꞌ chic tzojbal jmajoꞌn cutkin ta. Congan quemjon ryaꞌic rukꞌij Dios. 47Jaꞌ Pedro cawra xbij chca e rexbil: —Camic n-utz waꞌ nquebaꞌna bautizar j-ewra wnak com kanak pchic Espíritu Santo cuqꞌuin ajniꞌ xkaj ta kuqꞌuin ajoj. 48Cꞌjaraꞌ cawra xbij chca: —Camic nquixbaꞌna bautizar prubiꞌ Jesucristo. Tak xebantaja bautizar xeccꞌutuj jun utzil tzra Pedro che necꞌjeꞌ na c-eꞌ oxiꞌ kꞌij cuqꞌuin.
• • • • •
11
1J-eꞌ cꞌa apóstol e quexbil jleꞌ chic kchꞌalal jecꞌola chpam departamento Judea xekaja rbixic cuqꞌuin che jeꞌ wnak jme aj Israel ta xecnimaj rtzojbal Dios. 2Xemloja Pedro pJerusalén, y tak xekaja ecꞌola nicꞌaj aj Israel xecchꞌojquij tzra je njelal jxuban cana. J-eraꞌ je nquebina che ncꞌatzina nquebaꞌna circuncidar jeꞌ kchꞌalal jme aj Israel ta. 3Cawra xecbij tzra: —¿Nak tzra tak xatba pcuchoch wnak jme aj Israel ta? ¿Nak tzra tak xatwaꞌa cuqꞌuin? 4Jaꞌ Pedro xuyaꞌ rchumilal chquewech nak kas xbantaja y cawra xbij chca: 5—Anen encꞌola chpam tnamet Jope, kas nemjon rbanic oración tak cꞌola jun achnak xentzuꞌ ajniꞌ pnachicꞌ. Xentzuꞌ ajniꞌ jun nimlaj mant ntajina nkaj ta chcaj, ruyon tquil ta che cjiꞌ rutzaꞌm jtela chcaj. 6Kas nemjon rtzꞌetic jaꞌ mant tak xenutzꞌet jleꞌ chcop ecꞌola chpam per qꞌuiy jeꞌ quewech, ecꞌola je cajcaj ckan, nicꞌaj nquetiꞌona, nicꞌaj jnecjuccuj quiꞌ ptak ulew, nicꞌaj chic jcꞌola quexicꞌ. 7Cꞌjaraꞌ xencꞌaxaj nicꞌaj tzij cawrara: —Pedro catyictaja, queꞌacamsaj j-ewra chcop y queꞌatjaꞌ. Caraꞌ xbixa chwa. 8Per anen cawra xenbij: —Wajaw, m-utz ta quenutaj j-ewra chcop com anen nexte wjic netjon ta jeꞌ chcop jxe xjan nquekataj ajoj ok tnamet Israel ajniꞌ nbij ley. Caraꞌ xenbij. 9Per xencꞌaxaj chic jmul tzij jpenak chcaj cawra xbij chic chwa: —Per jaraꞌ rchumin chic Dios, majoꞌn xjan chta. Wmajoꞌn xjan chta chwech Dios mtabij xta atet che xjan. 10Oxmul xbixa caraꞌ chwa cꞌjaraꞌ xojteꞌa jaraꞌ mant chcaj. 11Jaraꞌ mism hor ecꞌola e oxiꞌ ach-iꞌ xeꞌekaja abar encꞌo waꞌ, etkon ela che nconxic y eꞌelnak ela chpam tnamet Cesarea. 12Cꞌjaraꞌ cawra xbij Espíritu Santo chwa: —Camic queꞌaxbilaj ela j-ela ach-iꞌ, mtaxibej ta awiꞌ. Caraꞌ xenban, xenba e wexbil j-ewra e wajkiꞌ kchꞌalal je nqueꞌetzuꞌ waweꞌ raꞌ. Tak xokekaja xok-oca pruchoch jun acha Cornelio rubiꞌ. 13Jaꞌ Cornelio xumaj rcholic chkawech nak retzꞌton, com cꞌola jun ángel xutzꞌet paꞌla pruchoch y cawra xbixa tzra rmal ángel: —Camic queꞌatkaꞌ ela jleꞌ ach-iꞌ chpam tnamet Jope che necsiqꞌuij jun acha Simón jcꞌo chic jun rubiꞌ Pedro. 14Arjaꞌ cꞌola jun utzlaj tzij nbij chawa ch-utz cꞌaraꞌ nawil totanem rxin Dios, y chkaꞌ nquewil conjelal jecꞌola pnawuchoch. Caraꞌ xbixa tzra Cornelio rmal ángel. 15Tak xenmaj rbixic chca utzlaj tak tzij chek qꞌuenjlal xkaj ta Espíritu Santo cuqꞌuin ajniꞌ xkaj ta kuqꞌuin ajoj nabey. 16Cꞌjaraꞌ xerkaja pe nwáꞌ je rbin cana Kjawal Jesucristo cawrara: —Juan Bautista yaꞌ xucsaj tak xeruban bautizar jeꞌ wnak, per ixix nkaj tna Espíritu Santo ewqꞌuin y jaꞌ Espíritu nquixbanbexa bautizar, caraꞌ xbij cana chka. 17Com jaꞌ Dios xutak ta Espíritu Santo cuqꞌuin j-eꞌ ajniꞌ xuban chka ajoj tak xeykeꞌa kacꞌuꞌx ruqꞌuin Kjawal Jesucristo ¿nak cꞌa enocnak waꞌ anen nechꞌob ixix tak xtenchꞌojquij tzra Dios nak nuban? Caraꞌ xbij Pedro chca. 18Tak xbixa caraꞌ chca majoꞌn chic achnak xecbij tzra Pedro. Xquemaj ryaꞌic rukꞌij Dios y cawra xecbij: —Ne ktzitzij waꞌ conjelal wnak jme aj Israel ta yatanak chca chkaꞌ rmal Dios che nqueqꞌuex cnaꞌoj ruqꞌuin che nqueyaꞌ cana il mac ch-utz cꞌaraꞌ nquewil utzlaj cꞌaslemal je rxin junlic. Caraꞌ xecbij.
• • • • •
19Tak xcamsasa Esteban xmajtaja rbanic lowloꞌ chca jleꞌ chic kchꞌalal rmal cꞌaraꞌ ecꞌola nicꞌaj xenanmaj ela y xeba cꞌnat. Jleꞌ xeba chpam tnamet Fenicia, jleꞌ xeba pChipre, y jleꞌ chic xeba chpam Antioquía. Tak xeꞌekaja xquemaj rbixic utzlaj tzij rxin Jesucristo, per xqueyon chca aj Israel xecbij waꞌ. 20Per ecꞌola nicꞌaj chca, jleꞌ aj Chipre, jleꞌ chic aj Cirene, arj-eꞌ xeꞌekaja chpam Antioquía, xquemaj tzij cuqꞌuin wnak jme aj Israel ta y xqueyaꞌ rbixic Kjawal Jesucristo chca. 21Rpoder Kjawal Dios cꞌola cuqꞌuin rmal cꞌaraꞌ e qꞌuiy jeꞌ wnak xeykeꞌa quecꞌuꞌx ruqꞌuin Kjawal Jesucristo, xqueyaꞌ cana ccostumbre je cniman. 22Iglesia jcꞌola pJerusalén xekaja rbixic cuqꞌuin je xbantaja rmal cꞌaraꞌ xquetak ela Bernabé p-Antioquía. 23Jaꞌ Bernabé tak xekaja p-Antioquía xutzꞌet chcongan smajnak utzil je nsipaj Dios ptak canm jeꞌ wnak, congan xquicota rmal cꞌaraꞌ cawra xbij chca: —Cow quixpeꞌa, mteyaꞌ cta yukbal ecꞌuꞌx ruqꞌuin Kjawal Jesucristo. 24Caraꞌ xbij Bernabé com jaꞌ utzlaj acha, nojnak Espíritu Santo pranm, congan ykula rucꞌuꞌx ruqꞌuin Jesucristo y e qꞌuiy jeꞌ wnak xeykeꞌa quecꞌuꞌx ruqꞌuin Kajaw rmal jaꞌ. 25Cꞌjaraꞌ xba Bernabé chpam tnamet Tarso che rconxic Saulo. 26Tak xuwil ta xucꞌom pa p-Antioquía. Jun junaꞌ xecꞌjeꞌa tzraꞌ, e qꞌuiy jeꞌ wnak xectijoj tzan rtzojbal Dios chpam iglesia. Tzraꞌ chpam tnamet Antioquía xwanker waꞌ nabey mul biꞌaj cristiano je xbixa chca kchꞌalal. 27Jaraꞌ tiemp ecꞌola nicꞌaj profeta xeꞌel ela pJerusalén y xeba p-Antioquía. 28Tak xeꞌekaja cꞌola jun chca Agabo rubiꞌ, arjaꞌ xpeꞌa chquewech kchꞌalal, xbij chca nak bin tzra rmal Espíritu Santo y cawra xbij chca: —Cꞌola jun nimlaj wyejal penak chwech ruchꞌlew, caraꞌ xbij. Jaraꞌ wyejal xbantaja pretiemp Claudio jnimlaj rey rxin Roma. 29J-eꞌ cꞌa kchꞌalal jecꞌola p-Antioquía xquechꞌob che nquetak ela jun ayuda chca kchꞌalal jecꞌola pJudea: —Nkayaꞌ ajniꞌ nkocwina nkayaꞌ chok jujnel. Caraꞌ xecbij jeꞌa. 30Caraꞌ xqueban, xequetak ela Bernabé ruqꞌuin Saulo che j-eꞌ nequejchaꞌ ayuda pquekꞌaꞌ anciano jepaꞌla chquij kchꞌalal jecꞌola pJudea.
• • • • •
12
1Chpam jaraꞌ tiemp rey Herodes xumaj lowloꞌ chquij nicꞌaj kchꞌalal ptak iglesia. 2Xutak rcamsic Jacobo tzan espada, jaraꞌ Jacobo renmal Juan. 3Tak xutzꞌet che nquequicota aj Israel rmal jxuban tzra Jacobo cꞌjaraꞌ xutak chic rchapic Pedro tak majtanak nimkꞌij pascua, jaraꞌ nimkꞌij tak ntiꞌja xquelway jmajoꞌn levadura ruqꞌuin. 4Jaꞌ rey Herodes tak xchaptaja Pedro, xucsaj pcars. Ecꞌola e cjiꞌ moc soldado xujach pquekꞌaꞌ che necchjalbej, e cajcaj soldado ecꞌola chpam jun moc. Xuchꞌob jaꞌ Herodes qꞌue nqꞌuis na nimkꞌij pascua nabey cꞌjaraꞌ xterelsaj ta Pedro pcars chnukꞌat tzij tzrij per ne chquewech tnamet. 5Caraꞌ xuban Pedro, congan chjalben pcars cmal jeꞌ soldado, per je iglesia arj-eꞌ nmajoꞌn nquetneꞌ ta che rbanic oración precwent.
• • • • •
6Tak xjun kꞌij chic nrajoꞌ che nkꞌaꞌta tzij tzrij rmal Herodes cꞌola jun ángel rxin Kjawal Dios xtaꞌk ta che rtoꞌic. Jaꞌ Pedro warnak chakꞌaꞌ, ecꞌola e c-eꞌ soldado ptak rupox y bien xmon tzra c-eꞌ cadena. Ecꞌo chna jleꞌ soldado chkaꞌ quechjalben ruchiꞌ cars. 7Chek qꞌuenjlal xekaja ángel ruqꞌuin Pedro y congan sak xuban pcars rmal. Jaꞌ ángel xuchap oca prupox Pedro che rcꞌasic y cawra xbij tzra: —Catyictaja per alnak, y chek qꞌuenjlal xtzak ela cadena chukꞌaꞌ Pedro.[image: 48.png] —Catyictaja alnak, cara nbij ángel tzra Pedro.(Hch 12.7)

8Xtzijon chic jmul ángel y cawra xbij tzra: —Tchumsaj awiꞌ y tcoslaꞌ axjab. Caraꞌ xuban Pedro ajniꞌ xbixa tzra. —Camic tecsaj acap y catetreꞌ ta chwij, caraꞌ xbij jaꞌ ángel tzra. 9Jaꞌ Pedro xetreꞌ ta tzrij ángel per mesquier nchꞌobtaja rmal we ktzij o me ktzij ta xelsas ta. Jxuchꞌob jaꞌ xajniꞌ jun achicꞌ nuban. 10Xekꞌaxa chwech c-eꞌ lwar abar ecꞌo waꞌ soldado e chajinel. Cꞌjaraꞌ xeꞌekaja abar cꞌo waꞌ ruchiꞌ cars jchꞌechꞌ ocnak jcꞌola chibey, ruyon xjaktaja chquewech y xeꞌel ta. Xquemaj binem pbey y tak xecꞌchoja jun rkan bey cmal, jaꞌ ángel chek qꞌuenjlal xuyaꞌ cana Pedro ruyon. 11Tak xchꞌobtaja jawra rmal Pedro cawra xbij kaja pranm: —Camic xenwutkij chjaꞌ Kajaw Dios cꞌola jun r-ángel retkon ta che ntoꞌic prukꞌaꞌ Herodes ruqꞌuin chmajoꞌn nyaꞌ ta cgan aj Israel, com j-eꞌ xecmic queyben chwij. 12Tak xchꞌobtaja njelal rmal, cꞌjaraꞌ xba pruchoch María, jaraꞌ María jruteꞌ Juan jMarcos nbixa tzra chkaꞌ. E qꞌuiy kchꞌalal quemlon quiꞌ pruchoch María y quemjon rij oración. 13Tak xekaja Pedro xtarij chibey. Cꞌol cꞌa jun xten Rode rubiꞌ, arjaꞌ xel ta che rtzꞌetic nak wnak ntarina chibey. 14Tak xcꞌaxaj chrukul Pedro ntzijona congan quiꞌ rucꞌuꞌx xpeta, y xsaꞌcha rnaꞌoj rmal como majoꞌn xujak cta chibey chwech. Per jxuban, xba alnak pjay y xerbij chca kchꞌalal chjaꞌ Pedro cꞌola chibey. 15Per j-eꞌ majoꞌn xecnimaj ta je xbixa chca rmal Rode: —Xatechꞌjurnak. Caraꞌ xecbij tzra. —Ne ktzij waꞌ chjaꞌ Pedro ntarina chibey. Caraꞌ nbij chca. —Mjaraꞌ ta, x-ángel laraꞌ jnechjalbena rxin. Caraꞌ xecbij chic tzra. 16Per jaꞌ Pedro congan ntarij chibey. Per tak xquejak chibey xquetzꞌet chPedro paꞌla, congan xel ta quecꞌuꞌx tzrij. 17Per jaꞌ Pedro xuyaꞌ rurukꞌaꞌ chuchiꞌ che nbij chca che nquetneꞌa y xumaj rcholic chquewech nak xuban Kjawal Dios che xerelsaj ta pcars. Cꞌjaraꞌ cawra xbij chic chca: —Njelal jxenbij chewa tbij chic ixix tzra Jacobo y chkaꞌ chca jleꞌ chic kchꞌalal. Cꞌjaraꞌ xel ela cuqꞌuin y xba chpam jun lwar chic. 18Tak xeskara congan xsaꞌcha cnaꞌoj j-eꞌ soldado com majoꞌn cutkin ta abar xoc waꞌ Pedro. 19Jaꞌ Herodes xutak rconxic per majoꞌn xuwil ta. Cꞌjaraꞌ xucꞌot quechiꞌ soldado jxechjalbena rxin Pedro pcars per mesquier nquecwina necbij nak xbantaja. Rmal cꞌaraꞌ xyaꞌa jun orden che nquecomsasa. Cꞌjaraꞌ xel ela Herodes chpam departamento Judea, xba chpam tnamet Cesarea y tzraꞌ xecꞌjeꞌ chwaꞌ.
• • • • •
20Chpam jaraꞌ tiemp Herodes congan ryiwal penak chquij wnak jecꞌola chpam e c-eꞌ nación rubiꞌ Tiro ruqꞌuin Sidón. J-ewra wnak chpam tnamet Israel nquelokꞌ waꞌ jeꞌ cachnak je ncꞌatzina chca che nquetaj. Per jaꞌ Herodes majoꞌn xcꞌayij xta chca. Per j-eꞌ xjun xquechꞌob ela xeba ruqꞌuin Herodes che necchumij ruqꞌuin nak tzra tak majoꞌn chic ncꞌayij xta je ncꞌatzina chca j-eꞌ. Tak xeꞌekaja cꞌola jun acha Blasto rubiꞌ, arjaꞌ oficial chpam rgobierno Herodes. Xqueyaꞌ pak prukꞌaꞌ Blasto ch-utz cꞌaraꞌ ntzijona pquecwent chwech rey Herodes. 21Jaꞌ Herodes xuchaꞌ jun kꞌij che ntzijona cuqꞌuin. Tak xerlaꞌ kꞌij, jaꞌ Herodes xucsaj jun wen tziak rxin rey, xetzꞌbeꞌa chwech retrono y xumaj tzij cuqꞌuin. 22J-eꞌ wnak tak xeccꞌaxaj nak xbij, conjelal xquerak quechiꞌ y cawrara xecbij: —Me wnak ta xtzijona kuqꞌuin, Dios xtzijona. 23Chek qꞌuenjlal xpaleja jun ángel rxin Kjawal Dios, xuyaꞌ jun ryubil Herodes rmal che ajniꞌla xunaꞌ tak xyaꞌa rukꞌij cmal wnak y majoꞌn xuyaꞌ ta rukꞌij Dios. Jyubil xyaꞌa tzra Herodes jaraꞌ jleꞌ jut xetjowa rxin y caraꞌ xuban xcoma. 24Per rtzojbal Dios congan xela rbixic y congan e qꞌuiy wnak xenimana rxin. 25Bernabé ruqꞌuin Saulo tak xjachtaj cana ayuda cmal xeꞌel ela pJerusalén xeba p-Antioquía, y xquecꞌom ela Juan je nbixa tzra chkaꞌ Marcos.
• • • • •
13
1Chpam iglesia jcꞌola p-Antioquía ecꞌola jleꞌ profeta ruqꞌuin jleꞌ maestro cawra quebiꞌ: Bernabé, Simón, chkaꞌ nbixa tzra Niger, Lucio je aj Cirene, Manaén jawra junam xeqꞌuiy ta ruqꞌuin Herodes jgobernador rxin Galilea, y chkaꞌ cꞌola Saulo. 2Xqueban cꞌa jmul quemlon quiꞌ che ryaꞌic rukꞌij Dios y quemjon rij ayuno tak xbixa chca rmal Espíritu Santo cawrara: —Anen ensiqꞌuin chic Bernabé ruqꞌuin Saulo che rbanic jun samaj. Camic queꞌenyonaj chnequebnaꞌ samaj. Caraꞌ xbixa chca. 3Cꞌjaraꞌ xquemaj rij jun oración. Tak xecꞌchoja oración y ayuno cmal, xqueyaꞌ quekꞌaꞌ pquewáꞌ Bernabé ruqꞌuin Saulo che nquecyonaj, y xequetak ela che rbanic samaj.
• • • • •
4-5Caraꞌ xqueban Bernabé ruqꞌuin Saulo, xetaꞌk ela rmal Espíritu Santo, xeba chpam jun tnamet rubiꞌ Seleucia y bnak Juan chquij je nbixa tzra chkaꞌ Marcos. Juan nquerutoꞌ chpam samaj. Chkaꞌ chpam jaraꞌ lwar xeꞌoc ela chpam jun lanch y xeba chpam jun lwar rubiꞌ Chipre, jawra lwar jun isla, y xeꞌekaja chpam jun tnamet Salamina jcꞌola precwent Chipre. Tzraꞌ cꞌa xquemaj waꞌ rbixic rtzojbal Dios ptak jay rxin molbal riꞌil abar nquemol waꞌ quiꞌ aj Israel. 6Xeba nat nkaj chpam jawra lwar Chipre. Tak xeꞌekaja chpam jun tnamet rubiꞌ Pafos, tzraꞌ xquewil waꞌ jun acha aj Israel Barjesús rubiꞌ, jawra acha aj-itz. Jawra acha nbij che profeta ocnak waꞌ per xe tzꞌkoj tzij nuban. 7Nesmaja precwent gobernador rxin Chipre. Jgobernador jaraꞌ jun acha congan rnaꞌoj, Sergio Paulo rubiꞌ. Jawra gobernador ajniꞌla cꞌola rgan ncꞌaxaj rtzojbal Dios rmal cꞌaraꞌ xutak csicꞌsic Bernabé ruqꞌuin Saulo. 8Jaꞌ Barjesús cꞌo chic jun rubiꞌ canon jaraꞌ Elimas. Elimas nbij tzij aj-itz. Tak xeꞌekaja Bernabé ruqꞌuin Saulo jawra aj-itz xchꞌojquij tijonem je nqueyaꞌ, caraꞌ xuban ch-utz cꞌaraꞌ gobernador majoꞌn neykeꞌ ta rucꞌuꞌx ruqꞌuin Jesucristo. 9Jaꞌ Saulo cꞌo chic jun rubiꞌ nbixa jaraꞌ Pablo. Jaꞌ Pablo congan xnoja Espíritu Santo pranm, xeraꞌ xchꞌulchij aj-itz, 10y cawra xbij tzra: —Atet xat tzꞌkoy tzij, at jun itzel acha, xat rlecꞌwal diablo y xitzel natzuꞌ rbeyal rxin Dios. ¿Nak tzer cꞌa tak natzꞌapij rubey Dios chquewech wnak? ¿Nak tzer cꞌa mtayaꞌ cꞌas che necnimaj nicꞌaj chic wnak? 11Camic nataj na lowloꞌ prukꞌaꞌ Kajaw Dios, camic ncatoca moy y majoꞌn chic natzuꞌ xta rwech kꞌij jun tiemp. Tak xbitaja jawra tzij rmal Pablo njaraꞌ hor xoca moy jawra aj-itz. Cꞌjaraꞌ xumaj rconxic jun wnak je ntzaken ela chukꞌaꞌ. 12Jgobernador tak xutzꞌet che xoca moy aj-itz xeykeꞌa rucꞌuꞌx ruqꞌuin Jesucristo com ajniꞌla xcꞌaxaj tijonem je nqueyaꞌ Bernabé ruqꞌuin Pablo tzrij Kjawal Dios.
• • • • •
13Cꞌjaraꞌ Pablo xel ela chpam tnamet Pafos, xeꞌoc ela chpam lanch y xeba chpam jun chic tnamet rubiꞌ Perge jcꞌola precwent Panfilia. Per Juan xeruyaꞌ cana y xemloj ta pJerusalén. 14Pablo ruqꞌuin Bernabé tak xeꞌel ela chpam tnamet Perge xeba chic chpam tnamet Antioquía jcꞌola precwent Pisidia. Tak xerlaꞌ xlanbal kꞌij xeꞌoca chpam jay rxin molbal riꞌil y xetzꞌbeꞌa chpam. 15Xmajtaj cꞌa rsicꞌsic rtzojbal Dios jtzꞌiban cana rmal Moisés y cmal jleꞌ chic profeta. Tak xsicꞌtaja ecꞌola jleꞌ oficial rxin jay rxin molbal riꞌil xquetak ela rbixic tzra Pablo ruqꞌuin Bernabé cawrara: —Nwinak aj Israel, wcꞌola jun paxbanem newajoꞌ nebij chca wnak nkayaꞌ cana tiemp chewa camic. 16Pablo xpeꞌa y xuyaꞌ rurukꞌaꞌ chuchiꞌ che nbij chca che nquetneꞌa y cawra xbij chca: —Ixix ix aj Israel, ixix chkaꞌ jnexibej ewiꞌ chwech Dios, tewcꞌaxaj je xtenbij chewa. 17Je Dios kxin ajoj ja ok tnamet Israel arjaꞌ xeruchaꞌ e ktiꞌt kawmaꞌ ojer y xuyaꞌ chca che xeꞌoca jun nimlaj tnamet tak qꞌuecꞌo na chpam tnamet Egipto. Per mjaꞌ ta Egipto kas mer quetnamet. Tak xqꞌuisbena kꞌij, jaꞌ Dios congan xucsaj rchukꞌaꞌ che xerelsaj ta pquekꞌaꞌ tnamet Egipto. 18Tak xeꞌel ta chpam Egipto cawnak junaꞌ xecꞌjeꞌa chpam jun nimlaj chkilaj lwar per congan itzel tak achnak xqueban tzraꞌ per jaꞌ Dios xucochꞌ njelal. 19Tak xekaja chpam jun ulew rbin-an Canaán ecꞌo chic e wkuꞌ tnamet chpam y Dios xercamsaj che wkuꞌ tnamet y jaraꞌ ulew xuyaꞌ chca e ktiꞌt kawmaꞌ, jaraꞌ jun nimlaj herencia xuyaꞌ chca. 20Jkꞌatbaltzij jaraꞌ xuyaꞌ pquekꞌaꞌ juez. Cjiꞌ cient junaꞌ ruqꞌuin nicꞌaj xecꞌaxa cmal juez, y qꞌuisbal juez jaraꞌ profeta Samuel. 21Cꞌjaraꞌ xeccꞌutuj jun rey tzra Dios ch-utz cꞌaraꞌ necꞌjeꞌa kꞌatbaltzij prukꞌaꞌ. Y caraꞌ xuban Dios, xuyaꞌ kꞌatbaltzij prukꞌaꞌ jun rey, y rey jaraꞌ Saúl rlecꞌwal Sis, y jaꞌ Sis jaraꞌ riy rumam Benjamín, y jaꞌ Benjamín jaraꞌ jun chca e cbeljuj rlecꞌwal Jacob. Cawnak junaꞌ xoca rey Saúl. 22Jaꞌ Dios tak xelsaj kꞌatbaltzij prukꞌaꞌ Saúl xucsaj cana David rey y cawra xbij tzra: —Anen congan nel ta nucꞌuꞌx tzrij David rlecꞌwal Isaí, arjaꞌ nuban njelal achnak ajniꞌ quenwajoꞌ anen. Caraꞌ xbij Dios. 23David cꞌola jun riy rumam Jesús rubiꞌ. Jaꞌ Jesús Dios takyon ta rxin che ktoꞌic ajoj ja ok tnamet Israel com caraꞌ rtzujun cana Dios ojer. 24Jaꞌ Jesús tak qꞌuemjana tumaj rsamaj majtanak chic rchumsic rubey rmal Juan Bautista, com jaꞌ Juan cawra xbij chca conjelal wnak aj Israel: —Tecꞌxaꞌ enaꞌoj, tey-aꞌ cana rtzilal y nquixbaꞌna bautizar. 25Juan Bautista tak xyamer nuqꞌuis rsamaj cawra xbij chca wnak: —Ma anen ta en Cristo ja Toꞌonel jtzujun ta rmal Dios ojer ajniꞌ nechꞌob chwij ixix. Cristo arjaꞌ mjaꞌna tumaj rsamaj, y más na nim rukꞌij que chenwech anen y majoꞌn yatanak ta chwij xtenquir ta rcꞌamal rexjab. Caraꞌ xbij. 26Ach-iꞌ je ix nwinak ja ix riy rumam kawmaꞌ Abraham, y chkaꞌ ixix ixconjelal jnexibej ewiꞌ chwech Dios, camic quenbij chewa, ewxin ixix utzlaj tzij jkamjon rbixic chewa jrecꞌmon ta totanem rxin Dios. 27Com jeꞌ wnak jecꞌola pJerusalén e quexbil e kꞌtoy tak tzij je nquebnowa mandar cxin, arj-eꞌ majoꞌn xchꞌobtaj ta cmal che Jesús arjaꞌ Toꞌonel tkon ta rmal Dios, y majoꞌn xchꞌobtaj ta cmal chkaꞌ nak rbanic rtzojbal Dios jtzꞌibtanak cana ojer cmal jeꞌ profeta je nsiqꞌuisa ptak quexquin ptak xlanbal kꞌij. Per j-eꞌ xeccꞌutuj recmic Jesús, y tzraꞌ xbantaj waꞌ cumplir jtzꞌibtanak cana cmal jeꞌ profeta. 28Xeccanoj ril Jesús y Jesús majoꞌn ril, per j-eꞌ xeccꞌutuj recmic tzra Pilato. 29Jaꞌ Jesús tak xcoma y xbantaja cumplir rmal njelal ajniꞌ tzꞌiban cana tzrij, cꞌjaraꞌ xkasasa chwech cruz y xemuꞌk cana. 30Per Dios xucꞌas chquecjol cnomkiꞌ. 31Tak cꞌastanak chic qꞌuiy kꞌij xecꞌjeꞌa chquecjol jleꞌ rdiscípulo, j-eraꞌ rdiscípulo jxerexbilaj ela tak xeꞌel ela pGalilea y xeba pJerusalén, y camic quemjon rbixic chca conjelal wnak njelal jquetzꞌton ta tzrij rcꞌaslemal Jesús. 32Camic cꞌola jun utzlaj tzij kacꞌmon ta chewa jtzujun cana chca ktiꞌt kawmaꞌ ojer rmal Dios. 33Jaraꞌ rebnon chic cumplir Dios pkatiemp ajoj ja ok quiy quemam com jaꞌ Dios xuyic Jesús chpam cmic. Ajniꞌ tzꞌibtanak cana chpam rtzojbal Dios chpam rucab salmo, cawra nbij Dios tzrij Cristo: —Atet at Wlecꞌwal, camic xencꞌut chquewech wnak che ktzitzij waꞌ che at Wlecꞌwal. 34Y cꞌo na más tzꞌibtanak cana chpam rtzojbal Dios jnucꞌut chkawech che Dios rtzujun cana ojer che Cristo ncꞌastaj na chquecjol cnomkiꞌ ch-utz cꞌaraꞌ majoꞌn nkꞌoy ta recuerpo. Y cawra xbij tzra retnamet: —Jeꞌ santlaj tak achnak je ntzujun cana trza David, jaraꞌ nqueyaꞌ waꞌ chewa. 35David cawra rtzꞌiban cana tzrij Cristo tak xbij tzra Ttixel: —Jrecuerpo Santlaj Awlecꞌwal wutkin che majoꞌn nayaꞌ ta cꞌas tzra che nkꞌoya. 36Com David tak xuqꞌuis samaj je y-on tzra rmal Dios chnuban, bien kutkin che xcoma y xkꞌoya recuerpo. 37Per jrecuerpo Jesús majoꞌn xkꞌoy ta com Dios xucꞌas chquecjol cnomkiꞌ. 38Ach-iꞌ je ix kwinak, rmal cꞌaraꞌ tak nekbij chewa, bien twutkij chJesús jkamjon rbixic chewa arjaꞌ nucuy kil kamac ja ok wnak. 39Chka bechnak wnak xteykeꞌa rucꞌuꞌx ruqꞌuin Jesucristo jaraꞌ nbixa tzra rmal Dios che rcꞌan rbeyal rxin Dios. Per jley je rtzꞌiban cana Moisés jaraꞌ mxecwin ta xuyaꞌ echukꞌaꞌ che xewcꞌaj rbeyal rxin Dios. 40Rmal cꞌaraꞌ quenbij chewa, tebnaꞌ cwent ewiꞌ ch-utz cꞌaraꞌ majoꞌn nkaj ta chewij ajniꞌ tzꞌibtanak cana ojer cmal profeta jcawra nbij: 41—Ixix je nquixyokꞌona tewcꞌaxaj jawra, junwaꞌ nenaꞌ tak xtekaja jun nimlaj juicio chewij. Com anen cꞌola jun nimlaj samaj quenban pnetiemp ixix per jaraꞌ majoꞌn nenimaj ta mesque ncꞌola jun nyoꞌwa rchumilal chewech. Caraꞌ tzꞌibtanak cana. 42Tak xeꞌel ta chpam jay rxin molbal riꞌil cawra xbixa chca Pablo cmal wnak jme aj Israel ta: —Xtquixpet chic kuqꞌuin wekbix chpam chic jun xlanbal kꞌij ch-utz cꞌaraꞌ neyaꞌ chic rchumilal chkawech ajniꞌ xabij chka camic. 43Tak xquejach jeꞌ quiꞌ, e qꞌuiy chca aj Israel e quexbil jleꞌ chic jnecxibej quiꞌ chwech Dios arj-eꞌ xetreꞌ ela chquij Pablo ruqꞌuin Bernabé. Jaꞌ Pablo ruqꞌuin Bernabé xqueyaꞌ jun paxbanem chca jcawra nbij: —Cow quixpeꞌa, mtecsaj ta ptzꞌanem nimlaj siꞌp jxuyaꞌ Dios chewa. 44Tak xerlaꞌ chic jun sman, rxin xlanbal kꞌij xeyictaja conjelal tnamet che rcꞌaxic rtzojbal Dios. 45Per aj Israel tak xquetzꞌet congan e qꞌuiy wnak, j-eꞌ xkutlina canm. Xquemaj cꞌa rbixic che me rbeyal ta nbij Pablo, y congan rtzꞌujic xqueban. 46Pablo ruqꞌuin Bernabé majoꞌn xecxibej ta quiꞌ chquewech y cawra xecbij chca: —Congan ncꞌatzina che nekbij chewa ixix nabey mul rtzojbal Dios, per com ixix xitzel newcꞌaxaj y majoꞌn egan tzrij, tzraꞌ nekꞌalsbej waꞌ che me tkal ta chewij che newil utzlaj cꞌaslemal je rxin junlic. Rmal cꞌaraꞌ nokba cuqꞌuin wnak jme aj Israel ta. 47Com caraꞌ bin chka rmal Dios che nkaban ajniꞌ tzꞌibtanak cana chpam rtzojbal Dios jcawra nbij: —Atnecsan che at luz je nsakersana quebey jeꞌ wnak jme aj Israel ta ch-utz cꞌaraꞌ nayaꞌ rbixic nimlaj totanem rxin Dios chca conjelal wnak jecꞌola nat nkaj chwech ruchꞌlew. 48Jeꞌ wnak jme aj Israel ta, tak xeccꞌaxaj je xbij Pablo ajniꞌla xquicota canm y rmal cꞌaraꞌ congan xqueyaꞌ rukꞌij rtzojbal Dios. Ecꞌola jleꞌ xeykeꞌa quecꞌuꞌx ruqꞌuin Jesucristo. Caraꞌ xqueban conjelal jech-on rmal Kadtaꞌ Dios che nquewil rcꞌaslemal Dios je rxin junlic. 49Je rbixic Kajaw Jesucristo xba nat nkaj chpam njelal lwar. 50Per jleꞌ aj Israel xeba cuqꞌuin nicꞌaj ixkiꞌ jcongan quey-on rukꞌij Dios y nmak quekꞌij, chkaꞌ xeba cuqꞌuin principal-iꞌ rxin tnamet. Tak xeꞌekaja cuqꞌuin xecchajtij che nqueyic jun nimlaj chꞌoj chquij Pablo ruqꞌuin Bernabé. Caraꞌ cꞌa xqueban y xequelsaj ta chpam quetnamet. 51Jaꞌ Pablo ruqꞌuin Bernabé xecquiraj cana pkok rxin jaraꞌ tnamet jcꞌola ptak ckan, jaraꞌ xecyabej rital che j-eꞌ wnak nquetaj na lowloꞌ xe rmal itzel neccꞌaxaj utzlaj tzij rxin Jesucristo. Cꞌjaraꞌ xeba chic chpam jun tnamet Iconio rubiꞌ. 52Per jeꞌ wnak jxeykeꞌa quecꞌuꞌx ruqꞌuin Jesucristo arj-eꞌ ne nquequicot waꞌ y Espíritu Santo ne nnoj waꞌ ptak canm.
• • • • •
14
1Jaꞌ Pablo ruqꞌuin Bernabé tak xeꞌekaja chpam tnamet Iconio xeꞌoca chpam jay rxin molbal riꞌil cxin aj Israel. Xquemaj rbixic utzlaj tzij y congan e qꞌuiy wnak xeykeꞌa quecꞌuꞌx ruqꞌuin Jesucristo, caraꞌ xqueban aj Israel y caraꞌ chkaꞌ xqueban jme aj Israel ta. 2Per jleꞌ aj Israel jmajoꞌn xecnimaj ta, arj-eꞌ xecchajtij jeꞌ wnak jme aj Israel ta ch-utz cꞌaraꞌ itzel nquequetzꞌet kchꞌalal. 3Rmal cꞌaraꞌ Pablo ruqꞌuin Bernabé xecꞌjeꞌ na jun tiemp chpam tnamet che nqueyaꞌ rbixic rtzojbal Dios per majoꞌn necxibej ta quiꞌ. Xqueyaꞌ rchumilal chquewech wnak nak rbanic utzil je nsipaj Dios che nucuy kil kamac ja ok wnak. Jaꞌ Dios xuyaꞌ chca Pablo ruqꞌuin Bernabé che cꞌola jeꞌ milagro xqueban ch-utz cꞌaraꞌ jeꞌ wnak ncutkij che ktzij waꞌ quemjon rbixic. 4Per tnamet c-eꞌ xqueban, nicꞌaj xjun xqueban cuqꞌuin aj Israel jmajoꞌn xecnimaj ta y nicꞌaj chic xjun xqueban cuqꞌuin apóstol Pablo ruqꞌuin Bernabé. 5Per aj Israel e quexbil jme aj Israel ta xquecꞌom pa quiꞌ cuqꞌuin e kꞌtoy tak tzij rxin tnamet che nquequetzꞌuj ela Pablo ruqꞌuin Bernabé y nquequeqꞌuiek ela tzan abaj. 6Pablo ruqꞌuin Bernabé tak xekaja rbixic cuqꞌuin xenanmaj ela y xeba chpam c-eꞌ tnamet jcꞌola precwent Licaonia, jun Listra rubiꞌ y jun chic Derbe. Chkaꞌ xeba chpam jeꞌ lwar jcꞌola chenkaj ruqꞌuin jawra c-eꞌ tnamet. 7Tak xeꞌekaja chpam tnamet xquemaj rbixic rtzojbal Dios.

8Chpam tnamet Listra cꞌola jun acha tzꞌbula sic rkan, jawra acha prelxic waꞌ mesquier necwina nbina y nexte wjic binnak chpam rcꞌaslemal. 9Jawra acha remjon rcꞌaxic nak nbij Pablo. Jaꞌ Pablo xeraꞌ xchꞌulchij acha y xutzꞌet chcꞌola yukbal rucꞌuꞌx ruqꞌuin Dios che nchumtaja. 10Cow xtzijona ruqꞌuin: —Catyictaja. Caraꞌ xbij tzra. Xyictaj cꞌa jawra acha y xumaj binem. 11J-eꞌ wnak tak xquetzꞌet milagro jxuban Pablo xquemaj rakic quechiꞌ chpam tzojbal rxin Licaonia, cawra necbij: —Tetzꞌtaꞌ mpaꞌ e c-eꞌ dios ekanak ta kuqꞌuin, e ajniꞌ wnak cbanic. 12Tzra Bernabé xecbij waꞌ che arjaꞌ jun dios rbin-an Júpiter. Tzra Pablo xecbij che arjaꞌ jun dios rbin-an Mercurio com más ntzijona jaꞌ Pablo. 13Cꞌo jun sacerdote rxin dios Júpiter y cꞌola jun templo rxin chkaꞌ, jawra templo tzraꞌ cꞌol waꞌ abar ncatoc el waꞌ chpam tnamet. Tzraꞌ xba waꞌ sacerdote, erecꞌmon ela jleꞌ wajquex ruqꞌuin jleꞌ ctzꞌeꞌj chkaꞌ. Je nrajoꞌ sacerdote nquercamsaj wajquex ch-utz cꞌaraꞌ e rexbil jeꞌ wnak nectzujuj sacrificio chquewech Pablo ruqꞌuin Bernabé. 14Per j-eꞌ apóstol Bernabé ruqꞌuin Pablo tak xekaja rbixic cuqꞌuin chcaraꞌ nbaꞌna chca xquemaj rakic quetziak, jaraꞌ rital che pkan nquenaꞌ je nbaꞌna chca ecsan com e ajniꞌ jun dios. Xeba alnak, xeꞌoca chquecjol wnak y xquemaj rbixic chca cawrara: 15—¿Nak tzra tak neban cawra chka? Ajoj xok wnak, xok junam ewqꞌuin. Ajoj okpenak ewqꞌuin che nkerbij chewa che nqueꞌeyaꞌ cana j-ewra jleꞌ dios jmajoꞌn nak cbanic, y xteykeꞌ ta ecꞌuꞌx ruqꞌuin jun cꞌaslic Dios com arjaꞌ xwankersana caj ruqꞌuin ruchꞌlew y mar chkaꞌ, y njelal achnak jaꞌ wankersyona. 16Chpam ojer tiemp jkꞌaxnak cana, Dios xuyaꞌ cꞌas chca wnak che necnimaj ccostumbre, jleꞌ costumbre cwankersan kaja queyon j-eꞌ. 17Per cꞌola xcꞌutbej chquewech chcꞌola jun cꞌaslic Dios com cꞌola nimlaj tak utzil nuban, nkasaj jab, nuyaꞌ wen tak csech, nuyaꞌ je ncꞌatzina jeꞌ chka che nkataj, y nuyaꞌ quicotemal ptak kanm. Caraꞌ xbij Pablo. 18Per mesque caraꞌ xbixa chca mkꞌelic ta ncajoꞌ com j-eꞌ wnak ncꞌola cgan nectzujuj jun sacrificio chquewech. 19Ecꞌo cꞌa jleꞌ wnak e aj Israel xeꞌekaja pListra, jleꞌ p-Antioquía eꞌelnak el waꞌ, jleꞌ chic chpam Iconio eꞌelnak el waꞌ. J-eraꞌ xecchajtij wnak che nqueqꞌuiek Pablo tzan abaj. Tak xqꞌuiektaja cmal tzan abaj xquelsaj ta chpam tnamet. Xcoma Pablo xquechꞌob j-eꞌ. 20Jaꞌ Pablo tak xquemol quiꞌ kchꞌalal tzrij xyictaj ela y xoc chic jmul chpam tnamet. Jche rcab kꞌij e c-eꞌ ruqꞌuin Bernabé xeba chpam tnamet Derbe. 21Tak xeꞌekaja chpam tnamet Derbe xquemaj rbixic jeꞌ utzlaj tzij rxin Jesucristo, y e qꞌuiy jeꞌ wnak xeykeꞌa quecꞌuꞌx ruqꞌuin. Cꞌjaraꞌ xemloj pchic chpam jaraꞌ oxiꞌ tnamet Listra, Iconio ruqꞌuin Antioquía. 22Xecyukbaꞌ quecꞌuꞌx kchꞌalal y cꞌola jleꞌ paxbanem xqueyaꞌ chca jcawrara: —Cow quixpeꞌa, mteyaꞌ cta yukbal ecꞌuꞌx ruqꞌuin Jesucristo. Konjelal jnok-oca chpam rgobierno Dios ne ncꞌatzin waꞌ nokkꞌaxa chpam nimlaj tak lowloꞌ. 23Chpam jujun iglesia ecꞌola jleꞌ anciano xequechaꞌ cana je nquecꞌana cxin kchꞌalal. Xquemaj rbanic oración ruqꞌuin ayuno. Tak xecꞌchoja oración ruqꞌuin ayuno cmal cawra xecbij chca kchꞌalal: —Camic ykul chic ecꞌuꞌx ruqꞌuin Kjawal Jesucristo y jaꞌ tcꞌa xtchajina ewxin.

24Cꞌjaraꞌ xeba, xekꞌaxa chpam jeꞌ tnamet jcꞌola precwent Pisidia y xeꞌekaja chpam tnamet Perge jcꞌola precwent Panfilia. 25Xqueyaꞌ rbixic rtzojbal Dios chca wnak aj Perge cꞌjaraꞌ xeba chic chpam tnamet Atalia. 26Tzraꞌ xeꞌoc el waꞌ chpam lanch y xeba chpam tnamet Antioquía abar eꞌelnak el waꞌ nabey tak xebaꞌna recomendar prukꞌaꞌ Dios che rbanic samaj jxecꞌchoja cana cmal. 27Tak xeꞌekaja xequemol kchꞌalal y xquemaj rcholic chquewech njelal samaj jxuban Dios tak xqueyaꞌ rbixic rtzojbal, y xquechꞌob chquewech chkaꞌ nak rebnon Dios che rjakic quebey wnak jme aj Israel ta ch-utz cꞌaraꞌ neykeꞌa quecꞌuꞌx ruqꞌuin Jesucristo. 28Caraꞌ xqueban, xecꞌjeꞌ na jun tiemp cuqꞌuin kchꞌalal p-Antioquía.
• • • • •

1Ecꞌo cꞌa jleꞌ ach-iꞌ eꞌelnak ela chpam departamento Judea ebnak p-Antioquía. Tak xeꞌekaja xquemaj ctojxic kchꞌalal y cawra tojxic xqueyaꞌ: —Per wmajoꞌn xtquixbaꞌn ta circuncidar ajniꞌ rbin cana Moisés chka che nkaban jaraꞌ majoꞌn newil ta totanem rxin Dios. Caraꞌ xecbij. 2Pablo ruqꞌuin Bernabé xecchꞌojquij jawra cꞌutxic jquemjon ryaꞌic j-ewra ach-iꞌ, congan xetzijona tzrij. Tak xqꞌuisbena Pablo ruqꞌuin Bernabé e quexbil jleꞌ chic kchꞌalal xechaꞌa che nqueba pJerusalén cuqꞌuin apóstol ruqꞌuin jeꞌ anciano ch-utz cꞌaraꞌ necchumij tojxic riꞌil tzrij circuncisión. 3Caraꞌ xqueban, xetaꞌk ela cmal iglesia y xekꞌaxa ptak tnamet jcꞌola precwent Fenicia y jcꞌola precwent Samaria chkaꞌ. Chka bar opech nquekꞌax waꞌ nqueyaꞌ cana rbixic chca kchꞌalal che jeꞌ wnak jme aj Israel ta xqueyaꞌ cana ojer tak ccostumbre je cniman nabey y camic xeykeꞌa quecꞌuꞌx ruqꞌuin Jesucristo. Conjelal kchꞌalal congan xequicota rmal. 4Tak xeꞌekaja pJerusalén xecꞌuꞌla cmal apóstol ruqꞌuin jeꞌ anciano y cmal jleꞌ chic kchꞌalal. Xquemaj rcholic chquewech njelal samaj xuban Dios tak xqueyaꞌ rbixic rtzojbal chca wnak jme aj Israel ta. 5Per ecꞌola jleꞌ kchꞌalal e aj fariseo xeyictaja y cawra xecbij: —Ne ncꞌatzin waꞌ nquekaban circuncidar jeꞌ kchꞌalal jme aj Israel ta y ncꞌatzina nekbij chca che pors necnimaj rley Dios je rtzꞌiban cana Moisés. 6Jeꞌ apóstol e quexbil anciano arj-eꞌ xquemol quiꞌ che rchꞌobic rij rwech tzrij circuncisión. 7Congan xetzijona tzrij. Tak xqꞌuisbena xyictaja Pedro y cawra xbij chca: —Wchꞌalal, ewutkin bien tak xkamaj ta samaj, Dios xenruchaꞌ checjol, xenrutak ela cuqꞌuin wnak jme aj Israel ta che xenyaꞌ rbixic chca utzlaj tzij rxin Jesucristo ch-utz cꞌaraꞌ neykeꞌa quecꞌuꞌx ruqꞌuin. 8Jaꞌ Dios bien rutkin rwech kanm ja ok wnak, xutak ta Espíritu Santo cuqꞌuin wnak jme aj Israel ta ajniꞌ xuban chka ajoj nabey, jaraꞌ xcꞌutbej chquewech che nquerucꞌul chkaꞌ. 9Jaꞌ Dios majoꞌn jun wen ta xtutzꞌet y jun ta itzel ta xtutzꞌet, per jaꞌ xjunam nokrutzꞌet chok c-eꞌ tnamet com xchꞌachꞌjorsaj canm j-eꞌ chkaꞌ tak xeykeꞌa quecꞌuꞌx ruqꞌuin Jesucristo. 10Camic ¿nak qꞌue tzra mtenimaj jrebnon Dios? Tak nebij chca kchꞌalal che pors necnimaj na ley je rtzꞌiban cana Moisés jaraꞌ ajniꞌ jun nimlaj ejkaꞌn neyaꞌ chquij. Jeꞌ ktiꞌt kawmaꞌ arj-eꞌ majoꞌn xecwin ta xecnimaj ley next cꞌa ajoj okcwinnak ta kniman chkaꞌ. 11Per ajoj kutkin xe rmal utzil je xsipaj Kjawal Jesucristo chka tak xkawil totanem rxin Dios, y caraꞌ chca kchꞌalal chkaꞌ jme aj Israel ta. Caraꞌ xbij Pedro. 12Conjelal jquemlon quiꞌ chpam lwar majoꞌn chic tzij nqueban. Xqueyaꞌ chic quexquin tzrij je xbixa chca rmal Pablo ruqꞌuin Bernabé, y xchoꞌla chquewech njelal jxuban Dios tak xuyaꞌ chca che xqueban nmak tak milagro chquewech wnak jme aj Israel ta. 13Tak xecꞌchoja tzij cmal cꞌjaraꞌ xtzijon chic Jacobo y cawra xbij: —Wchꞌalal, tey-aꞌ ewexquin tzrij je xtenbij chewa. 14Kchꞌalal Simón Pedro xuchꞌob chkawech nak rbanic samaj jxuban Dios chquecjol jme aj Israel ta tak xmajtaj ta samaj. Ecꞌola jleꞌ xeruchaꞌ che xeꞌoca rtnamet Dios. 15Jaraꞌ junam nela ruqꞌuin ajniꞌ tzꞌibtanak cana ojer cmal profeta chpam rtzojbal Dios jcawrara nbij: 16—Tak xtbantaja cumplir njelal jawrara cꞌjaraꞌ xtquenmloj pchic jmul quenrchumsaj jgobierno jxecꞌjeꞌa prukꞌaꞌ rey David, com xyojtanak camic ajniꞌ jun jay bnak ptak ulew. Per anen quenrchumsaj na jyojtanak y quenyic chna jmul. 17Caraꞌ xtenban chca ch-utz cꞌaraꞌ quenccanoj chkaꞌ je jleꞌ chic wnak, j-eraꞌ conjelal jme aj Israel ta che nqueꞌoca e netnamet. 18Caraꞌ nbij Kjawal Dios y ncaraꞌ rkꞌalsan ta ojer. Caraꞌ tzꞌibtanak cana. 19Com caraꞌ nbij Dios, camic quenchꞌob anen mtquekanak ta wnak jme aj Israel ta je nquenimana rxin Dios. 20Xerwaraꞌ je nkaban, nkatak ela rbixic cuqꞌuin che mtquetaj ta tiꞌij jtzujun chquewech tioxaꞌ. Y jun chic, mtqueꞌoc ta cuqꞌuin ixkiꞌ jme quexkilal ta, y jeꞌ ixkiꞌ chkaꞌ mtqueꞌoc ta cuqꞌuin ach-iꞌ jme quechjilal ta. Jun chic, mtquetaj ta tiꞌij wmajoꞌn elnak ta recqꞌuiel chcop, y chkaꞌ mtquetaj ta quicꞌ. 21Caraꞌ nekbij ela chca com ley rxin Moisés ojer majtanak ta rbixic ptak tnamet per njelal tnamet. Perc njelal xlanbal kꞌij nsiqꞌuisa ley rxin Moisés ptak jay rxin molbal riꞌil kxin ajoj ok tnamet Israel. Caraꞌ xbij Jacobo. 22J-eꞌ apóstol e quexbil jleꞌ anciano y conjelal kchꞌalal xjun xquechꞌob, xequechaꞌ e c-eꞌ kchꞌalal che nqueba p-Antioquía y nquequexbilaj ela Pablo ruqꞌuin Bernabé, jun Judas rubiꞌ jBarsabás nbixa tzra chkaꞌ, y jun chic Silas rubiꞌ, j-eraꞌ nmak tak quekꞌij chquecjol kchꞌalal. 23Cꞌjaraꞌ xbaꞌna jun carta, xyaꞌ ela chca Pablo, y jcarta cawra nbij: —Ajoj ok apóstol e kaxbil anciano ruqꞌuin conjelal kchꞌalal nkatak ela jun rutzil ewech ixix ix kchꞌalal jme ix aj Israel ta jixcꞌola p-Antioquía ruqꞌuin jeꞌ tnamet jcꞌola precwent Siria y chkaꞌ jcꞌola precwent Cilicia. 24Kchꞌalal, xerkaja rbixic kuqꞌuin checꞌola jleꞌ ach-iꞌ xeꞌel ela chkacjol xeba ewqꞌuin y xecbij chewa che ncꞌatzina nquixbaꞌna circuncidar y pors nenimaj ley je rtzꞌiban cana Moisés. Caraꞌ necbij chewa y nquetur ecꞌuꞌx y nquesach enaꞌoj. Per kchꞌalal, majoj ta oktakyon ela cxin ewqꞌuin. 25Rmal cꞌaraꞌ tak xkamol kiꞌ y xjun xkachꞌob, xekachaꞌ cꞌa e c-eꞌ kchꞌalal che nqueba ewqꞌuin y nquequexbilaj ela e quilaj tak kchꞌalal Bernabé ruqꞌuin Pablo. 26Jaꞌ Bernabé ruqꞌuin Pablo quey-on quiꞌ pe cmic rmal Kjawal Jesucristo. 27Judas ruqꞌuin Silas j-eraꞌ e c-eꞌ kchꞌalal nquekatak ela ewqꞌuin, j-eraꞌ nquechꞌbowa chewech nak rbanic je ktzꞌiban chpam jawra carta. 28Com Espíritu Santo nbina che xjun c-eꞌ punto ncꞌatzina che nkayaꞌ chewa y me rbeyal ta che xtkayaꞌ ta chewa ajniꞌ jun nimlaj ejkaꞌn chewij, y ncaraꞌ nkachꞌob ajoj chkaꞌ. 29Jawra jeꞌ achnak nkajoꞌ nekbij chewa: mtetaj ta tiꞌij jtzujun chquewech tak tioxaꞌ, mtetaj ta jeꞌ quicꞌ, mtetaj ta tiꞌij tak qꞌuemjana tela recqꞌuiel chcop. Chkaꞌ nekbij chewa, mtquixoc ta cuqꞌuin ixkiꞌ jme ewexkilal ta ixix, y jeꞌ ixkiꞌ mtqueꞌoc ta cuqꞌuin ach-iꞌ jme quechjilal ta. Wnekꞌil ewiꞌ che rbanic jawrara jxekbij chewa jaraꞌ kꞌaxnak wen neban. Tebnaꞌ cwent ewiꞌ, Dios ta xtechjalbena ewxin. Caraꞌ xtzꞌibax ela chpam carta. 30Cꞌjaraꞌ xetaꞌk ela Pablo. Tak xeꞌekaja p-Antioquía xequemol kchꞌalal y xquejach carta pquekꞌaꞌ. 31J-eꞌ cꞌa kchꞌalal tak xecsiqꞌuij carta congan xequicota com congan xyukbaꞌ quecꞌuꞌx. 32Judas ruqꞌuin Silas arj-eꞌ e profeta, congan paxbanem xqueyaꞌ chca kchꞌalal y xeccwersaj más quecꞌuꞌx chpam rtzojbal Dios. 33Tzraꞌ xecꞌjeꞌ na jun tiemp. Cꞌjaraꞌ xquechꞌob che nquemloj ta pJerusalén cuqꞌuin kchꞌalal jetakyon pa cxin. Tak qꞌuemjana queꞌel pa, cawra xbixa chca cmal kchꞌalal: —Tebnaꞌ cwent ewiꞌ, Dios ta xtechjalbena ewxin. 34Per Silas xuchꞌob chnecꞌjeꞌ cana cuqꞌuin. 35Pablo ruqꞌuin Bernabé xecꞌjeꞌa p-Antioquía chkaꞌ. J-eꞌ e quexbil jleꞌ chic kchꞌalal xectijoj jeꞌ wnak y xqueyaꞌ rbixic rtzojbal Kjawal Dios.
• • • • •
36Xecꞌjeꞌ na jun tiemp p-Antioquía cꞌjaraꞌ Pablo cawra xbij tzra Bernabé: —Joꞌ chic jmul, joꞌ ekkꞌijlaꞌ jeꞌ kchꞌalal jme aj Israel ta jecꞌola ptak tnamet abar kachlon cwaꞌ rtzojbal Kjawal Dios. Joꞌ queꞌekatzꞌtaꞌ nak quebnon. 37Bernabé nrajoꞌ nquecꞌom ela Juan je nbixa tzra chkaꞌ Marcos. 38Per Pablo cawra xbij tzra: —M-utz ta nkacꞌom ela Juan com arjaꞌ xuban chka jmul xokruyaꞌ cana pPanfilia y majoꞌn xokerxbilaj xta tzra rsamaj Dios jxekabnaꞌ. 39Congan xquechꞌob rij rwech nak nqueban tzra Juan. Tak xqꞌuisbena xqueban c-eꞌ rmal com mjunam ta xquechꞌob. Bernabé xucꞌom ela Marcos y xeꞌoc ela planch, xeba chpam lwar rbin-an Chipre. 40Pablo arjaꞌ xcanoj kchꞌalal Silas. Xbaꞌna oración pquecwent cmal kchꞌalal: —Dios ta xtechjalbena ewxin. Caraꞌ xbix ela chca. 41Cꞌjaraꞌ xeba ptak iglesia jecꞌola ptak tnamet jcꞌola precwent Siria y chkaꞌ jcꞌola precwent Cilicia. Xeccwersaj canm kchꞌalal chpam rtzojbal Dios.
• • • • •

1Xquemaj chic jmul quebey, xeba chpam c-eꞌ tnamet rubiꞌ Derbe y jun chic Listra. Tak xeꞌekaja, tzraꞌ xquewil waꞌ jun cꞌjol Timoteo rubiꞌ. Jaꞌ Timoteo rsamaj Jesucristo nuban, ruteꞌ arjaꞌ aj Israel y ykul chic rucꞌuꞌx ruqꞌuin Jesucristo. Redtaꞌ Timoteo arjaꞌ aj Grecia. 2Je kchꞌalal jecꞌola chpam tnamet Listra ruqꞌuin jecꞌola chpam tnamet Iconio, arj-eꞌ kas kꞌaxnak wen nquetzuꞌ Timoteo. 3Pablo cꞌola rgan noca Timoteo rexbil tzan rbanic rsamaj Dios rmal cꞌaraꞌ tak xuban circuncidar. Caraꞌ xuban tzra ch-utz cꞌaraꞌ majoꞌn itzel ta nquenaꞌ aj Israel jecꞌola chpam jaraꞌ lwar com j-eꞌ cutkin che aj Grecia redtaꞌ Timoteo, ma aj Israel ta. 4Cꞌjaraꞌ xeba ptak tnamet che nqueckꞌijlaꞌ je kchꞌalal. Tak xeꞌekaja cuqꞌuin xqueyaꞌ rbixic chca nak jbin pa chca cmal apóstol y cmal anciano jecꞌola pJerusalén. 5Caraꞌ xqueban y congan xeykeꞌa quecꞌuꞌx je iglesia ruqꞌuin Jesucristo rmal je xbixa chca, kꞌij kꞌij congan xeba pnim.
• • • • •
6Pablo ruqꞌuin Silas arj-eꞌ nqueba ptzij chpam departamento Asia che nequey-aꞌ rbixic rtzojbal Dios, per majoꞌn xyaꞌ ta cꞌas chca rmal Espíritu Santo. Cꞌjaraꞌ xekꞌaxa ptak lwar jcꞌola precwent Frigia y chkaꞌ ptak lwar jcꞌola precwent Galacia. 7Tak xeꞌekaja pe rmonjon tnamet Misia xquechꞌob che nqueba chpam departamento Bitinia, per Espíritu Santo jmul chic majoꞌn xuyaꞌ ta cꞌas chca. 8Cꞌjaraꞌ xeba y ne rmonjon tnamet Misia xquecꞌom ela y xeꞌekaja chpam tnamet Troas. 9Tak xoca akꞌaꞌ, Pablo xutzuꞌ ajniꞌ pnachicꞌ jun acha aj Macedonia. Jawra acha chpam tnamet Macedonia paꞌl waꞌ y cawra xbij tzra Pablo: —Tebnaꞌ jun utzil chka, catkꞌax ta waweꞌ chpam tnamet Macedonia che ktoꞌic. Caraꞌ xbij. 10Cꞌjaraꞌ chanim xecchumlaꞌ quiꞌ xeba pMacedonia. Anen en Lucas xentreꞌ ela chquij. Xchꞌobtaja kmal che Dios nokersiqꞌuij chnokba cuqꞌuin aj Macedonia ch-utz cꞌaraꞌ nekachloꞌ chca utzlaj tzij je rxin Jesucristo.
• • • • •
11Xok-el ela chpam tnamet Troas, chpam lanch xok-oc el waꞌ y xokekaja chpam jun lwar rubiꞌ Samocracia. Rcab kꞌij chic xok-el ela y xokba chpam jun tnamet Neápolis. 12Xok-el ela chic tzraꞌ y xokekaja chpam tnamet Filipos. Jawra tnamet Filipos jaraꞌ cabecera rxin departamento Macedonia. Jeꞌ wnak jecꞌola chpam tnamet Filipos arj-eꞌ aj Roma. Tzraꞌ chpam tnamet Filipos xokcꞌjeꞌ waꞌ jun tiemp. 13Tak xerlaꞌ xlanbal kꞌij xok-el ela chpam tnamet y xokba chuchiꞌ jun rkan yaꞌ. Tzraꞌ cꞌo waꞌ jun lwar abar naban waꞌ oración. Tak xokekaja, tzraꞌ ecꞌol waꞌ jleꞌ ixkiꞌ quemlon quiꞌ, xokotzꞌbeꞌa cuqꞌuin y xkamaj rbixic rtzojbal Dios chca. 14Cꞌola jun ixak chquecjol Lidia rubiꞌ, chpam tnamet Tiatira penak waꞌ. Lidia arjaꞌ cꞌyil wen tak tziak mrad rcolor, y congan nuyaꞌ rukꞌij Dios. Jaꞌ Pablo xumaj rbixic rtzojbal Dios, y jaꞌ Dios xuyaꞌ tzra Lidia che xnimaj je xbij Pablo. 15Cꞌjaraꞌ xbaꞌna bautizar Lidia e rexbil conjelal jecꞌola pruchoch. Tak xebantaja bautizar cawra xbij Lidia chka: —Camic wnechꞌob ixix che ktzij ykul chic nucꞌuꞌx ruqꞌuin Kjawal Jesucristo joꞌ chpam wuchoch, tzraꞌ quenyaꞌ waꞌ epsad. Caraꞌ xbij chka, npors xuban chka che nokecꞌjeꞌ kaja ruqꞌuin. 16Xkaban jmul okobnak chpam lwar abar nbaꞌn waꞌ oración tak xkawil jun xtan. Jawra xtan cꞌola jun itzel espíritu ocnak pranm y rmal jaraꞌ itzel espíritu necwina xtan nuchꞌob jeꞌ achnak jqꞌuemjana tbantaja. Jaꞌ xtan ecꞌola rjawal y congan pak nquechꞌec tzrij rmal jnuban. 17Ajoj ruqꞌuin Pablo kamjon binem y jaꞌ xtan tren ela chkij. Jaꞌ xtan xumaj rakic ruchiꞌ y cawra xbij chca wnak: —J-ewra ach-iꞌ e ajsmajmaꞌ rxin nimlaj Dios y quemjon rbixic chka nak nkaban che nkototaja. 18Qꞌuiylaj kꞌij caraꞌ xbij jawra xtan. Per jun kꞌij xcꞌowa rucꞌuꞌx Pablo rmal, arjaꞌ xuyaꞌ volt y cawra xbij tzra itzel espíritu: —Prubiꞌ Jesucristo quenbij waꞌ chawa, catel ela pranm xtan. Y njaraꞌ hor xel ela itzel espíritu y xuyaꞌ cana xtan. 19J-eꞌ cꞌa rjawal xtan tak xquetzꞌet chmajoꞌn chic pak nquechꞌec tzrij cꞌjaraꞌ xequechap Pablo ruqꞌuin Silas y xequecꞌom ela pqꞌuebal abar tzraꞌ cꞌol waꞌ kꞌatbaltzij. 20Tak equey-on chic chquewech e kꞌtoy tak tzij cawra xecbij: —Ecꞌola e c-eꞌ ach-iꞌ waweꞌ e aj Israel y congan quemjon ryojic ketnamet. 21Arj-eꞌ cꞌola nicꞌaj costumbre nquecꞌut chkawech per ajoj ok aj Romano chꞌoj rij neknimaj. 22Cꞌjaraꞌ jeꞌ wnak xeyictaj ela chquij Pablo ruqꞌuin Silas. Jkꞌatbaltzij cawra rbixic xqueyaꞌ: —Queꞌechꞌanbaꞌ ach-iꞌ y queꞌechꞌyaꞌ. 23Caraꞌ xqueban, congan xquechꞌay Pablo ruqꞌuin Silas. Cꞌjaraꞌ xepiꞌtzꞌa pcars y xbixa tzra jnechjalbena cars che bien nquerchjalbej. 24Jaꞌ chjalbey cars tak caraꞌ xbixa tzra nmás na cꞌnat xeruyaꞌ oc waꞌ pcars y xupitzꞌ ckan chpam jun cheꞌ ch-utz cꞌaraꞌ majoꞌn nquenanmaj ta.[image: 49.png] Pablo ruquin Silas ptzon chan chpam jun che.(Hch 16.24)

25Ptak nicꞌaj akꞌaꞌ Pablo ruqꞌuin Silas arj-eꞌ quemjon rbanic oración y chkaꞌ necbixaj rubiꞌ Dios. Nicꞌaj chic wnak jecꞌola pcars arj-eꞌ quemjon rcꞌaxic oración ruqꞌuin jeꞌ bix. 26Per chek qꞌuenjlal xpeta jun nimlaj cbarkan, xusil njelal ruxeꞌ cars y jcars xjaktaja jeꞌ ruchiꞌ. Conjelal wnak jecꞌola pcars arj-eꞌ exmon congan tzra cadena per jaraꞌ hor xequirtaja conjelal. 27Xcꞌastaja alnak chjalbey cars y tak xutzꞌet che jkal chic jeꞌ ruchiꞌ cars njelal alnak xelsaj respada che ncamsaj riꞌ ruyon, com xuchꞌob jaꞌ che xenanmaj ela conjelal wnak jecꞌola pcars. 28Per Pablo alnak xurak pona ruchiꞌ y cawra xbij pona tzra: —Mtacamsaj ta awiꞌ, okcꞌola konjelal. 29Je chjalbey cars arjaꞌ xcꞌutuj kꞌakꞌ chnutzaj rubey y alnak xba cuqꞌuin wnak jecꞌola pcars. Tak xeꞌekaja ruqꞌuin Pablo y Silas congan nberbeta rmal xben riꞌil y xexqueꞌa chquewech. 30Cꞌjaraꞌ xerelsaj ta chpam cars y cawra xcꞌaxaj chca: —Camic tbij chwa ¿nak quenban chquenwil totanem rxin Dios? 31—Teykeꞌa acꞌuꞌx ruqꞌuin Kjawal Jesucristo y ncattotaja y nquetotaja chkaꞌ conjelal jecꞌola pnawuchoch. Caraꞌ xbixa tzra. 32Cꞌjaraꞌ xquemaj rbixic rtzojbal Dios tzra y chkaꞌ chca conjelal jecꞌola pruchoch. 33Je chjalbey cars jaraꞌ hor xumaj rchꞌajic abar esoctanak waꞌ Pablo ruqꞌuin Silas. Tak xchꞌajtaja rmal cꞌjaraꞌ xbaꞌna bautizar y chkaꞌ xebaꞌna bautizar conjelal jecꞌola pruchoch. 34Cꞌjaraꞌ xerucꞌom ela pruchoch, xerutzuk y congan nquicota, y chkaꞌ nquequicota conjelal jecꞌola pruchoch com ykul chic quecꞌuꞌx ruqꞌuin Dios. 35Tak xeskara, e kꞌatbaltzij xequetak ela nicꞌaj guardia ruqꞌuin chjalbey cars che necbij tzra che nquersakꞌpij ela Pablo ruqꞌuin Silas. 36Jaꞌ chjalbey cars cawra xbij tzra Pablo: —Jkꞌatbaltzij quetkon ta rbixic chwa che quixensakꞌpij ela. Camic jax we nquixba, Dios ta xtechjalbena ewxin. 37Pablo cawra xbij chca guardia: —Mrubey ta bnon chka. Ajoj okcꞌola precwent gobierno rxin Roma y cꞌola kakꞌaꞌ tzra rley. Xokquechꞌey chquewech wnak per majoꞌn xquekꞌat ta tzij chkij, y xokquecsaj pcars. Per camic ncajoꞌ nkocsakꞌpij ela pnalakꞌ per jaraꞌ me rbeyal ta, quepe na j-eꞌ waweꞌ raꞌ y j-eꞌ quesakꞌpin ela kxin. Caraꞌ xbij chca. 38J-eꞌ guardia xecbij chca kꞌatbaltzij njelal je xbixa chca rmal Pablo. Tak j-eꞌ kꞌatbaltzij xcutkij che Pablo ruqꞌuin Silas ecꞌola precwent gobierno rxin Roma congan xecxibej quiꞌ. 39Cꞌjaraꞌ xeba cuqꞌuin, xeccꞌutuj sachbal quemac. Cꞌjaraꞌ xqueyaꞌ cꞌas tzra Pablo ruqꞌuin Silas y cawra xecbij chca: —Tebnaꞌ jun utzil, quixel ela chpam ketnamet. 40Pablo ruqꞌuin Silas tak xeꞌel ta pcars xeba pruchoch Lidia. Xetzijona cuqꞌuin kchꞌalal y xecyukbaꞌ cana quecꞌuꞌx y cꞌjaraꞌ xeba.
• • • • •

1Xekꞌaxa chpam c-eꞌ tnamet, jun Anfípolis rubiꞌ y jun chic Apolonia. Cꞌjaraꞌ xeꞌekaja chpam jun tnamet Tesalónica. Tzraꞌ cꞌola jun jay rxin molbal riꞌil cxin aj Israel. 2Pablo xoca chpam jay rxin molbal riꞌil com caraꞌ rcostumbre. Oxiꞌ sman xecꞌjeꞌa chpam tnamet Tesalónica. Ptak xlanbal kꞌij npeta chpam jay rxin molbal riꞌil y nquertijoj wnak tzra rtzojbal Dios. 3Nsiqꞌuij rtzojbal Dios chquewech, nuchꞌob chquewech nak recꞌmon ta y cawra nbij chca: —Rtzojbal Dios nucꞌut chkawech che Cristo ne ncꞌatzin waꞌ xertjaꞌ pen, ne ncꞌatzin waꞌ xcoma y xcꞌastaja chquecjol cnomkiꞌ. Anen nemjon rbixic chewa nak rbanic jun acha rbin-an Jesús y camic quenbij chewa che Jesús jaraꞌ Cristo je ch-on rmal Dios. Caraꞌ nucꞌut Pablo chquewech. 4J-eꞌ cꞌa aj Israel ecꞌola chca xeykeꞌa quecꞌuꞌx ruqꞌuin Jesucristo y xeꞌoca rexbil Pablo ruqꞌuin Silas. Y caraꞌ xqueban chkaꞌ e qꞌuiy wnak aj Grecia je nqueban respetar Dios, y ecꞌola jleꞌ ixkiꞌ nmak quekꞌij xeykeꞌa quecꞌuꞌx ruqꞌuin, per e qꞌuiy chkaꞌ. 5Per aj Israel jmajoꞌn xeykeꞌ ta quecꞌuꞌx ruqꞌuin Jesucristo congan xkꞌutlina canm chquij Pablo. Ecꞌola jleꞌ itzel tak ach-iꞌ xeccanoj je jargant-iꞌ, j-eraꞌ chek ptak bey ecꞌo waꞌ y xequemol e qꞌuiy wnak. Congan lowloꞌ xquemaj rij, congan rkal tak chiꞌij nqueban y xeyictaja tnamet chquij Pablo ruqꞌuin Silas cmal. J-ewra itzel tak wnak xeba chruchoch jun acha rubiꞌ Jasón. Tak xeꞌekaja npors xeꞌoca chpam y xquemaj rconxic Pablo ruqꞌuin Silas com cꞌo ta ncajoꞌ xequelsaj ta y xequejach ta pquekꞌaꞌ wnak. 6Per tak majoꞌn xequewil ta cꞌjaraꞌ xquechap Jasón, xeccherrej ela. Y chkaꞌ ecꞌo chic nicꞌaj kchꞌalal xequechap ela y xeccꞌaj pkꞌatbaltzij rxin tnamet. Tak xeꞌekaja xquemaj rakic quechiꞌ y cawra necbij: —Ecꞌola e c-eꞌ ach-iꞌ Pablo ruqꞌuin Silas quebiꞌ, arj-eꞌ ebnak nat nkaj chwech ruchꞌlew che cyojic wnak, y camic xerkaja waweꞌ. 7Jasón xerucꞌul pruchoch y jawra chꞌoj rij nqueban conjelal com mjunam ta ruqꞌuin rley nimlaj rey César com j-eꞌ cawra necbij: —Jesús arjaꞌ nimlaj rey. 8Jeꞌ wnak e quexbil e kꞌatbaltzij congan junwaꞌ xeccꞌaxaj je xbixa chca. 9Xeccꞌutuj jun fianza tzra Jasón y chkaꞌ chca e rexbil, cꞌjaraꞌ xesakꞌpix ela.
• • • • •
10Chakꞌaꞌ je kchꞌalal alnak xectaklaꞌ ela Pablo ruqꞌuin Silas che nqueba chpam tnamet Berea. Tak xeꞌekaja pBerea xeꞌoca chpam jay rxin molbal riꞌil cxin aj Israel. 11Je aj Israel jecꞌola pBerea más na e utzlaj tak wnak chquewech jecꞌola pTesalónica com arj-eꞌ congan xqueyaꞌ quexquin tzrij rtzojbal Dios. Kꞌij kꞌij necsiqꞌuij rtzojbal Dios ch-utz cꞌaraꞌ nquetzꞌet wjunam ruqꞌuin ajniꞌ nbij Pablo. 12Rmal cꞌaraꞌ tak e qꞌuiy xeykeꞌa quecꞌuꞌx ruqꞌuin Jesucristo. Ecꞌola jleꞌ ixkiꞌ e aj Grecia nmak quekꞌij e quexbil jleꞌ ach-iꞌ, arj-eꞌ chkaꞌ e qꞌuiy xeykeꞌa quecꞌuꞌx ruqꞌuin Jesucristo. 13Je aj Israel jecꞌola pTesalónica tak xekaja rbixic cuqꞌuin che Pablo remjon rbixic rtzojbal Dios pBerea arj-eꞌ xeba tzraꞌ chkaꞌ. Tak xeꞌekaja xectajchij wnak che nqueyictaja tzrij Pablo. 14Per j-eꞌ kchꞌalal xectaklaꞌ ela Pablo alnak pcost. Per Silas ruqꞌuin Timoteo xecꞌjeꞌ cana pBerea. 15Ecꞌola nicꞌaj kchꞌalal xecꞌmow ela rxin Pablo, qꞌue chpam tnamet Atenas xequejchaꞌ cwaꞌ. Cꞌjaraꞌ xemloj ta pBerea y cawra xbix ta chca: —Tbij pon jlal chca Silas ruqꞌuin Timoteo che nquepeta chanim. Caraꞌ xbij ta Pablo.
• • • • •
16Pablo arjaꞌ cꞌo chic pnAtenas, ereyben Silas ruqꞌuin Timoteo. Chpam jawra tnamet congan e qꞌuiy tioxaꞌ y junwaꞌ xunaꞌ Pablo cmal. 17Rmal cꞌaraꞌ tak npeta chpam jay rxin molbal riꞌil abar nquemol waꞌ quiꞌ aj Israel ruqꞌuin nicꞌaj chic wnak je nqueban respetar Dios, y tzraꞌ nuchol waꞌ rtzojbal Dios. Chkaꞌ caraꞌ nuban pqꞌuebal, kꞌij kꞌij nuchol rtzojbal Dios. 18Ecꞌola nicꞌaj maestro epicurios nbixa chca ruqꞌuin jleꞌ chic maestro estoicos nbixa chca, congan nquetzijon ruqꞌuin Pablo y nicꞌaj quemjon ryokꞌic y cawra necbij: —¿Nak cꞌalaꞌ remjon rbixic jalaꞌ acha? Congan tak wan ntzijona. Nicꞌaj chic cawra nquetzijona: —Tak ajniꞌ bnoy propaganda cxin nicꞌaj dios ja e junwaꞌ. Caraꞌ necbij tzra Pablo com arjaꞌ c-eꞌ rbeyal remjon rbixic chquewech, jun tzrij Jesús y jun chic tzrij cnomkiꞌ che nquecꞌastaj na. 19Cꞌjaraꞌ xquecꞌom ela chpam jun molbal riꞌil Areópago rubiꞌ y tak xeꞌekaja cawra xecbij tzra: —Camic techꞌboꞌ chkawech nak rbanic cꞌacꞌ tijonem amjon ryaꞌic. 20Com atet amjon rcꞌutic jun tijonem jnexte wjic kcꞌaxan ajoj y camic nkajoꞌ nkutkij nak rbanic. 21Caraꞌ xecbij tzra com j-eꞌ aj Atenas ne nel ta canm che rcꞌaxic jeꞌ cꞌacꞌlaj tak achnak y alnak necmajlaꞌ rtzojxic, y caraꞌ nqueban jleꞌ chic wnak je nquecꞌjeꞌa pnAtenas per junwaꞌ quetnamet. 22Pablo paꞌla chuchiꞌ lwar Areópago chquewech wnak y cawra xumaj rbixic chca: —Ach-iꞌ ix aj Atenas, anen wutkin chcongan neyaꞌ quekꞌij jeꞌ edios. 23Caraꞌ quenbij chewa com anen tak xenkꞌaxa ptak jeꞌ lwar jabar neyaꞌ waꞌ quekꞌij jeꞌ edios cꞌola jun altar xenwil jtzꞌibtanak cana cawra chwech: —Cꞌola jun dios jmajoꞌn kutkin ta rwech rxin jawra altar. Ixix neyaꞌ rukꞌij jun dios jmajoꞌn ewutkin ta rwech per jaꞌ cꞌaraꞌ Dios jquenyaꞌ rbixic chewa camic. 24Jaraꞌ Dios je xwankersana ruchꞌlew y che njelal jcꞌola chwech, com jaꞌ Rjawal caj y Rjawal ruchꞌlew. Y tzra jaꞌ majoꞌn ncꞌatzin ta xtecꞌjeꞌ ta chpam templo je bnon cmal wnak. 25Majoꞌn ncꞌatzin ta tzra jaꞌ xttzujux ta jeꞌ achnak tzra cmal jeꞌ wnak com xjaꞌ yoyona kcꞌaslemal, jaꞌ yoyona njelal achnak je ncꞌatzina chka konjelal. 26Xjun quicꞌ xwankersbej che conjelal wnak jecꞌola chwech ruchꞌlew. Je nrajoꞌ jaꞌ che nquecꞌjeꞌa wnak chwech renjelal ruchꞌlew. Jaꞌ rchumin chic ajruꞌ tiemp nekrebnaꞌ chwech ruchꞌlew y rchumin chic nak lwar nokocꞌjeꞌ waꞌ chokjujnel. 27Xokruyaꞌ waweꞌ chwech ruchꞌlew ch-utz cꞌaraꞌ nkachꞌob rij rwech nak nkaban che nkawil Dios ch-utz cꞌaraꞌ nkutkij rwech, per Dios me cꞌnat ta cꞌo waꞌ chka chokjujnel. 28Caraꞌ quenbij chewa com Dios abar ta tzraꞌ mquita cꞌo waꞌ, xe rmal jaꞌ okcꞌasla, xe rmal jaꞌ tak nkasil kiꞌ, xe rmal jaꞌ tak okcꞌola. Com ajniꞌ xecbij jleꞌ poetas ewinak ixix: —Ne ktzij waꞌ, je ajoj ja ok wnak ok rlecꞌwal Dios. Caraꞌ xecbij. 29We ok rlecꞌwal Dios majoꞌn tkal ta chkij xtekbij ta tzra Dios che arjaꞌ caraꞌ rbanic ajniꞌ tioxaꞌ jxe oro eꞌocnak, o xe plata, o xe abaj eꞌocnak, jleꞌ tioxaꞌ jxe wnak xwankersana rxin y rnaꞌoj wnak recsan che rbanic. 30Chpam ojer tiemp jkꞌaxnak cana jeꞌ wnak majoꞌn xcutkij ta rwech Dios per jaraꞌ Dios xerucochꞌ, per camic nqueruban mandar che nqueqꞌuex cnaꞌoj y nqueyaꞌ cana rtzilal, y caraꞌ nuban chca conjelal chkabar opech ecꞌol waꞌ. 31Com jaꞌ cꞌola jun kꞌij rchumin che nukꞌat na tzij chquij conjelal wnak y ne rbeyal waꞌ kꞌtoj tzij nuban. Arjaꞌ cꞌola jun acha rech-on jnekꞌtowa tzij, rubiꞌ Jesús, y xuyaꞌ tzra che xcꞌastaja chquecjol cnomkiꞌ, y jaraꞌ xcꞌutbej chkawech konjelal che Jesús rech-on che noca Kꞌtoy Tzij. 32Jeꞌ wnak tak xeccꞌaxaj che nquecꞌastaj na cnomkiꞌ ecꞌola nicꞌaj xquemaj ryokꞌic Pablo, per jleꞌ chic cawra necbij: —Ajoj nkajoꞌ ncatkcꞌaxaj na más per xtabij chka nak kꞌij. 33Cꞌjaraꞌ Pablo xel ela chquecjol y xba. 34Per ecꞌola chca xeykeꞌa quecꞌuꞌx ruqꞌuin Jesucristo y xeꞌoca rexbil Pablo, cꞌo jun acha Dionisio rubiꞌ, jun ixak Dámaris rubiꞌ, y e cꞌol na más. Dionisio arjaꞌ oficial chpam molbal riꞌil rbin-an Areópago.
• • • • •

1Cꞌjaraꞌ Pablo xel ela chpam tnamet Atenas y xba chpam tnamet Corinto. 2Tak xeꞌekaja, tzraꞌ xuwil waꞌ jun acha aj Israel Aquila rubiꞌ, penak chpam tnamet Ponto. Aquila cꞌola rexkayil Priscila rubiꞌ, j-eꞌ cꞌxemloj ta chpam nación Italia. Cꞌola jun nimlaj rey Claudio rubiꞌ, arjaꞌ cꞌola jun orden xuyaꞌ chca conjelal aj Israel che pors nqueꞌel ela chpam tnamet Roma jcꞌola precwent Italia rmal cꞌaraꞌ tak xeꞌel ta Aquila ruqꞌuin rexkayil. Y jaꞌ Pablo xba chcuchoch che nquerkꞌijlaꞌ. 3Com xjunam csamaj ruqꞌuin rmal cꞌaraꞌ tak xecꞌjeꞌa cuqꞌuin, junam xesmaja. Je csamaj jaraꞌ bnoy tak jay lona nquecsaj. 4Ptak xlanbal kꞌij nba Pablo chpam jay rxin molbal riꞌil y ntzijona cuqꞌuin aj Israel ruqꞌuin jme aj Israel ta ch-utz cꞌaraꞌ neykeꞌa quecꞌuꞌx ruqꞌuin Jesucristo. 5Silas ruqꞌuin Timoteo arj-eꞌ xeꞌel ela pMacedonia y xeba ruqꞌuin Pablo. Tak xeꞌekaja ruqꞌuin, jaꞌ Pablo junlic xumaj rcholic rtzojbal Dios y xuchꞌob chquewech aj Israel chJesús jaraꞌ Cristo je ch-on rmal Dios. 6Per aj Israel xecchꞌojquij tzra Pablo je nbij y xitzel tak tzij necbij tzra. Rmal cꞌaraꞌ xquiraj rij retziak chquewech y cawra xbij chca: —Ixix cꞌola emac we mtewil totanem rxin Dios, mnumac ta chewa. Camic quenba cuqꞌuin wnak jme aj Israel ta. 7Cꞌjaraꞌ xeruyaꞌ cana y xba chruchoch jun acha Justo rubiꞌ. Jaꞌ Justo congan nuban respetar Dios y ruchoch prexquin jay rxin molbal riꞌil cxin aj Israel cꞌol waꞌ. 8Cꞌo chic jun acha Crispo rubiꞌ, arjaꞌ jefe rxin jaraꞌ jay rxin molbal riꞌil cxin aj Israel, y arjaꞌ xeykeꞌa rucꞌuꞌx ruqꞌuin Jesucristo e rexbil conjelal jecꞌola pruchoch. Y e qꞌuiy aj Corinto tak xeccꞌaxaj rtzojbal Dios xeykeꞌa quecꞌuꞌx ruqꞌuin Jesucristo y xebaꞌna bautizar. 9Pjun chakꞌaꞌ Pablo xutzꞌet ajniꞌ pnachicꞌ xbixa tzra rmal Kjawal Jesucristo cawrara: —Mtaxibej ta awiꞌ nayaꞌ rbixic ntzojbal, mtatenbaꞌ ta rbixic. 10Anen encꞌola awqꞌuin, majoꞌn nak xtechpowa awxin y xtuban ta lowloꞌ chawa. E qꞌuiy aj Corinto neykeꞌ na quecꞌuꞌx wqꞌuin. Caraꞌ xbixa tzra. 11Jun junaꞌ ruqꞌuin nicꞌaj xecꞌjeꞌa Pablo pCorinto che ctojxic wnak tzrij rtzojbal Dios. 12Cꞌola jun acha Galión rubiꞌ, gobernador rxin departamento Acaya. Pe rtiemp jawra gobernador xquemol quiꞌ aj Israel, xeyictaja tzrij Pablo y xquecꞌom ela pkꞌatbaltzij. 13Tak xeꞌekaja ruqꞌuin gobernador cawra xecbij tzra: —Cꞌola jun acha kacꞌmon ta waweꞌ arjaꞌ remjon rcꞌutic chquewech wnak nak nqueban che nqueyaꞌ rukꞌij Dios, per je nyabexa rukꞌij Dios je nbij jawra acha mtucꞌom riꞌ ruqꞌuin ajniꞌ nbij ley. 14Pablo tak xumaj rij tzij xpeta Galión y cawra xbij chca aj Israel: —Tewcꞌaxaj quenbij chewa aj Israel, wexte cmic, owe alakꞌ, owe chꞌyonem xuban jawra acha jaraꞌ quixncꞌaxaj nak nechol chwa. 15Per com xe rmal ereligión ixix tak wankernak jawra chꞌoj jneban camic tchumsaj eyon. Anen majoꞌn nukꞌaꞌ tzra xtenkꞌat ta tzij tzrij jawra acha. 16Cꞌjaraꞌ xerelsaj ta chpam kꞌatbaltzij. 17Cꞌola jun acha Sóstenes rubiꞌ, arjaꞌ jefe rxin jay rxin molbal riꞌil cxin aj Israel. Jaꞌ Sóstenes xechaꞌp ta cmal aj Grecia y chwech kꞌatbaltzij xquechꞌay waꞌ, per jgobernador Galión chek jic xerutzuꞌ.
• • • • •
18Pablo xecꞌjeꞌ chna jun tiemp pCorinto cꞌjaraꞌ xeruban cana despedir kchꞌalal y xoc ela chpam lanch. Xba chpam tnamet Siria e rexbil Priscila ruqꞌuin Aquila. Tak xeꞌekaja chpam tnamet Cencrea xchꞌupuj resmal rwáꞌ che njelal jaraꞌ nyabej rital chcꞌola jun achnak rtzujun tzra Dios. 19Tak xekaja chpam tnamet Efeso xeruyaꞌ cana Priscila ruqꞌuin Aquila y jaꞌ xba chpam jay rxin molbal riꞌil cxin aj Israel y xeremjaꞌ tzij cuqꞌuin. 20Tak xecꞌchoja tzij rmal cuqꞌuin aj Israel j-eꞌ xecbij tzra che necꞌjeꞌ tna jun tiemp cuqꞌuin, per jaꞌ majoꞌn xrajoꞌ ta y cawra xbij chca: 21—Anen ncꞌatzina chwa che cnecꞌluꞌ nimkꞌij jpenak chkawech pJerusalén per quenmloj pchic jmul ewqꞌuin wcaraꞌ nrajoꞌ ranm Dios. Caraꞌ xbij chca. Cꞌjaraꞌ xbij cana rubiꞌ, xel ela chpam tnamet Efeso y xoc ela chpam lanch. 22Tak xekaja chpam tnamet Cesarea xel ta chpam lanch y xba pJerusalén chkꞌijloy cxin kchꞌalal. Xel ela tzraꞌ y xba chic chpam tnamet Antioquía jcꞌola precwent Siria. 23Tzraꞌ xecꞌjeꞌ waꞌ jun tiemp. Ejkal xba chic jmul che nqueberkꞌijlaꞌ kchꞌalal jecꞌola ptak tnamet jcꞌola precwent Galacia y precwent Frigia che necwersaj canm chpam rtzojbal Dios.
• • • • •
24Cꞌola jun acha aj Israel xekaja chpam tnamet Efeso, Apolos rubiꞌ, penak chpam tnamet Alejandría. Apolos congan kꞌaxnak wen ntzijona y rutkin rtzojbal Dios. 25Jaꞌ rtijon riꞌ tzrij utzlaj bey rxin Kajaw Dios y njelal ranm nquertijoj wnak tzrij Jesús. Per cꞌcꞌo na majoꞌn rutkin ta tzrij bautismo com xruyon bautismo rxin Juan Bautista rutkin. 26Tak xekaja p-Efeso xoca chpam jay rxin molbal riꞌil cxin aj Israel, xumaj tzij cuqꞌuin y majoꞌn nxibej ta riꞌ ntzijona. Tak Priscila ruqꞌuin Aquila xeccꞌaxaj tijonem nuyaꞌ Apolos xquecꞌam ela ruyon y xquecꞌut chwech nak qꞌuemjana trutkij tzrij utzlaj bey rxin Dios. 27Apolos congan nyarij nquerkꞌijlaꞌ kchꞌalal jecꞌola chpam departamento Acaya y congan xyaꞌa rchukꞌaꞌ cmal kchꞌalal jecꞌola p-Efeso. Y j-eꞌ xqueban ela jun carta che nquetak ela cuqꞌuin kchꞌalal jecꞌola chpam departamento Acaya y cawra xectzꞌibaj ela: —Tak xtekaja Apolos ewqꞌuin kas wen rcꞌulic tebnaꞌ. Caraꞌ xecbij ela. Tak xekaja Apolos chpam departamento Acaya congan xerutoꞌ jeꞌ wnak jyatanak chca utzil je nsipaj Dios y ykula quecꞌuꞌx ruqꞌuin Jesucristo rmal. 28Apolos xerutoꞌ congan com arjaꞌ nuchol chca nak kas mer rtzojbal Dios, y chquewech wnak nquerchꞌojquij waꞌ aj Israel, y j-eꞌ nekaja pquewáꞌ com jaꞌ Apolos rtzojbal Dios nucsaj jtzꞌibtanak cana y nbij chca che Jesús jaraꞌ Cristo je ch-on rmal Dios.
• • • • •

1Cꞌcꞌo na Apolos chpam tnamet Corinto jcꞌola precwent Acaya tak xel ela Pablo, xurom nmak tak cꞌchelaj y xbekaja chpam tnamet Efeso. Tzraꞌ p-Efeso xeruwil nicꞌaj kchꞌalal 2y cawra xcꞌaxaj chca: —¿Le xkaj ta Espíritu Santo ewqꞌuin tak xeykeꞌa ecꞌuꞌx ruqꞌuin Jesucristo? Kchꞌalal cawra xecbij: —Ajoj majoꞌn kcꞌaxan ta wcꞌola o wmajoꞌn Espíritu Santo. 3¿Nak cꞌa bautismo xbaꞌna chewa tak xixbaꞌna bautizar? xcꞌaxaj chic Pablo chca. J-eꞌ cawra xecbij: —Bautismo rxin Juan Bautista. 4Pablo cawra xbij chca: —Juan tak xeruban bautizar wnak jaraꞌ rital che quecꞌxon chic cnaꞌoj y quey-on cchic il mac, per jaꞌ Juan cawra xbij chca wnak: —Cꞌola jun acha npet na y ncꞌatzina che ixix neykeꞌa ecꞌuꞌx ruqꞌuin. Y jaraꞌ acha je xbij Juan jaraꞌ Jesucristo. 5Tak xeccꞌaxaj je xbij Pablo cꞌjaraꞌ xebaꞌna bautizar prubiꞌ Kjawal Jesucristo. 6Pablo xuyaꞌ rukꞌaꞌ pquewáꞌ y xkaj ta Espíritu Santo cuqꞌuin. Cꞌjaraꞌ xquemaj tzij chpam jleꞌ tzojbal jmajoꞌn cutkin ta y xkꞌalsasa nicꞌaj achnak chquewech rmal Dios che nqueyaꞌ rbixic. 7Ecꞌola laꞌ e cbeljuj che conjelal. 8Oxiꞌ icꞌ Pablo xba chpam jay rxin molbal riꞌil cxin aj Israel y majoꞌn nxibej ta riꞌ nuchol rtzojbal Dios chca wnak. Congan ntzijona cuqꞌuin y nuchꞌob chquewech nak rbanic rgobierno Dios. 9Per ecꞌola jleꞌ majoꞌn cgan tzrij je nbij Pablo y majoꞌn xeykeꞌ ta quecꞌuꞌx ruqꞌuin Jesucristo. Tak quemlon quiꞌ cuqꞌuin wnak chpam jay rxin molbal riꞌil xe itzel nquetzijona tzrij utzlaj tijonem rxin Jesucristo. Rmal cꞌaraꞌ xel ela Pablo chquecjol y xerucꞌom ela kchꞌalal. Cꞌola jun lwar abar nquetijox waꞌ wnak, rxin jun acha Tiranno rubiꞌ, y tzraꞌ xertijoj waꞌ wnak tzan rtzojbal Dios per kꞌij kꞌij. 10C-eꞌ junaꞌ xecꞌjeꞌa tzraꞌ che ctojxic wnak rmal cꞌaraꞌ jeꞌ wnak jecꞌola chpam tnamet jcꞌola precwent Asia xeccꞌaxaj rtzojbal Dios che conjelal ajniꞌ chca aj Israel y chca jme aj Israel ta. 11Congan nmak tak milagro xuban Pablo je xyaꞌa tzra rmal Dios chnuban. 12Jeꞌ wnak nquecꞌom ela suꞌt o tziak y neccꞌaj ruqꞌuin Pablo chnuchap ta rij. Tak nchaptaj ta rmal alnak nquecꞌom ta y neccꞌaj ruqꞌuin yuw-iꞌ che nquechumtaja. Nak cꞌola itzel tak espíritu pcanm nquerelsaj ela. 13Per ecꞌola jleꞌ ach-iꞌ aj Israel je nquebina ptak tnamet, necbij che j-eꞌnquequelsaj itzel tak espíritu ptak canm wnak. Xqueban jmul ncajoꞌ nquequelsaj ela itzel tak espíritu chca wnak prubiꞌ Jesús, y cawra xecbij chca itzel tak espíritu: —Camic nekbij chewa y nixkaban mandar prubiꞌ Jesús je nnataj Pablo, quixel ela ptak canm wnak. 14E wkuꞌ j-ewra ach-iꞌ e rlecꞌwal jun acha Esceva rubiꞌ. Jaꞌ Esceva aj Israel, jefe cxin jleꞌ sacerdote. 15Tak rlecꞌwal jaꞌ Esceva xqueban mandar itzel espíritu, jaꞌ itzel espíritu cawra xbij chca: —Anen wutkin nak jaꞌ Jesús y wutkin nak jaꞌ Pablo per ixix ix achquela y nak la ebanic. 16Per jaꞌ acha jcꞌayona itzel espíritu chek qꞌuenjlal xqꞌuiekbej riꞌ chquij y congan xeruchꞌey. J-eꞌ xquetoꞌ ta quiꞌ xcajoꞌ per mesquier xecwin ta tzrij, echꞌanchꞌak xeꞌel ela chpam jay y xenanmaj ela per congan lowloꞌ xbaꞌn ela chca. 17Conjelal wnak jecꞌola chpam Efeso xekaja rbixic cuqꞌuin je xbantaja che aj Israel y jme aj Israel ta. Rmal cꞌaraꞌ congan xecxibej quiꞌ y congan xquemaj ryaꞌic rukꞌij Kjawal Jesucristo. 18Cꞌjaraꞌ e qꞌuiy kchꞌalal xquechol quil quemac quebnon y xeckꞌalsaj. 19J-eꞌ aj-itzaꞌ cꞌola itzel tak liwr cuqꞌuin, xquemol ruchiꞌ y xecpuroj per ne chquewech wnak xqueban waꞌ. Tak xquilaj njelal rjel liwr je xpuroxa cꞌola cincuenta mil ctzal ocnak chuxeꞌ. 20Caraꞌ xuban, rtzojbal Dios xba pnim y congan poder rcꞌan. 21Cꞌjaraꞌ cawra xuchꞌob Pablo pranm: —Camic quenba chic jmul, quenkꞌaxa chpam jeꞌ tnamet jcꞌola precwent Macedonia, chkaꞌ ptak jeꞌ tnamet jcꞌola precwent Acaya, cꞌjaraꞌ quenba pJerusalén. Tak xtenel ela pJerusalén quenba pRoma. 22Xerutak ela chpam tnamet Macedonia e c-eꞌ je nquet-owa rxin, Timoteo ruqꞌuin jun chic Erasto rubiꞌ, y jaꞌ Pablo xecꞌjeꞌ chna jun tiemp chpam departamento Asia.
• • • • •
23Jaraꞌ tiemp congan xeyictaja aj Efeso rmal utzlaj tzij je rxin Jesucristo. 24Caraꞌ xqueban com cꞌola jun acha xchajtina cxin, Demetrio rubiꞌ. Rsamaj jawra acha nuban rechbal je achnak y plata nucsaj che rbanic. Cꞌol cꞌa jun templo abar nyaꞌ waꞌ rukꞌij jun dios Diana rubiꞌ. Y jaꞌ Demetrio nelsaj rechbal templo rxin jawra dios. Jaꞌ ruqꞌuin jeꞌ ajsmajmaꞌ jecꞌola ruqꞌuin congan pak nquechꞌec tzrij jeꞌ chꞌtak templo jneccꞌayij. 25Xuban cꞌa jaꞌ Demetrio xerumol conjelal ajsmajmaꞌ jecꞌola ruqꞌuin y nicꞌaj chic wnak je xjunam csamaj ruqꞌuin, cawra xbij chca: —Ixix ewutkin bien xe rmal jawra samaj cꞌola kebyomal. 26Per etzꞌton y ewcꞌaxan bien je nbij jun acha rbin-an Pablo che nbij che conjelal tioxaꞌ je bnon cmal wnak me e dios ta. Per camic e qꞌuiy chic wnak cniman, xjun chic quebnon ruqꞌuin y mruyon ta waweꞌ chpam ketnamet Efeso per caraꞌ rebnon chic jleꞌ tnamet jcꞌola precwent Asia chkaꞌ. 27Caraꞌ congan lowloꞌ chka ajoj kas majoꞌn xtlokꞌ xta kacꞌay cmal wnak y caraꞌ chkaꞌ nbaꞌna tzra rtemplo nimlaj dios Diana, majoꞌn chic rukꞌij nyaꞌ ta. Camic raꞌ congan y-on rukꞌij Diana cmal aj Asia y cmal conjelal wnak jecꞌola chwech ruchꞌlew, per tak xtqꞌuisbena mex majoꞌn chic rukꞌij xtyaꞌ ta. Caraꞌ xbij Demetrio chca. 28Tak xeccꞌaxaj je xbij Demetrio congan cyiwal xyictaja, xquemaj rakic quechiꞌ y cawra necbij: —Congan nim rukꞌij Diana je dios kxin ajoj ok aj Efeso. 29Rmal cꞌaraꞌ xeyictaj ta conjelal tnamet. Ecꞌola e c-eꞌ rexbil Pablo, jun Gayo rubiꞌ y jun chic Aristarco, e aj Macedonia. Arj-eꞌ xechaꞌp ela, xecherrex ela y xecꞌaxa chpam estadio abar nquemol waꞌ quiꞌ tnamet. 30Pablo arjaꞌ xrajoꞌ ta xoc ela chquecjol wnak y xtzijon ta cuqꞌuin per kchꞌalal majoꞌn xqueyaꞌ ta cꞌas tzra. 31Chkaꞌ ecꞌola nicꞌaj oficial rxin Asia e ramigo Pablo arj-eꞌ xquetak ela rbixic ruqꞌuin che mtoc ta chquecjol wnak. 32Y jeꞌ wnak congan quemjon rakic quechiꞌ, junwaꞌ necbij nicꞌaj y jun chwaꞌ necbij chic jleꞌ. E qꞌuiy wnak majoꞌn cutkin ta nak majtanak rij y rmal cꞌaraꞌ congan xsaꞌcha cnaꞌoj, xe e jujun chca cutkin nak tzra tak quemlon quiꞌ. 33Cꞌol cꞌa jun acha aj Israel Alejandro rubiꞌ, arjaꞌ xmiꞌn oca cmal aj Israel chquewech wnak ch-utz cꞌaraꞌ jaꞌ ntzijona chquewech. Ecꞌola nicꞌaj wnak xquechꞌob chwech nak tzra tak eyictanak tnamet. Jaꞌ Alejandro xuyaꞌ jun rurukꞌaꞌ chuchiꞌ che nquetneꞌa wnak com jaꞌ nrajoꞌ ntzijona cuqꞌuin wnak ch-utz cꞌaraꞌ majoꞌn nbaꞌn xta lowloꞌ chca aj Israel. 34Per tak tnamet xquetzuꞌ che Alejandro arjaꞌ aj Israel xquemaj rakic quechiꞌ conjelal y cawra necbij: —Congan nim rukꞌij Diana je dios kxin ajoj ok aj Efeso. Cꞌola laꞌ c-eꞌ hor xquerak quechiꞌ. 35Tak xqꞌuisbena xpeta secretario rxin tnamet, xerukꞌil conjelal wnak y cawra xbij chca: —Ach-iꞌ ix aj Efeso, conjelal wnak chka bechnak opech cbanic cutkin che ixix ix aj Efeso yatanak chewa che ixix nquixchjalbena templo abar nyaꞌ waꞌ rukꞌij nimlaj Diana, y cutkin chkaꞌ che ixix nquixchjalbena rechbal nimlaj Diana jkanak ta chcaj. 36Com next jun wnak xtecwin ta xtchꞌojquij chwa nak xenbij kaja rmal cꞌaraꞌ quenbij chewa, quixetneꞌa y kas techꞌboꞌ na w-utz emjon rij. 37Caraꞌ quenbij chewa com ecꞌola nicꞌaj ach-iꞌ ecꞌmon ta waweꞌ raꞌ per majoꞌn nak quil, majoꞌn nak quebnon tzra ereligión y majoꞌn nquetzꞌuj ta edios. 38Jaꞌ Demetrio ruqꞌuin conjelal wnak je nquesmaja ruqꞌuin, wcꞌola achnak quetzꞌton je mwen ta quemjon rij j-ewra ach-iꞌ, je nqueban camic pkꞌatbaltzij ecbij waꞌ com tzraꞌ ecꞌol waꞌ e kꞌtoy tak tzij, tzraꞌ cꞌa xtecchumsaj waꞌ quiꞌ cuqꞌuin ach-iꞌ. 39Per ixix wcꞌola rcꞌan ewanm, jneban camic tebnaꞌ jun sesión com jaraꞌ rbeyal y jaraꞌ nbij ley. 40Caraꞌ quenbij chewa com jkabnon camic mpen ta ntzꞌoꞌka tzij chkij che okyictanak tzrij gobierno y nak la nekbij che nektobej kiꞌ wexte ncꞌaxaxa chka nak tzra tak kabnon cawra camic. Caraꞌ xbij secretario chca. 41Cꞌjaraꞌ xbij chca che quejchaꞌ jeꞌ quiꞌ.
• • • • •
20
1Tak cpaxin chic quiꞌ tnamet, Pablo xersiqꞌuij kchꞌalal y xuyaꞌ cana nicꞌaj paxbanem chca. Cꞌjaraꞌ xerkꞌetej cana y xba pMacedonia. 2Tak xekaja pdepartamento Macedonia xkꞌaxa ptak tnamet abar ecꞌol waꞌ jeꞌ kchꞌalal. Congan xyukbaꞌ cana quecꞌuꞌx kchꞌalal y cꞌjaraꞌ xba pe Grecia. 3Tak xekaja pe Grecia oxiꞌ icꞌ xecꞌjeꞌa tzraꞌ. Tak xetzꞌkata oxiꞌ icꞌ rmal xchumij riꞌ che noc ela chpam lanch y nba pSiria. Per chek qꞌuenjlal xekaja rbixic cuqꞌuin che ecꞌola nicꞌaj aj Israel ncajoꞌ nquechap. Rmal cꞌaraꞌ mxoc el xta chpam lanch y xemloj pchic jmul pMacedonia. 4Ecꞌola nicꞌaj kchꞌalal xerexbilaj ela y cawra quebiꞌ: Sópater aj Berea, Aristarco ruqꞌuin Segundo e aj Tesalónica, Gayo aj Derbe, chkaꞌ Timoteo. Chkaꞌ ecꞌola Tíquico ruqꞌuin Trófimo e aj Asia. 5Arj-eꞌ xenabyeja chkawech. Tak xeꞌekaja chpam tnamet Troas tzraꞌ xokqueybej waꞌ. 6Tak xqꞌuis cana nimkꞌij tak ntiꞌja xquelway jmajoꞌn levadura ruqꞌuin y cꞌjaraꞌ xok-el ela, xokba chpam tnamet Filipos, chpam lanch xok-oc el waꞌ. Pe j-oꞌ kꞌij xekawlaꞌ waꞌ kchꞌalal jecꞌola chpam tnamet Troas y tzraꞌ xokocꞌjeꞌ waꞌ wkuꞌ kꞌij.
• • • • •
7Je rxin domingo conjelal kchꞌalal xquemol quiꞌ che rtijic xquelway jnecnatbej rubiꞌ Jesús. Tak quemlon chic quiꞌ, Pablo xumaj ctojxic. Tak xuban nicꞌaj akꞌaꞌ cꞌremjon ctojxic kchꞌalal com rchumin chic che rcab kꞌij nel ela chpam tnamet. 8Congan kꞌakꞌ tzjila chpam cuarto pnoxiꞌ wik jay abar quemlon waꞌ quiꞌ. 9Cꞌola jun cꞌjol Eutico rubiꞌ, arjaꞌ tzꞌbula pventana, y com nim mensaje remjon ryaꞌic Pablo rmal cꞌaraꞌ xmajtaja rmal wram jaraꞌ cꞌjol. Per rqꞌuisbal xwar kaja junlic y xetzaꞌk ta pventana rxin rox wik jay. Tak xeyiꞌc ta cꞌjol comnak chic. 10Pablo xkaj ta ruqꞌuin, xejpeꞌa tzrij y xkꞌetej, y cawra xbij chca kchꞌalal: —Mtexibej ta ewiꞌ, jawra cꞌjol ncꞌastaja. 11Cꞌjaraꞌ xojteꞌ chic jmul abar tzraꞌ quemlon waꞌ quiꞌ. Tak xekaja xuwechꞌ xquelway, xujach chca kchꞌalal y xquetaj. Tak xtitaja cmal xumaj chic rij tzij Pablo cuqꞌuin. Tak xeskara cꞌjaraꞌ xtenbaꞌ rij tzij y xba. 12Y j-eꞌ kchꞌalal xquecꞌom ela cꞌjol chruchoch per ncongan nquequicota com xcꞌastaja rwech.

13Pablo xba chpam tnamet Asón rubiꞌ y chbey xba waꞌ. Per ajoj planch xokba waꞌ, xoknabyej pona chwech Pablo y tzraꞌ chpam tnamet Asón xekacꞌluꞌ waꞌ kiꞌ com caraꞌ kchumin ela. 14Tak xeklaꞌ kiꞌ pnAsón cꞌjaraꞌ junam xekcꞌaj kiꞌ y xok-oc ela chpam lanch, xokba chpam tnamet Mitilene. 15Xok-el ela chpam tnamet Mitilene, xokba chic y xkaban c-eꞌ kꞌij tak xokekaja chwech jun tnamet Quío. Y prox kꞌij xokekaja chpam tnamet Trogilio jcꞌola precwent Samos. Y che rcaj kꞌij xokekaja chpam tnamet Mileto. 16Majoꞌn xokba xta chpam tnamet Efeso com jaꞌ Pablo nrajoꞌ npona chanim pJerusalén chnerebnaꞌ nimkꞌij pentecostés. Rmal cꞌaraꞌ majoꞌn xrajoꞌ ta nkꞌaxaj más tiemp pdepartamento Asia.
• • • • •
17Cꞌcꞌo na Pablo pMileto tak xutak csicꞌsic anciano rxin iglesia jcꞌola p-Efeso. 18Tak xeꞌekaja anciano ruqꞌuin cawra xbij chca: —Ixix ewutkin bien ajniꞌ ncꞌaslemal tak xencꞌjeꞌa checjol waweꞌ chpam departamento Asia. 19Xenban rsamaj Kjawal Jesucristo per majoꞌn xenyaꞌ ta nukꞌij anen. Congan okꞌej xenban cmal wnak y congan lowloꞌ pen xentaj pquekꞌaꞌ aj Israel com j-eꞌ nqueban rij nwech. 20Ewutkin bien che anen majoꞌn xentenbaꞌ ta rij che rbixic chewa nak ncꞌatzina chewa chnewcꞌaxaj, xixntijoj ptak jay rxin molbal riꞌil cxin aj Israel y ptak ewuchoch ixix chkaꞌ. 21Chixconjelal xixnpaxbaꞌ che ix aj Israel y jme ix aj Israel ta. Xenbij chewa che ncꞌatzina neqꞌuex enaꞌoj y nenimaj Dios y neykeꞌa ecꞌuꞌx ruqꞌuin Kjawal Jesucristo. 22Camic anen quenba pJerusalén com Espíritu Santo nbina chwa che ncꞌatzina chquenba. Majoꞌn wutkin ta nak xtnewlaꞌ tak xtenpona. 23Njaraꞌ oca wutkin je rbin Espíritu Santo chwa che quencsas na pcars y congan lowloꞌ pen quentaj pJerusalén. Ncaraꞌ rbin Espíritu Santo chwa chka bechnak opech tnamet enkꞌaxnak waꞌ. 24Per anen majoꞌn quenxibej ta wiꞌ chwech je npeta chwij, majoꞌn quenpoknaj ta quenyaꞌ wiꞌ pe cmic, com jaraꞌ quenqꞌuisbej nsamaj y congan quenquicota rmal. Xerwaraꞌ congan quenwajoꞌ quenqꞌuis nsamaj je y-on chnukul rmal Kjawal Jesucristo com arjaꞌ rey-on chwa chquenyaꞌ rbixic utzlaj tzij rxin Jesucristo jnucꞌut chkawech nak rbanic utzil je nsipasa chka rmal Dios. 25Anen encꞌjenak checjol, ney-on rbixic chewa nak rbanic rgobierno Dios y camic quenbij cana chewa, wutkin chic chmajoꞌn nkatzꞌet chta kiꞌ ewqꞌuin waweꞌ chwech ruchꞌlew. 26Rmal cꞌaraꞌ quenbij cana chewa, mnumac ta jme xtenimaj ta rtzojbal Dios, o we xtetzꞌilaꞌ ewiꞌ. 27Com anen nechꞌbon njelal achnak chewech nak rchumin ta kaDios y majoꞌn achnak xenwiwaj ta chewech. 28Rmal cꞌaraꞌ quenbij cana chewa, tebnaꞌ cwent ewiꞌ y queꞌechajej conjelal kchꞌalal com yatanak chewa rmal Espíritu Santo che nqueꞌechajej. Queꞌetzkuꞌ tzra rtzojbal Dios com j-eꞌ e iglesia rxin Dios, e rxin chic Kjawal Jesucristo com arjaꞌ xutix recqꞌuiel chwech cruz che xokrlokꞌbej. 29Bien wutkin tak en majoꞌn chic ewqꞌuin ecꞌola jleꞌ itzel tak wnak nqueꞌoca checjol y nquemaj ryojic yukbal quecꞌuꞌx kchꞌalal ruqꞌuin Jesucristo. 30Y ecꞌola nicꞌaj ach-iꞌ checjol camic arj-eꞌ nqueyictaja y nquemaj ctojxic kchꞌalal tzra jleꞌ itzel tak tijonem, neccanoj nak nqueban che nquequechꞌec kchꞌalal che nqueꞌoca cuqꞌuin. 31Rmal cꞌaraꞌ tak quenbij cana chewa, tebnaꞌ cwent ewiꞌ, terkaja bien pnewáꞌ ja oxiꞌ junaꞌ xencꞌjeꞌa ewqꞌuin, che pkꞌij y chakꞌaꞌ xixnpaxbaꞌ y xixntijoj chixjujnel, y cꞌo naraꞌ xenokꞌa ewmal. 32Camic wchꞌalal, Dios xtechjalbena ewxin. Tnimaj rtzojbal Dios com ruqꞌuin rtzojbal Dios nkawil waꞌ utzil je nsipaj Dios chka. Wneknimaj rtzojbal Dios jaraꞌ nqꞌuiya más ryukbal kacꞌuꞌx ruqꞌuin Jesucristo y nuyaꞌ njelal achnak je rtzujun chca conjelal wnak je rtnamet Dios. 33Me rmal ta pak, me rmal ta tziak xenyarij tak xixntijoj tzan rtzojbal Dios. 34Ixix bien ewutkin anen xensmaja ruqꞌuin nukꞌaꞌ jxentzukbej wiꞌ y jxentzukbej jeꞌ wexbil. 35Caraꞌ xenban ch-utz cꞌaraꞌ newutkij chcongan ncꞌatzina ncatesmaja che nkachꞌec pak ch-utz cꞌaraꞌ nkocwina nquekatoꞌ nicꞌaj chic jcongan ctoꞌic ncajoꞌ. Cꞌola jun tzij congan xennataj chewech je rbin cana Kjawal Jesucristo jcawra nbij: —Más na quicotemal chawa tak nasipaj jun achnak tzra jun wnak que chwech atet nsipasa awxin. 36Tak xecꞌchoja tzij rmal cꞌjaraꞌ xexqueꞌa y xumaj rij oración, y chkaꞌ xqueban oración conjelal jecꞌola ruqꞌuin tzraꞌ. 37Congan xquemaj okꞌej tzrij Pablo per nche conjelal xeꞌokꞌa, xeckꞌetej y xectzꞌubaj ruchiꞌ. 38Congan nquebisona com xbixa chca rmal Pablo chmajoꞌn chic nquetzuꞌ xta quiꞌ waweꞌ chwech ruchꞌlew. Rqꞌuisbal xequejchaꞌ cana Pablo planch.
• • • • •
21
1Tak xekayaꞌ cana kchꞌalal xokba, xok-oc ela chpam lanch y xokekaja chpam tnamet Cos. Rcab kꞌij chic xok-el ela y xokekaja chpam jun chic tnamet rbin-an Rodas. Cꞌjaraꞌ xok-el ela chic y xokekaja chpam tnamet rbin-an Pátara. 2Tzraꞌ cꞌo chwaꞌ jun lanch xkawil je nba pFenicia y xok-oc ela chpam. 3Tak cꞌokobnak pe rwáꞌ mar nkatzuꞌ pona jeꞌ lwar rbin-an Chipre, xokkꞌaxa chwech y pkaxquen xecꞌjeꞌ can waꞌ. Jlanch arjaꞌ remjon binem che nba pSiria. Xokkaj na chuchiꞌ mar rxin tnamet Tiro com lanch cꞌola nicꞌaj ejkaꞌn nuyaꞌ cana tzraꞌ. 4Tzraꞌ ecꞌol waꞌ jleꞌ kchꞌalal xekawil y xokcꞌjeꞌ na wkuꞌ kꞌij cuqꞌuin. J-eꞌ kchꞌalal xecbij tzra Pablo ch-utz me tba ta pJerusalén com bin chic chca kchꞌalal rmal Espíritu Santo chcꞌola lowloꞌ nuwil tzraꞌ. 5Tak xetzꞌkata wkuꞌ kꞌij kmal cꞌjaraꞌ xokba. Conjelal kchꞌalal e quexbil quexkilal y jeꞌ clecꞌwal chkaꞌ xokquexbilaj ela y xokquejchaꞌ cana chuchiꞌ mar. Tak xokekaja chuchiꞌ mar xokoxqueꞌa y xkaban jun oración. 6Tak xecꞌchoja oración kmal xokquejach cana cꞌjaraꞌ xok-oca chpam lanch y j-eꞌ kchꞌalal xemloj cana ptak cuchoch. 7Caraꞌ xkaban xok-el ela chpam tnamet Tiro y xokekaj chic chpam jun tnamet rbin-an Tolemaida. Tzraꞌ ecꞌol waꞌ jleꞌ kchꞌalal xekawil y xokcꞌjeꞌa jun kꞌij cuqꞌuin. 8Rcab kꞌij Pablo ruqꞌuin ajoj ok rexbil xok-el ela chic tzraꞌ y xokekaja chpam jun tnamet Cesarea. Tzraꞌ cꞌo waꞌ Felipe ja evangelista, arjaꞌ jun chca e wkuꞌ diácono. Xokba chruchoch y tzraꞌ xokocꞌjeꞌ waꞌ ruqꞌuin. 9Felipe ecꞌola e cjiꞌ rmiꞌal majoꞌn ecꞌlen ta, profeta eꞌocnak waꞌ. 10C-eꞌ oxiꞌ kꞌij okponnak ruqꞌuin Felipe tak cꞌola jun acha xpona kuqꞌuin Agabo rubiꞌ, jawra acha profeta ocnak waꞌ y chpam departamento Judea penak waꞌ. 11Tak xoca pjay kuqꞌuin xubacꞌ rukꞌaꞌ rkan ruyon tzan rupas Pablo. Tak xbacꞌtaja rmal cawra xbij chka: —Espíritu Santo xbina chwa che aj Israel jecꞌola pJerusalén arj-eꞌ nquebacꞌ na rajaw jawra pas. Cawra nbaꞌna tzra ajniꞌ nebnon anen camic y nquejach na pquekꞌaꞌ wnak jme aj Israel ta. 12Tak xekcꞌaxaj chcongan lowloꞌ pen penak tzrij Pablo ajoj ruqꞌuin je kchꞌalal aj Cesarea congan xekbij tzra che me tba ta pJerusalén. 13Per Pablo cawra xbij chka: —¿Nak tzra tak nquixokꞌa? Xbis neyaꞌ chwa tak neban caraꞌ. Chwa anen en conform nbaꞌcꞌa nukꞌaꞌ ruqꞌuin wkan pJerusalén y chkaꞌ en conform quencomsasa tzraꞌ, per rmal Kjawal Jesús tak caraꞌ xtbaꞌna chwa. 14Majoꞌn chic nak xekbij tzra com majoꞌn xokocwin ta xkakꞌil. Rmal cꞌaraꞌ cawra xekbij chic tzra: —Je nrajoꞌ ranm Kajaw Dios jaraꞌ tcꞌa xtbantaja. 15Cꞌjaraꞌ xekchomlaꞌ kiꞌ y xokba pJerusalén. 16Ecꞌola jleꞌ chca kchꞌalal aj Cesarea xokquexbilaj ela, cꞌola jun chquecjol Mnasón rubiꞌ, arjaꞌ aj Chipre y cꞌo chic tiemp rniman Jesucristo. Cꞌola jun ruchoch Mnasón pJerusalén y tzraꞌ xokcꞌjeꞌ waꞌ.
• • • • •
17Jeꞌ kchꞌalal jecꞌola pJerusalén kas quiꞌil kcꞌulic xqueban tak xokekaja cuqꞌuin. 18Che rcab kꞌij xekexbilaj ela Pablo y xokba che nekkꞌijlaꞌ Jacobo. Tak xokekaja ruqꞌuin tzraꞌ quemlon waꞌ quiꞌ chkaꞌ conjelal anciano. 19Pablo xuyaꞌ rutzil quewech y xuchol chca njelal jrebnon Dios chquecjol wnak jme aj Israel ta tak xuchol rtzojbal Dios chca. 20Tak xeccꞌaxaj je xbij Pablo congan xqueyaꞌ rukꞌij Dios y rmal raꞌ cawra xecbij: —Kchꞌalal, kas congan wen nekcꞌaxaj jxabij chka per ecꞌola jleꞌ wnak quemjon atzojxic. Awutkin che e qꞌuiy aj Israel cniman chic Jesucristo y conjelal nqueyaꞌ rukꞌij ley je rtzꞌiban cana Moisés. 21Arj-eꞌ cꞌola nicꞌaj tzij bin chca cmal wnak je nquetzijona awxin. J-eꞌ necbij chawa chatet majoꞌn wen ta tijonem nayaꞌ chca aj Israel jecꞌola chpam jeꞌ tnamet cxin wnak jme aj Israel ta. Atet amjon rcꞌutic chquewech cawrara: majoꞌn ncꞌatzin ta necnimaj je rbin cana Moisés, y jun chic, jaraꞌ majoꞌn ncꞌatzin ta nquebaꞌna circuncidar jeꞌ clecꞌwal, y jun chic, jaraꞌ nqueyaꞌ cana kcostumbre ja ok tnamet Israel. Caraꞌ amjon rcꞌutic chaꞌ. 22¿Nak nkaban camic? Com jeꞌ wnak tak xtikaja rbixic cuqꞌuin che atcꞌola waweꞌ pJerusalén wutkin che alnak necmollaꞌ quiꞌ. 23Kas rbeyal camic, tebnaꞌ nak xtekbij chewa. Ecꞌola e cjiꞌ kchꞌalal ach-iꞌ cꞌola ctzujun tzra Dios che nqueban y camic xerlaꞌ tiemp che nqueban cumplir. 24Per jnaban camic, queꞌacꞌmaꞌ ela kchꞌalal y echꞌachꞌjorsaj ewiꞌ ajniꞌ nrajoꞌ kreligión. Atet xtcatetjowa njelal ajruꞌ xtquesach kchꞌalal ch-utz cꞌaraꞌ necchꞌupuj resmal quewáꞌ ajniꞌ nrajoꞌ kreligión. Caraꞌ tebnaꞌ ch-utz cꞌaraꞌ conjelal wnak nquetzuꞌ che atet chkaꞌ nanimaj ley rxin Moisés y me ktzij ta je nbixa cmal wnak je nquetzijona awxin. 25Per kchꞌalal jme aj Israel ta katkon el chic jun carta cuqꞌuin y xekbij ela chca chmajoꞌn ncꞌatzin ta necnimaj kcostumbre ajoj ja ok tnamet Israel xerwaraꞌ xekbij ela chca che mtquetaj ta tiꞌij jtzujun chquewech tioxaꞌ, me tquetaj ta quicꞌ, me tquetaj ta tiꞌij je cꞌcꞌo na quicꞌ rcꞌan, y me tqueꞌoc ta cuqꞌuin ixkiꞌ jme quexkilal ta, y chkaꞌ ixkiꞌ mtqueꞌoc ta cuqꞌuin ach-iꞌ jme quechjilal ta. Caraꞌ xektzꞌibaj ela chca kchꞌalal. Caraꞌ xecbij tzra Pablo.
• • • • •
26Pablo xerucꞌom ela e cjiꞌ kchꞌalal. Che rcab kꞌij xquechꞌachꞌjorsaj quiꞌ ajniꞌ nrajoꞌ creligión. Cꞌjaraꞌ xoca chpam templo, xerbij cana chca sacerdote nak kꞌij netneꞌa wkuꞌ kꞌij rxin ccostumbre jquemjon rij ch-utz cꞌaraꞌ utz nqueyaꞌ chic nak ctzujun tzra Dios che jujnel ajniꞌ nrajoꞌ creligión. 27Xyamer netzꞌkata wkuꞌ kꞌij tak xba chic jmul Pablo chpam templo. Tzraꞌ ecꞌol waꞌ nicꞌaj aj Israel jepenak p-Asia. Tak xquetzꞌet Pablo chpam templo xquechap y xecchajtij ta wnak che nqueyictaja tzrij. 28Congan xquemaj rakic quechiꞌ y cawra necbij: —Ach-iꞌ ix aj Israel, kat-oꞌ kiꞌ com jawra acha bnak nat nkaj che ctojxic wnak per m-utz ta tijonem nuyaꞌ chca. Com arjaꞌ xitzel ntzijona tzrij ketnamet, xitzel ntzijona tzrij kley y tzrij ktemplo chkaꞌ, y mruyon ta jaraꞌ per chkaꞌ ecꞌola nicꞌaj ach-iꞌ erecsan ta chpam templo jme kwinak ta. Ixix ewutkin xjan nqueꞌoca wnak chpam jawra santlaj lwar jme aj Israel ta. 29Caraꞌ xecbij chca com j-eꞌ cꞌola jun acha aj Efeso quetzꞌton ta rexbilan Pablo chpam tnamet y xquechꞌob j-eꞌ che xucsaj rexbil Pablo ptemplo. Jaraꞌ acha Trófimo rubiꞌ. 30Tnamet xeyictaja tzrij Pablo, xequechpaꞌ ta, ccherren xequelsaj ta y xectzꞌapij ruchiꞌ templo. 31Neccamsaj Pablo ncajoꞌ. Xekaja rbixic ruqꞌuin jun coronel che eyictanak conjelal tnamet rxin Jerusalén. 32Jawra coronel xerucꞌom ela nicꞌaj soldado ruqꞌuin jleꞌ capitán y alnak xeba tzraꞌ abar ecꞌol waꞌ wnak. Y j-eꞌ wnak tak xquetzꞌet coronel ruqꞌuin jeꞌ soldado xectenbaꞌ rchꞌayic Pablo. 33Cꞌjaraꞌ xba coronel ruqꞌuin Pablo, xuchap ela chnuyaꞌ pcars y xbij che nxiꞌma tzra c-eꞌ cadena. Tak ximtaja cawra xcꞌaxaj chca wnak: —¿Nak acha cꞌa waꞌ jawrara? ¿Nak ril xuban? 34Y jeꞌ wnak xquemaj rakic quechiꞌ, junwaꞌ nbij jun y jun chwaꞌ nbij chic jun. Jaꞌ coronel mtecwina ncꞌaxaj nak la necbij rmal rkoj chiꞌij quemjon rij rmal cꞌaraꞌ xucꞌom ela Pablo pe cuartel. 35J-eꞌ soldado tak xeꞌekaja chwech cmuc rxin cuartel xectelej ela Pablo com jeꞌ wnak congan nquemin quiꞌ tzrij Pablo y ncajoꞌ nquechꞌay chic jmul. 36Y conjelal jetren ela tzrij congan nquerak quechiꞌ y cawra necbij: —Tcamsaj, tcamsaj.
• • • • •
37Tak jaꞌ Pablo xyamer necsasa pcars cawra xbij tzra coronel: —¿Lnawajoꞌ quentzijona jun rmaj awqꞌuin? Coronel cawra xbij: —Awutkin tak ncattzijona pe griego. 38¿Ma atet tcꞌaraꞌ at aj Egipto jxatyictaja tzrij gobierno? Com cꞌola jun acha aj Egipto cꞌmajruꞌ ta tiemp xertajchij wnak che nqueyictaja tzrij gobierno y ecꞌola e cjiꞌ mil comsanel xercꞌaj ptak chkilaj tak lwar. 39Pablo cawra xbij: —Ma anen ta, anen en aj Israel y netnamet jaraꞌ nimlaj tnamet Tarso jcꞌola precwent Cilicia, tzraꞌ enlexnak waꞌ. Per tebnaꞌ jun utzil, tey-aꞌ cꞌas chwa chquentzijona jun rmaj cuqꞌuin wnak. 40Xyaꞌa cꞌas tzra che ntzijona y xpeꞌa chwech cmuc jcꞌola chwech cuartel, xuyaꞌ seña tzra rurukꞌaꞌ che nquetneꞌa wnak. Tak conjelal wnak xetneꞌa xumaj rij tzij cuqꞌuin chpam tzojbal hebreo y cawra xbij chca.

1—Ach-iꞌ je ix nwinak, principal-iꞌ rxin jawra tnamet, ixconjelal ix tnamet Israel, camic tewcꞌaxaj je xtenbij chewa chquentobej wiꞌ chewech. 2Tak jeꞌ wnak xeccꞌaxaj che ntzijona chpam tzojbal Hebreo más xetneꞌa. Pablo cawra xbij: 3—Anen en aj Israel, chpam tnamet Tarso xenalex waꞌ jcꞌola precwent Cilicia per waweꞌ pJerusalén xenqꞌuiy waꞌ. Xentijoj wiꞌ ruqꞌuin maestro Gamaliel, jaꞌ xtijona wxin tzrij rley Dios je cniman ktiꞌt kawmaꞌ y njelal xucꞌut chenwech. Per jawra ne wxin wanen perc congan quenyarij quenban je nrajoꞌ rley Dios ajniꞌ ebnon camic ixix. 4Anen nabey congan lowloꞌ xenban chca wnak je ykula quecꞌuꞌx ruqꞌuin Jesucristo. Ecꞌola nicꞌaj xentak ccamsic, ecꞌola nicꞌaj xentak cchapic y xenucsaj pcars. Caraꞌ xenban chca ixkiꞌ ruqꞌuin ach-iꞌ. 5Jnimlaj sacerdote y conjelal principal-iꞌ rxin ketnamet arj-eꞌ cutkin nak nemjon rbixic camic chewa. Com j-eꞌ cꞌola nicꞌaj carta xectzꞌibaj y xqueyaꞌ ela chwa che xnejchaꞌ pquekꞌaꞌ aj Israel jecꞌola chpam tnamet Damasco. Jcarta jaraꞌ nyabej cꞌas chwa chquenuchap conjelal wnak je ykula quecꞌuꞌx ruqꞌuin Jesucristo jecꞌola pDamasco. Caraꞌ xenban, xenba pDamasco che cchapic, y jnechꞌbon anen quenucꞌom pa waweꞌ pJerusalén chquenban lowloꞌ chca. 6Per ptak ncꞌaj kꞌij laraꞌ nemjon binem y xchenkaj chic pe tnamet Damasco encꞌol waꞌ chek qꞌuenjlal cꞌola jun nimlaj luz xkaj ta chcaj y chwij anen xuqꞌuiek waꞌ riꞌ. 7Xenba chuchꞌlew rmal y xencꞌaxaj jun kul jcawra xbij chwa: —Saulo, Saulo ¿nak tzer cꞌa tak naban lowloꞌ chwa? 8—¿At achnak wnak cꞌa atet wajaw? xencꞌaxaj tzra. —Anen en Jesús aj Nazaret, chwa cꞌa anen naban waꞌ lowloꞌ. Caraꞌ xbij chwa. 9Jeꞌ wexbil arj-eꞌ xquetzꞌet luz y congan xecxibej quiꞌ rmal per majoꞌn xeccꞌaxaj ta tzij je xbixa chwa. 10Anen cawra xencꞌaxaj chic tzra: —Wajaw ¿nak nawajoꞌ chwa chquenban? —Catyictaja y jat chpam tnamet Damasco y tak xtcatekaja, tzraꞌ nbix waꞌ chawa nak ncꞌatzina chnaban. Caraꞌ xbij Kajaw Jesucristo chwa. 11Cꞌjaraꞌ xokba pDamasco, xchaꞌp ela chnukꞌaꞌ cmal wexbil com anen xenoca moy rmal luz com congan rchukꞌaꞌ ruchꞌab. 12Tak xokekaja pDamasco tzraꞌ cꞌol waꞌ jun acha Ananías rubiꞌ. Jaꞌ Ananías congan nuyaꞌ rukꞌij Dios, nuban cumplir rley Dios y congan wen ntzꞌeꞌta cmal aj Israel jecꞌola pDamasco. 13Arjaꞌ xpona wqꞌuin abar tzraꞌ encꞌol waꞌ y cawra xbij chwa: —Wchꞌalal Saulo, camic njaktaja akꞌawech. Jaraꞌ hor xjaktaja nkꞌanwech y xentzuꞌ Ananías. 14Cawra xbij chic chwa: —Je Dios cxin ktiꞌt kawmaꞌ arjaꞌ atrech-on ta ojer chnawutkij nak nrajoꞌ ranm, y rmal cꞌaraꞌ tak xatzꞌet Jesucristo je bnoy rbeyal y xawcꞌaxaj rukul. 15Caraꞌ xbaꞌna chawa com atet nayaꞌ na rbixic Jesucristo chca conjelal wnak, nabij na chca nak atzꞌton y nak awcꞌaxan. 16Camic jat alnak, catyictaja y ncatbaꞌna bautizar y cawra tbij tzra Kjawal Jesucristo: —Wajaw, tchꞌachꞌjorsaj wanm y tecyuꞌ njelal wil numac. Caraꞌ xbij Ananías chwa. 17Cꞌjaraꞌ xenmloj ta pJerusalén y tak xenrkaja xenba chpam nimlaj templo rxin Dios. Kas nemjon rbanic oración tak chek qꞌuenjlal xentzꞌet ajniꞌ pnachicꞌ Kjawal Jesucristo. 18Y cawra xbij chwa: —Camic tchumlaꞌ alnak awiꞌ, catel ela chpam tnamet Jerusalén com jeꞌ wnak waweꞌ xitzel neccꞌaxaj nak xtamaj rkꞌalxic chquewech tzrij nak nbanic anen. 19Anen cawra xenbij tzra: —Per Wajaw, j-eꞌ cutkin nak xenban chca je ykula quecꞌuꞌx awqꞌuin com xenba nat nkaj chpam jeꞌ jay rxin molbal riꞌil, xenucsaj jeꞌ pcars y congan xenuchꞌey chkaꞌ. 20Chkaꞌ tak xcamsasa Esteban ja ajsmajmaꞌ awxin, anen encꞌola tzraꞌ abar xcamsas waꞌ y en conform tzrij che xcamsasa. Anen xenchjalbena quetziak jxecamsana rxin. Caraꞌ xenbij tzra. 21Per jaꞌ Kjawal Jesucristo cawra xbij chic chwa: —Per jnaban camic, catel ela y anen catnutak ela chpam jun lwar cꞌnat y tzraꞌ ncatba waꞌ, ncatba cuqꞌuin wnak jme aj Israel ta. Caraꞌ xbij chwa.
• • • • •
22Pablo tak xernataj wnak jme aj Israel ta majoꞌn chic cgan neccꞌaxaj je nbix chic. Rmal cꞌaraꞌ congan xquemaj rakic quechiꞌ y cawra necbij: —Tcamsasa jalaꞌ acha, majoꞌn chic tkal ta tzrij che necꞌseꞌa. 23Cꞌjaraꞌ xquelsaj nicꞌaj quetziak, congan necquiraj, y congan nqueqꞌuiek ulew chcaj rmal cyiwal. 24Jcoronel xuyaꞌ jun orden che necsasa Pablo pe cuartel y cawra xbij chca soldado: —Techꞌyaꞌ congan ch-utz cꞌaraꞌ nbij chka nak rmal congan cyiwal wnak penak tzrij. 25Tak quexmon chic che nquechꞌay, Pablo cawra xbij tzra jun capitán jcꞌola ruqꞌuin: —Anen encꞌola precwent gobierno rxin Roma. ¿Le tkal cꞌaraꞌ chwij cnechꞌay tak qꞌuemjana tkꞌaꞌta tzij chwij? 26Tak xcꞌaxaj capitán je xbij Pablo arjaꞌ xba ruqꞌuin coronel. Tak xekaja ruqꞌuin cawra xbij tzra: —Kas tebnaꞌ cwent nak naban tzra jawra acha com arjaꞌ cꞌola precwent kgobierno ja ok aj Roma. 27Jaꞌ coronel xba ruqꞌuin Pablo. Tak xekaja ruqꞌuin cawra xbij tzra: —¿Le ktzitzij cꞌaraꞌ atcꞌola precwent Roma? —Ktzij ncꞌa, xbij Pablo. 28Cawra xbij chic coronel tzra: —Anen congan pak xenyaꞌ tak xyataja chwa che xenoca precwent Roma. Pablo cawra xbij: —Anen pnelxic encꞌola precwent Roma. 29Jeꞌ soldado je nquechꞌyowa rxin Pablo ptzij, arj-eꞌ majoꞌn chic achnak xqueban tzra. Jcoronel congan xxibej riꞌ com arjaꞌ rey-on orden che nxiꞌma Pablo com majoꞌn rutkin ta chPablo cꞌola precwent Roma.
• • • • •
30Che rcab kꞌij jaꞌ coronel xuquir Pablo chpam cadena y xuyaꞌ jun orden che nquemol quiꞌ conjelal cjefe sacerdote e quexbil kꞌtoy tak tzij cxin aj Israel. Tak quemlon chic quiꞌ conjelal, xecꞌmar ela Pablo y xepabaxa chquewech rmal coronel com jaꞌ coronel nrajoꞌ nrutkij nak kas mer ril Pablo jnecbij aj Israel.

1Pablo xertzꞌulchij jkꞌatbal tzij y cawra xbij chca: —Ach-iꞌ je ix nwinak, jnebnon ta tzra ncꞌaslemal congan quenquicota rmal chwech Dios com anen majoꞌn ntiꞌon ta rwech wanm, y caraꞌ nebnon camic chkaꞌ. 2Cꞌjaraꞌ Ananías nimlaj sacerdote xbij pona chca jecꞌola chenkaj ruqꞌuin Pablo che nqueyaꞌ jun kꞌaꞌ churéy. 3Pablo cawra xbij tzra Ananías: —Dios xtyowa recꞌxel chawa. Atet xe c-eꞌ aplaj com atetzꞌbula waweꞌ chnakꞌat tzij chwij y nabij chley rxin Dios nacsaj per atet majoꞌn nanimaj ta rley Dios com xayaꞌ orden chquenchꞌaꞌya. 4Jeꞌ wnak jepaꞌla tzraꞌ cawra xecbij tzra Pablo: —¿Nak tzra tak itzel tak tzij nabij tzra nimlaj sacerdote? 5—Nwinak, anen majoꞌn wutkin ta chnimlaj sacerdote. Per wext wutkin mquita xenbij tzra ajniꞌ xbitaj kaja nmal com rtzojbal Dios cawra nbij chka: —Mquixtzijon ta itzel chquij e kꞌtoy tak tzij rxin etnamet. Caraꞌ xbij Pablo. 6Per Pablo rutkin bien che c-eꞌ quewech e kꞌtoy tak tzij, jleꞌ e aj saduceo y jleꞌ chic e aj fariseo rmal cꞌaraꞌ cow xtzijona y cawra xbij chca: —Nwinak, anen en aj fariseo y nedtaꞌ chkaꞌ aj fariseo. Anen nniman che nquecꞌastaja cnomkiꞌ y xe rmal cꞌaraꞌ nekꞌat tzij chwij camic. 7J-eꞌ cꞌa aj fariseo ruqꞌuin aj saduceo xquemaj chꞌoj chbil tak quiꞌ rmal je xbij Pablo chca y xqueban c-eꞌ rmal. 8Com aj saduceo majoꞌn necnimaj ta che nquecꞌastaja cnomkiꞌ per aj fariseo necnimaj. Chkaꞌ aj saduceo majoꞌn necnimaj ta checꞌola jeꞌ ángel ruqꞌuin jeꞌ espíritu per aj fariseo necnimaj checꞌola. 9Cꞌjaraꞌ xquemaj rakic quechiꞌ. Ecꞌola nicꞌaj maestro cxin aj fariseo xeyictaja y cawra xecbij che nquetoꞌ Pablo: —Jawra acha majoꞌn ril, mex cꞌola jun ángel o jun espíritu tkon ta rmal Dios tzjonnak ta ruqꞌuin. Camic me tkaban ta chꞌoj ruqꞌuin Dios. 10Per congan chꞌoj xquemaj rij y coronel xxibej riꞌ: —Mex teccamsaj Pablo, nbij kaja pranm. Rmal cꞌaraꞌ xuyaꞌ orden chca soldado che nqueba ruqꞌuin Pablo y nequelsaj ta chquecjol wnak y neccꞌaj chpam cuartel. 11Jche rcab akꞌaꞌ xpeꞌa Kajaw Jesucristo prexquin Pablo y cawra xbij tzra: —Pablo, me tyojtaj ta awanm com ncatba na pRoma chnayaꞌ nbixic tzraꞌ ajniꞌ amjon rij waweꞌ raꞌ.
• • • • •
12Tak xeskara ecꞌola jleꞌ aj Israel xquecꞌom pa quiꞌ che neccamsaj Pablo y cawra xecbij chbil tak quiꞌ: —Nekcamsaj na chpors Pablo. We cꞌcꞌas na Pablo ajoj majoꞌn achnak nkataj, we kcomsan chic cꞌjaraꞌ nokwaꞌa. Dios tcꞌa xtebnowa lowloꞌ chka wmajoꞌn xtekcamsaj ta. 13E más e cuarenta ach-iꞌ xquecꞌom pa quiꞌ che rbanic cmic. 14Cꞌjaraꞌ xeba cuqꞌuin cjefe sacerdote y cuqꞌuin principal-iꞌ rxin tnamet. Tak xeꞌekaja cuqꞌuin cawra xecbij chca: —Ajoj kacꞌmon ta kiꞌ che nekcamsaj Pablo y pors nekcamsaj na. We cꞌcꞌas na Pablo ajoj majoꞌn nokwaꞌ ta y majoꞌn achnak nkataj, tak kcomsan chic Pablo cꞌjaraꞌ nokwaꞌa y Dios tcꞌa xtebnowa lowloꞌ chka wmajoꞌn xtekcamsaj ta. 15Je nkajoꞌ chewa, ixix ruqꞌuin e kꞌtoy tak tzij, tetkaꞌ rbixic ruqꞌuin coronel chnucꞌom pa Pablo chewech chwak. Tbij tzra chnewajoꞌ necꞌot más ruchiꞌ. Y ajoj nekchumsaj kiꞌ che nekcamsaj tak qꞌuemjaꞌn terkaja waweꞌ. 16Per cꞌola jun alaꞌ ral ranaꞌ Pablo xekaja rbixic ruqꞌuin nak quechꞌbon ach-iꞌ rmal cꞌaraꞌ xba ruqꞌuin Pablo pe cuartel y xbij tzra njelal je rcꞌaxan. 17Pablo tak xcꞌaxaj je xbixa tzra rmal alaꞌ xsiqꞌuij jun capitán y cawra xbij tzra: —Cꞌola jun alaꞌ waweꞌ raꞌ, tecꞌmaꞌ ela jlal ruqꞌuin coronel, cꞌola nicꞌaj tzij nerbij tzra. 18Caraꞌ xuban capitán, xucꞌom ela alaꞌ ruqꞌuin coronel. Tak xekaja ruqꞌuin cawra xbij tzra: —Pablo jkacsan pcars xenrsiqꞌuij pona y xbij chwa chquencꞌom pa jawra alaꞌ awqꞌuin com arjaꞌ cꞌola nicꞌaj tzij nbij chawa. 19Jcoronel xuchap ela chukꞌaꞌ alaꞌ, xecyonaj quiꞌ ruqꞌuin y cawra xcꞌaxaj tzra: —¿Nak nawajoꞌ chwa? 20Jaꞌ alaꞌ cawra xbij tzra: —Ecꞌola jleꞌ ach-iꞌ e aj Israel quecꞌmon ta quiꞌ che nquetak ta rbixic chawa chwak chnacꞌom ela Pablo chquewech e kꞌtoy tak tzij kxin ajoj ok tnamet Israel y cawra nquerbij chawa: —Ajoj nkajoꞌ nkacꞌot más ruchiꞌ Pablo. 21Per mtanimaj ta je xtecbij chawa com ecꞌola e cuarenta ach-iꞌ e quexbil y j-eꞌ cwiwan quiꞌ, queyben Pablo pbey che neccamsaj. Cawra cbin chbil tak quiꞌ: —Pors nekcamsaj na Pablo. Tak cꞌcꞌas na ajoj majoꞌn nokwaꞌ ta y majoꞌn achnak nkataj, y Dios tcꞌa xtebnowa lowloꞌ chka wmajoꞌn xtekcamsaj ta. Caraꞌ necbij. Camic queyben nak xtabij chca atet. Caraꞌ xbij jawra alaꞌ. 22Jaꞌ coronel cawra xbij tzra: —Camic jat per majoꞌn abar nabij waꞌ jxabij kaja chwa.
• • • • •
23Cꞌjaraꞌ xersiqꞌuij e c-eꞌ capitán y cawra xbij chca: —Camic queꞌechumij jleꞌ soldado che nqueba pCesarea, a las nueve rxin chakꞌaꞌ nqueꞌel ela. E c-eꞌ cient nqueba che ckan, e setenta nqueba chic chquij quiej. E c-eꞌ cient nquecꞌom ela lanza. 24Chkaꞌ queꞌechumij e c-eꞌ oxiꞌ ruquiej Pablo je nquecꞌmow ela rxin. Y nejchaꞌ cana prukꞌaꞌ gobernador Félix per neban cwent ch-utz cꞌaraꞌ majoꞌn nak lowloꞌ nuwil pbey. 25Jaꞌ coronel xuban jun carta rxin gobernador y cawra xbij: 26—Nimlaj gobernador Félix, anen en Claudio Lisias quenyaꞌ rutzil awech. 27Cꞌola jun acha quentak ela awqꞌuin. Jeꞌ aj Israel xquechap y xyamer xeccamsaj, per anen tak xenwutkij chjawra acha cꞌola precwent Roma cꞌjaraꞌ xenucꞌom ela jleꞌ nsoldado y xekat-oꞌ pquekꞌaꞌ. 28Xencꞌom ela chquewech kꞌtoy tak tzij cxin aj Israel com anen quenwajoꞌ quenwutkij nak ril rebnon. 29Jril necbij xe rmal ley rxin creligión per me tkal ta tzrij ncomsasa y next necsasa pcars chkaꞌ. 30Per xenwutkij che ecꞌola nicꞌaj aj Israel quemlon quiꞌ che neccamsaj rmal cꞌaraꞌ quentak ela awqꞌuin camic. Chkaꞌ jeꞌ wnak je nquebina chjawra acha cꞌola ril, xenbij chca che awqꞌuin atet necbij waꞌ nak ril. Xjawra quenbij chawa. 31J-eꞌ soldado xqueban ajniꞌ xbixa chca rmal coronel, xquecꞌom ela Pablo chakꞌaꞌ y xeꞌekaja chpam tnamet Antípatris. 32Che rcab kꞌij jeꞌ soldado je bnak che ckan xquejach cana Pablo y xemloj ta pe cuartel. Jebnak tzrij tak quiej j-eraꞌ xecꞌmow el chic rxin Pablo. 33Tak xeꞌekaja pCesarea xquejach carta tzra gobernador y xquejach Pablo prukꞌaꞌ chkaꞌ. 34Jgobernador tak xsicꞌtaja carta rmal, cawra xcꞌaxaj tzra Pablo: —¿Nak departamento atcꞌol waꞌ? —Anen precwent Cilicia encꞌol waꞌ xbij Pablo. 35Jeꞌ wnak je nquebina chcꞌola awil, tak xtquerkaja waweꞌ raꞌ cꞌjaraꞌ nabij chwa nak natobej awiꞌ, caraꞌ xbij gobernador tzra. Cꞌjaraꞌ xuyaꞌ orden che nechjalbexa Pablo cmal soldado chpam palacio rxin rey Herodes.
• • • • •

1J-oꞌ kꞌij ponnak Pablo tak xeꞌekaja Ananías nimlaj sacerdote e rexbil jleꞌ principal-iꞌ y jun licenciado Tértulo rubiꞌ. Xeba ruqꞌuin gobernador chnecbij tzra nak ril Pablo. 2Tak xeꞌekaja ruqꞌuin xecꞌmar ta Pablo, cꞌjaraꞌ xumaj rij Tértulo che rbixic njelal ril Pablo y cawra xbij: —Nimlaj gobernador, anen quenmeltioxij chawa camic com camic quiꞌil okcꞌola pketnamet, majoꞌn rkon chiꞌij, majoꞌn chꞌoj nbaꞌn ta. Atet congan wen kcꞌaxic abnon com congan anaꞌoj. 3Nimlaj gobernador Félix, ajoj congan nekmeltioxij chawa tzra njelal utzil abnon chka. 4Per majoꞌn nkajoꞌ ta nkalsaj tiemp chawa. Camic nekcꞌutuj chawa tebnaꞌ jun utzil chka, xtawcꞌaxaj ta c-eꞌ oxiꞌ katzij je xtekbij chawa. 5Jala acha xe tcoy chꞌoj, nat nkaj bnak waꞌ y xe nquerutur tnamet Israel. Jaꞌ cꞌayona cxin wnak je nquenimana tijonem rxin jacha je aj Nazaret. 6Xatra xuban lowloꞌ tak achnak tzra nimlaj rtemplo Dios per xkachap. Ajoj xkajoꞌ ta xkakꞌat tzij tzrij per kley ta ajoj xkacsaj. 7Per cꞌola jun coronel Lisias rubiꞌ arjaꞌ xoca chkacjol y npors xelsaj ela pkakꞌaꞌ. Cꞌjaraꞌ jaꞌ coronel xuyaꞌ jun orden che je nquebina ril jawra acha ncꞌatzina awqꞌuin atet nquepet waꞌ. 8Wnacꞌot ruchiꞌ jawra acha nawutkij che ktzitzij waꞌ njelal kamjon rbixic chawa. Caraꞌ xbij jaꞌ Tértulo tzra gobernador Félix. 9Je aj Israel jecꞌola chwech gobernador cawra xecbij tzra: —Ne ktzitzij waꞌ nbij Tértulo chawa. 10Jgobernador xuyaꞌ señas chwech Pablo che ntzijona y Pablo cawra xbij: —Camic anen congan quenquicota xtenbij chawa je xtentobej wiꞌ chawech com wutkin qꞌuiylaj junaꞌ atocnak juez pe rwáꞌ ketnamet Israel. 11Ncatecwina nawutkij we ktzij xtenbij chawa o wmajoꞌn. Cꞌjaꞌ xuban cbeljuj kꞌij enponnak pJerusalén che ryaꞌic rukꞌij Dios. 12Anen majoꞌn chꞌoj xentic ta y majoꞌn wnak xenuyoj ta, next chpam nimlaj templo rxin Dios, next ptak jay rxin molbal riꞌil y next ptak bey rxin tnamet. 13Per j-eꞌ la wnak mesquier nquecwina nqueban probar njelal wil jnecbij. 14Per camic quenchꞌob chawech nak nniman. Anen nniman tijonem rxin Jesucristo per j-eꞌ aj Israel necbij che me rxin ta Dios jawra tijonem. Anen newcꞌan bey rxin Jesucristo rmal cꞌaraꞌ anen quenyaꞌ rukꞌij Dios cxin e ktiꞌt kawmaꞌ y quenban respetar rley Dios jtzꞌibtanak cana rmal Moisés y chkaꞌ jtzꞌibtanak cana ojer cmal jeꞌ profeta. 15Anen quennimaj chnerlaꞌ na jun kꞌij tak Dios nuyaꞌ na chca cnomkiꞌ che nquecꞌastaj na che conjelal jaraꞌ we utz y wme utz ta, y caraꞌ necnimaj j-eꞌ aj Israel chkaꞌ. 16Rmal cꞌaraꞌ necsan wiꞌ pchꞌoj che rbanic je nrajoꞌ ranm Dios ch-utz cꞌaraꞌ majoꞌn wil quennaꞌ kta pwanm, nexte chwech Dios y nexte chquewech wnak chkaꞌ. 17Anen cꞌola c-eꞌ oxiꞌ junaꞌ xnecꞌjeꞌa ptak tnamet cuqꞌuin wnak jme aj Israel ta y camic xenmloj pchic jmul chpam ketnamet Israel. Cꞌola jun ayuda xenmol ta y xenjach chca aj Israel, chkaꞌ xenmloj ta ch-utz cꞌaraꞌ waweꞌ quentzujuj waꞌ jun ofrenda chwech Dios. 18Kas nemjon rtzujxic wofrenda chpam nimlaj templo rxin Dios tak ecꞌola jleꞌ aj Israel epenak ptak tnamet jcꞌola precwent Asia, arj-eꞌ xenquewil tak xecꞌchoja nchꞌachꞌjorsic ajniꞌ nrajoꞌ ley rxin Moisés. Per majoꞌn wnak xenumol ta y majoꞌn chꞌoj xentic ta chkaꞌ. 19Nak xetzꞌtowa wxin ptemplo, wcꞌola wil xenban xquetzꞌet, j-eꞌ cꞌaraꞌ quepeta waweꞌ raꞌ, j-eꞌ quebina chwa wcꞌola wil nebnon. 20Wnawajoꞌ, tbij jlal chca j-eꞌ la wnak chquenccꞌulbaꞌ je xtencꞌaxaj chca. ¿Lcꞌola wil tak xenpabaxa chquewech e kꞌtoy tak tzij kxin ajoj ok tnamet Israel? 21Wxitzel an xeccꞌaxaj tak xenbij cawra chca: —Anen nniman che nquecꞌastaja cnomkiꞌ y xe rmal raꞌ ntajina nkꞌaꞌta tzij chwij camic. Caraꞌ xenbij chca per mex wil xenban xquechꞌob j-eꞌ. Caraꞌ xbij Pablo tzra gobernador. 22Jaꞌ Félix rutkin tijonem rxin Jesucristo rmal cꞌaraꞌ cawra xbij chca: —Nkaban camic, tak xtpeta coronel Lisias cꞌjaraꞌ xtekchumij. 23Cꞌjaraꞌ xbij tzra capitán: —Tecsaj chic Pablo preso y tey-aꞌ cꞌas tzra che nqꞌuestana tak cꞌola rgan y tey-aꞌ cꞌas chca ramigo che necrey-aꞌ tzra jeꞌ achnak je ncꞌatzina tzra jaꞌ. 24Xkꞌaxa c-eꞌ oxiꞌ kꞌij xpe chic jmul Félix, recꞌmon ta rexkayil. Drusila rubiꞌ rexkayil y jaꞌ aj Israel. Jaꞌ Félix xutak rsicꞌsic Pablo com nrajoꞌ ncꞌaxaj nak rbanic tak neykeꞌa acꞌuꞌx ruqꞌuin Jesucristo. 25Tak xekaja Pablo xumaj tzij ruqꞌuin Félix, xumaj rchꞌobic chwech nak rbanic tak nawcꞌaj rbeyal rxin Dios, chkaꞌ nak naban tak nakꞌil awiꞌ che rbanic itzel tak achnak, y xbij chkaꞌ nak rbanic nimlaj juicio rxin Dios jpenak. Jaꞌ Félix congan xxibej riꞌ rmal tak xcꞌaxaj jawra y cawra xbij tzra Pablo: —Camic jat, nak kꞌij tak cꞌola tiemp chwa quentak asicꞌsic. 26Jaꞌ Félix qꞌuiylaj mul xutak rsicꞌsic Pablo che ntzijona ruqꞌuin com cawra xuchꞌob: —Mex cꞌola pak xtuyaꞌ chwa chquensakꞌpij ela. 27Xuban c-eꞌ junaꞌ cꞌjaraꞌ Félix xela como gobernador y xoc chic jun pe rcꞌulibal, Porcio Festo rubiꞌ. Jaꞌ Félix com cꞌola rgan ch-utz ntzꞌeꞌta cmal aj Israel rmal cꞌaraꞌ xuyaꞌ cana Pablo pcars.

1Festo arjaꞌ xekaja chpam departamento jnoca prukꞌaꞌ como gobernador. Prox kꞌij xel ela pCesarea y xba pJerusalén. 2Tak xekaja ecꞌola jleꞌ aj Israel xeba ruqꞌuin y xecbij ril Pablo. J-eraꞌ wnak cjefe sacerdote e quexbil jleꞌ principal-iꞌ rxin tnamet. 3Cawra xecbij: —Tebnaꞌ jun nimlaj utzil chka, tey-aꞌ jun orden che ncꞌam ta Pablo waweꞌ pJerusalén. Per j-eꞌ cchumin chic che neccamsaj Pablo pbey. 4Festo cawra xbij: —Pablo pCesarea ocnak waꞌ preso. Anen xjun c-eꞌ kꞌij quenrebnaꞌ waweꞌ raꞌ y quenmloj chic jmul pCesarea. 5Jneban camic, nak más nmak quekꞌij chewa j-eraꞌ queba chwij y wcꞌola ril jaraꞌ acha j-eraꞌ nquebina chwa. 6Cꞌola laꞌ ljuj kꞌij xecꞌjeꞌa Festo pJerusalén cꞌjaraꞌ xemloja pCesarea. Che rcab kꞌij xetzꞌbeꞌa pkꞌatbal tzij y xutak rcꞌamric Pablo. 7Tak xekaja Pablo chwech Festo, je aj Israel je eꞌelnak ela pJerusalén arj-eꞌ nlowloꞌ nqueban, xeyictaja tzrij y xquemaj rbixic ril, y más chna lowloꞌ ril xqueyaꞌ per majoꞌn xecwin ta xqueban comprobar. 8Cꞌjaraꞌ xumaj rij tzij Pablo che ntobej riꞌ chquewech y cawra xbij: —Anen majoꞌn itzel tak achnak nebnon tzra rley Dios je kniman ajoj ja ok tnamet Israel, next cꞌa tzra nimlaj templo rxin Dios, y nexte tzra nimlaj rey César. 9Jaꞌ Festo nrajoꞌ nyaꞌa rukꞌij cmal aj Israel rmal cꞌaraꞌ cawra xbij tzra Pablo: —¿Mex nawajoꞌ ncatba pJerusalén ch-utz cꞌaraꞌ tzraꞌ nkꞌaꞌt waꞌ tzij chawij rmal awil jnecbij j-eꞌ chawa? 10Pablo cawra xbij: —Camic enpaꞌla chwech kꞌatbal tzij rxin César, ne ncꞌatzin waꞌ chwaweꞌ nkꞌaꞌt waꞌ tzij chwij, me pJerusalén ta. Atet awutkin chmajoꞌn lowloꞌ nebnon ta chca aj Israel. 11Wcꞌola wil, wcꞌola achnak nebnon, wyatala chwij chquencamsasa rmal, anen majoꞌn quenpoknaj ta wiꞌ chquencoma. Per j-eꞌ la wnak wme ktzij ta necbij chwa chcꞌola wil jaraꞌ next jun cꞌola rukꞌaꞌ chwa chquenrujach pquekꞌaꞌ. Camic quenatkaꞌ ruqꞌuin nimlaj rey César, arjaꞌ ta xtekꞌtowa tzij chwij. 12Jaꞌ Festo xumaj rij tzij cuqꞌuin rexbil e kꞌtoy tzij. Tak xecꞌchoja tzij rmal cawra xbij tzra Pablo: —Com xacꞌutuj che César nekꞌtowa tzij chawij, camic ruqꞌuin César catnutak el waꞌ.

13Xuban c-eꞌ kꞌij rey Agripa rexbil jun ixak rbin-an Berenice arj-eꞌ xeꞌekaja pCesarea che neckꞌijlaꞌ Festo. 14Com xecꞌjeꞌ na jun tiemp pCesarea rmal cꞌaraꞌ Festo xuchol chwech rey nak rebnon Pablo y cawra xbij tzra: —Cꞌola jun acha rey-on cana pcars Félix. 15Tak encꞌola pJerusalén ecꞌola jleꞌ aj Israel xecbij chwa nak ril ja acha y xeccꞌutuj chwa che quencamsaj. J-eraꞌ wnak cjefe sacerdote e quexbil principal-iꞌ rxin tnamet. 16Per anen cawra xenbij chca: —Ajoj ok aj Roma majoꞌn chek tcaraꞌ nekcamsaj jun acha per nabey mul nekcꞌaxaj na rutzij acha jnak ntobej riꞌ chquewech wnak je nquebina tzra chcꞌola ril. Caraꞌ xenbij chca. 17Tak xerkaja waweꞌ majoꞌn xenyaꞌ ta qꞌuiy kꞌij che rchumsic, y che rcab kꞌij xentzꞌbeꞌa pkꞌatbal tzij y xentak rcꞌamric acha. 18Jxenchꞌob anen nabey mul chcongan lowloꞌ ril xtecbij chwa per tak xqꞌuisbena majoꞌn ril xecbij ta chwa ajniꞌ nechꞌbon anen. 19Per xecchꞌojquij jleꞌ tak achnak rxin creligión y tzrij jun acha rbin-an Jesús jcamnak chic, per Pablo nbij che cꞌastanak chic. 20Per anen mesquier quencwina quenchumij nak la quenban tzra rmal cꞌaraꞌ tak xenbij tzra Pablo: —¿Mex nawajoꞌ ncatba pJerusalén ch-utz cꞌaraꞌ tzraꞌ nkꞌaꞌt waꞌ tzij chawij rmal awil je nbixa chawa? 21Per Pablo cawra xbij chwa: —Camic cnatkaꞌ ruqꞌuin nimlaj rey César Augusto, jaꞌ ta xtekꞌtowa tzij chwij. Rmal cꞌaraꞌ xenyaꞌ jun orden che nechjalbexa jawra acha com preso y cꞌjaraꞌ quentak ela ruqꞌuin César. 22Jaꞌ Agripa cawra xbij tzra Festo: —Anen chkaꞌ quenwajoꞌ quenwcꞌaxaj je nbij jaraꞌ acha. —Utz cꞌaraꞌ, chwak nawcꞌaxaj, caraꞌ xbixa tzra rmal Festo. 23Je rcab kꞌij Agripa ruqꞌuin Berenice quewkon quiꞌ, etrena queꞌayudante chquij y xeꞌoca chpam jun nimlaj cuarto. Ecꞌola cjefe soldado e quexbil principal-iꞌ rxin tnamet, chkaꞌ xeꞌoca chpam nimlaj cuarto. Chkaꞌ cꞌola Festo y arjaꞌ xutak rcꞌamric Pablo. 24Tak xekaja Pablo xumaj tzij Festo y cawra xbij: —Rey Agripa, ixix chkaꞌ jemlon ewiꞌ waweꞌ raꞌ kuqꞌuin, waweꞌ netzuꞌ wcꞌa ja acha Pablo. E qꞌuiy aj Israel jecꞌola pJerusalén e quexbil jleꞌ chic jecꞌola waweꞌ pCesarea, arj-eꞌ congan nquecsaj cchukꞌaꞌ y njunam necbij chwa che Pablo me tkal ta tzrij necꞌseꞌa más. 25Per anen xencꞌot ruchiꞌ y majoꞌn nak rebnon, me tkal ta tzrij ncomsasa. Arjaꞌ rcꞌutun chwa chquentak ela pRoma ruqꞌuin nimlaj rey César Augusto rmal cꞌaraꞌ xenchꞌob quentak ela pRoma. 26Per anen ncꞌatzina chwa chquentak ela jun carta ruqꞌuin César per nak la ril Pablo quentzꞌibaj ela chpam carta. Rmal cꞌaraꞌ tak xentak rcꞌamric y camic cꞌola chewech y chawech atet rey Agripa, y camic quenwajoꞌ chawa chnacꞌot ruchiꞌ ch-utz cꞌaraꞌ quenwutkij nak ril jquentzꞌibaj ela chpam carta. 27Com me rbeyal ta quentzuꞌ anen nkatak ela jun preso wex majoꞌn ril nekbij ela. Caraꞌ xbij Festo.

1Agripa cawra xbij tzra Pablo: —Camic utz chic ncattzijona, tbij chka nak natobej awiꞌ. Pablo xuyaꞌ rsaludo rey y cawra xbij: 2—Rey Agripa, camic quenquicota com camic chawech atet quenbij waꞌ nak quentobej wiꞌ com cꞌola jleꞌ wil necbij aj Israel. 3Quenquicota com atet bien awutkin njelal kcostumbre ja ok tnamet Israel, y awutkin chkaꞌ njelal nak rmal majtanak jawra chꞌoj. Rmal cꞌaraꞌ quencꞌutuj jun utzil chawa y tebnaꞌ jun por cnawcꞌaxaj. 4Conjelal aj Israel arj-eꞌ cutkin nak rbanic ncꞌaslemal ojer tak xencꞌjeꞌa chquecjol netnamet y tak xenqꞌuiya tzraꞌ pJerusalén. 5Wcꞌola cgan necbij chawa, j-eꞌ cutkin bien chanen en aj fariseo, j-eꞌ cutkin qꞌuen cꞌjol xenoc ta fariseo. Ajoj ja ok aj fariseo más nkayaꞌ rukꞌij kreligión que chquewech jleꞌ chic aj Israel. 6Per camic nkꞌaꞌta tzij chwij xe rmal nniman che nquecꞌastaja cnomkiꞌ ajniꞌ rtzujun cana Dios chca ktiꞌt kawmaꞌ ojer. Xe rmal cꞌaraꞌ nkꞌaꞌta tzij chwij camic. 7Per je cbeljuj tribu rxin Israel arj-eꞌ cniman chkaꞌ che nquecꞌastaj na cnomkiꞌ y rmal cꞌaraꞌ congan nqueyaꞌ rukꞌij Dios che pkꞌij chakꞌaꞌ. Camic quenbij chawa ra rey Agripa, com anen nniman che nquecꞌastaja cnomkiꞌ rmal cꞌaraꞌ necbij aj Israel chcꞌola wil. 8¿Le mtecwin cꞌa Dios nquerucꞌas cnomkiꞌ chpam cmic nechꞌob ixix? 9Anen xenchꞌob nabey che ncꞌatzina nbaꞌna lowloꞌ chca wnak je nquenatana rubiꞌ Jesús je aj Nazaret. 10Y caraꞌ xenban chca pJerusalén, xyataja chwa cmal cjefe sacerdote chcꞌola nukꞌaꞌ chquij wnak je cniman Jesucristo chquenucsaj pcars, y e qꞌuiy chca xenucsaj pcars. Tak xecomsasa nicꞌaj, anen jun xencꞌutuna che nquecomsasa. 11Nqꞌuiy mul xenban lowloꞌ chca, xenoca ptak jay rxin molbal riꞌil, per xenoca chpam che njelal, y tzraꞌ xenban waꞌ lowloꞌ chca perc quenwajoꞌ anen mquita necnimaj Jesús. Congan xyictaja wyiwal chquij y xeꞌencanoj ptak tnamet jmajoꞌn precwent Israel. 12Rmal cꞌaraꞌ tak xenban jmul xenba chpam tnamet Damasco che cchapic y y-on ela jun orden chwa cmal cjefe sacerdote. 13Per camic quenbij chawa rey Agripa, pe ncꞌaj kꞌij la ra kas nemjon binem tak xkaj ta jun nimlaj luz chwij per ncongan rchukꞌaꞌ ruchꞌab que chwech kꞌij. Jaꞌ luz xuqꞌuiek riꞌ chwij ruqꞌuin chquij wexbil. 14Konjelal xokba ptak ulew rmal. Cꞌjaraꞌ xencꞌaxaj jun kul je xtzijona chpam tzojbal hebreo y cawra xbij chwa: —Saulo, Saulo ¿nak tzra tak naban lowloꞌ chwa? Xayon nacamsaj kaja awiꞌ ajniꞌ nuban jun chcop tak ruyon nerquiraj rwáꞌ chwech jun cheꞌ chꞌut rutzaꞌm, caraꞌ naban atet. 15Anen cawra xencꞌaxaj tzra: —¿At achnak wnak cꞌa atet wajaw? —Anen en Jesús, chwa anen abnon waꞌ lowloꞌ. 16Chkaꞌ cawra xbij chic chwa: —Catyictaja, camic quencꞌut chawech nak tzra tak xencꞌut wiꞌ chawech. Anen xatnuchaꞌ che ncatoca jun ajsmajmaꞌ wxin ch-utz cꞌaraꞌ nayaꞌ rbixic chca wnak njelal je xtatzꞌet tak xtencꞌut chic wiꞌ chawech. 17Catnutoꞌ na pquekꞌaꞌ aj Israel, catnutoꞌ na pquekꞌaꞌ chkaꞌ jme aj Israel ta jabar xtcatnutak waꞌ camic 18ch-utz cꞌaraꞌ nasakersaj quebey chquewech. Camic e ajniꞌ e moyaꞌ, xe pkꞌejkuꞌm ecꞌo waꞌ, per camic nqueꞌayaꞌ psak. Nqueꞌel na prukꞌaꞌ Satanás y nqueꞌoca prukꞌaꞌ Dios. Caraꞌ naban chca ch-utz cꞌaraꞌ ncuytaja quil quemac y nyataja jun herencia chca chquecjol jechꞌachꞌjorsan chic chpam quil quemac rmal je ykul chic quecꞌuꞌx wqꞌuin, caraꞌ xbij chwa. 19Caraꞌ xenban rey Agripa, y tak xentzꞌet Jesús penak chcaj xennimaj je xbij chwa. 20Kas xenyaꞌ waꞌ rbixic nabey mul chca wnak jaraꞌ pDamasco. Xenbij chca che ncꞌatzina nqueqꞌuex cnaꞌoj y nqueyaꞌ cana itzel tak achnak y nquejach quiꞌ prukꞌaꞌ Dios. Xenbij chca chkaꞌ che ncꞌatzina nqueban ajniꞌ nrajoꞌ Dios chca ch-utz cꞌaraꞌ ntzꞌettaja chquecꞌxon chic cnaꞌoj. Cꞌjaraꞌ xenyaꞌ rbixic chca wnak jecꞌola pJerusalén ruqꞌuin jecꞌola chpam departamento Judea, y chkaꞌ chca wnak jme aj Israel ta. 21Rmal cꞌaraꞌ tak j-eꞌ aj Israel xenquechap ptemplo y xyamer xenccamsaj. 22Per Dios enrchajin rmal cꞌaraꞌ tak nemjon rbixic rtzojbal chca wnak je nmak quekꞌij y chca jme nmak ta quekꞌij. Jtijonem quenyaꞌ anen nucꞌam riꞌ ruqꞌuin je cbin cana Moisés y jleꞌ chic profeta, com j-eꞌ cbin cana achnak nbantaj na y cawra cbin cana: 23—Je Cristo ncꞌatzin waꞌ nutaj pen, y jaꞌ ncꞌastaja nabey mul chquecjol cnomkiꞌ y rmal rtzojbal jeꞌ wnak nqueqꞌueꞌa psak, e aj Israel y jme aj Israel ta.

24Kas remjon rij tzij Pablo je ntobej riꞌ tak xpeta Festo, xurak ruchiꞌ y cawra xbij tzra: —Pablo, atet xatechꞌjurnak rmal jcongan estudio abnon. 25—Nimlaj Festo, anen me enchꞌjurnak ta per ne ktzij waꞌ njelal jxenbij kaja chewa y jawra kas mer rbeyal. 26Com rey Agripa rutkin njelal jnemjon rbixic camic chewa rmal cꞌaraꞌ ykula nucꞌuꞌx ruqꞌuin chquentzijona. Wutkin chkanak chic rbixic njelal jawra ruqꞌuin com me pnalakꞌ ta bantanak waꞌ. 27Pablo cawra xcꞌaxaj tzra rey: —Rey Agripa ¿lnanimaj je cbin cana profeta ojer? Anen wutkin chnanimaj. 28Agripa cawra xbij tzra: —Xyamer nakasaj nwáꞌ chquenoca e wexbil je ix rxin Jesús. 29Pablo cawra xbij: —Jaraꞌ xyamer o wmjaꞌna tkaja awáꞌ, per kas quenwajoꞌ chawa y chewa ixix chkaꞌ jixcꞌola waweꞌ raꞌ jemjon rcꞌaxic jnemjon rbixic chewa, tzraꞌ ta xteykeꞌ waꞌ ecꞌuꞌx abar ykul waꞌ nucꞌuꞌx anen, per xerwaraꞌ majoꞌn quenwajoꞌ ta nquixoca preso ajniꞌ bnon chwa anen camic raꞌ. 30Cꞌjaraꞌ xpeꞌa rey, y xepeꞌa chkaꞌ gobernador, y Berenice, y conjelal jecꞌola tzraꞌ. 31Tak eꞌelnakel chic chpam nimlaj cuarto cawra xecbij chbil tak quiꞌ: —Jawra acha majoꞌn nak ril, majoꞌn tkal ta tzrij xtekcamsaj ta, nexte tkala tzrij xtecꞌjeꞌ ta pcars. 32Agripa cawra xbij tzra Festo: —Utz ta nalsaj ela jawra acha pcars per mquita xcꞌutuj che César nekꞌtowa tzij tzrij.

1Cꞌjaraꞌ xquechꞌob che nquetak ela Pablo chpam tnamet Roma jcꞌola precwent Italia. Cꞌola jun capitán Julio rubiꞌ, arjaꞌ paꞌla chquij e jmoc soldado cbin-an e rxin Augusto. Pablo e rexbil jleꞌ chic preso xejaꞌcha prukꞌaꞌ Julio. 2Anen wexbil Aristarco aj Tesalónica jcꞌola precwent Macedonia xekexbilaj ela Pablo. Cꞌola jun lanch penak chpam tnamet Adramitio y nba ptak tnamet jcꞌola precwent Asia, xok-oc ela chpam. 3Jche rcab kꞌij xokekaja pSidón. Julio xuban jun utzil tzra Pablo com xuyaꞌ cꞌas tzra che nquerkꞌijlaꞌ e ramigo jecꞌola pSidón ch-utz cꞌaraꞌ je ramigo nqueyaꞌ tzra Pablo nak ncꞌatzina tzra. 4Cꞌjaraꞌ xok-oc ela chpam lanch, xok-el ela pSidón. Per congan jun kꞌekꞌ pe rwáꞌ yaꞌ rmal cꞌaraꞌ xokkꞌaxa pChipre, pkaxquen xecꞌjeꞌ can waꞌ com abar okobnak waꞌ majoꞌn kas ta rchukꞌaꞌ kꞌekꞌ. 5Xokkꞌaxa chuchiꞌ tak mar jcꞌola precwent Cilicia y precwent Panfilia, y xokekaja chpam tnamet Mira jcꞌola precwent Licia. 6Tzraꞌ xuwil waꞌ jun lanch capitán, chpam tnamet Alejandría penak waꞌ y nba chpam tnamet Italia. Jaꞌ capitán xokrecsaj ela chpam lanch y xokba. 7Xokoyloj na pe rwáꞌ mar, kas ejkal okobnak. Kas katjon pen xokekaja chwech tnamet Gnido. Com congan rchukꞌaꞌ kꞌekꞌ rmal cꞌaraꞌ tak xkaqꞌuex kabey y xokba chpam tnamet Salmón jcꞌola precwent Creta. 8Tak xokekaja chwech Salmón xokkꞌax chic chiꞌ tak mar jcꞌola precwent Creta y xecꞌjeꞌ cana pkejquenkꞌaꞌ. Kas katjon pen xokekaja chpam jun lwar rbin-an Buenos Puertos, chenkaj ruqꞌuin tnamet Lasea cꞌo waꞌ jcꞌola precwent Creta. 9Congan chic tiemp ktzꞌilon rmal cꞌaraꞌ m-utz ta ncatkꞌaxa pe rwáꞌ mar com retiemp chic kꞌekꞌ. Rmal cꞌaraꞌ Pablo cawra xbij: 10—Ach-iꞌ, quentzuꞌ camic anen congan lowloꞌ chka we xtokba pe rwáꞌ mar. We xtokba nektzꞌilaꞌ lanch ruqꞌuin je ejkaꞌn y mal-il nokcoma ajoj chkaꞌ. 11Per capitán majoꞌn xnimaj ta je xbij Pablo per je xnimaj jaraꞌ bensay lanch ruqꞌuin rjawal lanch. 12Je lwar Buenos Puertos m-utz ta necꞌjeꞌa lanch tzraꞌ pretiemp kꞌekꞌ. Rmal cꞌaraꞌ jeꞌ wnak xquechꞌob chnokba pFenice jcꞌola precwent Creta abar cꞌo waꞌ jun lwar che nkaja lanch tzraꞌ y majoꞌn kas ta rubey kꞌekꞌ. Cawra xecbij jeꞌa: —Mex nokocwina nokekaja pFenice y tzraꞌ nokecꞌjeꞌ waꞌ, y tak xtkꞌaxa retiemp kꞌekꞌ cꞌjaraꞌ xtokba chic.
• • • • •
13Tak xkaja jtzꞌit rchukꞌaꞌ kꞌekꞌ cawra xecbij: —Utz chic nokba, xojteꞌ pa xecmel. Cꞌjaraꞌ xquelsaj nmak tak chꞌechꞌ je chapben rxin lanch y xokkꞌaxa chuchiꞌ tak mar jcꞌola precwent Creta. 14Per mnim ta kbinben tak xkaj ta jun nimlaj kꞌekꞌ chkij, Euroclidón rubiꞌ jawra kꞌekꞌ. 15Jlanch mesquier chic nbina rmal kꞌekꞌ y tak xqꞌuisbena xkayaꞌ cꞌas tzra kꞌekꞌ che nokrucꞌom ela. 16Ok juccun rmal kꞌekꞌ xokkꞌaxa chwech jun lwar rbin-an Clauda, pmar cꞌo waꞌ. Tak xokkꞌaxa tzrij xcoꞌla rchukꞌaꞌ kꞌekꞌ. Com cꞌola jun coꞌl lanch rjuccun ela jnim lanch jokcꞌola chpam, xkacsaj coꞌl lanch chpam nim lanch per ne chrumril xoca kmal. 17Tak xoca coꞌl lanch kmal cꞌjaraꞌ xquebacꞌ pcadena nimlaj lanch ch-utz cꞌaraꞌ majoꞌn nak nuban rmal kꞌekꞌ. Cꞌola nicꞌaj mar rbin-an Sirte me nmak ta paꞌla rpam. Jecꞌayona rxin lanch xecxibej quiꞌ com mal-il necyeꞌa lanch psenyiꞌ rmal cꞌaraꞌ xecchumij vela ch-utz cꞌaraꞌ kꞌekꞌ jun chwaꞌ lwar nokorcꞌaj waꞌ. 18Jche rcab kꞌij com kꞌekꞌ congan lowloꞌ nuban tzra lanch rmal cꞌaraꞌ xecchꞌakij cana pmar njelal ejkaꞌn je rcꞌan. 19Chrox kꞌij xekchꞌakij cana pmar njelal smajbal rxin lanch. 20Qꞌuiylaj kꞌij majoꞌn chic rwech kꞌij katzꞌton ta y majoꞌn chic jeꞌ chꞌumil katzꞌton ta. Je xkachꞌob ajoj nokcoma com congan jun kꞌekꞌ jaktanak ta chkij. 21Najruꞌ la kꞌij majoꞌn way xkataj. Pablo xtzijona cuqꞌuin y cawra xbij chca: —Ach-iꞌ, wexte xenimaj jxenbij chewa xokocꞌjeꞌ ta pe Creta, mquita katjon pen camic y mquita xektzꞌilaꞌ jeꞌ achnak. 22Per camic me tyojtaj ta rwech e wanm, next jun ncoma chewa per lanch ntzꞌilox na. 23Caraꞌ quenbij chewa com chakꞌaꞌ cꞌola jun ángel rxin Dios xwankera chenwech, jaraꞌ Dios Wajaw anen, en jun ajsmajmaꞌ rxin. 24Cawra xbij ángel chwa: —Pablo, mtaxibej ta awiꞌ, ne ncꞌatzin waꞌ ncatekaja chwech rey César jcꞌola pRoma. Tewcꞌaxaj bien je xtenbij chawa, Dios awmal atet nquerutoꞌ awexbil jecꞌola planch, majoꞌn nquecom ta, caraꞌ xbij ángel chwa. 25Rmal cꞌaraꞌ quenbij chewa camic, me tyojtaj ta rwech ewanm com anen ykula nucꞌuꞌx ruqꞌuin Dios. Anen wutkin chcaraꞌ nbantaja ajniꞌ xbij ángel chwa. 26Xerwaraꞌ ne ncꞌatzin waꞌ che necyeꞌa lanch chpam jun lwar jcꞌola pmar. Caraꞌ xbij Pablo. 27Xuban c-eꞌ sman remjon rij nimlaj kꞌekꞌ, kas kamjon binem chakꞌaꞌ pe rwáꞌ mar rbin-an Adriático. Per ncongan lowloꞌ nbaꞌna tzra lanch rmal kꞌekꞌ. Per pe ncꞌaj akꞌaꞌ jecꞌayona lanch xchꞌobtaja chquewech che xyamer nokekaja chuchiꞌ mar. 28Rmal cꞌaraꞌ xquejtaj rpam mar. Tak xwejtaja cmal cꞌola treintiseis metro rpam. Xokkiꞌl pon chic jbaꞌ, xquejtaj chic jmul y xe veintisiete metro chic rpam. 29Congan xecxibej quiꞌ com mpen ta npuwij riꞌ lanch chwech abaj. Cꞌola cjiꞌ nmak tak chꞌechꞌ pe rchak lanch jaraꞌ xeckasaj xeꞌ mar ch-utz cꞌaraꞌ majoꞌn chic nbin ta lanch. Congan cxiben quiꞌ: —Teskar na, caraꞌ necbij. 30Per e binsay lanch xquechꞌob nquetoꞌ quiꞌ queyon, nqueyaꞌ cana nim lanch. Je nqueban, pnejkal neckasaj pyaꞌ jcoꞌl lanch per xe pnalakꞌ nqueban waꞌ ch-utz cꞌaraꞌ majoꞌn nquenabexa. Com cꞌo na nicꞌaj chꞌechꞌ chutzaꞌm lanch jnechpowa rxin ajniꞌ ckasan tzrij, jaraꞌ xquechꞌob j-eꞌ neckasaj pyaꞌ per njunam neckasaj ela ruqꞌuin coꞌl lanch ch-utz cꞌaraꞌ majoꞌn nquenataj ta. 31Per Pablo xtzijona ruqꞌuin capitán y cuqꞌuin rsoldado y cawra xbij chca: —We j-eꞌ la wnak nqueyaꞌ cana lanch, ixix majoꞌn netoꞌ ta ewiꞌ. 32Cꞌjaraꞌ jeꞌ soldado xecrukpij ela cloꞌ jchapyona coꞌl lanch y xecsakꞌpij ela pe rwáꞌ mar. 33Tak xeskara Pablo xbij chca wnak che nquewaꞌa conjelal: —Xuban c-eꞌ sman majoꞌn kas ta ixwarnak y majoꞌn kas ta ixwanak chkaꞌ. 34Camic pors nquixwaꞌa ch-utz cꞌaraꞌ npeta echukꞌaꞌ com next jun ncoma chewa y next jun resmal ewáꞌ xtetzak ta. 35Cꞌjaraꞌ xucꞌom jun xquelway, xmeltioxij tzra Dios per chquewech conjelal xuwechꞌ waꞌ y xumaj w-im. 36Arj-eꞌ xyukbaxa quecꞌuꞌx conjelal rmal je xbij Pablo chca y xquemaj w-im chkaꞌ. 37Jokcꞌola chpam lanch jaraꞌ ok c-eꞌ cient ruqꞌuin setentiseis. 38Kas quiꞌ quecꞌuꞌx xewaꞌa. Tak xecwilej w-im cꞌjaraꞌ cꞌola nicꞌaj trigo xecchꞌakij pmar ch-utz cꞌaraꞌ nela nicꞌaj rejkaꞌn lanch.
• • • • •
39Tak xeskara majoꞌn cutkin ta nak rubiꞌ lwar ecꞌol waꞌ. Per cꞌola jun rukꞌaꞌ mar xquetzuꞌ pona y chuchiꞌ congan senyiꞌ, xquechꞌob j-eꞌ tzraꞌ neckasaj waꞌ lanch we nquecwina. 40Xecsakꞌpij nmak chꞌechꞌ jchapyona rxin lanch y xqueyaꞌ cana pmar. Cꞌjaraꞌ xquequir nmak tak kꞌabet che neccꞌabej lanch. Cꞌjaraꞌ xecchumij vela rxin prutzaꞌm. Tak xchumtaja cmal, kꞌekꞌ xumaj rminic lanch prukꞌaꞌ mar.[image: 50.png] Je rchak lanch xjoktaja rmal nmak tak bloj.(Hch 27.39-44)

41Per chek qꞌuenjlal xkawil jun lwar abar nucꞌul waꞌ riꞌ nmak tak bloj y tzraꞌ xecyeꞌ waꞌ klanch y xeretcaꞌ rutzaꞌm psenyiꞌ, y jcꞌa rchak congan npuwij riꞌ nmak tak bloj tzrij, caraꞌ xuban xjokꞌtaj ela. 42Jeꞌ soldado cchumin chic quiꞌ che nqueccamsaj preso ch-utz cꞌaraꞌ majoꞌn nquenanmaj ta pnatinem. 43Per capitán nrajoꞌ nutoꞌ Pablo rmal cꞌaraꞌ xerukꞌil soldado, cꞌjaraꞌ xuyaꞌ jun orden: —Ixconjelal jewutkin atinem, ixix nquixnabyeja, tecꞌkaꞌ ela ewiꞌ pyaꞌ, jax quixel ela chusak. 44Nak majoꞌn ewutkin ta atinem, ixix tzrij tak tzꞌlem netoꞌ waꞌ ewiꞌ, o tzrij tak cheꞌ rxin lanch je jokꞌtanak. Caraꞌ xkaban xkatoꞌ kiꞌ che konjelal y xok-ela chusak.
• • • • •
28
1Tak okelnak chic chusak cꞌjaraꞌ xkutkij rubiꞌ lwar abar tzraꞌ okcꞌo waꞌ y jrubiꞌ Malta, chpam mar cꞌo waꞌ. 2Jeꞌ wnak je aj Malta congan wen xokquetzuꞌ. Com congan tew y najina jab chkaꞌ rmal cꞌaraꞌ xquebox jun nimlaj kꞌakꞌ. 3Pablo arjaꞌ xba pe cnoj jleꞌ xcꞌaꞌy. Tak remjon ryaꞌic pkꞌakꞌ chek qꞌuenjlal xel ta jun itzel cmetz rmal cꞌten y xetzkeꞌa chukꞌaꞌ Pablo. 4Je aj Malta tak xquetzꞌet che tzkala jun itzel cmetz chukꞌaꞌ Pablo cawra xecbij chbil tak quiꞌ: —Jalaꞌ acha xcamsanel. Mesque xutoꞌ riꞌ pmar per camic nutoj na rtzilal jrebnon y camic ncoma. Caraꞌ xecbij jeꞌa. 5Pablo xquiraj pona cmetz y xtzak kaja pkꞌakꞌ, y jaꞌ Pablo majoꞌn achnak xuban. 6Je xquechꞌob j-eꞌ nespoja rukꞌaꞌ, o nba penlew y ncoma. Per ne njelal tiemp xecchꞌulchij per tak majoꞌn nak rebnon junwaꞌ xquechꞌob chic tzrij: —Jalaꞌ jun dios. Caraꞌ necbij. 7Cꞌola jleꞌ ulew chenkaj abar okcꞌo waꞌ rxin jun acha Publio rubiꞌ, arjaꞌ gobernador rxin Malta. Jaꞌ Publio xokrucꞌul pruchoch, oxiꞌ kꞌij xokocꞌjeꞌa ruqꞌuin y congan lokꞌ xokrutzuꞌ. 8Xuban wjic redtaꞌ jaꞌ Publio congan xeywaja y chwech chꞌat cꞌo waꞌ, congan cꞌten cꞌola tzrij y ruqꞌuin quicꞌ nuban. Xba Pablo che nerkꞌijlaꞌ. Tak xekaja ruqꞌuin xuban jun oración, y tak xecꞌchoja oración rmal xuyaꞌ rukꞌaꞌ pe rwáꞌ y xecꞌchoja jaꞌ yawaꞌ. 9Cꞌjaraꞌ xepeta jleꞌ chic yuw-iꞌ jecꞌola pMalta y xecꞌchoj ela chkaꞌ. 10Congan wen xokquetzuꞌ y ncꞌota nqueban chka, y más, tak xok-el ela cuqꞌuin chnokba, tak xok-oca chpam lanch xqueyaꞌ ela chka renjelal achnak je ncꞌatzina chka che nkamaj chic rij binem.
• • • • •
11Oxiꞌ icꞌ xokocꞌjeꞌa tzraꞌ pMalta. Y tzraꞌ cꞌo waꞌ jun lanch penak chpam tnamet Alejandría y pMalta xerkaj waꞌ, reyben nak kꞌij nkꞌaxa kꞌekꞌ. Chutzaꞌm lanch cꞌola c-eꞌ rechbal dios quebnon, jun Cástor rubiꞌ y jun chic Pólux, y chpam jawra lanch xokba waꞌ. 12Tak xokba xokepona chpam jun tnamet rubiꞌ Siracusa y tzraꞌ xokocꞌjeꞌ waꞌ oxiꞌ kꞌij. 13Xok-el ela chic tzraꞌ y xokekaja chpam jun tnamet chic, rubiꞌ Regio. Che rcab kꞌij xumaj rij xecmel. Tak xok-el ela chrox kꞌij xokekaja chpam jun tnamet rubiꞌ Puteoli. 14Tzraꞌ ecꞌo waꞌ jleꞌ kchꞌalal xekawil, arj-eꞌ xokqueban invitar che nokocꞌjeꞌa jun sman cuqꞌuin. Tak xetzꞌkata jun sman kmal cꞌjaraꞌ xok-el ela y xokba pRoma. 15Jeꞌ kchꞌalal jecꞌola pRoma arj-eꞌ xekaja rbixic cuqꞌuin nak kabnon y xeꞌel ta chpam tnamet, xokecrecꞌluꞌ pbey. Ecꞌola nicꞌaj xkacꞌul kiꞌ cuqꞌuin chpam jun lwar Foro rxin Apio rubiꞌ. Jleꞌ chic xokqueybej chpam jun lwar Tres Tabernas rubiꞌ. Tak xerutzꞌet Pablo xmeltioxij tzra Dios y congan xquicota ranm cmal. 16Tak xeꞌekaja pRoma, jcapitán xerujach cana preso prukꞌaꞌ jefe jpaꞌla chquij soldado je nquechjalbena preso. Per Pablo xyataja tzra che nyonax pona chpam jun lwar chic ruyon, xjun soldado xechjalbena rxin.
• • • • •
17Tak oxiꞌ kꞌij ponnak Pablo pRoma xutak csicꞌsic principal-iꞌ cxin aj Israel jecꞌola tzraꞌ y tak xeꞌekaja ruqꞌuin cawra xbij chca: —Ach-iꞌ je ix nwinak, anen majoꞌn achnak nebnon tzra ketnamet next itzel entzjonnak tzrij costumbre cxin e ktiꞌt kawmaꞌ, per j-eꞌ xenquecsaj preso pJerusalén y xenquejach pquekꞌaꞌ aj Roma. 18Je aj Roma arj-eꞌ quecꞌton chic nuchiꞌ y xyamer xenquelsaj pcars com majoꞌn wil y me tyataja chwij chquencamsasa. 19Per j-eꞌ aj Israel majoꞌn ncajoꞌ ta chquenlsasa libre, rmal cꞌaraꞌ npors xencꞌutuj chnimlaj rey César nekꞌtowa tzij chwij. Per mjaꞌ ta ra quenwajoꞌ chquenyaꞌ part chquij netnamet. 20Rmal cꞌaraꞌ tak xentak esicꞌsic che nkatzuꞌ kiꞌ y nkotzijona, com ajoj ok tnamet Israel kniman che nquecꞌastaja cnomkiꞌ, caraꞌ nniman anen chkaꞌ y xe rmal ra enbcꞌon pcadena camic. 21J-eꞌ cawra xecbij tzra: —Ajoj majoꞌn nak kcꞌaxan chawij, next jun carta tkon ta kuqꞌuin pJudea, next cꞌa aj Israel je erkanak waweꞌ raꞌ, majoꞌn awil cbin ta chka. 22Per camic nkajoꞌ nekcꞌaxaj nak animan atet com njelal nat nkaj kcꞌaxan waꞌ che m-utz ta ereligión je ix rxin Jesús. 23Cꞌjaraꞌ xeccanoj jun kꞌij che ntzijona Pablo cuqꞌuin. Tak xerlaꞌ kꞌij congan e qꞌuiy xeba ruqꞌuin abar tzraꞌ cꞌo waꞌ. Tak xeꞌekaja ruqꞌuin, Pablo xumaj ctojxic, xinakꞌaꞌ xumaj rij y qꞌue tkꞌakꞌij xtenbaꞌ, xuchꞌob chquewech nak rbanic rgobierno Dios. Xuchꞌob chquewech nak recꞌmon ta jtzꞌibtanak cana chpam rtzojbal Dios ajniꞌ tzra rley Dios jtzꞌibtanak cana rmal Moisés y ajniꞌ ctzꞌiban cana jleꞌ chic profeta. Jaraꞌ ncꞌutbej chquewech chJesús jaraꞌ Cristo je ch-on rmal Dios. Congan xucsaj rchukꞌaꞌ che nchꞌobtaja cmal. 24Ecꞌola nicꞌaj xchꞌobtaja cmal y ecꞌola majoꞌn xecnimaj ta. 25Mjunam ta xquechꞌob. Kas benam nqueban tak cawra xbixa chca rmal Pablo: —Ne rbeyal waꞌ jawra jun mensaje xbij Espíritu Santo tzra profeta Isaías ojer che Isaías nbij chca ktiꞌt kawmaꞌ, y cawra xbij tzra Isaías: 26—Jat cuqꞌuin tnamet Israel y cawra tbij chca: —Ixix newcꞌaxaj je xtenbij chewa per majoꞌn nekaj ta pnewáꞌ. Netzꞌet na je xtencꞌut chewech per mesquier nchꞌobtaja ewmal, caraꞌ tbij chca. 27Com je tnamet Israel mesquier chic noca rtzojbal Dios ptak canm, mtoc chic ptak quexquin je nbixa chca. Xajniꞌ ctzꞌapin quewech, majoꞌn cgan nquechꞌob je ncꞌuꞌta chquewech y majoꞌn cgan xteccꞌaxaj ta je nbixa chca. Majoꞌn nchꞌobtaj ta cmal rtzojbal Dios ptak canm y majoꞌn nqueqꞌuex ta cnaꞌoj ch-utz cꞌaraꞌ nquechumtaja. Caraꞌ xbij Espíritu Santo tzra Isaías. 28Camic twutkij, je utzlaj tzij rxin totanem jnuyaꞌ Dios jaraꞌ majtanak chic rbixic chca wnak jme aj Israel ta y arj-eꞌ nqueyaꞌ na quexquin tzrij. 29J-eꞌ aj Israel tak xbitaja caraꞌ chca rmal Pablo xeba per ncongan necchꞌojquij chbil tak quiꞌ rmal je xbixa chca. 30Jaꞌ Pablo cꞌola jun jay rekjon y c-eꞌ junaꞌ xecꞌjeꞌa chpam. Tzraꞌ xerucꞌul waꞌ jeꞌ wnak je nquekꞌijlona rxin. 31Xyataja tzra chnuyaꞌ rbixic rgobierno Dios y nquertijoj jeꞌ wnak tzrij nak rbanic Kjawal Jesucristo, per majoꞌn achnak nekꞌlowa rxin che rbixic.

1
1Anen en Pablo quentzꞌibaj jawra carta chewa ixix wchꞌalal jixcꞌola pRoma. Anen ja en ajsmajmaꞌ rxin Jesucristo. Jaꞌ Dios xensiqꞌuina che xenoca apóstol, jaꞌ xech-owa wxin chquenba cuqꞌuin wnak che cney-aꞌ rbixic chca utzlaj tzij rxin Jesucristo jretkon ta waweꞌ chwech ruchꞌlew. 2Jawra utzlaj tzij jretkon ta camic, ojer rtzujun cana. Xtzujuj cana Dios y xtzꞌibax cana chpam rsantlaj rtzojbal cmal ja e ojer tak profeta jxesmaja precwent. 3Jawra utzlaj tzij jxenbij chewa nucꞌut chkawech nak rbanic Rlecꞌwal Dios. Je Rlecꞌwal Dios arjaꞌ xoca wnak com xoca riy rumam ja ojer rey David. 4Per bien kꞌalaj che Rlecꞌwal Dios, bien kꞌalaj chcongan nim rpoder y rcꞌan jun Espíritu je njunam ruqꞌuin Espíritu rxin Santlaj Dios. Jaraꞌ bien xkꞌalsasa chcaraꞌ rbanic y tzraꞌ xkꞌalsas waꞌ tak xcꞌastaja chquecjol cnomkiꞌ. Jaꞌ Kajaw Jesucristo jaꞌ cꞌaraꞌ Rlecꞌwal Dios. 5Rmal cꞌa Jesucristo tak kcochin tzra Dios utzil je nsipaj chka, y rmal jaꞌ chkaꞌ tak yatanak chka ajoj che okocnak rapóstol. Mchek tcaraꞌ bnon caraꞌ chka, rmal che nokba cuqꞌuin jeꞌ tnamet jcꞌola nat nkaj chwech ruchꞌlew che nekay-aꞌ rbixic Jesucristo chca ch-utz cꞌaraꞌ neykeꞌa quecꞌuꞌx ruqꞌuin y necnimaj rtzojbal. Njelal jawra nkaban che yabal rukꞌij jaꞌ. 6Ajniꞌ chewa ixix wchꞌalal je ix aj Roma, Dios xixsiqꞌuina che nquixoca ix rtnamet Jesucristo y xenimaj. 7Jawra carta ewxin ixix chixconjelal wchꞌalal. Ixix ajniꞌla nquixrajoꞌ Dios, jaꞌ xixsiqꞌuina, ixeryonan che ix rtnamet. Ja utzil je nsipaj Dios chka ruqꞌuin jun anm jkas quiꞌil necꞌjeꞌa chwech, jaraꞌ ta xtecochij más tzra Kadtaꞌ Dios y tzra Kajaw Jesucristo.
• • • • •
8Camic wchꞌalal quenwajoꞌ quenbij chewa nabey mul chcongan quenmeltioxij tzra Dios ewmal ixix chixconjelal. Prubiꞌ Jesucristo quenmeltioxij waꞌ rmal che bien notkixa nat nkaj chwech njelal ruchꞌlew che ixix ruqꞌuin Jesucristo ykul waꞌ ecꞌuꞌx. 9Com Dios arjaꞌ rutkin che anen nemjon rbanic oración pnecwent, nmajoꞌn jmul mquita ixney-on pnoración. Jaraꞌ Dios jnemjon rbanic rsamaj per ne njelal wanm quenban rsamaj, ntajina nemjon rbixic ja utzlaj tzij jrecꞌmon ta Rlecꞌwal. 10Njelal mul nemjon rcꞌutxic tzra Dios ch-utz cꞌaraꞌ xtuyaꞌ ta chwa camic chquenba ewqꞌuin wcaraꞌ nrajoꞌ ranm jaꞌ, com ojer nemjon ta rchꞌobic chquenba ewqꞌuin. 11Com anen congan quenwajoꞌ nutzꞌet riꞌ kawech ewqꞌuin, quenwajoꞌ quenba ewqꞌuin che cnechꞌboꞌ chewech nak rbanic jeꞌ achnak je nsipaxa chka rmal Espíritu Santo, quenwajoꞌ necochij ta más tzra. Caraꞌ quenwajoꞌ chewa ch-utz cꞌaraꞌ necwira más ecꞌuꞌx ruqꞌuin ewanm chpam rtzojbal Dios. 12Quenba ewqꞌuin per jaraꞌ mruyon ta chewa ixix cꞌola recꞌmon ta per jaraꞌ cꞌola recꞌmon ta chwa anen chkaꞌ, com cꞌola yukbal ecꞌuꞌx ixix ruqꞌuin Jesucristo y cꞌola yukbal nucꞌuꞌx anen ruqꞌuin chkaꞌ jaraꞌ nekyabej kchukꞌaꞌ chbil tak kiꞌ tak xtquenekaja. 13Camic wchꞌalal, quenwajoꞌ quenchꞌob chewech che anen qꞌuiylaj mul nechꞌbon chquenba ewqꞌuin per majoꞌn encwennak ta. Quenwajoꞌ quenba ewqꞌuin che cnecꞌloꞌ jeꞌ csech rxin obra je rxin Dios jcꞌola checjol ixix tzraꞌ pRoma ajniꞌ ntajina quenban camic chquecjol jleꞌ chic tnamet jme aj Israel ta. 14Ja utzlaj tzij rxin Jesucristo cꞌola chnukul che cney-aꞌ rbixic chca wnak chka bechnak wnak opech, we nquetzijona pe griego o wmajoꞌn, we nmak tak cnaꞌoj o wmajoꞌn. 15Rmal cꞌaraꞌ tak quenbij chewa, we Dios xtuyaꞌ chwa chquenba ewqꞌuin jaraꞌ quenba che cney-aꞌ rbixic utzlaj tzij rxin Jesucristo chewa ixix chkaꞌ jixcꞌola pRoma. 16Caraꞌ quenbij chewa com utzlaj tzij rxin Cristo, anen majoꞌn qꞌuixbal ta quennaꞌ tak quenyaꞌ rbixic. Majoꞌn qꞌuixbal ta quennaꞌ com utzlaj tzij rxin Cristo jaraꞌ nimlaj rpoder Dios, nquerutoꞌ wnak chpam quil quemac y nquerutoꞌ chka bechnak wnak opech wneykeꞌa quecꞌuꞌx ruqꞌuin Jesucristo. Cuqꞌuin aj Israel xekaj waꞌ rbixic nabey mul y chkaꞌ ntajina nekaja rbixic camic cuqꞌuin jme aj Israel ta. 17Ja utzlaj tzij rxin Jesucristo jaraꞌ nimlaj rpoder Dios com ruqꞌuin jawra utzlaj tzij nkꞌaljin waꞌ rbeyal je rxin Dios je xokortobej. Per jnacꞌambej jawra totanem rxin Dios jaraꞌ yukbal acꞌuꞌx jnuyaꞌ Dios chawa chneykeꞌa ruqꞌuin Jesucristo. Ajniꞌ tzꞌibtanak cana chpam rtzojbal Dios cawra nbij ra: —Jeꞌ wnak je nqueban rbeyal rxin Dios arj-eꞌ xe rmal yukbal quecꞌuꞌx ruqꞌuin jaꞌ Dios tak nquewil utzlaj cꞌaslemal. Caraꞌ nbij.
• • • • •
18Com Dios jcꞌola chcaj arjaꞌ rkꞌalsan chic camic chcongan ryiwal penak rmal je njelal xqueban wnak je cmestan chic Dios y majoꞌn chic nqueyaꞌ ta cas tzra je nbij y xlowloꞌ nqueban. Je rtzilal je nqueban jaraꞌ nectzꞌapbej quexquin, metcajoꞌ ncutkij nak kas mer rbanic Dios jne ktzij waꞌ che Dios. 19Wext cꞌola cgan ncutkij nak rbanic xecwin tcꞌaraꞌ xcutkij com jaraꞌ bien kꞌalsan chic chquewech rmal Dios. 20Ajruꞌ tiemp wankersan ta rwech ruchꞌlew ne tzraꞌ kꞌalaj waꞌ nak rbanic Dios mesque majoꞌn ntzꞌettaj ta ruqꞌuin kkꞌawech, per bien nchꞌobtaja nak rbanic. Bien kꞌalaj jnimlaj poder je rxin junlic jcꞌola prukꞌaꞌ y bien kꞌalaj chkaꞌ chjaꞌ Dios. Njelal jwankersan jaraꞌ necꞌtuwa chcaraꞌ rbanic. Jeꞌ wnak jmajoꞌn cgan ncutkij nak rbanic Dios, abar tcꞌa tzraꞌ xtpe waꞌ tzij cmal je xtectobej quiꞌ chwech. 21Majoꞌn nectobej quiꞌ com arj-eꞌ mesque xkꞌalsasa chquewech nak rbanic Dios jne ktzitzij Dios per xqueban tzra com ajniꞌ me Dios ta, y nexte cꞌo ta jun achnak xecmeltioxij tzra chkaꞌ. Je cnaꞌoj nmajoꞌn rsamaj, xe xyojtaja. Jeꞌ canm majoꞌn chic rnaꞌoj Dios rcꞌan ta, xe xoca pkꞌejkuꞌm. 22Congan jkala quewáꞌ necbij per xe e necnak tak wnak xeꞌoc waꞌ. 23Me xqueyaꞌ ta rukꞌij jnimlaj Dios jmajoꞌn cmic tzrij, xquechbal tak wnak y xquechbal tak chcop xqueyaꞌ precꞌxiwach. Xexqueꞌa chquewech quechbal tak wnak per utz tcꞌaraꞌ che mquita cꞌola cmic chquij wnak. Xexqueꞌa chquewech quechbal tak chcop chka bechnak tak jeꞌ chcop ajniꞌ chca je nquerupina chcaj, o we nquebina chwech ruchꞌlew, o we necjuccuj quiꞌ ptak ulew. 24Rmal cꞌaraꞌ tak majoꞌn chic xerukꞌil ta Dios per jxuban, xersakꞌpij cana chpam rtzilal jnecyarij kaja ptak canm, xuyaꞌ cꞌas chca che nectzꞌiloj más ccꞌaslemal. Tak xqꞌuisbena cꞌola achnak xqueban chbil tak quiꞌ, xectzꞌiloj quecuerpo tzra jleꞌ rtzilal jmás chna qꞌuixbal rbanic. 25Mchek tcaraꞌ xqueban, rmal je xqueyaꞌ cana Dios je ktzitzij Dios y xecnimaj chic jme e ktzitzij ta Dios. Xjaraꞌ chic xqueyaꞌ quekꞌij jxe ewankersan jeꞌa y xexqueꞌa chquewech per majoꞌn xqueban ta caraꞌ chwech je ktzitzij Dios jwankersyona njelal, jaraꞌ majoꞌn xqueyaꞌ ta rukꞌij per utz tcꞌaraꞌ che mquita congan nim rukꞌij camic y rxin junlic chpam jeꞌ tiemp jpenak. Amén. 26Rmal cꞌaraꞌ jaꞌ Dios xeruyaꞌ cana, xuyaꞌ cꞌas chca che nqueban je ncꞌutuj itzel tak yarinem jcꞌola ptak canm jmás qꞌuixbal rbanic. Queꞌetzꞌtaꞌ mpaꞌ ixkiꞌ xeyojtaja, xemajcuna cuqꞌuin jeꞌ ixkiꞌ mism, me ach-iꞌ chta nquecyarij. 27Y caraꞌ chca ach-iꞌ chkaꞌ, xemajcuna cuqꞌuin ach-iꞌ, me ixkiꞌ xta nquecyarij. Caraꞌ xqueban ach-iꞌ, congan necyarij quiꞌ, nmajoꞌn chic queqꞌuix. Njelal je xqueban congan xtzꞌilora canm rmal. Jaꞌ cꞌaraꞌ rtojbalil je tkala chquij. Ja cꞌaraꞌ xquechꞌec tzrij je xqueyaꞌ cana utzlaj bey rxin Dios. 28Arj-eꞌ nmajoꞌn xbij canm tzra che xecꞌjeꞌ ta Dios ptak cpensar ruqꞌuin ptak canm. Rmal cꞌaraꞌ Dios xersakꞌpij ela, xuyaꞌ cꞌas chca che itzel tak naꞌoj chic nquechꞌob, xuyaꞌ cꞌas chca che nqueban je myatanak ta chca che nqueban. 29Arj-eꞌ xe eqꞌuiynak che rbanic njelal rwech rtzilal. X-il mac nqueban ach-iꞌ cuqꞌuin ixkiꞌ, xitzel nquequetzuꞌ chic nicꞌaj, necyarij jeꞌ achnak cxin chic jleꞌ wnak, lowloꞌ nqueban chca wnak, congan nkꞌutlina canm chquij y nqueccamsaj. Xe e tcoy tak chꞌoj, xe e bnoy tak engaño y njelal utzil xitzel nquetzꞌet. 30Arj-eꞌ xe nquectzijoj wnak, xitzel nquetzꞌet Dios, xe nquetzꞌujuna y xe nqueyokꞌona. Congan e nmak nquenaꞌ kaja, xe nqueyaꞌ quekꞌij, xlowloꞌ tak achnak nquecwankersaj. Arj-eꞌ majoꞌn nquecnimaj ta e quedtaꞌ queteꞌ, 31xmajoꞌn nquechꞌob ta jeꞌ achnak nak utz y nak m-utz ta, xmajoꞌn nqueban ta cumplir nak nectzujuj, y majoꞌn cgan cuqꞌuin quedtaꞌ queteꞌ nexte cuqꞌuin clecꞌwal chkaꞌ. Arj-eꞌ majoꞌn nquecuyun ta y majoꞌn necpoknaj ta quewech wnak. 32Arj-eꞌ bien cutkin je rbin cana Dios che nyatal waꞌ cmic chawij tak naban rtzilal ajniꞌ xenbij kaja chewa ra. Per mesque cutkin per nquemjon rbanic camic. Y mruyon ta rtzilal nqueban per ncongan nel ta quecꞌuꞌx chquij wnak tak nqueban rtzilal je ajniꞌ nqueban j-eꞌ.
• • • • •

1Com yatanak cmic chquij je nquebnowa rtzilal rmal cꞌaraꞌ majoꞌn nectobej quiꞌ jeꞌ wnak tak nqueꞌoca e ajniꞌ e kꞌtoy tak tzij tzrij jun wnak. Majoꞌn nectobej quiꞌ com arj-eꞌ tak nquekꞌet tzij tzrij jun wnak jaraꞌ xe nquekꞌet kaja tzij chquij j-eꞌ queyon kaja. Caraꞌ cꞌa rbanic com j-eꞌ nquekꞌet tzij tzrij per arj-eꞌ jun chkaꞌ nquebnowa rtzilal. 2Bien cꞌa kutkin che Dios arjaꞌ nrubey waꞌ nuban tak nukꞌet tzij chquij je nquebnowa jleꞌ rtzilal je nbin chic chpam jawra carta. 3Jeꞌ wnak tak nqueꞌoca e ajniꞌ e kꞌtoy tak tzij chquij jeꞌ wnak tak nqueban rtzilal per we j-eꞌ jun chkaꞌ nqueban rtzilal ¿le mquitcꞌaraꞌ xtkꞌeꞌta tzij chquij rmal Dios nechꞌob ixix? 4¿O we nmajoꞌn nak nquecsaj waꞌ je njelal rebnon Dios pquecwent? Com arjaꞌ ajniꞌla utzil rey-on chca, ajniꞌla recchꞌon ryiwal chquij, ajniꞌla rpaciencia cuqꞌuin. ¿Le mcutkin tcꞌa che Dios tak nuyaꞌ utzil chca mchek tcaraꞌ nuyaꞌ chca, com je rmal tak nuyaꞌ jaraꞌ che nqueqꞌuex cnaꞌoj y nqueyaꞌ cana rtzilal? 5Per com jeꞌ canm xecwera che rbanic rtzilal, y com majoꞌn cgan nqueqꞌuex cnaꞌoj, jaraꞌ chkajniꞌ necsiqꞌuij más ryiwal Dios chquij. Cꞌjaraꞌ xtekaja chquij je ryiwal Dios tak xterlaꞌ jnimlaj kꞌij rxin juicio. Chpam jaraꞌ kꞌij jaꞌ Dios nukꞌet na tzij chquij wnak y ne rbeyal waꞌ kꞌtoj tzij je xtuban. 6Rubey nuban com arjaꞌ nuyaꞌ na rtojbalil chca jeꞌ wnak je ajniꞌ xqueban chpam ccꞌaslemal chejujnel. 7Jleꞌ xtuyaꞌ chca utzlaj cꞌaslemal rxin Dios je rxin junlic. J-eraꞌ je nmajoꞌn nqueyaꞌ cta bnoj utzil com arj-eꞌ njunlic quemjon rtijic quekꞌij che nequewlaꞌ regloria Dios, jaraꞌ ncajoꞌ ch-utz nquetzꞌeꞌta rmal Dios y nquecꞌjeꞌ ta chpam jun quicotemal jmajoꞌn nyojtaj ta. 8Jleꞌ chic chkajniꞌ xtpeta ryiwal Dios chquij. J-eraꞌ chek jaraꞌ nquechꞌob nak recꞌmon ta chca j-eꞌ mism. Mjaraꞌ ta necnimaj je rxin Dios per j-eꞌ xe bnoj tak rtzilal nqueban. 9Congan lowloꞌ xtquetaj na jeꞌ wnak je nquebnowa rtzilal, congan lowloꞌ xtqueban per ne che conjelal. Caraꞌ xtqueban che aj Israel y che me aj Israel ta xerwaraꞌ chquij aj Israel xtkaj waꞌ nabey mul. 10Per conjelal wnak je nquebnowa utzil arj-eꞌ nequewlaꞌ na regloria Dios, utz nquetzꞌeꞌt na rmal Dios y quiꞌil necꞌjeꞌa canm chwech. Caraꞌ xtqueban che aj Israel y che me aj Israel ta xerwaraꞌ chca aj Israel nyataj waꞌ nabey mul. 11Caraꞌ cꞌa rbanic com Dios majoꞌn jun utz nutzꞌet y majoꞌn jun itzel ta. 12Caraꞌ quenbij chewa com conjelal wnak jmajoꞌn ccꞌaxan ta rley Dios jtzꞌiban cana rmal Moisés, wcꞌola quil quemac quebnon jaraꞌ nquetaj na lowloꞌ rmal, xerwaraꞌ mjaraꞌ ta ley rxin Moisés xtoca chquij tak nquetaꞌk ela chpam lowloꞌ. Y conjelal wnak je ccꞌaxan ley jtzꞌibtanak cana rmal Moisés, wcꞌola quil quemac quebnon jaraꞌ nkꞌeꞌt na tzij chquij rmal, xerwaraꞌ njaraꞌ ley rxin Moisés noca chquij che rkꞌetic tzij chquij. 13Caraꞌ cꞌa rbanic com tak xtcatekaja chwech rkꞌatbaltzij Dios y awcꞌaxan je nbij ley, per wmajoꞌn animan ta je nbij ley chka che nkaban jaraꞌ majoꞌn nbix ta chawa rmal Dios che rbeyal rxin Dios abnon. Per we animan je nbij ley chka che nkaban jaraꞌ nbix chawa rmal Dios che rbeyal rxin Dios abnon. 14Ajniꞌ chca jme aj Israel ta arj-eꞌ majoꞌn ccꞌaxan ta ley je rtzꞌiban cana Moisés per jaꞌ canm nbina chca nak utzil y nak rtzilal rmal cꞌaraꞌ tak nqueban jeꞌ achnak je nucꞌom riꞌ ruqꞌuin ajniꞌ nrajoꞌ ley chka che nkaban. Tak caraꞌ nqueban jaraꞌ cꞌola jun ley ccꞌan ptak canm mesque majoꞌn ccꞌaxan ta jley je rtzꞌiban cana Moisés. 15Tzraꞌ cꞌa nkatzꞌet waꞌ che j-eꞌ ajniꞌ ptak canm tzꞌibtanak waꞌ je ajniꞌ nrajoꞌ ley chka che nkaban. Jaꞌ canm nbina chca wutzil quemjon rij o we rtzilal. Chkaꞌ nquechꞌob rij rwech je nbantaja chquecjol, com cꞌola jeꞌ achnak nbantaja cmal wnak: —Xitzel, caraꞌ necbij tzra, chkaꞌ cꞌola nbantaja: —Mitzel ta, caraꞌ necbij tzra. 16Tak xterlaꞌ jnimlaj kꞌij rxin juicio tzraꞌ cꞌaraꞌ xtbantaj waꞌ cumplir njelal jawrara jxenbij kaja chewa. Tak xterlaꞌ riꞌ kꞌij tak Dios xtucsaj Jesucristo che rkꞌetic tzij chquij wnak, xtucsaj che nkꞌalsaj njelal jquechꞌbon y njelal jquebnon je xe cwiwan ptak canm. Caraꞌ nucꞌut chkawech ja utzlaj tzij rxin Jesucristo je ajniꞌ nemjon ta rbixic anen.

17Per ecꞌola cawra necbij ra: —Ajoj ok tnamet Israel, ok rtnamet Dios. Caraꞌ necbij kaja, per jaraꞌ xquekꞌij kaja j-eꞌ nqueyaꞌ kaja queyon. Je nquechꞌob j-eꞌ neclaꞌ na totanem rxin Dios xe rmal jcꞌola cuqꞌuin jley jtzꞌibtanak cana rmal Moisés. Kas nqueyaꞌ kaja quekꞌij chcutkin rwech Dios ja ne ktzitzij Dios. 18Cutkin achnak nrajoꞌ ranm Dios, cutkin nak utzil y nak rtzilal com cꞌtun chquewech nak nrajoꞌ ley chka che nkaban. 19Arj-eꞌ nquechꞌob che bien nquecwina nquechꞌob jrubey Dios chquewech wnak jmajoꞌn cutkin ta rwech, owe e ajniꞌ jun luz je nsakersana quebey wnak jmajoꞌn cutkin ta nak utzil y nak rtzilal. 20Owe nquecwina nqueꞌoca cmaestro wnak jmajoꞌn nchꞌobtaj ta cmal rtzojbal Dios, owe nquecwina nquectijoj e chꞌtak sencillo. Com cꞌola ley cuqꞌuin jnucꞌut chquewech jtijonem jne ktzij chtijonem rxin Dios rmal cꞌaraꞌ tak nquechꞌob che nquecwina nqueban caraꞌ. 21Com arj-eꞌ nquectijoj jleꞌ chic ¿nak tzra tak mtectijoj quiꞌ j-eꞌ chkaꞌ? J-eꞌ cawra necbij chca wnak: —Mteban ta alakꞌ, per ¿lmajoꞌn cꞌa alakꞌ nqueban ta j-eꞌ chkaꞌ? 22Necbij chca wnak che: —Mrubey ta jun acha noca ruqꞌuin jun ixak jme rexkayil ta, per ¿lmajoꞌn cꞌa nqueꞌoc ta j-eꞌ chkaꞌ cuqꞌuin ixkiꞌ jme quexkayil ta? Arj-eꞌ kas itzel nquequetzꞌet jeꞌ tioxaꞌ, per ¿lmajoꞌn cꞌa alakꞌ nqueban j-eꞌ ptak templo cxin tioxaꞌ? 23Arj-eꞌ congan nqueyaꞌ rukꞌij rley Dios jtzꞌiban cana rmal Moisés per com arj-eꞌ mism majoꞌn necnimaj ta je nbij ley chka che nkaban jaraꞌ xruqꞌuix Dios nqueyaꞌ. 24Ajniꞌ tzꞌibtanak cana chpam rtzojbal Dios jcawra nbij ra: —Jrubiꞌ Dios xe ntzꞌuꞌja y xe nyoꞌkꞌa cmal wnak jme e rtnamet ta Dios per xewmal ixix tak caraꞌ nbaꞌna tzra. Caraꞌ tzꞌibtanak cana. 25Ajniꞌ tzra tak nquebaꞌna circuncidar jaraꞌ rital che e rtnamet Dios, y cꞌola recꞌmon ta chca per wnecnimaj je nbij rley Dios chka che nkaban. Per wmajoꞌn necnimaj ta xe e junam ruqꞌuin ra e ajniꞌ me rtnamet ta Dios mesque ebnon chic circuncidar. 26Ajniꞌ tzra jun acha jmajoꞌn bnon ta circuncidar per wnuban utzil ajniꞌ nrajoꞌ rley Dios che nkaban ¿lme junam tcꞌaraꞌ cuqꞌuin e rtnamet Dios mesque majoꞌn bnon ta circuncidar? 27Jeꞌ wnak jmajoꞌn bnon ta circuncidar quecuerpo per we nqueban utzil je ajniꞌ nrajoꞌ ley chka che nkaban jaraꞌ nkꞌatbex na tzij chquij jeꞌ wnak jmajoꞌn necnimaj ta. Caraꞌ xtbaꞌna chca com arj-eꞌ cꞌola ley cuqꞌuin jtzꞌiban cana y ebnon circuncidar per xmajoꞌn necnimaj ta je nbij ley che nkaban. 28Caraꞌ cꞌa rbanic com arj-eꞌ mesque e aj Israel, mesque e rtnamet Dios nbixa chca, per xme ktzij ta che e rtnamet Dios ja we nquechiꞌ oca nbina. Mesque ebnon circuncidar nbixa chca, per xme ktzij ta che ebnon circuncidar we xe ccostumbre oca y xe nruyon oca quecuerpo bnon circuncidar. 29We ktzij pnawanm aycon waꞌ rtzojbal Dios jaraꞌ ne ktzij che at aj Israel, jaraꞌ ktzij che at rtnamet Dios. Chkaꞌ, we majtanak rchꞌachꞌjorsic awanm, we nesmaja Espíritu Santo pnawanm jaraꞌ jun circuncisión jne ktzij waꞌ che circuncisión, mjaraꞌ ta circuncisión chek acuerpo nbaꞌna circuncidar. Wcaraꞌ abnon atet, Dios nyowa akꞌij y mjun wnak ta.
 
3
1Per wcaraꞌ rbanic ¿lcꞌo cꞌaraꞌ recꞌmon pa chka ja ok Israel? ¿Lcꞌo cꞌaraꞌ xoc waꞌ jxokbaꞌna circuncidar? mex caraꞌ necbij wnak chwa. 2Jaraꞌ cꞌola, congan qꞌuiy recꞌmon ta chka. Nabey mul, pkakꞌaꞌ ajoj ja ok tnamet Israel xjaꞌch waꞌ rtzojbal Dios che nkaban cwent. 3Ecꞌol cꞌa chka jmajoꞌn xecnimaj ta rtzojbal Dios per ¿le nbij tzij cꞌaraꞌ che Dios mtuban cumplir je rtzujun cana chpam rtzojbal? 4Jaraꞌ ne mcaraꞌ ta. Per ajoj ja ok wnak next jun chka mquita xtutzꞌak tzij, per Dios mcaraꞌ ta, arjaꞌ ne ktzij waꞌ njelal je nbij. Ajniꞌ tzꞌibtanak cana chpam rtzojbal Dios jcawrara nbij: —Caraꞌ rbanic Nedtaꞌ Dios ch-utz cꞌaraꞌ npors nkꞌaljina che atet nrubey waꞌ njelal jnabij, y tak cꞌola nchꞌojquixa chawa per natet waꞌ ncatchꞌecmaja, caraꞌ nbij. 5Per njelal achnak je mrubey ta nkaban, we xjaraꞌ xtkꞌalsana más che Dios nrubey waꞌ nuban ¿nak nechꞌob cꞌaraꞌ tzrij? ¿Le nbij tzij raꞌ che mrubey ta nuban Dios tak npeta ryiwal chkij rmal je rtzilal je nkaban? Per jawra jxenbij kaja chewa xe cnaꞌoj wnak. 6Dios arjaꞌ majoꞌn nuban ta jeꞌ achnak je mrubey ta. Majoꞌn nuban ta com wext jaꞌ Dios cꞌola jeꞌ achnak nuban je mrubey ta ¿nak tzra cꞌaraꞌ xtecwina xtukꞌet tzij chkij ajoj ja ok wnak? 7Per mex cawra nabij chwa: —Ja anen wcꞌola jeꞌ tzꞌkoj tzij quenban, wjaraꞌ nkꞌalsana más chmajoꞌn nutzꞌak ta tzij Dios, y we xtyaꞌa más rukꞌij Dios rmal ¿nak tzra cꞌaraꞌ tak Dios nbij chwa che en aj-il ajmac y nukꞌet tzij chwij rmal? 8Wcaraꞌ rbanic ¿nak tzra cꞌaraꞌ tak mcawra ta nekbij chca wnak: —Kabnaꞌ cꞌa rtzilal ch-utz cꞌaraꞌ npeta más utzil, caraꞌ kbij chca? mex caraꞌ nabij kaja. Xecꞌol naraꞌ wnak neckꞌabaj jaraꞌ itzel tijonem chkij y quelsan ktzojsic rmal. Per je nqueyowa itzel tijonem ajniꞌ xenbij chewa arj-eꞌ nrubey waꞌ che Dios nukꞌat tzij chquij.
• • • • •
9¿Nak nekbij chic tzra camic? Ja ajoj ja ok tnamet Israel ¿más chna wen noktzꞌeꞌta rmal Dios que chquewech jme aj Israel ta? Jaraꞌ mcaraꞌ ta. Com ajniꞌ katzꞌton chic ewqꞌuin chpam jawra carta, ajoj ja ok wnak okkanak prukꞌaꞌ il mac per ne konjelal che aj Israel y jme aj Israel ta. 10Ajniꞌ nbij rley Dios jtzꞌibtanak cana jcawra nbij ra: —Nmajoꞌn jun wnak rebnon rbeyal je rxin Dios, per next jun. 11Nmajoꞌn jun chꞌobtanak ta rmal nak rbanic utzil, nmajoꞌn jun remjon ta rtokxic riꞌ tzrij ajniꞌ kas mer rnaꞌoj Dios. 12Quey-on cana utzlaj bey rxin Dios per ne che conjelal, nmajoꞌn chic ccꞌatzil chwech Dios. Next jun nebnow chic utzil. 13Congan itzel tak tzij nel ta pquechiꞌ, xajniꞌ jun jul jkala jcꞌola comnak chpam. Jcakꞌ xbanbal tzꞌkoj tzij nquecsaj waꞌ. Jtzij je nel ta pquechiꞌ xbanbal cmic, ajniꞌ venen je rcꞌan jun itzel cmetz. 14Xcongan itzel tak tzij, xcongan pkan tak tzij necbij. 15Chkaꞌ nchek jic nqueccamsaj jeꞌ wnak. 16Chka bar tzraꞌ nqueba waꞌ ncꞌo waꞌ cmic nqueban cana, xbis okꞌej nquetic cana. 17Nmajoꞌn cutkin ta nak rbanic quiꞌil necꞌjeꞌa rwech awanm. 18Nmajoꞌn necxibej ta jtzꞌit quiꞌ chwech Dios. Caraꞌ nbij rtzojbal Dios. 19Caraꞌ cꞌa nbij rley Dios y bien kutkin che chca aj Israel nbij waꞌ com arj-eꞌ ecꞌola prukꞌaꞌ ley. Caraꞌ cꞌa rbanic ch-utz cꞌaraꞌ jeꞌ wnak nmajoꞌn jun chca xtecney ta rmal nak tzij xtbij je xttobej riꞌ chwech Dios y xtkutkij na konjelal che ok aj-il ajmac per ne che konjelal, npors nkajach na cwent chwech Dios che aj Israel y che me aj Israel ta. 20Caraꞌ cꞌa xtkaban com nmajoꞌn jun chka xtbix ta tzra chwech Dios che rbeyal rxin Dios rebnon xe rmal je rniman ley. Caraꞌ quenbij chewa com rley Dios jaraꞌ necꞌtuwa chkawech che ok aj-il ajmac.
• • • • •
21Per camic kꞌalsan chic chkawech rbeyal je rxin Dios y me rmal ta je kniman ley tak Dios nbij chka che kabnon jawra rbeyal. Per jley recꞌtun ta jawra rbeyal y chkaꞌ quecꞌtun ta jeꞌ profeta. 22Jnacꞌambej jawra rbeyal jaraꞌ yukbal acꞌuꞌx jnuyaꞌ Dios chawa chneykeꞌa ruqꞌuin Jesucristo. Caraꞌ nbij Dios chca conjelal jneykeꞌa quecꞌuꞌx ruqꞌuin Jesucristo com xok junam che ok nimlaj konjelal ja ok wnak. 23Perc konjelal ajoj ja ok wnak ok aj-il ok ajmac chwech Dios y majoꞌn jun chka necwina ncꞌaj kas mer utzlaj rcꞌaslemal Dios. 24Per yatanak chic chka che kcꞌan chic je rbeyal rxin Dios per jaraꞌ majoꞌn xkalokꞌ ta, xsipan chka. Jaꞌ Jesucristo xetjowa kil kamac y rmal cꞌaraꞌ tak kcꞌan chic rbeyal rxin Dios we xjun kabnon ruqꞌuin. 25Arjaꞌ xtaꞌk ta waweꞌ chwech ruchꞌlew rmal Dios che xoca jun sacrificio per jun sacrificio je xchumsana kxin ruqꞌuin Dios. Y nokchumtaja ruqꞌuin Dios wneykeꞌa kacꞌuꞌx ruqꞌuin Jesucristo che recqꞌuiel jaꞌ jaraꞌ xtojbexa jkil kamac. Jaꞌ Dios tak xutoj kil kamac, tzraꞌ xucꞌut waꞌ chkawech chjaꞌ ne rbeyal waꞌ nuban com arjaꞌ majoꞌn nrajoꞌ ta che mquita ntoꞌja il mac. Caraꞌ quenbij chewa com arjaꞌ tak qꞌuemjana tpeta Jesucristo xrecchꞌon j-il mac jquebnon ta jeꞌ wnak. 26Per arjaꞌ xutoj na ch-utz cꞌaraꞌ je rbeyal nuban jaraꞌ bien nkꞌaljina chkawech ajoj jokcꞌola chpam jawra tiemp. Caraꞌ xuban ch-utz cꞌaraꞌ che bien nkꞌaljina che arjaꞌ jun Dios jne rcꞌan waꞌ rbeyal y nuyaꞌ chka che nekcꞌaj rbeyal chkaꞌ tak neykeꞌa kacꞌuꞌx ruqꞌuin Jesucristo. 27Wcaraꞌ rebnon Dios chka ¿nak cꞌa nekyabej kakꞌij camic ajoj nechꞌob ixix? Jaraꞌ nmajoꞌn. Majoꞌn cꞌa achnak com xe rmal yukbal kacꞌuꞌx ruqꞌuin Jesús tak kcꞌan chic rbeyal rxin Dios y me rmal ta jeꞌ achnak je nkaban jnekchꞌecbej ta. 28Tzraꞌ cꞌa ntzꞌeꞌt waꞌ che Dios nbij chawa che rbeyal abnon per xe rmal yukbal acꞌuꞌx ruqꞌuin Jesucristo tak nbij caraꞌ chawa y me rmal ta chcꞌola rley Dios animan. 29Chkaꞌ jaꞌ Dios arjaꞌ kxin che nimlaj konjelal, mruyon ta kxin ajoj ja ok tnamet Israel per cxin chkaꞌ jme aj Israel ta. 30Cxin j-eꞌ chkaꞌ com xjun Dios y jaꞌ Dios nuyaꞌ na chca aj Israel che neccꞌaj rbeyal rmal jyukbal cꞌuꞌx je nyataja chca ruqꞌuin Jesucristo y nuyaꞌ chca jme aj Israel ta chkaꞌ tak neykeꞌa quecꞌuꞌx ruqꞌuin Jesucristo. 31Tak ykul chic kacꞌuꞌx ruqꞌuin Jesucristo ¿le nbij tzij raꞌ che majoꞌn chic rsamaj chka rley Dios? Jaraꞌ mcaraꞌ ta. Per kas rubey, tak ykul chic kacꞌuꞌx ruqꞌuin Jesucristo jaraꞌ más chna neknimaj rley Dios.
• • • • •
4
1Je kammaꞌ Abraham ojer ¿nak tzra tak rbeyal rebnon chwech Dios nechꞌob ixix? 2Jaꞌ Abraham xbixa tzra rmal Dios che rbeyal rxin Dios nuban, per wext cꞌola jeꞌ achnak xuban che xchꞌecbej jawrara cꞌo tcꞌaraꞌ rbase che xyabej kta rukꞌij ruyon. Per majoꞌn achnak rbase je xyabej kta rukꞌij chwech Dios. 3Majoꞌn achnak rbase com ajniꞌ nucꞌut chkawech rtzojbal Dios jcawrara tzꞌibtanak cana: —Abraham arjaꞌ xeykeꞌa rucꞌuꞌx ruqꞌuin Dios y rmal yukbal rucꞌuꞌx tak xbixa tzra che rbeyal rxin Dios nuban. Caraꞌ tzꞌibtanak cana. 4Wxaban jun samaj y xtoꞌja akꞌij tzrij jaraꞌ me tbix ta chawa che xsipaxa pak chawa, jaraꞌ xachꞌec. 5Per majoꞌn jun samaj xtachꞌecbej ta jtotanem rxin Dios. Jaꞌ Dios nquerutoꞌ wnak je nlowloꞌ ccꞌaslemal y nbij chca che ccꞌan chic rbeyal rxin Dios. Wruqꞌuin jawra Dios ykul waꞌ acꞌuꞌx cawra nbixa chawa rmal jaꞌ Dios: —Atet ykula acꞌuꞌx wqꞌuin y rmal cꞌaraꞌ quenbij chawa che awcꞌan chic rbeyal rxin Dios. 6Y caraꞌ tzra ja ojer rey David chkaꞌ, arjaꞌ xbij chcongan ncatquicota tak Dios nbij chawa che rbeyal rxin Dios naban, per majoꞌn achnak samaj naban je xtachꞌecbej ta, cawra rbin cana David: 7—Ajniꞌla ncatquicota tak Dios nucuy rtzilal jabnon. Ajniꞌla ncatquicota tak Dios nuchup njelal awil amac. 8Ajniꞌla ncatquicota tak Dios ncatrelsaj libre y nuban chawa com ajniꞌ majoꞌn awil amac abnon, caraꞌ nbij. 9Jawra quicotemal ra ¿le xruyon chka ajoj nyataj waꞌ je okobnon circuncidar, le xruyon chka ajoj ja ok tnamet Israel nechꞌob ixix, owe nyataja chca chkaꞌ jme aj Israel ta? Com ajniꞌ katzꞌton chic ewqꞌuin, Abraham arjaꞌ xeykeꞌa rucꞌuꞌx ruqꞌuin Dios y rmal yukbal rucꞌuꞌx tak xbixa tzra che rbeyal rxin Dios rebnon. 10Per ¿nak cꞌa rbanic tak caraꞌ xbixa tzra? ¿Le bnon chic circuncidar tzraꞌ, o qꞌuemjana? Arjaꞌ qꞌuemjana tbaꞌna circuncidar tzraꞌ. 11Cꞌdespués na tak xbaꞌna circuncidar. Jcircuncisión jaraꞌ jun rital je xyaꞌa tzra, jun rital jnecꞌtuwa che Abraham ne rbeyal rxin Dios rebnon rmal jyukbal rucꞌuꞌx jcꞌola ruqꞌuin. Per nabey mul: —Rbeyal rxin Dios abnon, xbixa tzra Abraham rmal Dios, y cꞌdespués na tak xbaꞌna circuncidar. Caraꞌ cꞌa rbanic je xchumsaj Dios ch-utz cꞌaraꞌ che nbix na tzra Abraham che arjaꞌ ttixel cxin conjelal je xteykeꞌ na quecꞌuꞌx ruqꞌuin Dios jmajoꞌn ebnon ta circuncidar ch-utz cꞌaraꞌ che arj-eꞌ nbixa chca rmal Dios che rbeyal quebnon per xe rmal yukbal quecꞌuꞌx ruqꞌuin. 12Jun chic, ch-utz cꞌaraꞌ che xtbix na tzra Abraham che arjaꞌ ttixel cxin ja ebnon circuncidar chkaꞌ per xerwaraꞌ mchek tcaraꞌ tak nquebaꞌna circuncidar per wcꞌola yukbal quecꞌuꞌx ruqꞌuin Dios ajniꞌ cꞌola ruqꞌuin kadtaꞌ Abraham. Com ajniꞌ xuban Abraham arjaꞌ cꞌo chic yukbal rucꞌuꞌx ruqꞌuin Dios tak qꞌuemjana tbaꞌna circuncidar.
• • • • •
13Caraꞌ cꞌa rbanic com Abraham xbixa tzra rmal Dios che rbeyal rxin Dios nuban per xe rmal jyukbal rucꞌuꞌx ruqꞌuin, y rmal cꞌaraꞌ tak Dios xtzujuj jun herencia tzra y me rmal ta rniman rley Dios. Com jaꞌ Dios cꞌola jun herencia xtzujuj tzra Abraham y chca jeꞌ riy rumam chkaꞌ, y cawra xbij tzra ra: —Noc na rwech ruchꞌlew pnakꞌaꞌ, caraꞌ xbij jaꞌ Dios tzra Abraham. 14Jeꞌ wnak je nquebina che xe rmal rley Dios cniman rmal cꞌaraꞌ tak neclaꞌ na totanem rxin Dios, wexte chca j-eꞌ xtzujux waꞌ herencia rxin Dios jaraꞌ mquitcꞌaraꞌ ncꞌatzina che neykeꞌa kacꞌuꞌx ruqꞌuin Dios, y chkaꞌ nte majoꞌn rsamaj raꞌ utzil jtzujun cana tzra Abraham rmal Dios. 15Rley Dios jaraꞌ xe ryiwal Dios recꞌmon ta chka, mtotanem ta. Wche mquita y-on ley chka nokocwin ta raꞌ nekbij chmajoꞌn ley nokchapbexa rmal, per com cꞌola ley. 16Rmal cꞌaraꞌ tak quenbij chewa, ja herencia rxin Dios, rmal yukbal kacꞌuꞌx ruqꞌuin Dios tak nyataja chka. Caraꞌ cꞌa rbanic ch-utz cꞌaraꞌ ja utzil jtzujun cana rmal Dios xe nsipasa chka, majoꞌn achnak nekchꞌecbej. Caraꞌ cꞌa rbanic ch-utz cꞌaraꞌ che konjelal ja ok riy rumam cana Abraham chwech Dios cꞌola kseguro che nyataja chka ja utzil jtzujun cana rmal Dios, per chka konjelal. Mruyon ta chka ajoj nyataj waꞌ jcꞌola rley Dios kuqꞌuin jtzꞌiban cana rmal Moisés, per nyataja chca chkaꞌ conjelal jneykeꞌa quecꞌuꞌx ruqꞌuin Dios ajniꞌ xuban Abraham ojer. Jaꞌ Abraham jaraꞌ ttixel kxin chwech Dios che nimlaj konjelal je ykula kacꞌuꞌx ruqꞌuin Dios. 17Ajniꞌ tzꞌibtanak cana chpam rtzojbal Dios jcawra xbij Dios tzra Abraham: —Camic atnecsan at ttixel cxin jleꞌ tnamet per nqꞌuiy tnamet, caraꞌ xbij tzra. Jaraꞌ Dios abar xeykeꞌ waꞌ rucꞌuꞌx Abraham jaraꞌ Dios je nyowa ccꞌaslemal cnomkiꞌ, y cꞌola jeꞌa qꞌuemjana tbantaja per arjaꞌ ntzijona tzrij com rutkin pon chic che nbantaj na. 18Jaꞌ Abraham xeykeꞌa rucꞌuꞌx ruqꞌuin Dios, njunlic xnimaj ela y xeybej che nbantaj na cumplir ajniꞌ xtzujuxa tzra rmal Dios, majoꞌn xcꞌow ta rucꞌuꞌx che reybxic mesque quetzij wnak nbij che mesquier nbantaja cumplir. Caraꞌ cꞌa xuban ch-utz cꞌaraꞌ che arjaꞌ noc na ttixel cxin jleꞌ tnamet ajniꞌ bin tzra rmal Dios com cawrara bin tzra: —Jeꞌ awiy amam chkajniꞌ xtquesop na quiꞌ, caraꞌ xbixa tzra. 19Jaꞌ Abraham chkajniꞌ xeykeꞌa rucꞌuꞌx ruqꞌuin Dios y cawra xuchꞌob kaja pranm: —Anen mesque congan en riꞌj chic, mesque cꞌo chic la raꞌ jun cient njunaꞌ, y chkaꞌ wexkayil Sara mesque majoꞌn alanem tzrij, per bien wutkin che Dios nuyaꞌ na chwa jun wlecꞌwal ajniꞌ rtzujun chwa, caraꞌ xuchꞌob kaja. 20Nexte wjic xuchꞌob kta pranm cawrara: —Mnuyaꞌ lcꞌa waꞌ je rtzujun Dios chwa, per jxuban chkajniꞌ xpeta más yukbal rucꞌuꞌx ruqꞌuin Dios, chkajniꞌ xuyaꞌ más rukꞌij. 21Bien rutkin che Dios sobr poder prukꞌaꞌ je nbanbej cumplir je rtzujun. 22Caraꞌ cꞌa rbanic yukbal rucꞌuꞌx Abraham ruqꞌuin Dios y rmal yukbal rucꞌuꞌx tak: —Rbeyal rxin Dios abnon, caraꞌ xbixa tzra rmal Dios. 23Tak xtzꞌibax cana chpam rtzojbal Dios chcaraꞌ xbixa tzra Abraham rmal Dios jaraꞌ mruyon ta tzrij jaꞌ xtzijon waꞌ, 24per chka ajoj xtzijon waꞌ chkaꞌ. Ajniꞌ xbixa tzra Abraham caraꞌ cꞌa nbixa chka ajoj chkaꞌ je ykula kacꞌuꞌx ruqꞌuin Dios, per jun Dios jxeycowa rxin Kjawal Jesús chquecjol cnomkiꞌ. 25Je Kjawal Jesús xcamsasa rmal kil kamac y xcꞌastaja chquecjol cnomkiꞌ ch-utz cꞌaraꞌ jaꞌ Dios nbij chka che rbeyal rxin jaꞌ kabnon.
• • • • •
5
1Caraꞌ cꞌa rbanic, xe rmal yukbal kacꞌuꞌx ruqꞌuin Dios tak Dios nbij chka che rbeyal rxin jaꞌ kabnon y rmal cꞌaraꞌ tak quiꞌil necꞌjeꞌa kanm chwech, y xe rmal Kjawal Jesucristo tak caraꞌ bnon chka. 2Chkaꞌ jun chic, com ruqꞌuin Jesucristo ykul waꞌ kacꞌuꞌx rmal cꞌaraꞌ tak sipan chka jawra utzil rxin Dios jxenbij kaja chewa ra y ncow okpaꞌla chpam. Y kutkin chkaꞌ che nekexbilaj na Dios chpam utzlaj cꞌaslemal jabar cꞌo waꞌ jaꞌ y congan nokquicota che reybxic. 3Jun chic, congan nokquicota rmal chkaꞌ jlowloꞌ je nkataj prubiꞌ Jesucristo. Nokquicota com bien kutkin che chpam lowloꞌ nqꞌuiy waꞌ más kpaciencia. 4Y jpaciencia jaraꞌ necwersana más kcꞌaslemal che rbanic utzil. Tak necwira más kcꞌaslemal che rbanic utzil jaraꞌ chkajniꞌ nokquicota más che reybxic njelal je rtzujun Dios chka. 5Y njelal jkeyben je rtzujun Dios chka jaraꞌ majoꞌn qꞌuixbal ta recꞌmon ta, com Dios rkꞌalsan chic bien chkawech chcongan nokrajoꞌ y xutak ta Espíritu Santo kuqꞌuin y chkajniꞌ xnoja ojben riꞌil rxin Dios ptak kanm. 6Bien kꞌalaj chcongan nokrajoꞌ Dios com xutak ta Cristo che ktoꞌic. Ajoj nmajoꞌn okcwennak ta kat-on kiꞌ y tak xerlaꞌ tiemp je ajniꞌ chumsan ta, cꞌjaraꞌ xpeta Cristo y xercom kaja pkacwent ja ok wnak je nlowloꞌ kcꞌaslemal chwech Dios. 7Mesque njic acꞌaslemal per congan pen nawil jun wnak je mquita npoknaj riꞌ ncoma pnacwent. Owe congan at utzlaj wnak mexla ecꞌola jujun ncajoꞌ nqueyaꞌ quiꞌ pe cmic awmal atet. 8Per jaꞌ Dios, tak ajoj qꞌue okcꞌo na chpam kil kamac arjaꞌ xutak ta Cristo che xuyaꞌ riꞌ pe cmic pkacwent y tzraꞌ xucꞌut waꞌ chkawech nak rbanic ja ojben riꞌil jcꞌola ruqꞌuin chcongan nokrajoꞌ. 9Jaꞌ Cristo tak caraꞌ xuban chka tak ajoj qꞌue okcꞌo na chpam kil kamac, camic más chna nokrutoꞌ. Com camic, rmal recqꞌuiel jaꞌ tak Dios nbij chka che rbeyal kabnon chwech y rmal cꞌaraꞌ tak bien kutkin chmajoꞌn chic xtkaj ta chkij ryiwal Dios com Cristo jaraꞌ xtet-owa kxin chpam. 10Ok recꞌlel Dios tak xpeta Rlecꞌwal, xercom kaja pkacwent y jrecmic jaraꞌ xchumsana kxin ruqꞌuin Dios. Jaꞌ Dios wconform xuban caraꞌ chka tak ok recꞌlel, camic más chna conform chnokrutoꞌ. Com camic okchumtanak chic ruqꞌuin Dios y rmal cꞌaraꞌ tak bien kutkin che nyataj na chka totanem rxin Dios com cꞌastanak chic Rlecꞌwal. 11Y mruyon ta jaraꞌ per congan nokquicota camic chkaꞌ rmal xjun chic kabnon ruqꞌuin Dios per xe rmal Kjawal Jesucristo tak bnon caraꞌ chka com jaꞌ xchumsana kxin ruqꞌuin Dios.
• • • • •
12Chkaꞌ ajniꞌ tzra tak xwanker ta il mac waweꞌ chwech ruchꞌlew xe rmal jun acha tak xwanker ta. Xwanker ta cmic chkaꞌ per xe rmal il mac xbaꞌna tak xwanker ta. Caraꞌ cꞌa xbantaja, chkajniꞌ xba más pnim cmic, xe nokcoma ja ok wnak per ne che konjelal. Nokcoma com ok aj-il ok ajmac konjelal. 13Mesque chpam tiemp tak qꞌuemjana tyaꞌa rley Dios tzra Moisés per ncꞌol waꞌ il mac xqueban jeꞌ wnak tzraꞌ. Per xerwaraꞌ, majoꞌn xbix ta chca che rley Dios majoꞌn xecnimaj ta com qꞌuemjana tyaꞌa ley chpam jaraꞌ tiemp. 14Per nxecom waꞌ wnak jxecꞌjeꞌa chwech ruchꞌlew chpam jaraꞌ tiemp jxumaj pa rij pretiemp Adán y xerqꞌuisa pretiemp Moisés. Mesque mjunam ta rwech il mac xqueban que chwech com ajniꞌ xuban Adán, per nxecom waꞌ. Rmal Adán tak xwanker ta cmic y rmal Jesucristo tak xwanker ta totanem rxin Dios. Jaꞌ Jesucristo jaꞌ Toꞌonel jtzujun ta ojer rmal Dios. 15Per jtotanem je nsipaj Cristo jaraꞌ más chna xesmaja chwech il mac jxuban Adán. Congan xesmaja il mac jxuban jun acha y congan e qꞌuiy wnak ecomnak rmal. Per más chna xesmaja totanem jnacochij tzra Dios, más chna xesmaja utzil je nsipaj chawa jun chic acha je rbin-an Jesucristo y congan e qꞌuiy wnak etotanak rmal. 16Más chna xesmaja totanem je nsipaj Jesucristo que chwech j-il mac jxuban Adán. Jaꞌ Adán xuban jun il mac y xokyojtaja rmal ja ok wnak, itzel chic xokrutzꞌet Dios rmal. Per mesque congan qꞌuiy rwech j-il mac xkaban per jtotanem je nsipaj Jesucristo jaraꞌ nchumsana njelal, camic Dios nbij chka che rbeyal rxin Dios kcꞌan. 17Rmal j-il mac jxuban jun acha rmal cꞌaraꞌ tak xoca cmic chkij ja ok wnak y prukꞌaꞌ cmic xokocꞌjeꞌ waꞌ. Per más chna xtesmaja cꞌacꞌlaj cꞌaslemal je nyataja chka rmal jun chic acha rbin-an Jesucristo. Wnekcochij tzra Dios nimlaj totanem jnuyaꞌ chka y we nbij chka che kcꞌan chic rbeyal rxin jaꞌ, jaraꞌ nok-oc na ok rexbil Jesucristo chpam kꞌtoj tzij je xtbaꞌna chpam jun cꞌacꞌlaj cꞌaslemal rxin junlic. 18Caraꞌ cꞌa rbanic, ajniꞌ tzra jun acha rbin-an Adán, arjaꞌ xuban jun il mac y rmal jaraꞌ il mac tak itzel xokrutzꞌet Dios ja konjelal ajoj ja ok wnak. Y caraꞌ chkaꞌ tzra jun chic acha rbin-an Jesucristo, arjaꞌ xuban rbeyal rxin Dios y rmal jxuban jaꞌ tak Dios ntzujuj chka konjelal che nekcꞌaj rbeyal rxin Dios jnokercꞌaj chpam jun cꞌaslemal je rxin junlic. 19Caraꞌ cꞌa rbanic com ajniꞌ tzra jun acha rbin-an Adán arjaꞌ majoꞌn xnimaj ta Dios y congan e qꞌuiy wnak xeccꞌaj il mac rmal. Y caraꞌ cꞌa tzra jun chic acha chkaꞌ rbin-an Jesucristo arjaꞌ xnimaj Dios y congan e qꞌuiy wnak nyataj na chca che neccꞌaj rbeyal rxin Dios rmal jaꞌ. 20Tak Dios xuyaꞌ ley tzra Moisés jaraꞌ xcꞌutbej che chkajniꞌ bnak más pnim je rtzilal je nqueban wnak. Per mesque nmás bnak pnim il mac per más chna xba pnim totanem jnekcochij tzra Dios. 21Caraꞌ rbanic ch-utz cꞌaraꞌ che nyataj chic chka totanem jnekcochij tzra Dios ch-utz cꞌaraꞌ prukꞌaꞌ chic nokocꞌjeꞌ waꞌ. Ajniꞌ nabey xe prukꞌaꞌ cmic xokocꞌjeꞌ waꞌ y xnokcoma rmal. Per camic yatanak chic chka che rbeyal rxin Dios kcꞌan, y rmal cꞌaraꞌ jaꞌ Dios njunlic remjon rsipxic totanem chka. Caraꞌ cꞌa nuban chka ch-utz cꞌaraꞌ che nokocꞌjeꞌ na chpam jun utzlaj cꞌaslemal je rxin junlic. Per xe rmal Kjawal Jesucristo tak caraꞌ xtbaꞌna chka.
• • • • •

1Per ¿le rbeyal cꞌaraꞌ wxe nkaban más il mac nechꞌob ixix? Cawra ta xtbij jun acha: —Anen majoꞌn achnak nuban chwa we nba más pnim j-il mac chpam ncꞌaslemal com jaraꞌ más chna nba pnim totanem jnekcochij tzra Dios, caraꞌ ta xtbij. 2Jaraꞌ congan lowloꞌ na wex caraꞌ xtekbij. Tak xeknimaj Jesucristo xokcoma chwech il mac, majoꞌn chic nkasil ta kiꞌ che rbanic il mac. Jcamic ¿nak tzra tak xtkasil chic jmul kiꞌ che rbanic il mac? 3Bien terkaja pnewáꞌ nak recꞌmon ta chka konjelal jxokbaꞌna bautizar prubiꞌ Jesucristo. Tak xokbaꞌna bautizar jaraꞌ nucꞌut chkawech che ajoj jun xokcoma ruqꞌuin Jesucristo. 4Nucꞌut chkawech che ajoj jun xokmuꞌka ruqꞌuin, xjun xkaban ruqꞌuin xokkaj kaja chpam cmic. Caraꞌ cꞌa xkaban ch-utz cꞌaraꞌ necꞌjeꞌ cana tzbuklaj cꞌaslemal je kcꞌan y nekcꞌaj chic jun cꞌacꞌ cꞌaslemal. Ajniꞌ xuban Cristo chkaꞌ, arjaꞌ xcꞌastaja chquecjol cnomkiꞌ com congan xesmaja jnimlaj rpoder Kadtaꞌ Dios. 5We xjun xkaban ruqꞌuin Jesucristo, we ajoj jun xokcoma ruqꞌuin chwech cruz jaraꞌ bien kutkin che ajoj jun chkaꞌ nkocꞌastaja ajniꞌ xuban jaꞌ. 6Bien kutkin je tzbuklaj cꞌaslemal je kcꞌan jaraꞌ jun xcomsasa chwech cruz ruqꞌuin Jesucristo. Xcomsasa ch-utz cꞌaraꞌ nkasasa rchukꞌaꞌ ja itzel cꞌaslemal je kcꞌan ch-utz cꞌaraꞌ nok-ela libre prukꞌaꞌ il mac. 7Caraꞌ quenbij chewa com jun comnak majoꞌn xtecwin ta xtusil ta riꞌ che rbanic il mac. 8Wajoj jun xokcoma ruqꞌuin Cristo jaraꞌ kutkin chkaꞌ che ajoj jun nokocꞌseꞌa ruqꞌuin chpam jun cꞌacꞌlaj cꞌaslemal. 9Com Cristo arjaꞌ cꞌastanak chic chquecjol cnomkiꞌ y kutkin chmajoꞌn chic cmic tzrij, majoꞌn chic rukꞌaꞌ cmic tzrij. 10Arjaꞌ xcoma per rmal kil kamac ajoj tak xcoma y nexte jmul xta xtcom ta. Y camic cꞌasla chic y je rcꞌaslemal jaraꞌ ocnak yabal rukꞌij Dios. 11Jchewa ixix chkaꞌ, tnimaj che ixcomnak chic chwech il mac, y tnimaj che ixcꞌasla che ixocnak yabal rukꞌij Dios. Caraꞌ ta xteban rmal xjun ebnon ruqꞌuin Kajaw Jesucristo. 12Mtquixmajcun xta, mteyaꞌ ta cꞌas tzra il mac xtuban ta mandar ecuerpo xtquixerchajtij xta che rbanic jleꞌ rtzilal ajniꞌ nrajoꞌ nuban kacuerpo, com kacuerpo xe ncoma. 13Mteyaꞌ ta cꞌas tzra il mac xtucsaj xta ekꞌaꞌ ruqꞌuin ewkan che rbanic jleꞌ rtzilal, per jneban tebnaꞌ jeꞌ achnak je nrajoꞌ ranm Dios. Kas terkaja pnewáꞌ nak ebnon nabey che ixcomnak chpam ewil emac, per Dios xixrucꞌas y xuyaꞌ jun cꞌacꞌlaj cꞌaslemal chewa. Jekꞌaꞌ ewkan jaraꞌ tejchaꞌ prukꞌaꞌ Dios ch-utz cꞌaraꞌ che noca smajbal che rbanic rbeyal rxin Dios. 14Caraꞌ cꞌa quenbij chewa com ixix majoꞌn xtquixruban ta mandar il mac com ixix me prukꞌaꞌ ta ley ixcꞌo waꞌ, per prukꞌaꞌ utzil ixcꞌo waꞌ je nsipaj Dios.
• • • • •
15Jcamic, com xe nsipasa chka jtotanem rxin Dios y majoꞌn rukꞌaꞌ ley chka ¿le nbij tzij ra che ok libre chic che nkaban il mac? Jaraꞌ congan lowloꞌ we xtcaraꞌ rbanic. 16¿Lme ewutkin tcꞌa nak rbanic tak cꞌola jun awajaw? Ja awajaw nak nbij chawa jaraꞌ nanimaj je nbij chawa chnaban. Wnayaꞌ awiꞌ prukꞌaꞌ il mac jaraꞌ jaꞌ noca awajaw y xpe cmic ncatrucꞌom el waꞌ. We prukꞌaꞌ Dios najach waꞌ awiꞌ jaraꞌ jaꞌ Dios noca Awajaw y ncatercꞌaj chpam rbeyal rxin jaꞌ. 17Jnabey jocnak ewajaw jaraꞌ il mac, per camic meltiox tzra Dios che njelal ecꞌuꞌx y njelal ewanm eniman chic utzlaj tijonem je chꞌbon chewech. 18Ixelsan el chic libre prukꞌaꞌ il mac, ixocnak chic prukꞌaꞌ Dios che rbanic rbeyal rxin jaꞌ. 19Anen camic necsan cꞌambal tak tzij chewech ch-utz cꞌaraꞌ nchꞌobtaja bien ewmal jnemjon rbixic chewa. Ajniꞌ xeban nabey, xecsaj ekꞌaꞌ ewkan che rbanic rtzilal, y chkaꞌ chek bnak y chek bnak xeban jeꞌa jme rbeyal ta rxin Dios, per camic tecsaj chic ekꞌaꞌ ewkan che rbanic rbeyal rxin Dios, kas ta chꞌajchꞌoj ewanm chwech Dios. 20Tak qꞌuixcꞌo na prukꞌaꞌ il mac nmajoꞌn rcꞌatzil chewa tzraꞌ je rbanic rbeyal rxin Dios. 21Per ¿nak cꞌa xechꞌec tzrij tak xeban caraꞌ? Com njelal je m-utz ta xeban ta xqꞌuixbal nenaꞌ rmal camic. Njelal je m-utz ta xeban ta jaraꞌ xpe cmic ncatrucꞌom el waꞌ. 22Per camic ixelsan chic libre prukꞌaꞌ il mac, Dios chic Ewajaw y jnechꞌec tzrij jaraꞌ jun chꞌajchꞌoj cꞌaslemal. Jaraꞌ chpam utzlaj cꞌaslemal ncatrucꞌom el waꞌ per jun cꞌaslemal je rxin junlic. 23Caraꞌ quenbij chewa com tak naban il mac jaraꞌ cmic ncattojbexa, per tak nacꞌom totanem je nsipaj Dios chka jaraꞌ nyataja chawa utzlaj cꞌaslemal rxin Dios je rxin junlic. Jaraꞌ nyataja chawa tak xjun naban ruqꞌuin Kajaw Jesucristo.
• • • • •

1Wchꞌalal, ixix bien ewutkin nak rbanic rley Dios y bien ewutkin chjaꞌ ley majoꞌn chic rukꞌaꞌ chawa tak ncatcoma. 2Ajniꞌ tzra jun ixak, jley rxin Dios nbij che jun ixak m-utz ta xtujach cta rechjil tak cꞌcꞌas na acha. Per we xcoma rechjil jaraꞌ libre chic ja ixak chwech ley jchapyona rxin ruqꞌuin rechjil. 3Per we cꞌcꞌas na rechjil y nucꞌom chic jun acha jaraꞌ nbixa tzra che adulterio nuban. Per wcomnak chic rechjil jaraꞌ libre chic ja ixak chwech ley jchapyona rxin ruqꞌuin comnak rechjil. Wnecꞌleꞌa ruqꞌuin jun chic acha jaraꞌ ma adulterio ta nuban. 4Ajniꞌ nuban ixak tak noca precwent jun chic acha caraꞌ cꞌa chewa ixix chkaꞌ wchꞌalal, xixcoma chwech ley y xixoc chic precwent Jesucristo. Rmal jrecuerpo Cristo je xriꞌpa chwech cruz rmal cꞌaraꞌ tak xixcoma chwech ley y xixoc chic precwent Jesucristo jcꞌastanak chic chquecjol cnomkiꞌ. Caraꞌ cꞌa kabnon ch-utz cꞌaraꞌ qꞌuiy rwech utzil xtkaban ajniꞌ njoꞌxa chka rmal Dios che nkaban. 5Bien techꞌboꞌ ajniꞌ kcꞌaslemal nabey tak xkaban je ajniꞌ xrajoꞌ kgan che nkaban. Tak cꞌola nchꞌojquixa chka rmal ley jaraꞌ xnucꞌas más itzel tak yarinem jcꞌola ptak kanm. Jitzel tak yarinem congan nesmaja, xucsaj kakꞌaꞌ kkan che rbanic rtzilal ch-utz cꞌaraꞌ qꞌuiy rwech rtzilal xkaban, per jleꞌ rtzilal xpe cmic nokrucꞌom el waꞌ. 6Per camic okelsan chic libre chwech ley, okcomnak chic chwech jchpayona kxin nabey. Camic cꞌacꞌ chic bey kcꞌan che rnimaxic jnak njoꞌxa chka rmal Dios che nkaban, y Espíritu Santo arjaꞌ ncꞌan chic kxin chpam bey per mjaraꞌ ta ja ojer tak costumbre jtzꞌibtanak cana.
• • • • •
7Wcaraꞌ rbanic rley Dios ¿nak nekbij tzra cꞌaraꞌ nechꞌob ixix? ¿Xitzel jaꞌ ley? Majoꞌn itzel ta. Per che mquita cꞌola ley mquita nchꞌobtaja ra nmal nak kas mer rbanic il mac. Jaꞌ ley cawra nbij: —Mtayarij ta jeꞌ achnak cxin wnak, caraꞌ nbij. Per che mquita cꞌola ley mquita xenwutkij ra che x-il mac tak nayarij jeꞌ achnak cxin wnak. 8Per tak xbixa chwa che: —Mtayarij ta jeꞌ achnak cxin wnak, jaraꞌ alnak xumaj samaj il mac, njelal rwech itzel yarinem xucꞌas pwanm. Caraꞌ cꞌa rbanic com tak mtchꞌobtaja awmal nak kas mer rbanic ley jaraꞌ majoꞌn nanaꞌ ta il mac jnaban. 9Jnabey tak qꞌuemjana tchꞌobtaja nmal nak kas mer rbanic ley, anen kas en utzlaj acha quennaꞌ kaja. Per tak xchꞌobtaja nmal nak rbanic rmandamiento Dios jaraꞌ chkajniꞌ xumaj samaj il mac pwanm, xe cmic yatal chic chwij jquennaꞌ kaj chic. 10Je rmandamiento Dios xyataja chka ch-utz cꞌaraꞌ che nkorcꞌaj chpam jun utzlaj cꞌaslemal. Ja utzlaj cꞌaslemal je ntzujuj chka je rmandamiento Dios, anen xennaꞌ kaja xe cmic recꞌmon ta chwij, 11com tak xbixa chwa che: —Mtayarij ta jeꞌ achnak cxin wnak, jaraꞌ nalnak xumaj samaj il mac, xenruban engañar, xucsaj ley chwij y anen xenchꞌob xe cmic yatal chic chwij rmal. 12Caraꞌ cꞌa rbanic ley, majoꞌn itzel ta, Dios yoyon ta. Jmandamiento nkawil chpam ley, Dios yoyon ta, rbeyal rxin Dios nucꞌut y xa utzil nrajoꞌ chka. 13Per wxa utzil nrajoꞌ mandamiento chwa ¿le rmal cꞌaraꞌ mandamiento tak xennaꞌ kaja che xe cmic yatal chic chwij? Jaraꞌ me rmal ta mandamiento per jaraꞌ rmal il mac. Caraꞌ rbanic ch-utz cꞌaraꞌ bien nchꞌobtaja kmal nak kas mer rbanic j-il mac y ch-utz cꞌaraꞌ che nkutkij chcongan itzel na j-il mac.
• • • • •
14Jley majoꞌn itzel ta com bien kutkin chruqꞌuin Espíritu rxin Dios wankernak twaꞌ. Per anen xe en wnak, enchpon rmal il mac. 15Enchpon rmal il mac com cꞌola jeꞌ achnak quenban chpam ncꞌaslemal per mesquier nchꞌobtaja nmal nak tzra tak quenban caraꞌ. Com anen tak quenwajoꞌ quenban utzil per majoꞌn quenban ta. Per cꞌola jleꞌ rtzilal jnitzel quentzuꞌ y xjaraꞌ quenban. 16Caraꞌ cꞌa rbanic, anen quenban rtzilal jaraꞌ jmajoꞌn ngan ruqꞌuin per xjaraꞌ quenban, y tzraꞌ cꞌa quentzꞌet waꞌ jley wen chwa anen y majoꞌn itzel ta. 17Wcaraꞌ rbanic, nbij tzij ra chma anen ta quenbnowa rtzilal per jnebnowa jaraꞌ il mac jcꞌayona wxin. 18Caraꞌ quenbij com anen bien wutkin je chpam wanm nmajoꞌn utzil chpam. Tbij tzij ra che nmajoꞌn utzil cꞌola chpam tzbuklaj cꞌaslemal jnewcꞌan. Com mesquier quencwina quenban utzil mesque cꞌola ngan quenban. 19Anen congan quenyarij utzil per majoꞌn quenban ta y je rtzilal je nmajoꞌn ngan ruqꞌuin xjaraꞌ quenban. 20Junwaꞌ quenwajoꞌ y jun chwa quenban. Tak caraꞌ quenban nbij tzij cꞌaraꞌ chma anen ta quenbnowa je rtzilal per jnebnowa jaraꞌ il mac jcꞌayona wxin. 21Y ncawra netzꞌton chpam ncꞌaslemal, tak cꞌola ngan quenban utzil nmajoꞌn raꞌ mquita cꞌol oca pwanm je rtzilal y numaj tjoj chukꞌaꞌ wqꞌuin. 22Per kas mer pwanm kas congan quiꞌ quencꞌaxaj rley Dios. 23Per ncꞌol oca jun itzel poder jnetzꞌton jcꞌayona rxin tzbuklaj cꞌaslemal jnewcꞌan. Ja itzel poder nremjon chꞌoj ruqꞌuin utzlaj poder jcꞌayona rxin npensar ruqꞌuin wanm y quenrucꞌom ela preso prukꞌaꞌ il mac jcꞌayona rxin necuerpo. 24¡Tak congan lowloꞌ nbaꞌna tzra necuerpo rmal rtzilal y xe cmic recꞌmon ta! ¿Nak net-owa wxin prukꞌaꞌ jawrara? 25Per meltiox tzra Dios che arjaꞌ quenrutoꞌ prukꞌaꞌ per xe rmal Kjawal Jesucristo. Caraꞌ cꞌa rbanic, anen quencsaj npensar che rnimaxic rley Dios. Per we xtenjach wiꞌ prukꞌaꞌ itzel poder jnesmaja chpam tzbuklaj cꞌaslemal jnewcꞌan jaraꞌ xnecsaj necuerpo che rbanic rtzilal jquenrucꞌom ela prukꞌaꞌ il mac.
• • • • •

1Rmal cꞌaraꞌ quenbij chewa, jcamic chic ja konjelal je xjun kabnon ruqꞌuin Cristo Jesús okelsan chic libre chpam kil kamac y majoꞌn nokrutak el ta Dios chpam nimlaj lowloꞌ. Ajoj cꞌaraꞌ jmajoꞌn chic nkayaꞌ ta rgan tzbuklaj cꞌaslemal je kcꞌan, per camic nkayaꞌ chic cꞌas tzra Espíritu Santo che arjaꞌ nesmaja ptak kcꞌaslemal. 2Caraꞌ quenbij com rley Espíritu Santo jaraꞌ enlesyona libre. Jaraꞌ Espíritu Santo jyoyona jun cꞌacꞌlaj cꞌaslemal chka konjelal je xjun kabnon ruqꞌuin Cristo Jesús, y xe rmal rpoder Espíritu Santo tak en libre chic prukꞌaꞌ rley il mac jrecꞌmon ta cmic. 3Caraꞌ rbanic com jley jtzꞌibtanak cana jaraꞌ majoꞌn xecwin ta xokrutoꞌ chpam kil kamac. Com xa ok wnak rmal cꞌaraꞌ tak mxecwin ta ley xelsaj rtzilal jcꞌola ptak kanm. Per Dios arjaꞌ xecwina xelsaj tak xutak ta Rlecꞌwal je njun oca. Xpeta Rlecꞌwal, xer-oc kaja alxic kuqꞌuin ja ok wnak ja ok aj-il ok ajmac per xerwaraꞌ jaꞌ nmajoꞌn ril rumac. Rmal kil kamac tak xtaꞌk ta. Caraꞌ cꞌa xuban Dios jaraꞌ xkasbej rpoder il mac jcꞌola ptak kanm ajoj ja ok wnak. 4Caraꞌ xuban Dios ch-utz cꞌaraꞌ nokocwin chic nkaban rbeyal rxin ley. Ajoj cꞌaraꞌ nokobnowa rbeyal rxin ley jmajoꞌn nkayaꞌ ta cꞌas tzra chnokercꞌaj tzbuklaj cꞌaslemal je kcꞌan, per Espíritu Santo chic ncꞌana kxin. 5Tak jaꞌ tzbuklaj cꞌaslemal ncꞌana awxin jaraꞌ ruqꞌuin tzbuklaj cꞌaslemal necꞌjeꞌ waꞌ apensar, per we Espíritu Santo ncꞌana awxin jaraꞌ ruqꞌuin Espíritu Santo necꞌjeꞌ waꞌ apensar. 6Wex jaraꞌ nachꞌob je nrajoꞌ tzbuklaj cꞌaslemal chawa chnaban jaraꞌ xpe cmic ncatrucꞌom el waꞌ, per wnachꞌob je nrajoꞌ Espíritu Santo chawa chnaban jaraꞌ pjun cꞌacꞌ cꞌaslemal ncatrucꞌom el waꞌ y jawanm ajniꞌla quiꞌil necꞌjeꞌa rmal. 7Wex jaraꞌ nachꞌob je nrajoꞌ tzbuklaj cꞌaslemal chawa chnaban jaraꞌ majoꞌn nawajoꞌ ta jaꞌ Dios, xnacꞌullaj, majoꞌn nawajoꞌ ta nanimaj rley, y chkaꞌ mesque nnawajoꞌ nanimaj per mesquier ncatecwina nanimaj. 8Wamjon rnimaxic tzbuklaj cꞌaslemal jawcꞌan jaraꞌ majoꞌn quiꞌ ta rucꞌuꞌx Dios chawij. 9Per ixix majoꞌn emjon ta rnimaxic tzbuklaj cꞌaslemal jewcꞌan per ey-on cꞌas tzra Espíritu Santo chjaꞌ ncꞌana ewxin. Caraꞌ emjon rbanic com cꞌola Espíritu rxin Dios ptak ewanm. Per wmajoꞌn Espíritu rxin Cristo awqꞌuin jaraꞌ at majoꞌn precwent jaꞌ Cristo. 10Per wcꞌola Cristo ptak ewanm jaraꞌ ewcꞌan jun cꞌacꞌlaj cꞌaslemal. Mesque cꞌola cmic tzrij ecuerpo com x-il mac xeyjowa rxin, per majoꞌn cmic tzrij cꞌacꞌ anm jewcꞌan com Dios nbij chic chewa che rbeyal rxin jaꞌ ewcꞌan. 11Wcꞌola ptak ewanm Espíritu je tkon ta rmal Dios, per jun Dios jxeycowa rxin Jesús chquecjol cnomkiꞌ, jaraꞌ mism Dios jxeycowa rxin Cristo Jesús arjaꞌ nuyaꞌ chewa che ncꞌastaj na jmul chic ecuerpo chkaꞌ. Mesque cꞌola cmic tzrij ecuerpo camic per ncꞌastaj chna jmul rmal Espíritu Santo jcꞌola ptak ewanm. 12Caraꞌ cꞌa rbanic wchꞌalal, majoꞌn kacꞌas ruqꞌuin tzbuklaj cꞌaslemal je kcꞌan y xtkaban ta nak nrajoꞌ chka che nkaban, jaraꞌ majoꞌn. 13Wneyaꞌ rgan tzbuklaj cꞌaslemal jewcꞌan jaraꞌ xpe cmic nquixrucꞌom el waꞌ y majoꞌn newil ta utzlaj cꞌaslemal je rxin junlic. Per wneyaꞌ cꞌas tzra Espíritu Santo y nechꞌakij cana tzbuklaj cꞌaslemal jewcꞌan y nechꞌakij cana rtzilal je nrajoꞌ nuban jaraꞌ nquixrucꞌom ela chpam jun utzlaj cꞌaslemal je rxin junlic. 14Caraꞌ rbanic com konjelal ja okcꞌan rmal Espíritu Santo ajoj cꞌaraꞌ ok rlecꞌwal Dios. 15Ajniꞌ chewa ixix wchꞌalal, tak xkaj ta Espíritu Santo ptak ewanm jaraꞌ mxixrucsaj ta esclavo che xtexibej ta ewiꞌ ajniꞌ xeban ta nabey, per jxuban chewa xixrucsaj ix quilaj tak rlecꞌwal. Rmal cꞌaraꞌ tak nekbij quilaj Nedtaꞌ tzra Dios. 16Chꞌobtanak chic kmal che ok rlecꞌwal Dios y ja Espíritu Santo arjaꞌ mism nuyaꞌ kseguro che ok rlecꞌwal Dios. 17Ajniꞌ nbaꞌna tzra jun alcꞌwalxel tak cꞌola jun herencia njaꞌcha tzra y caraꞌ chka ajoj chkaꞌ, cꞌola jun herencia rxin Dios qꞌuemjana tjaꞌcha chka, ajoj jun ruqꞌuin Cristo njaꞌch na chka ja herencia. Caraꞌ cꞌa xtkaban wajoj jun chkaꞌ majoꞌn xtekpoknaj ta kiꞌ xtkataj lowloꞌ ajniꞌ xuban Cristo, ch-utz cꞌaraꞌ che ajoj jun xtyataj na chka regloria Dios je ajniꞌ yatanak tzra Cristo.
• • • • •
18Com je rpoknal je nkataj waweꞌ chwech ruchꞌlew, anen cꞌola nseguro che xe mnim ta que chwech nimlaj gloria rxin Dios je xtekcꞌaj pjun kꞌij. 19Ruchꞌlew y njelal jwankersan chwech ruchꞌlew, arj-eꞌ kas ajniꞌla tzꞌel pona quewech tzrij jkꞌij tak xtkꞌaljin waꞌ jnimlaj regloria Dios je xtekcꞌaj ja ok rlecꞌwal Dios. 20-21Caraꞌ cꞌa quemjon rbanic com tak xterlaꞌ riꞌ kꞌij majoꞌn chic cmic chquij y majoꞌn chic kꞌoyic chquij tzraꞌ. Je nbaꞌna chca, nquelsas na libre prukꞌaꞌ cmic y nyataj na chca jnimlaj gloria rxin Dios ajniꞌ xtbaꞌna chka ajoj chkaꞌ ja ok rlecꞌwal Dios. Nabey mul xeyaꞌa prukꞌaꞌ lowloꞌ per mquemac ta tak caraꞌ xbaꞌna chca. Jaꞌ Dios arjaꞌ rchumsan ta njelal jawrara per ncꞌo waꞌ jun kꞌij rechꞌbon ta che nquerelsaj libre prukꞌaꞌ cmic. 22Caraꞌ cꞌa rbanic com kutkin che nremjon pwaꞌ rtijic lowloꞌ njelal je rwankersan Dios, congan lowloꞌ rebnon ta y reyben ta jkꞌij tak xtbaꞌna cꞌacꞌ tzra. 23Y caraꞌ chka ajoj chkaꞌ, congan lowloꞌ katjon ta. Ncongan lowloꞌ katjon ta mesque cꞌo chic Espíritu Santo ptak kanm y mesque arjaꞌ ocnak kseguro che neklaꞌ na njelal jtzujun chka rmal Dios. Per congan remjon t-onem kanm che reybxic kꞌij tak xtokrkꞌalsaj na Dios che ok rlecꞌwal y tak xtuqꞌuex kacuerpo y nuban cꞌacꞌ tzra. 24Caraꞌ cꞌa quenbij chewa com kas nabey tak xkawil totanem rxin Dios bien xchꞌobtaja kmal che nerlaꞌ na jun kꞌij tak xtqꞌuextaja kacuerpo y nbaꞌna cꞌacꞌ tzra y jaraꞌ keyben camic. Per com qꞌuemjana terlaꞌ kꞌij jxenbij kaja chewa ncꞌatzina che nkeybej na. Wexte kawlon chic kꞌij jaraꞌ mquita kamjon reybxic raꞌ camic. 25Per wkutkin che nerlaꞌ na kꞌij jkeyben jaraꞌ majoꞌn ncꞌow ta kacꞌuꞌx che reybxic. 26Chkaꞌ Espíritu Santo arjaꞌ nokrutoꞌ che rbanic jeꞌ achnak ja ajoj mesquier nokocwina nkaban kayon kaja. Ajniꞌ rbanic oración, majoꞌn kutkin ta nak kas mer ncꞌatzin waꞌ chka jnekcꞌutuj chpam oración per Espíritu Santo ncꞌol oca ptak kanm che ktoꞌic. Tak congan rejlal jun problema nkanaꞌ kaja y tak mesquier nkocwina nkachꞌob nak la nekbij chpam oración per Espíritu Santo nokrutoꞌ che rbixic. 27Jaꞌ Dios bien rutkin njelal je nkachꞌob kaja ptak kanm ja ok wnak y bien rutkin chkaꞌ ajniꞌ rnaꞌoj Espíritu Santo. Rutkin com Espíritu Santo tak nokrutoꞌ ja ok rtnamet Dios che rbanic oración njaraꞌ waꞌ ncꞌutuj je nrajoꞌ ranm Dios.
• • • • •
28Ajoj kutkin che Dios nesmaja chpam njelal achnak je nkawil chpam kcꞌaslemal y jaꞌ nchumsana njelal je nkawil ch-utz cꞌaraꞌ cꞌola utzil nucꞌom pa chka. Caraꞌ nuban chka we nkajoꞌ Dios y we okrsiqꞌuin chkawlon totanem jchumsan ta ojer. 29Jaꞌ rutkin twaꞌ ok achnak xteykeꞌa kacꞌuꞌx ruqꞌuin, ne rchumin twaꞌ je xtuban chka che kcꞌaslemal ajoj caraꞌ nela ajniꞌ rcꞌaslemal Jesucristo je Rlecꞌwal. Caraꞌ xuban chka ch-utz cꞌaraꞌ noca Jesucristo nabey wnak y ok qꞌuiy nok-oca rchꞌalal Jesucristo. 30Caraꞌ rchumin ta Dios ojer jnuban chca conjelal jneykeꞌa quecꞌuꞌx ruqꞌuin, arjaꞌ nquersiqꞌuij che nqueꞌoca rlecꞌwal, y nuyaꞌ chca che rbeyal rxin jaꞌ ccꞌan y nuyaꞌ chca jnimlaj regloria. 31Wcaraꞌ rebnon Dios che ktoꞌic y wcꞌola jaꞌ Dios kuqꞌuin ¿nak cꞌa xtecwina chkij nechꞌob ixix? Nmajoꞌn achnak. 32Jaꞌ Dios majoꞌn xpoknaj ta xutak ta Rlecꞌwal ja njun oca, xutak ta che xercom kaja pkacwent konjelal. Wmajoꞌn xpoknaj ta xutak ta Rlecꞌwal ¿nak tzra cꞌaraꞌ xtpoknaj xtuyaꞌ njelal jeꞌ achnak chka je ncꞌatzina chka? 33¿Lcꞌo tcꞌa jun xtecwina xterbij ta tzra Dios jkil kamac kabnon ja okch-on rmal Dios? Nmajoꞌn jun, com jaꞌ mism Dios nbij chka che rbeyal chic rxin jaꞌ kabnon. 34¿Lcꞌo tcꞌa jun xtbij ta chka che: —Ncꞌatzina netoj ewil emac, caraꞌ ta xtbij chka? Jaraꞌ majoꞌn jun com Cristo Jesús arjaꞌ mism xcomsasa chwech cruz che rtojic kil kamac y camic prejquenkꞌaꞌ Dios cꞌo waꞌ y tzraꞌ ntajin waꞌ nuban orar pkacwent. 35¿Lcꞌo tcꞌa jun xtecwin ta xtkorelsaj ruqꞌuin Cristo y mquita xtokrajoꞌ chic jaꞌ Cristo rmal? Jaraꞌ nmajoꞌn nak xtecwin ta xtuban caraꞌ chka, mesque nkataj pen, mesque nlowloꞌ nkaban rmal problema, mesque nokbattaxa cmal wnak je nquetzelana kxin, mesque nkataj wyejal, mesque nmajoꞌn chic katziak je nkacsaj, mesque npenak lowloꞌ chkij, mesque nokccamsaj wnak tzan espada. 36Caraꞌ nbaꞌna chka ajniꞌ xbaꞌna tzra retnamet Dios ojer y cawrara tzꞌibtanak cana: —Kꞌij kꞌij npe cmic waꞌ okcꞌo waꞌ per awmal atet tak nbaꞌna caraꞌ chka. Je nbaꞌna chka xe ok ajniꞌ jleꞌ chꞌtak carneꞌl ja echpon che nquepoꞌchꞌa, caraꞌ xbixa tzra Dios cmal retnamet. 37Per mesque nbaꞌna chka njelal jawrara je cꞌjaꞌ xenbij kaja chewa ra, per na ajoj waꞌ nokchꞌecmaja com nokrajoꞌ Jesucristo, xcoma pkacwent y nuyaꞌ chka che nokchꞌecmaja. 38Caraꞌ quenbij chewa com anen bien wutkin chmajoꞌn nak xtecwin ta xtkorelsaj ruqꞌuin Dios y mquita nokrajoꞌ chic Dios rmal. Wnokcoma o wnokocꞌseꞌ na más, per ne nokrajoꞌ waꞌ Dios. Nmajoꞌn jun ángel, nmajoꞌn jun itzel espíritu, nmajoꞌn jun kꞌatbaltzij xtecwin ta xtkorelsaj ruqꞌuin. Nexte jeꞌ achnak je nkawil chpam kcꞌaslemal camic y nexte jeꞌ achnak je nkawil chwak cabij xtecwin ta xtkorelsaj ruqꞌuin. 39Nexte jeꞌ achnak jcꞌola chcaj, nexte jcꞌola xeꞌ ulew, nexte jeꞌ achnak jwankersan xtecwin ta xtkorelsaj ruqꞌuin ojben riꞌil rxin Dios je nkawil tak xjun nkaban ruqꞌuin Kajaw Cristo Jesús.
• • • • •

1-3Per je nwinak aj Israel arj-eꞌ mtcajoꞌ necnimaj Jesucristo y congan quenpoknaj quewech, y mtela bis wqꞌuin cmal j-eꞌ. Ne ktzij waꞌ jquenbij chewa chcongan quenbisona cmal com Cristo cꞌayona wxin, me tzꞌkoj tzij ta quenban chewa. Com Espíritu Santo cꞌola pwanm rmal cꞌaraꞌ wutkin che ktzij waꞌ quenbij chewa. Wext rubey xquenlsas el ta prukꞌaꞌ Cristo y quentaꞌk ela chpam lowloꞌ che ctoꞌic nwinak aj Israel jaraꞌ quenwajoꞌ ta chcaraꞌ nbaꞌna chwa. 4Per utz tcꞌaraꞌ che mquita e aj Israel, utz tcꞌaraꞌ che mquita xerucsaj Dios e rlecꞌwal y che mquita cꞌola regloria Dios chquecjol. Jaꞌ Dios cꞌola jeꞌ chuminem xuban cuqꞌuin, y chca xuyaꞌ waꞌ rley, y xuchꞌob chquewech nak nqueban che necyabej rukꞌij Dios, y qꞌuiy rwech je xtzujuj chca. 5Utz tcꞌaraꞌ che mquita e rjatzul Abraham, Isaac ruqꞌuin Jacob, utz tcꞌaraꞌ che mquita cwinak jaꞌ Cristo tak xoca wnak waweꞌ chwech ruchꞌlew. Cristo arjaꞌ Dios y ncꞌola rukꞌaꞌ tzrij njelal achnak, kas ta xtyaꞌa rukꞌij camic y rxin junlic chpam jeꞌ tiemp jpenak. Amén. 6Com e qꞌuiy chca tnamet Israel majoꞌn quewlon ta totanem rxin Dios ¿le nbij tzij ra Dios majoꞌn rebnon ta cumplir je rtzujun ta chca chpam rtzojbal? Mcaraꞌ ta, com me conjelal ta aj Israel ja ne ktzij waꞌ che aj Israel chwech Dios. 7Chkaꞌ mconjelal ta riy rumam Abraham ja ne ktzij waꞌ che e riy rumam chwech Dios, per cawra bin cana tzra Abraham rmal Dios: —Abraham, ruqꞌuin Isaac xquepe waꞌ awiy amam jne ktzitzij waꞌ che awiy amam chenwech anen, caraꞌ xbixa tzra. 8Tzraꞌ cꞌa nkatzꞌet waꞌ che me j-eꞌ ta raꞌ eꞌocnak rlecꞌwal Dios ja e riy rumam Abraham jchek jic nqueꞌalexa, per we atlaxnak rmal je rtzujun ta Dios jaraꞌ ne ktzij waꞌ che at riy rumam Abraham chwech Dios. 9Caraꞌ cꞌa rbanic com Isaac mchek ta xalexa per xtzujuxa tzra Abraham rmal Dios, cawra xbixa tzra: —Cawra junaꞌ quenmloj pchic jmul awqꞌuin, tak cꞌjaraꞌ awexkayil Sara necꞌjeꞌa jun chꞌit ral alaꞌ, caraꞌ xbixa tzra Abraham rmal Dios. 10Y mruyon ta jaraꞌ per caraꞌ rbanic chkaꞌ tak Rebeca ecꞌola e c-eꞌ chꞌtak ral pe gracia, e rlecꞌwal jun acha y jaraꞌ acha Isaac ja kammaꞌ. 11-12Jaꞌ Rebeca qꞌuemjana queꞌalexa e c-eꞌ ral tak cawra xbixa tzra rmal Dios: —Jnabey-al jaraꞌ nbaꞌna mandar rmal rcabal, caraꞌ xbixa tzra. Caraꞌ xbixa tzra mesque qꞌuemjana queꞌalexa e c-eꞌ chꞌtak ral y mesque nmajoꞌn achnak quebnon, nexte utzil y nexte rtzilal chkaꞌ. Caraꞌ cꞌa rbanic ch-utz cꞌaraꞌ bien nchꞌobtaja kmal che Dios nqueruchaꞌ wnak je nquerajoꞌ nqueruchaꞌ y me rmal ta jeꞌ achnak quebnon tak nqueruchaꞌ. 13Ajniꞌ tzꞌibtanak cana chpam rtzojbal Dios jcawra nbij Dios ra: —Jaꞌ Jacob xenwajoꞌ, majoꞌn xenwajoꞌ ta Esaú, caraꞌ nbij. 14¿Le nbij tzij raꞌ che mrubey ta nuban Dios? Jaraꞌ mcaraꞌ ta, jaꞌ majoꞌn jun achnak xtuban ta je mrubey ta. 15Com jaꞌ Dios cawra rbin cana tzra Moisés: —Anen quenpoknaj na quewech e achnak quenwajoꞌ che quenpoknaj quewech, y xquenbisoj achnak quenwajoꞌ che quenbisoj, caraꞌ nbij. 16Tzraꞌ cꞌa nkatzꞌet waꞌ che Dios ruqꞌuin arjaꞌ cꞌo waꞌ we npoknaj awech o wmajoꞌn y me rmal ta chnawajoꞌ atet che npoknaxa awech rmal, y me rmal ta chkaꞌ che nacsaj achukꞌaꞌ che npoknaxa awech rmal. 17Ajniꞌ tzꞌibtanak cana chpam rtzojbal Dios tzrij rey Faraón cawra xbixa tzra rmal Dios: —Faraón, anen atnecsan rey ch-utz cꞌaraꞌ quenkꞌalsaj na ajniꞌ nimlaj poder cꞌola pnukꞌaꞌ com jaraꞌ poder xtencsaj chawij y catnkasaj. Caraꞌ xtenban chawa ch-utz cꞌaraꞌ che nela rbixic nubiꞌ chwech njelal ruchꞌlew, caraꞌ xbij Dios tzra. 18Caraꞌ cꞌa nuban Dios, arjaꞌ npoknaj quewech achnak nrajoꞌ npoknaj quewech, y necwersaj canm chpam rtzilal e achnak nrajoꞌ nuban caraꞌ chca. 19Tak newcꞌaxaj je cꞌjaꞌ xenbij kaja chewa seguro che cawra nebij chwa ra: —Wcaraꞌ nuban Dios chca wnak ¿nak tzra cꞌaraꞌ nchꞌojquij na chca je rtzilal je nqueban? We ncajoꞌ o wmajoꞌn, jaraꞌ ncaraꞌ waꞌ nqueban ajniꞌ rchumin ta arjaꞌ che nqueban, caraꞌ nebij chwa. 20Per com xa ix wnak cꞌa ¿nak cꞌa ixocnak waꞌ rmal cꞌaraꞌ tak necꞌulbaꞌ Dios? ¿Lcꞌo tcꞌa jun bjoꞌy xtbij ta tzra bnoy rxin: —¿Nak tzra tak xcawra abnon chwa? 21Je bnoy bjoꞌy tak cꞌola jun mlaj chꞌbak chwech ¿lmajoꞌn cꞌa rukꞌaꞌ tzra chꞌbak xtuban ta tzra nak cꞌola rgan nuban tzra? ¿Lmajoꞌn cꞌa rukꞌaꞌ tzra chnuban jun bjoꞌy tzra jcongan nim rukꞌij y nuban chic jun bjoꞌy tzra je mnim ta rukꞌij? 22Jaꞌ Dios ¿lmajoꞌn cꞌa rukꞌaꞌ nuban jeꞌ achnak je nrajoꞌ jaꞌ nuban? Ajniꞌ xuban chca wnak jcꞌola ryiwal chquij y nyataja chquij che nquetaꞌk ela chpam lowloꞌ, per arjaꞌ xucochꞌ rtzilal je xqueban y ajniꞌla rpaciencia cuqꞌuin. Jaꞌ xucochꞌ mesque nrajoꞌ nkꞌalsaj ryiwal y mesque nrajoꞌ nkꞌalsaj rpoder. 23Caraꞌ xuban ch-utz cꞌaraꞌ nkꞌalsaj che ajniꞌla nim regloria jnuyaꞌ chca wnak je npoknaxa quewech rmal. Arj-eꞌ ne ech-on twaꞌ ojer rmal che nqueꞌoca rexbil jaꞌ chpam nimlaj regloria. 24Caraꞌ rebnon chka ja okrech-on, jleꞌ chka ok aj Israel per ecꞌola jme aj Israel ta erech-on chkaꞌ. 25Ajniꞌ tzꞌibtanak cana chpam rtzojbal Dios rmal profeta Oseas cawra nbij Dios ra: —Jeꞌ wnak jme e ntnamet ta nabey nerlaꞌ na jun kꞌij tak cawra xtenbij chca: —Camic ix ntnamet chic, caraꞌ xtenbij chca. Jeꞌ wnak jmajoꞌn xenwajoꞌ ta nabey nerlaꞌ jun kꞌij tak cawra xtenbij chca: —Camic quixnwajoꞌ chic, caraꞌ xtenbij chca, caraꞌ nbij jaꞌ Dios. 26Chkaꞌ, ja abar xbix waꞌ chca rmal Dios che me e rtnamet ta, chpam jaraꞌ mism lwar xtbix waꞌ chic chca che e rlecꞌwal cꞌaslic Dios. Caraꞌ tzꞌibtanak cana. 27Chkaꞌ cꞌola bin cana chca aj Israel rmal ja ojer profeta Isaías, cawra nbij ra: —Tnamet Israel, mesque ncongan xtquesop na quiꞌ y mesque congan pen nqueꞌeltaj waꞌ, per xme qꞌuiy ta nquetotaja chca. 28Com jaꞌ Dios rbin chic che nutak pna jun juicio pe rwáꞌ tnamet y jaraꞌ majoꞌn nuyaꞌ ta más tiemp tzra per nutak ta chanim. Caraꞌ rbin cana Isaías. 29Chkaꞌ ajniꞌ xbij cana Isaías ojer chca nwinak aj Israel jcawrara: —Dios jRajaw caj ruqꞌuin rwech ruchꞌlew, wexte che mquita xuyaꞌ cꞌas chka che ecꞌola jujun chka jmajoꞌn xecomsas ta, xcom ta raꞌ kjatzul ajoj ja ok tnamet Israel ajniꞌ xbaꞌna chca aj Sodoma y ajniꞌ xbaꞌna chca aj Gomorra ojer.
• • • • •
30Njelal jawra jnemjon rbixic chewa quenchꞌob chewech camic nak rbanic. Jeꞌ wnak jme aj Israel ta quebnon ta nabey, majoꞌn xqueyaꞌ ta cas je rbeyal rxin Dios per camic quewlon chic rbeyal rxin Dios, per jawra rbeyal rxin Dios xe rmal yukbal acꞌuꞌx ruqꞌuin Jesucristo tak nawil. 31Per quebnon ta aj Israel, congan xqueyaꞌ cas jun ley je nkꞌalsana rbeyal rxin Dios per jawra rbeyal majoꞌn xquewil ta. 32¿Nak tzra tak majoꞌn xquewil ta? Majoꞌn xquewil ta com xruqꞌuin kaja cchukꞌaꞌ j-eꞌ xeykeꞌ waꞌ quecꞌuꞌx che rbanic cumplir rley Dios, majoꞌn xeykeꞌ ta quecꞌuꞌx ruqꞌuin Toꞌonel je rtzujun ta Dios che rbanic cumplir ley. Tak majoꞌn xeykeꞌ ta quecꞌuꞌx ruqꞌuin Toꞌonel rxin Dios jaraꞌ Toꞌonel xoca ajniꞌ jun abaj jnecꞌjeꞌa pquebey jxecchꞌakꞌij ckan chwech. 33Ajniꞌ tzꞌibtanak cana chpam rtzojbal Dios tzrij Toꞌonel je xttaꞌk rmal Dios jcawra nbij jaꞌ Dios chpam jun cꞌambal tzij ra: —Bien tewcꞌaxaj je xtenbij chewa ra, cꞌola jun abaj jnemjon rcusic chpam tnamet Sion. Jeꞌ wnak necchꞌakꞌij na ckan chwech jaraꞌ abaj y nquetaj na lowloꞌ rmal. Per jeꞌ wnak je xteykeꞌa quecꞌuꞌx ruqꞌuin jaraꞌ abaj arj-eꞌ nquewil totanem rxin Dios. Caraꞌ rbin cana Dios.

1Wchꞌalal, kas ngan anen xtquewil ta totanem rxin Dios j-eꞌ nwinak aj Israel, congan ncꞌutun tzra Dios che nquetotaja. 2Com anen bien wutkin chcongan nquecsaj cchukꞌaꞌ che ryaꞌic rukꞌij Dios per xmajoꞌn chꞌobtanak ta cmal kas mer rubey Dios. 3Com arj-eꞌ majoꞌn xcajoꞌ ta xcutkij kas mer rbeyal je rxin Dios per je xqueban j-eꞌ, xcajoꞌ ta xecwankersaj queyon kaja jun bey je jun chwaꞌ jne rbeyal chquewech j-eꞌ y nmajoꞌn xcajoꞌ ta je rbeyal rxin Dios. 4Per xmajoꞌn chꞌobtanak ta cmal nak rbanic ley, com jley jaraꞌ y-on ta rmal Dios ch-utz cꞌaraꞌ nokrejchaꞌ cana prukꞌaꞌ Cristo. Caraꞌ cꞌa rbanic ch-utz cꞌaraꞌ nkawil rbeyal rxin Dios konjelal je ykula kacꞌuꞌx ruqꞌuin Cristo. 5Caraꞌ quenbij chewa com Moisés cawra rtzꞌiban cana: —We xruyon ruqꞌuin kaja achukꞌaꞌ ykul waꞌ acꞌuꞌx che rcꞌaxic je rbeyal rxin Dios jaraꞌ mtawil utzlaj cꞌaslemal rxin Dios wmajoꞌn nanimaj ta njelal je nbij ley, caraꞌ nbij. 6Per tak ykula acꞌuꞌx ruqꞌuin Dios che rcꞌaxic je rbeyal rxin Dios jaraꞌ majoꞌn pen ta nawil utzlaj cꞌaslemal rxin Dios com cawra tzꞌibtanak cana tzrij ra: —Mtechꞌob kta cawrara ptak ewanm: —Congan pen xtojteꞌ ta jun chcaj xterecꞌmaꞌ pta Cristo ch-utz cꞌaraꞌ nuwil utzlaj cꞌaslemal rxin Dios. 7Chkaꞌ mtebij ta cawra: —Congan pen xtba ta jun cuqꞌuin cnomkiꞌ y xterecꞌmaꞌ kta Cristo ch-utz cꞌaraꞌ nuwil utzlaj cꞌaslemal rxin Dios, mtebij ta caraꞌ chkaꞌ. 8Com xchenkaj cꞌo waꞌ utzlaj tzij rxin Dios je nyowa utzlaj cꞌaslemal rxin Dios, majoꞌn pen ta nawil waꞌ com jaraꞌ tzij ncatecwina nabij ruqꞌuin achiꞌ y ncatecwina nachꞌob rij rwech pnawanm. Caraꞌ cꞌa rbanic utzlaj tzij jnucꞌut chkawech Moisés, y ncaraꞌ mism utzlaj tzij jkamjon rbixic chca wnak camic chkaꞌ, jaraꞌ jun tzij jnucꞌut chkawech nak rbanic tak neykeꞌa acꞌuꞌx ruqꞌuin Jesucristo. 9Xchenkaj cꞌo waꞌ jaraꞌ tzij com wnabij ruqꞌuin achiꞌ che Jesús arjaꞌ Rajaw caj ruqꞌuin rwech ruchꞌlew, y wruqꞌuin awanm nanimaj che Dios xuyic Jesús chpam cmic, jaraꞌ nawil totanem rxin Dios. 10Caraꞌ rbanic com ruqꞌuin awanm nanimaj waꞌ Jesucristo che nawil rbeyal rxin Dios, y we nmajoꞌn napoknaj ta nabij chca wnak che ykula acꞌuꞌx ruqꞌuin Jesucristo, jaraꞌ nawil totanem rxin Dios. 11Ajniꞌ tzꞌibtanak cana chpam rtzojbal Dios jcawra nbij chka ra: —Chka bechnak wnak opech je xteykeꞌa rucꞌuꞌx ruqꞌuin, jaraꞌ majoꞌn che mquita xtuwil totanem rxin Dios. Caraꞌ tzꞌibtanak cana. 12Caraꞌ nbij com xa ok junam chwech Dios we ok aj Israel o we me ok aj Israel ta com Kajaw Jesucristo arjaꞌ Kajaw che nimlaj konjelal. Arjaꞌ nuyaꞌ mibil rxin Dios chca wnak chka bechnak wnak opech jneccꞌutuj ctoꞌic tzra. 13Ajniꞌ tzꞌibtanak cana chpam rtzojbal Dios jcawra nbij ra: —Chka bechnak wnak opech we ncꞌutuj rtoꞌic tzra Kajaw, jaraꞌ nuwil totanem rxin Dios. 14Per jeꞌ wnak ¿nak tzra xteccꞌutuj ctoꞌic tzra wqꞌuemjana teykeꞌa quecꞌuꞌx ruqꞌuin? Jun chic ¿nak tzra xteykeꞌa quecꞌuꞌx ruqꞌuin tak we xqꞌuemjana tyaꞌa rbixic chca? ¿Nak tzra tak xteccꞌaxaj rbixic ja xmajoꞌn nyowa rbixic chca? 15¿Nak tzra xtqueba wnak cuqꞌuin che nequey-aꞌ rbixic chca wmajoꞌn netkow ela cxin? Ajniꞌ tzꞌibtanak cana chpam rtzojbal Dios jcawra nbij ra: —Ajniꞌla quicotemal tak cꞌola jun nekaja chquecjol wnak y numaj rbixic chca jutzlaj tzij jrecꞌmon ta chca che quiꞌil necꞌjeꞌa canm chwech Dios, caraꞌ nbij. 16Per ecꞌola majoꞌn xqueyaꞌ ta quexquin tzrij ja utzlaj tzij rxin Dios, ajniꞌ tzꞌibtanak cana ojer rmal profeta Isaías jcawra nbij ra: —Kajaw Dios, xme qꞌuiy ta jeꞌ wnak je nquenimana utzlaj tzij jnekbij chca, caraꞌ nbij. 17Ne ncꞌatzin waꞌ che nekaja rbixic jutzlaj tzij cuqꞌuin wnak com tak nbixa jutzlaj tzij chca jaraꞌ nwankersana yukbal quecꞌuꞌx, y jaraꞌ utzlaj tzij ruqꞌuin rtzojbal Dios npe waꞌ. 18Per j-eꞌ aj Israel ¿lmajoꞌn cꞌa ccꞌaxan ta ja utzlaj tzij? Ccꞌaxan, com ajniꞌ tzꞌibtanak cana chpam rtzojbal Dios jcawra nbij ra: —Ekajnak chic rbixic njelal nat nkaj chwech ruchꞌlew, caraꞌ nbij. 19Per ¿mcutkin tcꞌa nak rbanic? Cutkin, com jaraꞌ xbixa chca ojer rmal Dios ajniꞌ tzꞌibtanak cana rmal Moisés jcawra nbij ra: —Ecꞌola jleꞌ tnamet jme e ntnamet ta, jleꞌ tnamet jmesquier nchꞌobtaja cmal je rnaꞌoj Dios, per je xtenban chca quenucsaj na netnamet, per ixix congan pkan xtenaꞌ tak xtenban caraꞌ chca y congan nyictaja ewyiwal rmal, caraꞌ xbixa chca tnamet Israel rmal Dios. 20Chkaꞌ ja ojer profeta Isaías cawra xbij chca aj Israel y nmajoꞌn xxibej ta riꞌ chquewech che rbixic chca: —Cawra nbij Dios chewa: —Ecꞌola jleꞌ tnamet nmajoꞌn cas quey-on tzra che rojtakxic ajniꞌ nnaꞌoj per camic cutkin chic. Arj-eꞌ majoꞌn xeccꞌutuj ta chwa che quencꞌjeꞌa chquecjol per camic nkꞌalsan wiꞌ chquewech. 21Per ixix ja ix tnamet Israel, kꞌij kꞌij nbin chewa pnutzlaj tzij che quixemloj ta wqꞌuin, caraꞌ nbin chewa, per nmajoꞌn nquixniman ta, majoꞌn neban ta jquenwajoꞌ chewa chneban, caraꞌ nbij jaꞌ Dios chca retnamet. Caraꞌ tzꞌibtanak cana rmal Isaías.

11
1Per nexte wjic techꞌob ta che Dios erchꞌakin cana tnamet Israel com en aj Israel anen chkaꞌ. Com anen en riy rumam Abraham, ruqꞌuin tribu rxin Benjamín enpenak waꞌ. 2Jaꞌ Dios majoꞌn erchꞌakin cta tnamet Israel com erech-on twaꞌ ojer che nqueꞌoca retnamet. ¿Lmajoꞌn cꞌa ewutkin ta jtzꞌibtanak cana chpam rtzojbal Dios ojer? Com ja ojer profeta Elías arjaꞌ xitzel xutzꞌet je xqueban aj Israel y cawra xbij tzra Dios ra: 3—Kajaw Dios, xe eccomsan jeꞌ profeta jxeyowa rbixic atzojbal y xqueyjon j-eꞌ altar jabar nyaꞌ waꞌ akꞌij. Jcamic xnuyon chic anen encꞌo cana per ncajoꞌ quenccomsaj chic anen chkaꞌ, caraꞌ nbij. 4Per terkaja pnewáꞌ je xbixa tzra Elías rmal Dios: —Ma ayon ta, com ecꞌo na e wkuꞌ mil ach-iꞌ nquenimana wxin je nexte wjic excul ta chwech tiox rbin-an Baal, caraꞌ xbixa tzra Elías. 5Y caraꞌ cꞌa tzra tiemp ja okcꞌo waꞌ camic ra, okcꞌola jujun ok aj Israel ja okch-on rmal Dios per xe rmal rutzil tak xokruchaꞌ, xsipan chka. 6We xsipan chka jaraꞌ mesquier nokocwina nekbij che xokosmaj na che xekchꞌecbej ta. Ja wexte xokosmaja jxekchꞌecbej ta jaraꞌ mesquier nokocwina nekbij che xsipasa chka. 7Jnemjon rbixic chewa ¿nak cꞌa nucꞌut chkawech? Jnucꞌut chkawech jaraꞌ cawrara, je tnamet Israel congan quemjon rtijic quekꞌij che rchꞌaquic rbeyal je rxin Dios per xe me chꞌobtanak ta cmal nak rbanic. Per ja okoch-on rmal Dios yatanak chka che kawlon rbeyal rxin Dios. Per jleꞌ chic arj-eꞌ nmajoꞌn ncajoꞌ ta necnimaj Dios y jaꞌ Dios xeruyaꞌ cana. 8Ajniꞌ tzꞌibtanak cana chpam rtzojbal Dios jcawra nbij ra: —Jaꞌ Dios xusach cnaꞌoj, nquecaꞌya per majoꞌn nquetzꞌet ta je ncꞌuꞌta chquewech y chkaꞌ cꞌola quexquin per majoꞌn neccꞌaxaj ta je nbixa chca, y ncaraꞌ quebnon camic. Caraꞌ tzꞌibtanak cana. 9Ajniꞌ rtzꞌiban cana ojer rey David chkaꞌ jcawra nbij ra: —Tak quemjon rbanic jun nimlaj w-im che nquequicota, chek qꞌuenjlal tak nekaj na chpam jun lowloꞌ ajniꞌ nuban jun chcop tak nba pe trampa. Nyataj na chca rtojbalil rxin rtzilal jquebnon. 10Nquecꞌjeꞌ na chpam jun kꞌejkumal ch-utz cꞌaraꞌ chmajoꞌn nquetzꞌet ta je ncꞌuꞌta chquewech. Nquejklej na njelal rtzilal jquebnon y njunlic xtelqueꞌa quij rmal, caraꞌ nbij David.

11Caraꞌ cꞌa xqueban tnamet Israel, majoꞌn xquewil ta totanem rxin Dios per ¿le nbij tzij ra nmajoꞌn chic chomtajic chquij? ¿Lcaraꞌ rchumin ta Dios? Jaraꞌ mcaraꞌ ta, per quenchꞌob chewech camic nak rbanic. Je tnamet Israel tak majoꞌn xecnimaj ta Jesucristo rmal cꞌaraꞌ tak xekaj chic rbixic totanem rxin Dios cuqꞌuin wnak jme aj Israel ta. Caraꞌ rchumin ta Dios ch-utz cꞌaraꞌ aj Israel pkan nquenaꞌ rmal ch-utz cꞌaraꞌ npeta cgan che necnimaj Jesucristo. 12Je tnamet Israel tak nmajoꞌn xecnimaj ta Jesucristo rmal cꞌaraꞌ tak xsipasa jnimlaj mibil rxin Jesucristo chca jleꞌ chic tnamet waweꞌ chwech ruchꞌlew. Dios xelsaj chca aj Israel je privilegio rey-on chca rmal cꞌaraꞌ tak xsipasa nimlaj mibil rxin Jesucristo chca wnak jme aj Israel ta. Je tnamet Israel wcꞌola mibil recꞌmon ta tak majoꞌn xecnimaj ta Dios, peor cꞌaraꞌ tak xterlaꞌ kꞌij tak xtecnimaj chic che nimlaj conjelal. 13Per camic ewqꞌuin ixix quentzijon waꞌ jme ix aj Israel ta. Jaꞌ Dios enretkon ta che cnesmaja checjol ixix chixconjelal jme ix aj Israel ta, y jawra samaj ajniꞌla nim rukꞌij. 14Anen quenyaꞌ rukꞌij jawra samaj jyatanak chwa mal-il ecꞌola chca nwinak aj Israel xtquewil na totanem rxin Dios rmal, mal-il ecꞌola chca xtecyarij jtotanem je ajniꞌ yatanak chewa ixix rmal Dios. 15Jaꞌ Dios tak majoꞌn chic xerucꞌul ta tnamet Israel, rmal cꞌaraꞌ ixix jme ix aj Israel ta xixchomtaja ruqꞌuin. Peor cꞌaraꞌ tak xtquerucꞌul chic jmul tnamet Israel, caraꞌ rbanic nela ajniꞌ nquecꞌastaja chquecjol cnomkiꞌ. 16Je tnamet Israel eyonan che e rxin Dios, per ne che conjelal. Ajniꞌ tzra jleꞌ kꞌor, wcꞌola jtzꞌit xyonaxa nabey mul che noca rxin Dios, rxin Dios cꞌaraꞌ njelal kꞌor. Ajniꞌ tzra jun cheꞌ chkaꞌ, wyonan chic rcꞌamal che noca rxin Dios, rxin Dios cꞌaraꞌ chkaꞌ jeꞌ rukꞌaꞌ. 17Ecꞌola jleꞌ chca tnamet Israel jxeyaꞌ cana rmal Dios, xbaꞌna chca e ajniꞌ rukꞌaꞌ jun cheꞌ olivo per jleꞌ rukꞌaꞌ je xjoꞌl ta. Per ixix jme ix aj Israel ta ix ajniꞌ rukꞌaꞌ jun chic cheꞌ olivo per jun cheꞌ jmajoꞌn tcon ta, jun cheꞌ xruyon wankernak ta. Jxuban Dios chewa, xixrucsaj ix rexbil j-eꞌ aj Israel jmajoꞌn xeruyaꞌ cta, xuban chewa ajniꞌ xixruban injertar ruqꞌuin jun cheꞌ olivo per jun cheꞌ njaꞌ Dios ticyona, y camic xjun chic ebnon cuqꞌuin j-eraꞌ aj Israel che rtijic utzlaj cꞌaslemal jpenak ruqꞌuin rcꞌamal jawra cheꞌ. 18Per mtenaꞌ kta más nmak ekꞌij ixix que chquewech tnamet Israel jxejoꞌl ta rmal Dios. Per wneyaꞌ ekꞌij kas terkaja pnewáꞌ che ixix ix chꞌtak rukꞌaꞌ cheꞌ, bien techꞌboꞌ chjun cheꞌ mrukꞌaꞌ ta netzkuwa rxin rcꞌamal per je rcꞌamal jaraꞌ netzkuwa rxin chꞌtak rukꞌaꞌ. 19Mex cꞌola jun chewa cawra xtbij chwa ra: —Per Dios xerujol ta jleꞌ ch-utz cꞌaraꞌ nok-oca ajoj pquecꞌxiwach. 20Ne ktzij waꞌ xerujol ta jleꞌ per xe rmal majoꞌn xeykeꞌ ta quecꞌuꞌx ruqꞌuin Jesucristo xe rmal cꞌaraꞌ tak xerujol ta. Per ixix chkaꞌ wexte che mquita ykula ecꞌuꞌx ruqꞌuin Jesucristo mquita ixrecꞌlun Dios ra che ixocnak retnamet. Rmal cꞌaraꞌ quenbij chewa, mteyaꞌ ta ekꞌij, ja cꞌa neban camic, txibej ewiꞌ chwech Dios. 21Caraꞌ quenbij chewa com Dios xerujol ta jleꞌ mesque ne e rtnamet waꞌ ojer, y wcaraꞌ xuban chca j-eꞌ jaraꞌ caraꞌ nuban chewa ixix chkaꞌ. 22Bien mpaꞌ techꞌboꞌ ajniꞌ rnaꞌoj Dios, bien rutkin nuyaꞌ utzil chawa per bien rutkin ncatruban castigar chkaꞌ. Arjaꞌ xeruban castigar je mxeniman ta rxin per xuyaꞌ utzil chewa ixix, y nuyaꞌ waꞌ utzil chewa wmajoꞌn xteyaꞌ cta yukbal ecꞌuꞌx ruqꞌuin Jesucristo. Wxteyaꞌ cana yukbal ecꞌuꞌx jaraꞌ nquixrujol ta ixix chkaꞌ. 23Y chkaꞌ je jleꞌ je erejlon ta, per we xtqueqꞌuex cnaꞌoj y xteykeꞌ chic quecꞌuꞌx ruqꞌuin Jesucristo jaraꞌ nquerucꞌul chic jmul, ajniꞌ nqueruban injertar ruqꞌuin cheꞌ jabar erejlon twaꞌ. Jaꞌ Dios necwina nuban caraꞌ chca. 24Ixix jme ix aj Israel ta, ix ajniꞌ rukꞌaꞌ jun cheꞌ je xruyon wankernak, mruqꞌuin ta jun cheꞌ ixpenak waꞌ je tcon rmal Dios. Per Dios majoꞌn xpoknaj ta xixruban injertar ruqꞌuin jun cheꞌ jretcon jaꞌ. Peor cꞌaraꞌ chca aj Israel jxerujol ta, arj-eꞌ e ajniꞌ rukꞌaꞌ jun cheꞌ je tcon rmal Dios, y nseguro che jaꞌ Dios majoꞌn npoknaj ta nqueruban chic jmul injertar ruqꞌuin cheꞌ jabar ejlon twaꞌ nabey.

25-26Wchꞌalal, cꞌola jeꞌ achnak jmajoꞌn kꞌalsan ta nabey per camic Dios rkꞌalsan chic, y kas quenwajoꞌ chewa che nchꞌobtaja ewmal nak rbanic. Kas ta xtchꞌobtaj ta ewmal jawrara ch-utz cꞌaraꞌ majoꞌn newankersaj ta jleꞌ enaꞌoj ixix eyon kaja y xteyaꞌ ta ekꞌij rmal. Cawra rbanic je rkꞌalsan Dios. Je tnamet Israel, mesque jleꞌ chca congan e cow y mesque ncongan necxutuj totanem jrecꞌmon ta Jesucristo, per nerlaꞌ na jun kꞌij tak njelal tnamet Israel ntotaja. Per cꞌjaraꞌ xtbantaja cumplir jawrara tak xtquetzꞌkata conjelal jme aj Israel ta jqꞌuemjana teykeꞌa quecꞌuꞌx ruqꞌuin Jesucristo. Per je tnamet Israel ntotaj na ajniꞌ tzꞌibtanak cana chpam rtzojbal Dios, jcawra nbij ja Dios ra: —Cꞌola jun Toꞌonel je nwankera chpam tnamet Sion, arjaꞌ nuchup njelal je m-utz ta jquebnon tnamet Israel. 27Anen cꞌola jun chuminem nchumin ta cuqꞌuin y tak xtenchup quil quemac jaraꞌ quenbanbej cumplir ja chominem, caraꞌ nbij jaꞌ Dios. Caraꞌ tzꞌibtanak cana. 28Com je tnamet Israel majoꞌn xecnimaj ta utzlaj tzij rxin Jesucristo rmal cꞌaraꞌ tak eꞌocnak chic recꞌlel Dios, y rmal cꞌaraꞌ chkaꞌ tak xekaja ja utzlaj tzij rxin Jesucristo ewqꞌuin ixix jme ix aj Israel ta. Per com Dios ne erech-on twaꞌ tnamet Israel ojer rmal cꞌaraꞌ tak nquerajoꞌ na, rmal jun chuminem je rchumin ta cuqꞌuin ctiꞌt quemmaꞌ. 29Caraꞌ quenbij chewa com Dios arjaꞌ majoꞌn xtuqꞌuex ta rnaꞌoj. Wcꞌola rsipan chawa nawxin waꞌ raꞌ, owe atrech-on che atocnak rtnamet ne at rtnamet waꞌ raꞌ chkaꞌ. 30Jnabey tak qꞌuemjana tpeta Jesucristo ixix jme ix aj Israel ta mxenimaj ta Dios, per Dios xpoknaj ewech y camic ewlon chic totanem rmal. Com ja tnamet Israel mxecnimaj ta rmal cꞌaraꞌ tak ewlon chic ixix totanem rxin Dios. 31Y caraꞌ cꞌa chca tnamet Israel chkaꞌ, arj-eꞌ mesquier nquenimana camic, per Dios ne rchumin twaꞌ che nerlaꞌ na jun kꞌij tak xtpoknaj chic quewech y nquerutoꞌ. Ajniꞌ xuban chewa ixix xpoknaj ewech y caraꞌ xtuban chic chca chkaꞌ npoknaj na quewech. 32Com jaꞌ Dios ne rchumin twaꞌ che npoknaj kawech konjelal ja ok wnak che ok abechnak opech wnak. Per nabey mul ne ncꞌatzin waꞌ chka konjelal che nkayaꞌ chkij che me ok nimanel ta. Caraꞌ rchumin ta ch-utz cꞌaraꞌ che arjaꞌ necwina npoknaj chic kawech konjelal y xe rmal cꞌaraꞌ tak nokrutoꞌ. 33Ajniꞌla nmak tak achnak rchumin ta jaꞌ Dios, congan utzil rey-on chka, congan xucsaj rnaꞌoj y nmajoꞌn achnak mquita rutkin. Nmajoꞌn nak cwennak ta rkꞌon njelal rnaꞌoj, nmajoꞌn nak cwennak ta rechꞌbon njelal jnuban jeꞌa. 34Ajniꞌ tzꞌibtanak cana chpam rtzojbal Dios jcawra nbij ra: —Nmajoꞌn jun ojtakyona njelal jnuchꞌob Dios, arjaꞌ majoꞌn ncꞌatzin ta tzra che cꞌo xta jun nyowa rconsejo. 35Nmajoꞌn jun chka ja ok wnak cꞌo ta kay-on tzra Dios, arjaꞌ majoꞌn rucꞌas kuqꞌuin. Caraꞌ tzꞌibtanak cana. 36Caraꞌ nbij jaꞌ Dios jwankersyona njelal, jaꞌ paꞌla tzrij njelal y chkaꞌ noc na njelal achnak yabal rukꞌij. Kas ta xtyaꞌa rukꞌij camic y rxin junlic chpam jeꞌ tiemp jpenak. Amén.

1Wchꞌalal, camic katzꞌton chic ewqꞌuin che Dios ajniꞌla rpoknan kawech, ajniꞌla rebnon ta pkacwent che ktoꞌic. Rmal cꞌaraꞌ ajniꞌla quenwajoꞌ quenbij chewa che netzujuj ta ecuerpo prukꞌaꞌ Dios che rbanic ajniꞌ nrajoꞌ ranm. Toca ecuerpo ajniꞌ jun sacrificio per jun cꞌaslic sacrificio bien chꞌajchꞌoj, jun sacrificio je nel ta rucꞌuꞌx Dios tzrij. Jawra cꞌa ncꞌatzina neban che ktzitzij rukꞌij Dios neyaꞌ. 2Mtewcꞌaj ta ixix jun cꞌaslemal je ajniꞌ ccꞌaslemal wnak je xruqꞌuin jawra tiemp rxin rwech ruchꞌlew ykul waꞌ quecꞌuꞌx. Per jneban, kꞌij kꞌij tey-aꞌ cꞌas tzra Dios che arjaꞌ nuqꞌuex enaꞌoj, tey-aꞌ cꞌas tzra chnucsaj cꞌacꞌ tak naꞌoj ewqꞌuin. Caraꞌ ta xteban ch-utz cꞌaraꞌ newutkij chpam ecꞌaslemal ajniꞌ nrajoꞌ ranm Dios y je nrajoꞌ ranm Dios jaraꞌ kas wen, kas quiꞌil nuban chawa, y kas tzꞌkat. 3Com jaꞌ Dios rey-on chwa che enocnak en rapóstol Jesucristo rmal cꞌaraꞌ tak cꞌola jun paxbanem quenyaꞌ chewa chixjujnel. Mteban ta caraꞌ chcongan ix nmak nenaꞌ kaja per kas techꞌboꞌ bien nak kas mer ebanic chixjujnel. Bien techꞌboꞌ che Dios yoyona chewa ja yukbal ecꞌuꞌx y rmal cꞌaraꞌ tak nquixecwina neban rsamaj. 4Caraꞌ quenbij chewa com qꞌuiy rwech rsamaj Dios yatanak chka che nkaban. Caraꞌ rbanic ajniꞌ rbanic kacuerpo, cꞌo waꞌ rsamaj kawáꞌ, kkꞌawech cꞌo waꞌ rsamaj, kakꞌaꞌ ruqꞌuin kkan ncꞌo waꞌ rsamaj, mjun ta rsamaj che njelal. 5Y caraꞌ cꞌa chka ajoj chkaꞌ ja ok rxin Jesucristo, ok qꞌuiy per xjun cuerpo kabnon konjelal, ok cuerpo rxin Cristo, xjun kabnon, kyuklon kiꞌ chbil tak kiꞌ. 6Cꞌol cꞌa yatanak chka rmal Dios jokocnak waꞌ per mjunam ta okocnak waꞌ konjelal. Kasmajij cꞌa jsamaj jrey-on Dios chka chokjujnel. Wrey-on Dios chawa che ncatecwina nayaꞌ rbixic je nkꞌalsaj jaꞌ Dios chawech tey-aꞌ cꞌa rbixic, per xerwaraꞌ ncꞌatzina che bien nucꞌom riꞌ jnabij ruqꞌuin je nbij Jesucristo jabar ykul waꞌ kacꞌuꞌx. 7Wrey-on Dios chawa che nqueꞌawilij kchꞌalal queꞌawilij cꞌa. Wrey-on chawa che nqueꞌatijoj queꞌatijoj cꞌa. 8Wrey-on chawa che nqueꞌapaxbaj queꞌapaxbaj cꞌa. Wrey-on chawa che nqueꞌatoꞌ tzra jeꞌ achnak je ncꞌatzina chca queꞌat-oꞌ cꞌa, per ne njelal acꞌuꞌx y njelal awanm. Wrey-on chawa che nqueꞌawcꞌaj kchꞌalal tetjaꞌ cꞌa akꞌij che ccꞌaxic, mcatsakꞌorin ta. Wrey-on chawa che nayukbaꞌ quecꞌuꞌx je nquetiꞌona tebnaꞌ cꞌa, per catquicota che rbanic.

9Twaj-oꞌ ewiꞌ per ne njelal ecꞌuꞌx y njelal ewanm. Itzel tetzꞌtaꞌ rtzilal y kas teꞌl ta ecꞌuꞌx che rbanic utzil. 10Ajniꞌ nuban jun wnak lokꞌ nquerunaꞌ rchꞌalal caraꞌ tcꞌa neban ixix chkaꞌ kas lokꞌ ten-aꞌ ewiꞌ chbil tak ewiꞌ y tebnaꞌ respetar chbil tak ewiꞌ. 11Tetjaꞌ ekꞌij che rbanic samaj jrey-on Dios chewa chneban, mtquixsakꞌorin ta. Kas ta xtnoja pnewanm che rbanic jnak njoꞌxa chewa rmal Kajaw Jesucristo chneban. 12Quixquicota che reybxic je njelal rtzujun Dios chka. Tak cꞌola jeꞌ achnak npeta chewij tecꞌjeꞌa epaciencia che rcochꞌic. Mtquixcos ta che rbanic oración. 13Queꞌet-oꞌ rtnamet Dios jcꞌola jeꞌ cnecesidad. Tak cꞌola ncꞌatzina psad chca tey-aꞌ cꞌa quepsad. 14Je nquebnowa lowloꞌ chewa tcꞌutuj tzra Dios chnuyaꞌ utzil pquewáꞌ, mtecꞌutuj ta tzra che nqueruyaꞌ pjun lowloꞌ. 15Tak ecꞌola nquequicota quixquicot ixix cuqꞌuin chkaꞌ. Tak ecꞌola nqueꞌokꞌa quixokꞌa ixix cuqꞌuin chkaꞌ. 16Xjun ta neban ixconjelal, xjun ta nechꞌob. Mtenaꞌ ta ix nmak, kas teꞌl ta ecꞌuꞌx chquij e chꞌtak sencillo che nqueꞌewexbilaj, mtechꞌob ta chcongan ewutkin. 17Wcꞌola jun wnak xtebnowa lowloꞌ chewa chka bechnak wnak opech mteyaꞌ ta recꞌxel. Tecꞌtuꞌ utzil chquewech wnak, majoꞌn ta itzel xtquetzꞌet jneban chquewech. 18We nquixecwina, kas ta quiꞌil nquixecꞌjeꞌa cuqꞌuin conjelal wnak, mteban ta jeꞌ achnak ixix je xnuyic chꞌoj chquecjol. 19Quilaj tak wchꞌalal, tak cꞌola jun xtebnowa lowloꞌ chewa mteyaꞌ ta recꞌxel, per jneban tejchaꞌ prukꞌaꞌ Dios che arjaꞌ nebnowa castigar rxin. Ajniꞌ tzꞌibtanak cana chpam rtzojbal Dios jcawrara nbij Kajaw Dios: —Xnuyon anen yatanak chwa chquenyaꞌ recꞌxel chca wnak je nquebnowa rtzilal, caraꞌ nbij. 20Rmal cꞌaraꞌ tak quenbij chewa, wcꞌola jun ecꞌlel we nkꞌakꞌana rpam tey-aꞌ rway. Wnechkija ruchiꞌ tey-aꞌ ruyaꞌ. Wcaraꞌ neban tzra jaraꞌ qꞌuixbal xtunaꞌ rmal y numaj t-onem ranm rmal jrebnon chewa. 21Tak cꞌola jun achnak lowloꞌ nbaꞌna chewa wneyaꞌ recꞌxel jaraꞌ xe nquixruchꞌec rtzilal. Mejor jneban, tebnaꞌ utzil chca je nquebnowa lowloꞌ chewa y jaraꞌ ixix nquixechꞌcowa rxin rtzilal.

1Tnimaj njelal ley jcꞌola prukꞌaꞌ kꞌatbaltzij. Caraꞌ quenbij chewa com nmajoꞌn jun kꞌatbaltzij nwankera che mquita Dios nwankersana rxin. Jeꞌ kꞌatbal tak tzij jcꞌola camic Dios chayon rxin. 2Rmal cꞌaraꞌ quenbij chewa, we mtawajoꞌ nanimaj ley jcꞌola prukꞌaꞌ kꞌatbaltzij jaraꞌ mtawajoꞌ nanimaj je ch-on rmal Dios. Jeꞌ wnak je mtcajoꞌ necnimaj ley jcꞌola prukꞌaꞌ kꞌatbaltzij arj-eꞌ nquetaj na pen rmal. 3Nquetaj na pen com jkꞌatbaltzij nqueruban castigar je e bnoy rtzilal, me j-eꞌ ta raꞌ e bnoy utzil. We mtewajoꞌ nquixbaꞌna castigar rmal kꞌatbaltzij tebnaꞌ cꞌa utzil. Wutzil neban, jkꞌatbaltzij jaraꞌ wen nquixrutzꞌet. 4Wen nquixrutzꞌet com jkꞌatbaltzij arjaꞌ jun ajsmajmaꞌ rxin Dios, arjaꞌ paꞌla chewij che nquixruban cwent. Wxe mwen ta neban kas txibej cꞌa ewiꞌ com je kꞌtoy tzij cꞌo rukꞌaꞌ chewij che nquixruban castigar, mchek te nbixa tzra kꞌtoy tzij. Arjaꞌ jun ajsmajmaꞌ rxin Dios, arjaꞌ csan chpam kꞌatbaltzij che nqueruban castigar wnak je nquebnowa rtzilal. 5Rmal cꞌaraꞌ quenbij chewa che ncꞌatzina neknimaj ley jcꞌola prukꞌaꞌ jeꞌ kꞌatbaltzij. Per ¿lxe rmal che mtkaja castigo chkij, lxe rmal cꞌaraꞌ che ncꞌatzina che neknimaj? Mcaraꞌ ta, per ne ncꞌatzin waꞌ che neknimaj kꞌatbaltzij com bien kutkin chcaraꞌ nrajoꞌ Dios chka che nkaban. 6Rmal cꞌaraꞌ chkaꞌ tak nkatoj impuesto pkꞌatbaltzij. Caraꞌ quenbij com e kꞌtoy tak tzij arj-eꞌ rsamaj Dios nqueban che nqueban cwent tnamet. 7Jtjonem ocnak chkij pkꞌatbaltzij tetjoꞌ pquekꞌaꞌ jyatanak chca che nquecꞌom chka. Txibej ewiꞌ chquewech ja yatal chewa chnexibej ewiꞌ chquewech. Queꞌebnaꞌ respetar jyatanak chca che nqueꞌeban respetar. Conjelal wnak chka e abechnak opech jyatanak chca che neban caraꞌ chca tebnaꞌ cꞌa. 8Majoꞌn abar tecꞌjeꞌ waꞌ ecꞌas, wcꞌola tetjoꞌ. Per ja ojben riꞌil jaraꞌ ajniꞌ jun kacꞌas je nmesquier ntojtaja y mtetenbaꞌ ta rtojic, ne twaj-oꞌ waꞌ ewiꞌ. We nqueꞌewajoꞌ jeꞌ wnak xruqꞌuin ra nebanbej cumplir njelal je nbij rley Dios chewa chneban. 9-10We nqueꞌewajoꞌ jeꞌ wnak jaraꞌ mesquier xtaban ta jun lowloꞌ chca y rmal cꞌaraꞌ tak quenbij chewa, tak nqueꞌewajoꞌ jeꞌ wnak xruqꞌuin ra nabanbej cumplir njelal je nbij ley chawa chnaban. Cꞌola jun rmandamiento Dios cawra nbij ra: —Ajniꞌ nawajoꞌ kaja awiꞌ ayon caraꞌ cꞌa tebnaꞌ chca jleꞌ chic wnak chkaꞌ queꞌawaj-oꞌ, caraꞌ nbij. Jaraꞌ jun mandamiento wnanimaj, xruqꞌuin raꞌ nabanbej cumplir jleꞌ chic mandamiento chka bechnak mandamiento, ajniꞌ tzra jleꞌ mandamiento je xtenbij chewa ra: —Mtcatoc ta ruqꞌuin jun ixak jme awexkayil ta, mtaban ta cmic, mtaban ta alakꞌ y mtayarij ta chkaꞌ jeꞌ achnak cxin wnak. 11Ne ncꞌatzin waꞌ che neknimaj ajniꞌ nemjon rbixic chewa com ixix bien ewutkin je tiemp jokcꞌo waꞌ jaraꞌ tiemp chic che nokcꞌastaja y nokcꞌascꞌata. Caraꞌ quenbij chewa com cꞌo chic tiemp kniman Toꞌonel kxin y xe nkajin ta kꞌij rxin tak xtpet chic jmul che nokrutoꞌ per njunlic. 12Ntajina nqꞌuisa tiemp rxin kꞌejkumal je rcꞌan rtzilal y xyamer nel ta kꞌij. Rmal cꞌaraꞌ quenbij chewa, kay-aꞌ cana bnoj rtzilal. Je nkaban, ne tjaꞌ waraꞌ jsak rxin Dios xtcꞌana kxin ch-utz cꞌaraꞌ nokocwina nkachꞌec rtzilal. 13Kabnaꞌ cꞌa utzil com njawaraꞌ yatal chka che nkaban ja okcꞌan rmal sak rxin Dios. Me tkaban ta ajoj ajniꞌ nqueban wnak jxe nquekꞌbara y nquerak quechiꞌ y nquequicota che rbanic rtzilal. Me tkaban ta ajoj ajniꞌ nqueban jleꞌ ach-iꞌ cuqꞌuin ixkiꞌ jxe nquemajcuna, y cꞌo chna más nqueban jcongan qꞌuixbal rbanic. Me tkaban ta rkoj chiꞌij rmal chꞌoj, me tkꞌutlin ta kanm chquij wnak. 14Je nkaban, nte rnaꞌoj Kajaw Jesucristo xtekwekbej ta kiꞌ. Tak npeta itzel tak naꞌoj chewa mtenimaj ta y mteyaꞌ ta rgan.
• • • • •

1Wcꞌola jun kchꞌalal xtekaja ewqꞌuin majoꞌn kas tcow yukbal rucꞌuꞌx ruqꞌuin Jesucristo jaraꞌ tecꞌluꞌ ewqꞌuin. Per mtechꞌojquij ta jeꞌ achnak tzra jqꞌuemjana tecwera chpam. 2Ajniꞌ chca jleꞌ kchꞌalal arj-eꞌ nquechꞌob che majoꞌn xjan ta nataj jeꞌ achnak chka bechnak opech je ntiꞌja. Per mcaraꞌ ta nquechꞌob kchꞌalal jmajoꞌn kas ta cow yukbal quecꞌuꞌx ruqꞌuin Jesucristo com arj-eꞌ majoꞌn nquetaj ta tiꞌij. 3Watet wnataj tiꞌij mtqueꞌaxutuj ta kchꞌalal xe rmal jmajoꞌn nquetaj ta tiꞌij. Wmajoꞌn nataj ta tiꞌij mtabij ta chca kchꞌalal che xjan nqueban tak nquetaj tiꞌij arj-eꞌ. Com Dios ercꞌlun rmal cꞌaraꞌ tak caraꞌ quenbij chewa. 4¿Nak cꞌa atocnak waꞌ atet tak nakꞌet tzij chquij wnak tak majoꞌn akꞌaꞌ chca? Cꞌola jun Cajaw y jaraꞌ Jesucristo y chwech arjaꞌ nequejchaꞌ waꞌ cwent, arjaꞌ cꞌa xtbina chca w-utz quebnon o wmajoꞌn. Anen wutkin che cow xtquepeꞌa che rbanic utzil com Jesucristo necwina nuyaꞌ chca chcaraꞌ xtqueban. 5Ecꞌola kchꞌalal cawra necbij ra: —Jawra kꞌij ja okcꞌo waꞌ más chna nim rukꞌij que chwech jleꞌ chic kꞌij, caraꞌ necbij. Per ecꞌola jleꞌ chic cawra necbij ra: —Mcaraꞌ ta, njelal kꞌij nim rukꞌij che njelal, caraꞌ necbij. Per jaraꞌ ewqꞌuin cꞌo waꞌ chixjujnel, kas techꞌboꞌ na ejkal chixjujnel nak yatanak chewa chneban. 6Jeꞌ kchꞌalal mchek ta cgan nquechꞌob chcꞌola jeꞌ kꞌij más nim rukꞌij que chwech jleꞌ chic kꞌij, per rmal jnecbij jaraꞌ che necnatbej Kajaw Jesucristo. Y caraꞌ chca jleꞌ chic kchꞌalal chkaꞌ, mchek ta cgan nquechꞌob che jeꞌ kꞌij nmak rukꞌij che njelal, per rmal necbij che necnatbej Kajaw Jesucristo chkaꞌ. Jeꞌ kchꞌalal chkaꞌ tak nquetaj tiꞌij arj-eꞌ necnataj Kajaw Jesucristo chkaꞌ com necmeltioxij tzra Dios tak nquetaj. Chkaꞌ je jleꞌ chic kchꞌalal tak mtquetaj tiꞌij arj-eꞌ necnataj Kajaw Jesucristo y necmeltioxij tzra Dios chkaꞌ tak nqueban caraꞌ. 7Caraꞌ cꞌa rbanic wchꞌalal com majoꞌn jun chka cꞌo ta rukꞌaꞌ tzrij rcꞌaslemal y xtuban kta je nrajoꞌ ranm ruyon kaja nexte cꞌola rukꞌaꞌ tzra recmic chkaꞌ. 8Wokcꞌasla, jaraꞌ che nekyabej rukꞌij Kajaw Jesucristo. Wnokcoma jaraꞌ chkaꞌ che nekyabej rukꞌij Kajaw Jesucristo. Caraꞌ cꞌa rbanic, wokcꞌasla o we nokcoma xerwaraꞌ ne ok rxin waꞌ Kajaw Jesucristo. 9Xe rmal cꞌaraꞌ tak xcoma Cristo y tak xcꞌastaja chquecjol cnomkiꞌ. Arjaꞌ xcoma y xcꞌastaja ch-utz cꞌaraꞌ xoca Kajaw che konjelal ajoj ja ok wnak, ajniꞌ chka ajoj jokcꞌasla y ajniꞌ chca ja e cnomkiꞌ chkaꞌ. 10¿Nak tzra cꞌaraꞌ tak jleꞌ chewa xe nquecsaj quiꞌ com e ajniꞌ e kꞌtoy tak tzij chquij jleꞌ kchꞌalal? ¿Y nak tzra chkaꞌ tak jleꞌ chic chewa xe nquecxutuj jleꞌ chic kchꞌalal? Mrubey ta neban com nekopeꞌ na chwech rkꞌatbaltzij Cristo chnekajchaꞌ cwent per nche konjelal. 11Ajniꞌ tzꞌibtanak cana chpam rtzojbal Dios jcawra nbij jaꞌ Dios jKajaw: —Anen en cꞌaslic Dios y ne ktzij waꞌ je xtenbij chewa ra, nerlaꞌ na jun kꞌij tak npors nquexqueꞌ na wnak chenwech per ne che conjelal, cawra xtecbij chwa ra: —Atet at Dios, caraꞌ necbij na chwa, caraꞌ xbij Dios. Caraꞌ tzꞌibtanak cana. 12Caraꞌ cꞌa rbanic, nekajchaꞌ na cwent chwech Dios che kjujnel.
• • • • •
13Rmal cꞌaraꞌ quenbij chewa, me tkacsaj xta kiꞌ kayon che nok-oca ok kꞌtoy tak tzij chquij kchꞌalal. Mejor je nkaban, bien kabnaꞌ cwent, me tkaban ta jeꞌ achnak ja xe noca ajniꞌ jun tramp chwech jun kchꞌalal y nkaja jaꞌ kchꞌalal chpam il mac kmal. 14Anen bien wutkin che majoꞌn xjan ta nkataj chka bechnak jeꞌ achnak, y bien wutkin che xjunam nkachꞌob ruqꞌuin Kajaw Jesús tzrij jawrara. Per wcꞌola jun acha nuchꞌob chcꞌola jeꞌ achnak xjan nataj y wxutaj jaraꞌ il mac xuban. 15Per wnataj jun achnak chwech jun kchꞌalal y awutkin che ntzꞌilaꞌ kchꞌalal, jaraꞌ bien kꞌalaj chmajoꞌn nawajoꞌ ta kchꞌalal. Mexte xe rmal jnataj tak nyojtaja jun kchꞌalal awmal, utz tcꞌaraꞌ che mquita xcoma Cristo precwent. 16Mexte majoꞌn xtewajoꞌ ta ewiꞌ y xe rmal ta raꞌ tak itzel xtquetzijona wnak tzrij utzlaj tzij jrecꞌmon ta Jesucristo chewa. 17Caraꞌ quenbij chewa com tak nokocꞌjeꞌa chpam rgobierno Dios mjaꞌ ta raꞌ nrajoꞌ che noktzijona tzrij nak nkatiꞌ y nak majoꞌn nkataj ta, jaraꞌ mcaraꞌ ta. Per tak nokocꞌjeꞌa chpam rgobierno Dios cawra rbanic ra, Dios nbij chka che rbeyal rxin jaꞌ kcꞌan, y quiꞌil cꞌo chic kanm chwech, chkaꞌ nkanaꞌ quicotemal rxin Dios xe rmal je xjun kabnon ruqꞌuin Espíritu Santo. 18Caraꞌ nrajoꞌ Cristo chka che nkaban, y we neknimaj jaraꞌ nel ta rucꞌuꞌx Dios chkij y jeꞌ wnak utz nokquetzꞌet chkaꞌ. 19Rmal cꞌaraꞌ quenbij chewa, bien kachꞌboꞌ rij rwech nak nkaban ch-utz cꞌaraꞌ quiꞌil necꞌjeꞌa kanm chbil tak kiꞌ y bien kachꞌboꞌ rij rwech nak nektobej chbil tak kiꞌ, ch-utz cꞌaraꞌ che nqꞌuiya más yukbal kacꞌuꞌx ruqꞌuin Jesucristo. 20Mexte xe rmal jnataj tak xtyojtaja rsamaj Dios. Ne ktzij waꞌ majoꞌn xjan ta nataj chka bechnak opech nkataj. Per wnataj jun achnak chwech jun kchꞌalal y awutkin che ntzꞌilaꞌ kchꞌalal jaraꞌ mrubey ta naban. 21Mejor je nkaban, me tkataj ta tiꞌij chwech jun kchꞌalal we xe nyojtaja kchꞌalal rmal. Chkaꞌ me tkataj ta vino chwech y me tkataj ta jeꞌ achnak chwech je wxe ntzꞌilora rcꞌaslemal kchꞌalal rmal. 22Atet we awutkin che majoꞌn xjan ta ntiꞌja chka bechnak jeꞌ achnak, mejor tecꞌjeꞌ kaja pnawanm que chwech nayaꞌ kaja akꞌij atet com Dios rutkin nak cꞌola pnawanm. Ajniꞌla quicotemal chka tak kutkin che majoꞌn xjan ta je nkaban y tak majoꞌn ntiꞌon ta kanm rmal. 23Per tak majoꞌn awutkin ta w-utz chwech Dios o wmajoꞌn tak nataj jun achnak y wxataj, jaraꞌ m-utz ta xaban. M-utz ta com xe c-eꞌ pnacꞌuꞌx chwech Dios xataj waꞌ. Y caraꞌ tzra njelal achnak jnaban chka bechnak opech, per wxe c-eꞌ pnacꞌuꞌx chwech Dios tak naban jaraꞌ x-il mac.
• • • • •

1Per ajoj jcow chic yukbal kacꞌuꞌx ruqꞌuin Jesucristo yatanak chka che necꞌjeꞌa kpaciencia cuqꞌuin kchꞌalal jme e cow ta, ruqꞌuin ta kpaciencia quekat-oꞌ tzrij jqꞌuemjana tchꞌobtaja cmal. Majoꞌn yatanak ta chka che nkaban jeꞌ achnak je nkajoꞌ kaja kayon che nkaban. 2Per je nkaban, quekay-aꞌ pe cwent jeꞌ kchꞌalal, kabnaꞌ jeꞌ achnak jcꞌola utzil recꞌmon ta chca ch-utz cꞌaraꞌ necwira más yukbal quecꞌuꞌx ruqꞌuin Jesucristo. 3Caraꞌ ta nkaban com Cristo majoꞌn xuban ta je nrajoꞌ ranm ruyon kaja, arjaꞌ xuban je nrajoꞌ ranm Ttixel, ajniꞌ tzꞌibtanak cana chpam rtzojbal Dios jcawra nbij Cristo tzra Ttixel: —Je pkan tak tzij jxecbij chawa atet chwij anen xkaj waꞌ, caraꞌ xbij Cristo. Caraꞌ tzꞌibtanak cana. 4Nak tzꞌibtanak cana chpam rtzojbal Dios ojer jaraꞌ mchek ta tzꞌibtanak cana, je rcꞌatzil jaraꞌ che nokerpaxbaꞌ. Ja tzꞌibtanak cana ojer jaraꞌ nuyaꞌ kpaciencia che rcochꞌic jeꞌ achnak je nkawil chpam kcꞌaslemal y nyukbaꞌ más kacꞌuꞌx chkaꞌ. Jaraꞌ recꞌmon ta chka ch-utz cꞌaraꞌ che nokquicota che reybxic jtzujun chka rmal Dios. 5Ruqꞌuin jaꞌ Dios npe waꞌ kpaciencia, jaꞌ nyukbana kacꞌuꞌx. Dios tcꞌa xtyowa chewa che xjun ta xteban com ajniꞌ nrajoꞌ Cristo Jesús chewa chneban. 6Caraꞌ ta neban ch-utz cꞌaraꞌ che xjun neban che ryaꞌic rukꞌij Dios Ttixel je rxin Kajaw Jesucristo.
• • • • •
7Xe rmal cꞌaraꞌ tak quenbij chewa, tecꞌluꞌ jeꞌ ewiꞌ. Ajniꞌ xuban Cristo chka xokrucꞌul konjelal caraꞌ ta neban ixix chkaꞌ tecꞌluꞌ ewiꞌ ch-utz cꞌaraꞌ che xtyataj na más rukꞌij Dios ewmal. 8Cawra rbanic ra jnemjon rbixic chewa, xpeta Jesucristo waweꞌ chwech ruchꞌlew, xerebnaꞌ rsamaj Dios chquecjol tnamet Israel. Caraꞌ xuban ch-utz cꞌaraꞌ che nkatzꞌet che Dios arjaꞌ nuban waꞌ cumplir je ntzujuj. Xerebnaꞌ jsamaj ch-utz cꞌaraꞌ jaraꞌ xbanbej cumplir je rtzujun cana Dios ojer chca Abraham, Isaac ruqꞌuin Jacob. 9Jun chic, xerebnaꞌ kaja samaj ch-utz cꞌaraꞌ nqueyaꞌ rukꞌij Dios jeꞌ wnak jme aj Israel ta, com Dios xpoknaj quewech rmal cꞌaraꞌ tak nqueyaꞌ rukꞌij. Ajniꞌ tzꞌibtanak cana chpam rtzojbal Dios jcawra nbij ra: —Rmal cꞌaraꞌ tak xtenyaꞌ na akꞌij chquecjol jeꞌ wnak jme aj Israel ta y xtenbixaj na abiꞌ chquecjol chkaꞌ, caraꞌ xbixa tzra jaꞌ Dios. 10Chkaꞌ jun chic cawra tzꞌibtanak cana: —Ixix jme ix aj Israel ta quixquicota cuqꞌuin rtnamet Dios, caraꞌ nbij. 11Jun chic cawra nbij ra: —Tey-aꞌ rukꞌij Kajaw Dios ixconjelal jme ix aj Israel ta, quey-aꞌ rukꞌij conjelal jeꞌ wnak, caraꞌ nbij. 12Jun chic jtzꞌibtanak cana rmal profeta Isaías ojer tzrij Cristo jcawra nbij ra: —Cꞌola jun Toꞌonel nalex na, arjaꞌ riy rumam Isaí. [a] Arjaꞌ xtoc na rey pquewáꞌ wnak jme aj Israel ta y arj-eꞌ kas xquequicota che reybxic njelal je rtzujun cana Dios chca. Caraꞌ tzꞌibtanak cana. 13Jaꞌ Dios nyowa chka che nokquicota che reybxic njelal je rtzujun chka. Jaꞌ tcꞌa xtyowa chewa che nnoja njelal quicotemal ptak ewanm y quiꞌil xtecꞌjeꞌa ewanm chwech jaꞌ, y xtuyaꞌ ta chewa che xjun neban, jaraꞌ nuyaꞌ chka tak ykula kacꞌuꞌx ruqꞌuin Jesucristo. Caraꞌ ta neban ch-utz cꞌaraꞌ che nesmaja rpoder Espíritu Santo ptak ewanm y rmal tcꞌaraꞌ kas xtpulina quicotemal rxin Dios ptak ewanm che reybxic njelal je rtzujun cana Dios chka. 14Je chwa anen kchꞌalal bien wutkin che nojnak utzil ptak ewanm y wutkin chkaꞌ che bien chꞌobtanak ewmal jtijonem rxin Jesucristo y nquixecwina nepaxbaj jeꞌ ewiꞌ. 15Per cꞌola jleꞌ cowlaj tzij xentzꞌibaj chpam jawra carta mesque ewutkin chic, per majoꞌn xenxibej ta wiꞌ xentzꞌibaj com majoꞌn quenwajoꞌ ta che nemestaj. Com anen cꞌola jun privilegio ncochin tzra Dios jcꞌola chnukul camic rmal cꞌaraꞌ tak xentzꞌibaj. 16Jaꞌ Dios rey-on chwa che nemjon rbanic rsamaj Jesucristo chquecjol jeꞌ wnak jme aj Israel ta, rey-on chwa chquenchꞌob chquewech ja utzlaj tzij rxin Dios. Jaraꞌ samaj rey-on Dios chwa ch-utz cꞌaraꞌ quenujach jme aj Israel ta prukꞌaꞌ che nqueꞌoca e jun sacrificio jquentzujuj chwech Dios, per jun sacrificio jwen ntzꞌeꞌta rmal Dios, jun sacrificio jyonan rmal Espíritu Santo. 17Rmal cꞌaraꞌ tak congan quenquicota rmal rsamaj Dios jnebnon, per jaraꞌ quenmeltioxij tzra Jesucristo. 18Com jsamaj jnemjon rbixic chewa, Cristo xesmaja pwanm che rbanic y majoꞌn chic jun samaj quennataj. Caraꞌ xuban Cristo, jaꞌ xcꞌana wxin che rbanic samaj chquecjol jme aj Israel ta ch-utz cꞌaraꞌ arj-eꞌ neykeꞌa quecꞌuꞌx ruqꞌuin. Cristo xcꞌana wxin tzrij njelal jxenbij chca y tzrij njelal jxenban chquecjol chkaꞌ. 19Cristo xuyaꞌ chwa che xenban nmak tak milagro y xuyaꞌ chwa chkaꞌ chcongan xesmaja rpoder Espíritu Santo chpam jsamaj xenban. Caraꞌ cꞌa rbanic jsamaj jnebnon, njelal nat nkaj xenbij waꞌ utzlaj tzij rxin Jesucristo, xenmaj ela rbixic pJerusalén y xnekaja chpam ruchꞌlew Ilírico. 20Per congan netjon nukꞌij che rbixic utzlaj tzij ptak lwar jabar qꞌuemjana tekaj waꞌ rbixic Cristo, com mjaraꞌ ta quencanoj che cnesmaja chpam jun lwar jabar tcon chwaꞌ rsamaj Jesucristo rmal chic jun ajsmajmaꞌ. 21Per xenban cumplir ajniꞌ tzꞌibtanak cana chpam rtzojbal Dios jcawra nbij ra: —Jeꞌ wnak jqꞌuemjana tekaja rbixic Cristo cuqꞌuin nerlaꞌ na jun kꞌij tak xtcutkij rwech. Jeꞌ wnak jqꞌuemjana teccꞌaxaj nak rbanic nerlaꞌ na jun kꞌij tak xtchꞌobtaja cmal nak rbanic. Caraꞌ tzꞌibtanak cana.
	[a] 15.12 Isaí, jaraꞌ rubiꞌ redtaꞌ ja ojer rey David.

• • • • •
22Rmal cꞌa nsamaj majoꞌn encwennak ta enbnak ewqꞌuin mesque qꞌuiylaj mul nechꞌbon chquenba ewqꞌuin. 23Per camic majoꞌn chic samaj quenban chpam jeꞌ lwar jabar xensmaj waꞌ, y xuban qꞌuiylaj junaꞌ tak congan quenwajoꞌ quenba ewqꞌuin. 24Rmal cꞌaraꞌ tak xenchꞌob chquenba ewqꞌuin. Com cꞌola jun neviaj cnebnaꞌ España, nechꞌbon chquenkꞌaxa ewqꞌuin chpam jawra viaje. Tak xtquenekaja ewqꞌuin ajniꞌla xtquenquicota tak xtnecꞌjeꞌa checjol mesque xjurat. Tak xtquenel chic checjol cnetoꞌel chic jtzꞌit tzra neviaje. 25Per quenba na pJerusalén nabey mul com cꞌola jun ayuda jchon chwa che cney-aꞌ chca rtnamet Dios jecꞌola tzraꞌ. 26Com jeꞌ kchꞌalal jecꞌola chpam c-eꞌ departamento Macedonia ruqꞌuin Acaya arj-eꞌ njelal quecꞌuꞌx y njelal canm xquemol jun ayuda, y camic nquetak ela cuqꞌuin mibiꞌ jecꞌola chpam retnamet Dios jcꞌola pJerusalén. 27Arj-eꞌ me aj Israel ta per kas quiꞌ quecꞌuꞌx xqueyaꞌ ja ayuda chca aj Israel, per nyatanak waꞌ chca che nqueyaꞌ com cꞌola ajniꞌ jun quecꞌas cuqꞌuin. Cꞌola quecꞌas com arj-eꞌ tak xquewil totanem rxin Dios, cmal aj Israel tak xquewil. Rmal cꞌaraꞌ tak yatanak chca che nquequetoꞌ aj Israel tzra jun ayuda. 28Tak xtecꞌchoja nmal, tak xtjachtaj cana ayuda nmal cꞌjaraꞌ xtnebnaꞌ chic neviaje España y quenkꞌaxa ewqꞌuin chpam jawra viaje. 29Tak xtquenekaja ewqꞌuin, anen wutkin che nnoj na quicotemal ptak kanm rmal utzlaj tzij rxin Cristo. 30Jcamic wchꞌalal, com ixix newajoꞌ Kajaw Jesucristo y com cꞌola ojben riꞌil rxin Dios ptak ewanm je y-on chewa rmal Espíritu Santo rmal cꞌaraꞌ tak congan quenwajoꞌ quenbij chewa, cnet-oꞌ, tucsaj echukꞌaꞌ che rbanic oración pnecwent. 31Tcꞌutuj tzra Dios che arjaꞌ quenrutoꞌ pquekꞌaꞌ jeꞌ wnak ja metcajoꞌ necnimaj Jesucristo jecꞌola chpam departamento Judea. Jun chic, com cnejchaꞌ na ayuda chca je rtnamet Dios jecꞌola pJerusalén tcꞌutuj tzra Dios che arj-eꞌ nquecꞌom ayuda chwa. 32Caraꞌ ta neban ch-utz cꞌaraꞌ kas quiꞌil tak xquenekaja ewqꞌuin wcaraꞌ nrajoꞌ ranm Dios, kas xtexqꞌueꞌa kanm ewqꞌuin. 33Dios ta xtecꞌjeꞌa ewqꞌuin ixconjelal, arjaꞌ nyowa che quiꞌil necꞌjeꞌa ewanm chwech. Amén.
• • • • •
16
1Camic cꞌola jun kchꞌalal ixak quentak ela ewqꞌuin, Febe rubiꞌ, arjaꞌ jun ajsmajmaꞌ chpam iglesia jcꞌola chpam tnamet Cencrea. 2Tak xtekaja ewqꞌuin kas quenwajoꞌ quenbij chewa che necꞌul prubiꞌ Kajaw Jesucristo com njawaraꞌ yatal chka che nkaban ja ok tnamet rxin Dios. Kas quenwajoꞌ chewa che netoꞌ kchꞌalal Febe tzra jnak ncꞌatzina tzra com arjaꞌ e qꞌuiy kchꞌalal eret-on y chkaꞌ enret-on anen. 3Tey-aꞌ rutzil rwech Aquila ruqꞌuin Priscila, arj-eꞌ e wexbil chpam rsamaj Cristo Jesús. 4Xqueban jmul xe jtzꞌit xcajoꞌ che xecoma rmal ntoꞌic. Anen ajniꞌla quenmeltioxij chca, per mnuyon ta anen quenmeltioxij chca per nche conjelal kchꞌalal jme aj Israel ta jecꞌola ptak iglesia arj-eꞌ chkaꞌ necmeltioxij chca. 5Chkaꞌ tey-aꞌ rutzil quewech iglesia jquemlon quiꞌ pcuchoch. Tey-aꞌ rutzil rwech quilaj kchꞌalal Epeneto, arjaꞌ kas xeykeꞌa rucꞌuꞌx nabey mul ruqꞌuin Jesucristo que chquewech ja jleꞌ chic kchꞌalal jecꞌola chpam departamento Acaya. 6Tey-aꞌ rutzil rwech María, arjaꞌ congan jun samaj rebnon checjol. 7Tey-aꞌ rutzil rwech Andrónico rexbil Junias, arj-eꞌ e nwinak y xkaban jmul junam xokocꞌjeꞌa pcars cuqꞌuin. Kas lokꞌ nquenaꞌa Andrónico ruqꞌuin Junias chquecjol apóstol, y chkaꞌ arj-eꞌ xeykeꞌa quecꞌuꞌx nabey mul ruqꞌuin Cristo jchenwech anen. 8Tey-aꞌ rutzil rwech Amplias, arjaꞌ quilaj kchꞌalal com arjaꞌ chkaꞌ xjun rebnon ruqꞌuin Kajaw Jesucristo. 9Tey-aꞌ rutzil rwech Urbano com junam xokosmaja ruqꞌuin precwent Cristo. Tey-aꞌ rutzil rwech quilaj kchꞌalal Estacas chkaꞌ. 10Tey-aꞌ rutzil rwech Apeles, arjaꞌ nkꞌalaj waꞌ che xjun rebnon ruqꞌuin Cristo. Tey-aꞌ rutzil quewech chkaꞌ jecꞌola pruchoch Aristóbulo. 11Tey-aꞌ rutzil rwech Herodión je nwinak. Y tey-aꞌ rutzil quewech chkaꞌ jecꞌola pruchoch Narciso je xjun quebnon ruqꞌuin Kajaw Jesucristo. 12Tey-aꞌ rutzil quewech Trifena rexbil Trifosa, arj-eꞌ e ajsmajmaꞌ rxin Kajaw Jesús. Tey-aꞌ rutzil rwech chkaꞌ ja quilaj kchꞌalal Pérsida, arjaꞌ congan jun samaj rebnon precwent Kajaw Jesús. 13Tey-aꞌ rutzil rwech Rufo, arjaꞌ jun ajsmajmaꞌ ch-on rmal Kajaw Jesucristo, y tey-aꞌ rutzil rwech ruteꞌ chkaꞌ com arjaꞌ xuban chwa en ajniꞌ en quilaj ral. 14Chkaꞌ jleꞌ chic tey-aꞌ rutzil quewech, Asíncrito, Flegonte, Hermas, Patrobas, Hermes, y conjelal kchꞌalal jecꞌola cuqꞌuin. 15Chkaꞌ jleꞌ chic, Filólogo rexbil Julia, Nereo ruqꞌuin ranaꞌ, chkaꞌ Olimpas, y conjelal retnamet Dios jecꞌola cuqꞌuin. 16Tak nemol ewiꞌ tey-aꞌ rutzil ewech chbil tak ewiꞌ per ruqꞌuin ta ojben riꞌil rxin Dios. Je jleꞌ chic kchꞌalal je nquemol quiꞌ prubiꞌ Cristo, arj-eꞌ nquetak ela rutzil ewech. 17Camic wchꞌalal, congan quenwajoꞌ quenbij chewa, tebnaꞌ cwent ewiꞌ chquewech je e tcoy tak división y ruqꞌuin jeꞌ chꞌoj, jleꞌ wnak je nqueyaꞌ jun tijonem jmajoꞌn nucꞌom ta riꞌ ruqꞌuin tijonem je xcꞌuꞌta chewech ixix, mqueꞌewexbilaj ta. 18J-eraꞌ wnak mjaꞌ ta Kajaw Jesucristo cniman per xachnak nrajoꞌ canm j-eꞌ xjaraꞌ nqueban kaja queyon. Congan wen tak tzij necbij, kas meꞌs nquetzijona per xjaraꞌ nquecbanbej engañar kchꞌalal je e chꞌtak sencillo. 19Per ixix wchꞌalal, bien ojtkin chic nat nkaj chcongan nquixnimana y congan quenquicota chewij rmal, xerwaraꞌ quenwajoꞌ chewa che bien techꞌboꞌ nak rbanic je bnoj utzil y xtecꞌjeꞌ ta cꞌnat chewech je bnoj rtzilal. 20Je Dios je nyowa che quiꞌil necꞌjeꞌa awanm chwech, arjaꞌ nkasaj na chanim rchukꞌaꞌ Satanás y nba jaꞌ Satanás xeꞌ ewkan. Jcamic xtecꞌjeꞌ ta ewqꞌuin utzil jnekcochij tzra Kajaw Jesucristo. Amén. 21Timoteo jwexbil chpam samaj rxin Jesucristo arjaꞌ nutak ela rutzil ewech y caraꞌ nqueban chkaꞌ Lucio, Jasón ruqꞌuin Sosípater, arj-eꞌ e nwinak. 22Tercio arjaꞌ remjon rtzꞌibxic jawra carta y arjaꞌ chkaꞌ nutak ela rutzil ewech prubiꞌ Kajaw Jesucristo. 23Gayo nutak ela rutzil ewech, arjaꞌ rey-on nepsad y pruchoch arjaꞌ nquemol waꞌ quiꞌ iglesia conjelal. Ja Erasto tesorero rxin tnamet arjaꞌ nutak ela rutzil ewech y caraꞌ nuban kchꞌalal Cuarto chkaꞌ. 24Xtecꞌjeꞌ ta ewqꞌuin ixconjelal utzil jnekcochij tzra Kajaw Jesucristo. Amén.
• • • • •
25Jcamic kas quenwajoꞌ anen che xtyaꞌ ta rukꞌij Dios per njunlic. Jaꞌ Dios arjaꞌ bien necwina necwersaj ecꞌuꞌx ch-utz cꞌaraꞌ cow nquixpeꞌa che rnimaxic Jesucristo. Caraꞌ nbij utzlaj tzij jnemjon rbixic chewa, jleꞌ tzij jnucꞌut chkawech nak rbanic Jesucristo. Jawra utzlaj tzij nwewtanak twaꞌ ajruꞌ tiemp wankersan ta rwech ruchꞌlew, per camic kꞌalsan chic chkawech. 26Jaꞌ Dios rkꞌalsan chic chkawech camic utzlaj tzij y chkaꞌ cꞌola jeꞌa ctzꞌiban cana ojer tak profeta rxin Dios jnoca camic che rkꞌalxic utzlaj tzij chquewech wnak, per ne chquewech conjelal wnak chka bechnak opech tnamet ecꞌo waꞌ. Jcꞌaslic Dios je Rjawal njelal jeꞌ tiemp, arjaꞌ rey-on jun orden che nkꞌalsaxa utzlaj tzij chquewech conjelal wnak ch-utz cꞌaraꞌ arj-eꞌ neykeꞌa quecꞌuꞌx ruqꞌuin Jesucristo y necnimaj. 27Rmal cꞌa Jesucristo tak quenbij chewa, kay-aꞌ rukꞌij Dios je nxer oca jun Dios, jun Dios je nmajoꞌn jun nkꞌow ta rnaꞌoj. Nte xtyaꞌ waꞌ rukꞌij camic y rxin junlic chpam jeꞌ tiemp jpenak. Amén.

1
1Anen en Pablo en apóstol rxin Jesucristo, jawra samaj Dios yoyona chwa. Anen ruqꞌuin wexbil je kchꞌalal Sóstenes nektzꞌibaj jawra carta. 2Nkatak ela ewqꞌuin wchꞌalal je ix iglesia jixcꞌola chpam tnamet Corinto. Jaꞌ Dios xixrsiqꞌuij chneban rsamaj y xixryonaj che ixocnak rtnamet xe rmal xjun ebnon ruqꞌuin Jesucristo. Xixrsiqꞌuij y xixryonaj che xixoca ix rtnamet, per me eyon ta ixix rebnon caraꞌ chewa, caraꞌ rebnon chkaꞌ chca conjelal wnak jnecnataj rubiꞌ Kjawal Jesucristo chka bechnak opech tnamet ecꞌol waꞌ. Jaꞌ Jesucristo Cajaw j-eꞌ y Kajaw ajoj chkaꞌ. 3Ja utzil je nsipaj Dios chka ruqꞌuin jun anm jkas quiꞌil necꞌjeꞌa chwech, jaraꞌ ta xtecochij más tzra Kadtaꞌ Dios y tzra Kajaw Jesucristo.
• • • • •
4Anen quenmeltioxij tzra Kadtaꞌ Dios rmal ja utzil jecochin tzra, jawra utzil yatanak chewa xe rmal xjun ebnon ruqꞌuin Cristo Jesús. 5Ajniꞌ tzra rtzojbal Dios ajniꞌla yatanak chewa chneyaꞌ rbixic y ajniꞌla chꞌobtanak ewmal, jawrara jun nimlaj mibil yatanak chewa, yatanak chewa per xe rmal xjun ebnon ruqꞌuin Jesucristo. 6Jaꞌ Dios smajnak ptak ecꞌaslemal, jaraꞌ xyabej yukbal ecꞌuꞌx che xenimaj che ktzitzij waꞌ njelal jnekbij chewa tzrij nak rbanic Cristo. 7Caraꞌ ebnon, cꞌo chic njelal siꞌp ewqꞌuin jecochin tzra Espíritu Santo, y kas nquixquicota tzra reybxic Kjawal Jesucristo tak xtpet chic jmul. 8Jaꞌ Dios majoꞌn nquixruyaꞌ cta per arjaꞌ necꞌjeꞌa ewqꞌuin ch-utz cꞌaraꞌ cow nquixpeꞌa. Caraꞌ nuban chewa ch-utz cꞌaraꞌ majoꞌn nak nquixchapbexa tak xtemloj pchic jmul Kjawal Jesucristo. 9Jaꞌ Dios nuban cumplir njelal je rtzujun chewa, jaꞌ xsiqꞌuina ewxin y xbij chewa che xjun neban ruqꞌuin Kjawal Jesucristo je Rlecꞌwal.
• • • • •
10Per camic wchꞌalal anen quenwajoꞌ quenbij chewa, xjun ta neban chixconjelal. Prubiꞌ Kjawal Jesucristo quenbij chewa chixconjelal, xjun ta neban, mteban ta c-eꞌ oxiꞌ grupo. Kas quenwajoꞌ chewa xjun ta nechꞌob, xjun ta naꞌoj necsaj. 11Caraꞌ quenbij chewa wchꞌalal com anen xerkaja rbixic wqꞌuin xchꞌoj neban chbil tak ewiꞌ. Jecꞌola pruchoch kchꞌalal Cloé j-eraꞌ xerbina chwa. 12Xecbij chwa xechꞌron jeꞌ ewiꞌ, jun nbij: —Anen en rxin Pablo, jun chic nbij: —Anen en rxin Apolos, y npe chic jun nbij: —Anen en rxin Cefas, [a] y jun chic nbij: —Anen en rxin Cristo. 13Caraꞌ cꞌa rbixic xerkaja wqꞌuin per ¿oxiꞌ cjiꞌ cꞌa rebnon Cristo nechꞌob ixix? ¿Anen cꞌa xenriꞌpa chwech cruz pnecwent nechꞌob ixix? ¿Le pnubiꞌ anen ixebnon waꞌ bautizar nechꞌob ixix? Mcaraꞌ ta wchꞌalal. 14Meltiox tzra Dios ma anen ta xenbnowa bautizar ewxin, xe c-eꞌ oca chewa xenuban bautizar, jun kchꞌalal Crispo y jun chic kchꞌalal Gayo. 15Meltiox tzra Dios jmajoꞌn xixnuban ta bautizar com anen majoꞌn ngan xtbix ta chwa che pnubiꞌ anen xixbaꞌn waꞌ bautizar. 16Chkaꞌ xenuban bautizar jecꞌola pruchoch kchꞌalal Estéfanas, xerwaraꞌ mesquier nerkaja pe nwáꞌ wecꞌo chna nicꞌaj chewa xenuban bautizar. 17Meltiox tzra Dios chJesucristo xenrutak ela cuqꞌuin wnak per me rmal ta che quenuban bautizar, xenrutak ela cuqꞌuin ch-utz cꞌaraꞌ cney-aꞌ rbixic chca ja utzlaj tzij rxin Jesucristo jnucꞌut chkawech nak rbanic totanem je rxin Dios. Chkaꞌ tak quenyaꞌ rbixic majoꞌn quencsaj ta nmak tak tzij, per wexte nmak tak tzij quencsaj che rbixic jaraꞌ majoꞌn nchꞌobtaj ta cmal wnak jnemjon rbixic chca. Mesquier nchꞌobtaja ra cmal che recmic Cristo chwech cruz cꞌola nimlaj poder recꞌmon ta chka ajoj ja ok wnak.
	[a] 1.12 Cefas, nbij tzij Pedro.

• • • • •
18Ecꞌol cꞌa nicꞌaj wnak mesque bien nkachꞌob chquewech nak rbanic recmic Cristo chwech cruz per j-eꞌ xe ptzꞌanem nquecsaj waꞌ. J-eraꞌ wnak ccꞌan jun bey xe chpam nimlaj lowloꞌ nqueꞌekaj waꞌ, per chka ajoj je kcꞌan utzlaj bey jnokrucꞌom ela chpam totanem rxin Dios chꞌobtanak kmal jrecmic Cristo chwech cruz recꞌmon ta nimlaj rpoder Dios che ktoꞌic. 19Ajniꞌ tzꞌibtanak cana chpam rtzojbal Dios jcawra nbij: —Jeꞌ wnak jcongan jeꞌ cnaꞌoj, anen quensach na jaraꞌ nmak tak cnaꞌoj jnecyabej quekꞌij, y chkaꞌ quenyoj na cnaꞌoj jcongan jkala quewáꞌ, caraꞌ tzꞌibtanak cana. 20Camic ¿abar cꞌa ecꞌo waꞌ jeꞌ wnak jcongan jeꞌ achnak cutkin? ¿Abar cꞌa ecꞌo waꞌ jeꞌ maestro jcongan kanak pquewáꞌ rley Dios? ¿Abar cꞌa ecꞌo waꞌ jeꞌ wnak je nquechꞌojquina jeꞌ cnaꞌoj wnak chpam jawra tiemp rxin rwech ruchꞌlew? J-eraꞌ e majoꞌn chwech Dios, y jrebnon jaꞌ Dios xe ptzꞌanem xucsaj waꞌ nmak tak cnaꞌoj wnak je rxin rwech ruchꞌlew. 21Caraꞌ xuban Dios, xucsaj rnaꞌoj y xchumsaj ta che mesquier ncatecwina xtawutkij ta nak rbanic Dios tzan anaꞌoj katet. Rmal cꞌaraꞌ xuyaꞌ chka ajoj che nkayaꞌ rbixic Jesucristo chca wnak, y tak nkayaꞌ rbixic Jesucristo jaraꞌ nucsaj Dios che ctoꞌic wnak jneykeꞌa quecꞌuꞌx ruqꞌuin, per jeꞌ wnak jmajoꞌn neykeꞌ ta quecꞌuꞌx ruqꞌuin j-eraꞌ xe ptzꞌanem nquecsaj waꞌ. 22J-eꞌ aj Israel tak nayaꞌ rbixic Jesucristo chca, arj-eꞌ neccꞌutuj jun milagro chawa chnacꞌutbej chquewech we ktzitzij jnachol chca. Chkaꞌ aj Grecia xe tzrij nmak tak cnaꞌoj wnak rxin rwech ruchꞌlew nqueyaꞌ waꞌ quexquin. 23Per ajoj nkayaꞌ rbixic Cristo, per jun Cristo je xcomsasa chwech cruz. Per tak nekbij chca wnak che xcomsasa chwech cruz jaꞌ Cristo xitzel nquenaꞌ aj Israel y jeꞌ wnak jme aj Israel ta xe ptzꞌanem nquecsaj waꞌ. 24Per chka ajoj je okch-on rmal Dios, we ok aj Israel o wme ok aj Israel ta, per chꞌobtanak kmal che Cristo xcomsasa chwech cruz y ruqꞌuin jaꞌ nkawil waꞌ rpoder Dios, y chkaꞌ ruqꞌuin jaꞌ nkawil waꞌ rnaꞌoj Dios. 25Caraꞌ quenbij chewa, com tak nkayaꞌ rbixic Cristo che xcomsasa chwech cruz, mesque xe ptzꞌanem necsas waꞌ cmal jeꞌ wnak, per jrecmic Cristo chwech cruz jaraꞌ nucsaj Dios che nkortobej chpam kil kamac. Per je cnaꞌoj wnak jaraꞌ majoꞌn nkorutoꞌ ta chpam kil kamac. Per jrecmic Cristo chwech cruz, mesque nbixa tzra majoꞌn poder recꞌmon ta, per next jun wnak xtkꞌow ta rpoder. 26Caraꞌ quenbij chewa wchꞌalal, per kas terkaja pnewáꞌ ixix che xewil totanem rxin Dios mesque ix chꞌtak sencillo. Xme ajruꞌ ta chewa kas e preparado nquetzꞌeꞌta cmal wnak, y me ajruꞌ ta chewa chkaꞌ je nmak quekꞌij, y chkaꞌ xme ajruꞌ ta chewa clecꞌwal e nmak tak wnak. 27Per cawra xuban Dios, jeꞌ wnak je nbixa chca e necnak tak wnak waweꞌ chwech ruchꞌlew j-eraꞌ xeruchaꞌ che xeꞌoca rtnamet. Caraꞌ xuban che xyabej queqꞌuix jeꞌ wnak jcongan jeꞌ achnak cutkin. Jaꞌ Dios xeruchaꞌ jmajoꞌn nmak ta jeꞌ quekꞌij waweꞌ chwech ruchꞌlew che xyabej queqꞌuix jcongan nmak quekꞌij. 28Jaꞌ Dios xeruchaꞌ jeꞌ wnak ja me e clecꞌwal ta e nmak tak wnak, xeruchaꞌ jeꞌ wnak jmajoꞌn quekꞌij chquewech jeꞌ e nmak tak wnak, bnon chca com ajniꞌ e majoꞌn chwech ruchꞌlew. Caraꞌ xuban Dios che xerkasbej wnak jcongan nmak quekꞌij y xuban chca com ajniꞌ e majoꞌn. 29Caraꞌ xuban chca ch-utz cꞌaraꞌ majoꞌn jun wnak xtuyaꞌ kta rukꞌij ruyon chwech Dios. 30Dios cꞌa yoyona njelal chewa. Jaꞌ cꞌa yoyona chewa che xjun ebnon ruqꞌuin Jesucristo. Jaꞌ takyon ta rxin Cristo che ktoꞌic y xe rmal Cristo tak yatanak chka rnaꞌoj Dios, y xe rmal Cristo chkaꞌ tak Dios nbij chka che rbeyal rxin jaꞌ kcꞌan, y xe rmal Cristo chkaꞌ tak okyonan chic che ok rxin chic Dios, y xe rmal Cristo chkaꞌ ja ok majoꞌn chic prukꞌaꞌ il mac y noktotaja rxin junlic. 31Com Dios yoyona chka njelal rmal cꞌaraꞌ tak quenbij chewa, next jun xtuyaꞌ kta rukꞌij ruyon, mejor rukꞌij Kjawal Dios tey-aꞌ com caraꞌ tzꞌibtanak cana chpam rtzojbal Dios.

1Anen wchꞌalal, tak xnekaja ewqꞌuin xenyaꞌ rbixic chewa utzlaj tzij rxin je Dios jnucꞌut chkawech nak rbanic Jesucristo, per majoꞌn nmak tak tzij xencsaj ta che rbixic, y chkaꞌ majoꞌn nmak tak naꞌoj cxin wnak xencsaj ta. 2Tak anen qꞌuemjana quenba ewqꞌuin bien xenchꞌob ela pwanm, tak xtnekaja ewqꞌuin xruyon Jesucristo quenyaꞌ rbixic chewa, per jun Cristo je xcomsasa chwech cruz. 3Tak xencꞌjeꞌa checjol xerkaja pe nwáꞌ chanen xen way xen yaꞌ, congan xenxibej wiꞌ com samaj congan aꞌl xennaꞌ. 4Terkaja pnewáꞌ ntzojbal tak xenyaꞌ rbixic rtzojbal Dios chewa. Majoꞌn xenbij ta jleꞌ nmak tak tzij chewa che xixnbochbej. Majoꞌn xencsaj ta nmak tak naꞌoj cxin wnak. Per tak xentzijona ewqꞌuin xetzuꞌ cꞌa congan xesmaja Espíritu Santo, congan xesmaja rpoder Dios, y tzraꞌ xetzꞌet waꞌ che ktzitzij waꞌ jxenbij chewa. 5Caraꞌ nrajoꞌ Dios ch-utz cꞌaraꞌ cow necꞌjeꞌa yukbal ecꞌuꞌx ruqꞌuin Jesucristo, per me rmal ta nmak tak naꞌoj cxin wnak tak cow nqꞌueꞌa yukbal ecꞌuꞌx, jawrara cow nqꞌueꞌa xe rmal rpoder Dios jxetzꞌet.
• • • • •
6Cꞌola nmak tak naꞌoj nkachꞌob chquewech kchꞌalal per cuqꞌuin j-eraꞌ kchꞌalal jcongan tquil chic yukbal quecꞌuꞌx ruqꞌuin Jesucristo, per jawra nmak tak naꞌoj me rxin ta jawra tiemp je rxin rwech ruchꞌlew, me cxin ta e nmak tak kꞌatbaltzij je nquebnowa mandar chpam jawra tiemp rxin rwech ruchꞌlew, jleꞌ wnak je nquekasas na rmal Dios. 7Per je nmak tak naꞌoj je nkachꞌob chquewech kchꞌalal jaraꞌ rnaꞌoj Dios, jleꞌ naꞌoj jmajoꞌn kꞌalsan ta nabey y wiwan chquewech wnak. Jawra nmak tak naꞌoj cꞌo chic ruqꞌuin Dios tak qꞌuemjana twankersasa jeꞌ tiemp rxin rwech ruchꞌlew, y jaꞌ Dios rchumin pchic tzraꞌ che nekcꞌaj utzlaj cꞌaslemal je rxin junlic. 8Per jawra nmak tak rnaꞌoj Dios mesquier nchꞌobtaja cmal je nquebnowa mandar chpam jawra tiemp rxin rwech ruchꞌlew, next jun chca xchꞌobtaj ta rmal. Per wexte xchꞌobtaja cmal mquita xquerip chwech cruz Kjawal Jesucristo, y je rcꞌaslemal Jesucristo ne rxin waꞌ Dios rcꞌan. 9Per je xqueban, ncaraꞌ ajniꞌ tzꞌibtanak cana chpam rtzojbal Dios jcawra nbij: —Dios cꞌola rchumin chnuyaꞌ chca wnak je nquejoꞌna rxin, jaraꞌ next jun wnak tzꞌetyon ta ruqꞌuin rkꞌarwech, next jun rcꞌaxan ta ruqꞌuin rexquin, y next jun rechꞌbon kta pranm. 10Per Dios rkꞌalsan chic chkawech ajoj, xkꞌalsaj tak xutak ta Espíritu kuqꞌuin y jaꞌ Espíritu xechꞌbowa chkawech. Caraꞌ quenbij chewa com jaꞌ Espíritu majoꞌn jun achnak mquita nekaja pe rwáꞌ, rutkin renjelal jnuchꞌob Dios jwiwan chquewech wnak. 11Next jun chic ojtakyona jnak nuchꞌob Dios, xruyon Espíritu rxin Dios ojtakyona. Caraꞌ ajniꞌ chka ajoj ok wnak, next jun wnak xtutkin ta nak nkachꞌob kaja pkanm, y xkayon ajoj kutkin kaja. 12Perc ajoj mjaraꞌ ta espíritu kacꞌlun je rxin rwech ruchꞌlew, per jkacꞌlun jaraꞌ Espíritu rxin Dios. Jaraꞌ Espíritu je xtaꞌk ta kuqꞌuin rmal Dios ch-utz cꞌaraꞌ nrechꞌboꞌ chkawech nak rbanic njelal achnak je kcochin tzra Dios je rchumin ta ojer chnuyaꞌ chka. 13Nak nuchꞌob jaraꞌ Espíritu chkawech ajoj jaraꞌ nkachꞌob chic ajoj chquewech jleꞌ chic, xerwaraꞌ jtzij nkacsaj che rchꞌobic chquewech mjaraꞌ ta jleꞌ nmak tak tzij je cꞌtun chkawech cmal wnak, per jtzij je nkacsaj jaraꞌ cꞌtun chkawech rmal Espíritu. Caraꞌ cꞌa nkaban tzra jtijonem je nyaꞌa chka rmal Espíritu y jaraꞌ nkachꞌob chic ajoj chquewech jleꞌ chic wnak, per jleꞌ wnak je nqueyaꞌ cꞌas tzra Espíritu che nquercꞌaj. 14Per jeꞌ wnak jmajoꞌn nqueyaꞌ ta cꞌas tzra Espíritu rxin Dios chnuban mandar ptak canm j-eraꞌ necchꞌojquij nak ncꞌuꞌta chquewech rmal Espíritu. Necchꞌojquij com xe ptzꞌanem quecsan waꞌ y mesquier nchꞌobtaja cmal nak rbanic com jawra majoꞌn nchꞌobtaj ta wmajoꞌn Espíritu rxin Dios awqꞌuin je ncꞌana awxin che rchꞌobic. 15Per tak nkayaꞌ cꞌas tzra Espíritu rxin Dios chjaꞌ nebnowa mandar pkanm jaraꞌ nchꞌobtaja kmal njelal jnucꞌut chkawech, per jeꞌ wnak jmajoꞌn nqueyaꞌ ta cꞌas tzra nmajoꞌn xtquecwin ta xtquechꞌob ajniꞌ knaꞌoj ajoj. 16Caraꞌ rbanic ajniꞌ tzꞌibtanak cana chpam rtzojbal Dios jcawra nbij: —Next jun wnak xtrutkij ta rnaꞌoj Dios ruyon kaja, next jun wnak xtecwin ta xtuyaꞌ jun paxbanem tzra Dios. Caraꞌ tzꞌibtanak cana. Per ajoj kcꞌan rnaꞌoj Cristo rmal cꞌaraꞌ mesquier nchꞌobtaja cmal wnak ajniꞌ knaꞌoj ajoj.

1Anen wchꞌalal, mxencwen ta xenyaꞌ chewa jun tijonem ajniꞌ nyaꞌa chca wnak jquey-on cꞌas tzra Espíritu rxin Dios pcanm. Per jtijonem xenyaꞌ chewa ncaraꞌ ajniꞌ nyaꞌa chca wnak je nqueban achnak nrajoꞌ kaja canm che nqueban kaja, caraꞌ xenyaꞌ chewa ajniꞌ nyaꞌa chca wnak jmajoꞌn cow ta yukbal quecꞌuꞌx ruqꞌuin Cristo. 2Jtijonem xenyaꞌ chewa nsencillo, xajniꞌ nqueban chꞌtak chꞌuchꞌaꞌ xtzꞌum nyaꞌa chca, mway ta. Majoꞌn xenyaꞌ ta tijonem chewa jcongan nuyaꞌ echukꞌaꞌ xe rmal majoꞌn nchꞌobtaj ta ewmal, y majoꞌn naraꞌ chꞌobtanak ta ewmal camic ra. 3Majoꞌn chꞌobtanak ta ewmal com xjaraꞌ neban achnak nrajoꞌ kaja ewanm eyon. Com ixix xe nkꞌutlina ewanm chbil tak ewiꞌ, xchꞌoj kas congan neban, xe chꞌron je ewiꞌ. ¿Le mjaraꞌ tcꞌa necꞌtuwa nechꞌob ixix jemjon rij xjaraꞌ je nrajoꞌ kaja ewanm ixix, mjaraꞌ tcꞌa necꞌtuwa che ix junam cuqꞌuin wnak jmajoꞌn Espíritu rxin Dios pcanm? 4Com ecꞌola nicꞌaj necbij: —Anen en rxin Pablo. Jun chic nbij: —Anen en rxin Apolos. Tak caraꞌ neban ¿le mjaraꞌ tcꞌa necꞌtuwa chewech ixix che ix junam cuqꞌuin wnak jmajoꞌn Espíritu rxin Dios ptak canm? 5¿Nak rbanic Apolos nechꞌob ixix, nak nbanic anen chkaꞌ? Ajoj xa ok mos rxin Kjawal Jesucristo. Tak xeykeꞌa ecꞌuꞌx ruqꞌuin Jesucristo kmal jaraꞌ Dios xebnowa, ma ajoj ta. Ajoj chok c-eꞌ xe rbanic rsamaj Dios xkaban jxuyaꞌ chka. 6Ixix ix tejcoꞌn rxin Dios, jaꞌ Dios nyowa chewa che nquixqꞌuiya. Jxenban anen ajniꞌ xentic tejcoꞌn y jxuban Apolos ajniꞌ xyaꞌaj. 7Caraꞌ rbanic wchꞌalal, mjaraꞌ ta nim rukꞌij jnetcowa tejcoꞌn y next jaraꞌ nim rukꞌij je nyaꞌana rxin, xruyon Dios nim rukꞌij com arjaꞌ nyowa rqꞌuiybal. 8Jnetcowa tejcoꞌn ruqꞌuin je nyaꞌana rxin xe e junam, xe mos che c-eꞌ, ajniꞌ samaj xqueban jaraꞌ quekꞌij ntoꞌja chkaꞌ. 9Caraꞌ quenbij chewa com Dios yoyona njelal jawra chka, jaꞌ yoyona chka che xjunam nokosmaja che rbanic rsamaj y jaꞌ yoyona chewa che ixocnak rtejcoꞌn, y chkaꞌ jaꞌ yoyona chewa che ixocnak ruchoch. 10Anen xenoca ajniꞌ en bnoy jay je bien nchꞌobtaja rmal nak nrajoꞌ samaj. Y jawra samaj jxencochij tzra Kadtaꞌ Dios, jaraꞌ xentic rcimient jay. Ecꞌola nicꞌaj kchꞌalal quemjon etojxic, caraꞌ quemjon rij ajniꞌ necjutbaꞌ tzꞌak rxin jay y jawra jay jaraꞌ rxin Dios, npe rwáꞌ cimiento quemjonel waꞌ rij, per quebnaꞌ cwent che jujnel nak xtqueyaꞌ pe rwáꞌ. 11Jcimient tquil chic jaraꞌ Jesucristo, y next jun chic wnak xtecwin ta xtutic xta jun rcimient jay rxin Dios jun chwaꞌ. 12-13Jeꞌ ajsmajmaꞌ arj-eꞌ nerlaꞌ na jun kꞌij tak nekꞌaljina csamaj che jujnel y nak material quecsan pe rwáꞌ cimiento rxin jay. Wkꞌaxnak wen material quecsan ajniꞌ oro, ajniꞌ plata, y ajniꞌ kas kꞌaxnak tak wen tak abaj jcongan nmak rejlal, o mwen ta material quecsan ajniꞌ cheꞌ, qꞌuim, ptzꞌam, xerwaraꞌ nekꞌaljin na com nimlaj kꞌij rxin juicio jaraꞌ nekꞌalsana jsamaj quebnon che jujnel, com nkꞌax na pkꞌakꞌ y tzraꞌ pkꞌakꞌ ntzꞌeꞌt waꞌ wnucochꞌ rchukꞌaꞌ kꞌakꞌ o nqꞌuis kaja chpam jaraꞌ kꞌakꞌ. 14Jeꞌ ajsmajmaꞌ jxucochꞌ rchukꞌaꞌ kꞌakꞌ jmaterial quecsan pe rwáꞌ cimiento jaraꞌ nyataja chca jun utzlaj tjonem. 15Per wmajoꞌn xtucochꞌ ta rchukꞌaꞌ kꞌakꞌ csamaj y xtqꞌuis kaja chpam kꞌakꞌ jaraꞌ xectzꞌilaꞌ csamaj jquebnon, per j-eꞌ nquetotaja ajniꞌ jun wnak naleꞌl ela alnak chpam kꞌakꞌ. 16Ixix ¿lme wutkin tcꞌa che ixix ix rtemplo Dios? ¿Lme wutkin tcꞌa che Espíritu rxin Dios rebnon ruchoch tzra ewanm? 17Per wex nayoj ruchoch Dios caraꞌ cꞌa nuban Dios chawa atet chkaꞌ nuyoj acꞌaslemal, com Dios ryonan ruchoch che chꞌajchꞌoj necꞌjeꞌa. Kas terkaja pnewáꞌ che ixix ix ruchoch Dios. 18Mteban kta engañar ewiꞌ eyon. Wcꞌola jun nuchꞌob kaja chcongan rutkin nmak tak naꞌoj jcꞌola chpam jawra tiemp rxin rwech ruchꞌlew, per más wen tebnaꞌ kaja com ajniꞌ majoꞌn rutkin ta. Caraꞌ ta nuban ch-utz cꞌaraꞌ nyataja tzra rnaꞌoj Dios. 19Caraꞌ quenbij chewa com nmak tak naꞌoj rxin rwech ruchꞌlew jaraꞌ xe ptzꞌanem nucsas waꞌ rmal Dios. Ajniꞌ tzꞌibtanak cana chpam rtzojbal Dios jcawra nbij: —Dios ajniꞌ pe tramp nqueruyaꞌ waꞌ jeꞌ wnak jcongan cnaꞌoj, jeꞌ nmak tak naꞌoj nquecsaj xjaraꞌ nquechapbexa. 20Chkaꞌ cawra tzꞌibtanak cana: —Ja Kjawal Dios rutkin chmajoꞌn rsamaj nmak tak naꞌoj cxin wnak. Caraꞌ tzꞌibtanak cana. 21-22Caraꞌ cꞌa rbanic wchꞌalal, rmal cꞌaraꞌ quenbij chewa, next jun chewa xruqꞌuin jun wnak xteykeꞌ waꞌ rucꞌuꞌx y xe rmal ta raꞌ xtumaj kta ryaꞌic rukꞌij ruyon. Nexte wqꞌuin anen xteykeꞌ twaꞌ ecꞌuꞌx, next ruqꞌuin Apolos, y next ruqꞌuin Cefas, com njelal achnak jwankersan ewxin ixix, ajoj chkaꞌ ok ewxin, njelal achnak cꞌola chwech ruchꞌlew cꞌola nuyaꞌ chewa, ajniꞌ caj, chkaꞌ ajniꞌ newil chpam ecꞌaslemal, ajniꞌ cmic, ajniꞌ majtanak rij chpam jawra tiemp jokcꞌol waꞌ, ajniꞌ tzrij je mjaꞌna tbantaja, njelal jawra ewxin ixix, cꞌola ekꞌaꞌ tzra y cꞌola nuyaꞌ chewa che etoꞌic. 23Com ixix ix rxin chic Cristo y jaꞌ Cristo rxin Dios.

1Ixix wchꞌalal, xtchꞌobtaj ta ewmal che ajoj ok rmos Cristo y y-on chkakul che nkayaꞌ na rbixic utzlaj tzij je rxin Dios jmajoꞌn kꞌalsan ta nabey. 2Caraꞌ ajniꞌ tzra jun acha tak cꞌola jun samaj nyaꞌ cana chrukul rmal patrón, jaraꞌ ne ncꞌatzin waꞌ nuban rbeyal ajniꞌ rbin cana rpatrón chnuban. 3-4Per Kjawal Jesucristo xruyon arjaꞌ cꞌola rukꞌaꞌ tzra che nbij wnebnon rbeyal rxin Dios o wmajoꞌn. Per wxe ixix nquixbina chmajoꞌn nebnon ta rbeyal, o wjun wnak nrajoꞌ noca kꞌtoy tzij chwij waweꞌ chwech ruchꞌlew chmajoꞌn nebnon ta rbeyal, jaraꞌ majoꞌn cas quenyaꞌ tzra anen. Next anen chkaꞌ cꞌo ta nukꞌaꞌ tzra xtenbij ta wnebnon rbeyal o wmajoꞌn. Mesque anen quennaꞌ kaja chnebnon rbeyal rxin Dios per xruyon Jesucristo cꞌola rukꞌaꞌ chnukꞌat tzij chwij. 5Tak xtpe chic jmul Kjawal Jesucristo jaraꞌ tiemp rxin kꞌtoj tzij, rmal cꞌaraꞌ quenbij pona chewa che mtekꞌatlaꞌ pon ta tzij tzrij jun wnak. Tak xtpeta Kjawal Jesucristo jaꞌ nelsana chusak njelal jwiwan, arjaꞌ nkꞌalsaj na chkawech njelal je xkachꞌob kaja pkanm. Tak xtkꞌalstaja njelal cꞌjaraꞌ jaꞌ Dios xtbina chka chokjujnel w-utz kabnon o wmajoꞌn. 6Njelal jawra xenbij chewa wchꞌalal jaraꞌ jun ejemplo chewa. Anen xencsaj wiꞌ chpam ejemplo ruqꞌuin apóstol Apolos, kas nyarij wanm anen cꞌo ta xtuyaꞌ chewa. Xenchꞌob chewech chanen ruqꞌuin wexbil Apolos xok rmos Jesucristo. Jaraꞌ xencꞌut chewech ch-utz cꞌaraꞌ newutkij nak ncꞌuꞌta chkawech rmal rtzojbal Dios che me wnak ta neyaꞌ quekꞌij. Kas quenwajoꞌ anen, next jun ta chewa nim ta xtunaꞌ kaja y xtbij ta tzra jun kchꞌalal: —Anen más na kꞌaxnak wen nmaestro abar encꞌo waꞌ per awxin atet majoꞌn wen ta, mquita caraꞌ xtechꞌob. 7Wcꞌola jun nunaꞌ kaja chcongan nim rukꞌij ¿nak cꞌa biyona tzra che arjaꞌ más na nim rukꞌij que chquewech jleꞌ chic kchꞌalal? ¿Lme Dios tcꞌa sipyona tzra njelal jcꞌola ruqꞌuin? Wxe rcochin tzra Dios ¿nak tzer cꞌa xjaraꞌ nyabej kaja rukꞌij? ¿Nak tzer cꞌa nuban tzra com xajniꞌ msipan ta tzra? 8¿Le ixnojnak chcꞌa ixix tzra rtzojbal Dios chmajoꞌn chic ncꞌatzin ta chewa? ¿Lcꞌo chcꞌa ewqꞌuin ixix njelal rmibil Dios? ¿Le ixocnak chcꞌa ixix rey nabey mul chkawech ajoj chpam rgobierno Dios? Wen taraꞌ wexte ixocnak chic rey ch-utz cꞌaraꞌ ajoj chkaꞌ nok-oca rey ewqꞌuin. 9Kas tkꞌaxnak wen taraꞌ com ajoj camic congan lowloꞌ majtanak rbanic chka cmal wnak. Jquenchꞌob anen, Dios rey-on cꞌas chca wnak chquebnon chka ja ok apóstol je nmajoꞌn kakꞌij chquewech. Caraꞌ quebnon chka com ajniꞌ kꞌton chic tzij chkij che nokcomsasa. Caraꞌ quenbij chewa com nkꞌalaj y okquetz-un jeꞌ wnak ruqꞌuin jeꞌ ángel jeꞌ lowloꞌ je bnon chka. 10Ajoj tak nkayaꞌ rbixic Cristo xa ok necnak tak wnak nbixa chka, per ixix nenaꞌ kaja che ewutkin chic renjelal tzrij nak rbanic Cristo. Ajoj majoꞌn chꞌtak kchukꞌaꞌ per ixix congan echukꞌaꞌ nenaꞌ kaja. Ixix congan nyaꞌa ekꞌij per ajoj xe itzel noktzꞌeꞌta. 11Per jlowloꞌ majtanak na chkij camic, wyejal, chkij chiꞌij, y jeꞌ katziak kas lowloꞌ cꞌola chkij, y jeꞌ wnak nokquechꞌay, y majoꞌn cꞌa kuchoch abar nokocꞌjeꞌ waꞌ. 12Congan nokcosa rmal ksamaj je nkaban ruqꞌuin kakꞌaꞌ. Tak noktzꞌuꞌja y nbixa lowloꞌ chka, ajoj utzil rxin Dios nekcꞌutuj pquewáꞌ je nquetzꞌjuwa kxin, y tak ncongan lowloꞌ nbaꞌna chka nkacochꞌ kaja y majoꞌn recꞌxel nkayaꞌ ta. 13Ecꞌola nquebina chka xa ok itzel tak wnak, per ajoj nkachꞌob chquewech pnutzlaj tak tzij. Je bnon chka ajoj cmal wnak waweꞌ chwech ruchꞌlew xok ajniꞌ jun achnak majoꞌn chic rcꞌatzil y xe pkꞌayis nokchꞌakix waꞌ. Caraꞌ cꞌa majtanak rbanic chka camic. 14Njelal jawra xentzꞌibaj chewa me rmal ta che quenyabej eqꞌuix, per njelal jawra xentzꞌibaj ela jaraꞌ paxbanem chewa ixix com nebnon chewa com ix ajniꞌ ix quilaj tak wlecꞌwal. 15Ix wlecꞌwal com anen xenyowa rbixic chewa utzlaj tzij rxin Cristo Jesús y xe rmal cꞌaraꞌ xjun ebnon ruqꞌuin camic. Mesque xtquewankera e ljuj mil e maestro che nquecꞌut chewech nak rbanic Cristo, per xnuyon anen enocnak en edtaꞌ chwech Dios. 16Com anen en edtaꞌ rmal cꞌaraꞌ kas quenbij chewa jaraꞌ tebnaꞌ ajniꞌ nemjon rij anen. 17Caraꞌ quenwajoꞌ chewa y xe rmal cꞌaraꞌ xentak ela Timoteo ewqꞌuin, arjaꞌ quilaj wlecꞌwal y nuban njelal achnak ajniꞌ njoꞌxa tzra rmal Kjawal Jesucristo chnuban. Xentak ela ewqꞌuin ch-utz cꞌaraꞌ nernataj chewech nak nemjon rcꞌutic chquewech kchꞌalal waweꞌ ra tzrij nak rbanic Cristo. Jawra quencꞌut anen chquewech iglesia, per chkaꞌ jawra quencꞌut chquewech conjelal chka bechnak opech tnamet ecꞌol waꞌ. 18Per ecꞌola nicꞌaj checjol congan nmak quekꞌij nquenaꞌ kaja y cawra necbij: —Pablo xe nxibej riꞌ npeta kuqꞌuin. 19Per anen quenwajoꞌ quenba alnak ewqꞌuin wcaraꞌ xtrajoꞌ Kjawal Dios. Tak xtnekaja ewqꞌuin quenutzꞌet na nak cbanic jleꞌ wnak kas nmak quekꞌij nquenaꞌ kaja. Per anen majoꞌn cas xtenyaꞌ ta tzra jleꞌ tzij necbij com majoꞌn rpoder, quentzꞌet na bien wcꞌola rpoder Dios cuqꞌuin o wmajoꞌn. 20Caraꞌ quenbij chewa com tak nesmaja rgobierno Dios pnacꞌaslemal jaraꞌ majoꞌn chek caraꞌ ta nabij jeꞌ tzij com cꞌola rpoder Dios awqꞌuin. 21Jcamic ra ewqꞌuin ixix cꞌo waꞌ nak xtenban chewa tak xtnekaja ewqꞌuin. ¿Lnewajoꞌ cnechꞌjaꞌ congan pnewáꞌ y quixnuban castigar, o wnewajoꞌ nechumij pona ewiꞌ ch-utz cꞌaraꞌ wen quixnutzuꞌ y quiꞌ nucꞌuꞌx cnetzijona ewqꞌuin?

1Cꞌol tak jun itzel achnak bantanak checjol y elnak rbixic, com cꞌola jun chewa recꞌmon kaja rtebal. Jaraꞌ congan lowloꞌ, itzel na, xmajoꞌn naraꞌ nqueban ta jeꞌ wnak jmajoꞌn cutkin ta rwech Dios. 2Per ixix kas emjon na ryaꞌic ekꞌij, per kas tkala chewij bis okꞌej xeban ta y xelsaj el ta checjol jxebnowa rtzilal. 3Com anen nechꞌbon chic nak xtbaꞌna tzra acha jawra. Mesque anen majoꞌn encꞌol ta ewqꞌuin per wespíritu jaraꞌ cꞌola ewqꞌuin. 4Anen xenban com ajniꞌ encꞌola ewqꞌuin, y prubiꞌ Kjawal Jesucristo xenkꞌat tzij tzrij jaraꞌ acha jxebnowa rtzilal. Y camic cawra tebnaꞌ, temloꞌ ewiꞌ y wespíritu necꞌjeꞌa checjol ruqꞌuin rpoder Kjawal Jesucristo. 5Jaraꞌ hor telsaj ela checjol jaraꞌ acha y tejchaꞌ prukꞌaꞌ Satanás, y tutaj na pen prukꞌaꞌ Satanás ch-utz cꞌaraꞌ nuyaꞌ cana itzel cꞌaslemal je rcꞌan. Caraꞌ tebnaꞌ tzra ch-utz cꞌaraꞌ majoꞌn ntzꞌilox ta respíritu y ntotaja tak xterlaꞌ nimlaj kꞌij tak xtemloj pa Kjawal Jesucristo. 6Per me rbeyal ta ebnon tak xneyaꞌ kaja ekꞌij eyon tak cꞌola itzel tak achnak checjol. ¿Lme wutkin tcꞌa je rtzilal caraꞌ nuban ajniꞌ levadura? Com levadura xruqꞌuin jtzꞌit nba pnim y npaxij riꞌ chpam njelal kꞌor. 7Mteban xta njelal rtzilal jebnon cana ojer ch-utz cꞌaraꞌ ntzꞌettaja che cꞌacꞌ chic ecꞌaslemal ajniꞌ kꞌor cꞌacꞌ jmajoꞌn levadura ruqꞌuin. Com ne ktzitzij waꞌ chcꞌola jun cꞌacꞌlaj cꞌaslemal yatanak chewa rmal Cristo, per jun cꞌaslemal jmajoꞌn itzel tak achnak rcꞌan. Caraꞌ quenbij chewa com Cristo arjaꞌ xcomsasa rmal kil kamac, caraꞌ xbaꞌna tzra ajniꞌ nbaꞌna chca carneꞌl tak nquecomsasa che nqueꞌoca sacrificio pe rwáꞌ altar je nbaꞌna ptak nimkꞌij pascua. 8Rmal cꞌaraꞌ quenbij chewa, kalsaj ela itzel tak naꞌoj je kcꞌan ojer rexbil njelal achnak je xkaban ja xe rtzilal recꞌmon ta. Per ktzitzij ta njelal achnak nekbij y ktzitzij ta njelal achnak je nkaban, y tzra njelal ta kacꞌuꞌx y tzra njelal ta kanm nkaban. 9Terkaja pnewáꞌ jun chic carta jnetkon ewqꞌuin, cawra xentzꞌibaj ela chpam: —Mqueꞌexbilaj ta ach-iꞌ ja e bnoy il mac cuqꞌuin jeꞌ ixkiꞌ. 10Per tak xenbij caraꞌ chewa mjaraꞌ ta xenbij chewa che mtqueꞌekꞌijlaꞌ ta e bnoy rtzilal jme e kchꞌalal ta. Com waweꞌ chwech ruchꞌlew necꞌul waꞌ ewiꞌ cuqꞌuin wnak jmajoꞌn cniman ta Jesucristo, cuqꞌuin wnak je nquemajcuna, cuqꞌuin wnak jnecyarij jeꞌ achnak cxin chic nicꞌaj wnak, cuqꞌuin elkꞌomaꞌ, cuqꞌuin wnak je nquexqueꞌa chquewech tioxaꞌ. Jaraꞌ wnewajoꞌ o we mtewajoꞌ, pors newil na ewiꞌ cuqꞌuin, y we mtewajoꞌ newil ewiꞌ cuqꞌuin ncꞌatzina raꞌ nquixel ela chwech ruchꞌlew. 11Per jxentzꞌibaj chpam carta xenbij che mtqueꞌexbilaj ta ach-iꞌ jnecbij che e kchꞌalal per xe nqueban il mac cuqꞌuin ixkiꞌ, o xnecyarij jeꞌ achnak cxin jeꞌ wnak, o wxe nquexqueꞌa chquewech tioxaꞌ, o wxe pkan tak tzij nquetzijona, o wxe e kꞌabrelaꞌ, o wxe elkꞌomaꞌ. Jeꞌ kchꞌalal je nquebnowa caraꞌ nexte nquixwaꞌ naraꞌ cuqꞌuin. 12Jeꞌ wnak jme e kchꞌalal ta jaraꞌ majoꞌn nukꞌaꞌ chca anen xtenkꞌat ta tzij chquij. Per jeꞌ kchꞌalal jecꞌola checjol ¿le mchekul tcꞌaraꞌ ixix ecꞌo waꞌ che nqueꞌechumij tak nqueban itzel tak achnak? 13Per jme e kchꞌalal ta jaraꞌ Dios nchumina jaraꞌ. Per ixix camic ra telsaj ela jaraꞌ acha checjol jxebnowa rtzilal.
• • • • •
6
1Tak cꞌola jun chewa bnon lowloꞌ tzra rmal jun kchꞌalal ¿nak tzer cꞌa mqꞌuixbal ta nunaꞌ nerey-aꞌ part pkꞌatbaltzij chquewech wnak jmajoꞌn cutkin ta rwech Dios? ¿Nak tzer cꞌa mcuqꞌuin ta retnamet Dios nqueba waꞌ ch-utz cꞌaraꞌ j-eꞌ nquechumina? 2¿Lmewutkin tcꞌa che ajoj ja ok rtnamet Dios nyataj na chka chajoj nok-oca kꞌtoy tzij pquewáꞌ wnak waweꞌ chwech ruchꞌlew? We nyataja chewa che nquixoca kꞌtoy tzij pquewáꞌ wnak waweꞌ chwech ruchꞌlew ¿nak tzer cꞌa mesquier nquixecwina nechumij echꞌaꞌoj tak nwankera checjol? 3¿Lme wutkin tcꞌa che nyataj na chka che ajoj nok-oca kꞌtoy tzij pquewáꞌ jeꞌ ángel? Wcaraꞌ nekabnaꞌ ¿nak tzer cꞌaraꞌ mtkocwina nekchumij jeꞌ achnak je nkawil chpam kcꞌaslemal waweꞌ ra chwech ruchꞌlew? 4Rmal cꞌaraꞌ quenbij chewa, tak cꞌola jeꞌ chꞌoj checjol y nrajoꞌ rchumsic ¿nak tzer cꞌa nquixba cuqꞌuin e kꞌtoy tak tzij jmajoꞌn cniman ta Jesucristo? 5Caraꞌ quenbij chewa ch-utz cꞌaraꞌ nqꞌueꞌa eqꞌuix cheplaj. ¿Le mtecneya jun checjol jnecwina nchumsaj jeꞌ chꞌoj tak nwankera chquecjol kchꞌalal? 6Per jneban ixix, jun kchꞌalal nerey-aꞌ part tzrij jun chic kchꞌalal, per xe chquewech wnak nerey-aꞌ waꞌ jmajoꞌn cniman ta Jesucristo. 7Jun chic chkaꞌ, tak neyaꞌ part chbil tak ewiꞌ jaraꞌ xe nquixemloja chewij tzrij ecꞌaslemal. Tak nbaꞌna jun achnak chewa, we nbaꞌna alakꞌ ewqꞌuin ¿nak tzer cꞌa mtecochꞌ kaja que chwech ney-aꞌ part? 8Per mjaraꞌ ta chewech ixix, xe ixix nquixebnowa lowloꞌ, xe ixix nquixebnowa jeꞌ alakꞌ, y xe chca naraꞌ jeꞌ kchꞌalal neban waꞌ. 9¿Lmewutkin tcꞌa che jeꞌ wnak ja e bnoy tak lowloꞌ arj-eꞌ me tyataja chca che nqueꞌoca chpam rgobierno Dios? Me tquixbaꞌn tcꞌa engañar, chpam rgobierno Dios majoꞌn nyataj ta chca che nqueꞌoca chpam jeꞌ wnak che ach-iꞌ y ixkiꞌ je nquemajcuna, je nquexqueꞌa chquewech tioxaꞌ, je nqueꞌoca cuqꞌuin ixkiꞌ ja me e quexkilal ta, y jeꞌ ixkiꞌ je nqueꞌoca cuqꞌuin ach-iꞌ jme e quechjilal ta, next cꞌa jeꞌ ach-iꞌ je nquecyarij jeꞌ ach-iꞌ, 10nexte elkꞌomaꞌ, nexte jeꞌ wnak jcongan nqueyarina jeꞌ achnak jme cxin ta, nexte jeꞌ kꞌabrelaꞌ, next jeꞌ wnak jcongan nquetzꞌujuna, next jeꞌ wnak ja xe pe tzꞌkoj tak tzij nquecꞌom el waꞌ jeꞌ achnak cxin wnak. J-ewra wnak majoꞌn nqueꞌoc ta chpam rgobierno Dios. 11Ecꞌola nicꞌaj chewa cawra ccꞌaslemal ojer. Per camic chꞌachꞌjorsan chic ewanm, camic ixyonan chic che ix e rxin Dios, jaꞌ Dios rbin chic chewa che ewcꞌan chic rbeyal, per xe rmal xjun chic ebnon ruqꞌuin Kjawal Jesucristo tak caraꞌ rebnon chewa y rmal chkaꞌ xesmaja ptak ewanm Espíritu rxin Kadtaꞌ Dios.

12Ne ktzitzij waꞌ che en libre, cꞌola nukꞌaꞌ tzrij njelal achnak per xerwaraꞌ we pe rbeyal quencsaj waꞌ, com cꞌola nicꞌaj majoꞌn utzlaj tak achnak nucꞌom pa chwa. Cꞌola nukꞌaꞌ tzrij njelal achnak per majoꞌn nba ta nucꞌuꞌx tzrij njelal ch-utz cꞌaraꞌ majoꞌn quenoc ta prukꞌaꞌ. 13Tzra way njawaraꞌ rsamaj nnojsaj apam, y jkapam njawaraꞌ rsamaj che nesmajij kaway je nkataj kaja. Per nerlaꞌ jun kꞌij tak way ruqꞌuin kapam nqꞌuis na che c-eꞌ. Per tzra kacuerpo mjaraꞌ ta rsamaj che nok-oc ta cuqꞌuin ixkiꞌ jme e kexkilal ta, jawra mrubey ta. Per je rsamaj kacuerpo jaraꞌ che nnoca smajbal rxin Kjawal Jesucristo y jaꞌ Kjawal Jesucristo nuban cwent kacuerpo. 14Jaꞌ Dios xuyic Kjawal Jesucristo chpam cmic y nokruyic na ajoj chkaꞌ. Jaꞌ Dios nucsaj rpoder jcꞌola ruqꞌuin che nokcꞌastaja rmal. 15¿Lmewutkin tcꞌa ixix che ecuerpo ocnak miembro ruqꞌuin recuerpo Cristo? ¿Le rbeyal cꞌaraꞌ nechꞌob ixix nelsaj ela remiembro Cristo y newcꞌaj ruqꞌuin jun itzel ixak? Caraꞌ me rbeyal ta. 16¿Lmewutkin tcꞌa tak ncatoca ruqꞌuin jun itzel ixak jaraꞌ xjun naban ruqꞌuin? Caraꞌ quenbij chewa com caraꞌ tzꞌibtanak cana chpam rtzojbal Dios: —Ja e jun cꞌlaj wnak xjun cuerpo nqueban. 17Per tak xjun naban ruqꞌuin Kjawal Jesucristo jaraꞌ xjun espíritu naban ruqꞌuin. 18Mtquixmajcun ta, ixix ach-iꞌ y chkaꞌ ixix ixkiꞌ, quixnanmaja chwech jawrara. Tak naban chic nicꞌaj il mac jaraꞌ me tzra ta acuerpo naban waꞌ lowloꞌ, per tak ncatoca ruqꞌuin jun ixak jme awexkayil ta jaraꞌ ne tzra acuerpo naban waꞌ lowloꞌ. 19¿Lmewutkin tcꞌa che ecuerpo jaraꞌ ocnak ruchoch Espíritu Santo y jaꞌ Espíritu Santo xjun rebnon ewqꞌuin? ¿Lmewutkin tcꞌa che Dios yoyona chewa chcaraꞌ ebnon y majoꞌn ekꞌaꞌ ixix tzrij ecuerpo? 20Caraꞌ quenbij chewa com Dios nim rjel xixrlokꞌbej. Com ixix ix rxin chic Dios rmal cꞌaraꞌ quenbij chewa, xtecsaj ta ecuerpo che ryaꞌic rukꞌij Dios y caraꞌ tcꞌa neban tzra ewespíritu chkaꞌ com rxin Dios che c-eꞌ.

7
1Camic quenbij chewa nak xecꞌaxaj chwa chpam jun carta jxetak ta wqꞌuin. Chwa anen, jun acha jmajoꞌn nrajoꞌ ta ncanoj rexkayil jaraꞌ wen nuban. 2Per com congan nquemajcuna ach-iꞌ cuqꞌuin ixkiꞌ, kas tkala camic jeꞌ ach-iꞌ neccanoj jujun quexkilal y jeꞌ ixkiꞌ neccanoj jujun quechjilal. 3Jun acha arjaꞌ yatanak tzra chnuyaꞌ rgan rexkayil y caraꞌ tzra jun ixak chkaꞌ yatanak tzra chnuyaꞌ rgan rechjil. 4Ja ixak m-utz taraꞌ je mtuyaꞌ recuerpo tzra rechjil com jaꞌ acha cꞌola rukꞌaꞌ tzrij recuerpo rexkayil. Y caraꞌ tzra acha chkaꞌ, m-utz ta je mtuyaꞌ recuerpo tzra rexkayil com jaꞌ ixak cꞌola rukꞌaꞌ tzrij recuerpo rechjil. 5Ixak me tbij ta tzra rechjil che mneꞌ, next jaꞌ acha xtbij ta tzra rexkayil che mneꞌ. Per wecꞌola jleꞌ junam nquechꞌob che mtqueban y neccanoj jun tiemp chruyon oración nqueban jaraꞌ wen nquechꞌob. Per me tqueban ta caraꞌ chjunlic, chek qꞌuenjlal mtquecochꞌ y noca Satanás chquecjol y nquerchajtij ela che nqueban il mac. 6Jxenbij kaja chewa ewqꞌuin ixix cꞌo waꞌ wneban, o wmajoꞌn neban ta, jawra mjun ta mandamiento. 7Per kas ngan anen yatanak ta chca conjelal ach-iꞌ ajniꞌ yatanak chwa anen. Per Dios jujun waꞌ rey-on chka, jujun waꞌ rey-on tzra jun y jun chwaꞌ rey-on tzra jun chic. 8Ixix jmajoꞌn ixecꞌlen ta y chkaꞌ ixix ixkiꞌ ja ix melcaniꞌ, wen neban wmajoꞌn nquixecꞌleꞌ ta, neban caraꞌ ajniꞌ nebnon anen. 9Per wmajoꞌn necochꞌ ta, utz quixecꞌleꞌa. Caraꞌ quenbij chewa com m-utz ta naban lowloꞌ xe rmal nayarij rwech jun ixak, o ixak nyarij rwech jun acha. 10Ixix jixecꞌlena jawra quenbij chewa camic, per jawra jun mandamiento rey-on cana Kjawal Jesucristo y cawra nbij: —Ixkiꞌ, mtqueꞌejach ta ewechjilal. 11Wxeꞌejach cana ewechjilal quixecꞌjeꞌ cꞌa chcaraꞌ, mtquixecꞌleꞌ xta ruqꞌuin jun chic, o wnechumsaj ewiꞌ cuqꞌuin ewechjilal ch-utz cꞌaraꞌ necꞌom chic jmul ewiꞌ. Caraꞌ chkaꞌ chca ach-iꞌ, m-utz ta nquequejach quexkilal com caraꞌ nbij rmandamiento Kjawal Jesucristo. 12Chkaꞌ caraꞌ quenbij chewa ixix kchꞌalal jecꞌmon jun ixak jmajoꞌn rniman ta Kjawal Jesucristo, per jawra je xtenbij chewa xanen quenbina, me Kjawal ta Jesucristo biyon cana, y cawra quenbij chewa: we rgan ixak necꞌjeꞌa ewqꞌuin me tqueꞌejach ta. 13Caraꞌ chewa ixix chkaꞌ kchꞌalal ixkiꞌ, wecꞌmon jun acha jmajoꞌn rniman ta Kjawal Jesucristo per we rgan necꞌjeꞌa ewqꞌuin me tqueꞌejach ta. 14Caraꞌ quenbij chewa com Dios eryonan chic ewechjilal jmajoꞌn cniman ta Kjawal Jesucristo. Com ixix eniman Kjawal Jesucristo y com xjun quebnon ewechjilal ewqꞌuin rmal cꞌaraꞌ tak eyonan chic rmal Dios. Caraꞌ chewa ixix chkaꞌ kchꞌalal ach-iꞌ, Dios eryonan chic ewexkilal jmajoꞌn cniman ta Kjawal Jesucristo y xe rmal je xjun quebnon ewqꞌuin tak caraꞌ bnon chca. Per che mquita eyonan rmal Dios, jeꞌ ewlecꞌwal e junam ta cuqꞌuin clecꞌwal wnak jmajoꞌn cutkin ta rwech Dios. Per ewlecꞌwal ixix eyonan chic rmal Dios. 15Chka bechnak opech chewa kchꞌalal, ixak o acha, we nrajoꞌ awexbil ncatrujach cana y majoꞌn rniman ta Jesucristo tey-aꞌ cꞌas tzra che nba. Tak xatrujach cana jaraꞌ majoꞌn chic atexmon ta ruqꞌuin. Com kas nrajoꞌ Dios kas quiꞌil nokcꞌjeꞌa, xe rmal cꞌaraꞌ tak xokersiqꞌuij. 16Kchꞌalal ixkiꞌ ¿le ewutkin cꞌa chixix nquixecwina nqueꞌechꞌec ewexbil che nquewil totanem rxin Dios? Ixix chkaꞌ kchꞌalal ach-iꞌ ¿le ewutkin cꞌa chixix nquixecwina nqueꞌechꞌec ewexbil che nquewil totanem rxin Dios? 17Jawra chkaꞌ quenwajoꞌ quenbij chewa chixjujnel, ajniꞌ yatanak chewa rmal Kjawal Jesucristo quixquicota ruqꞌuin. Nak ebanic tak xixsiqꞌuisa rmal Dios quixquicota ruqꞌuin. Jxenbij kaja chewa camic caraꞌ quenbij chkaꞌ chca conjelal kchꞌalal chka bechnak opech iglesia ecꞌol waꞌ. 18Tak xatsiqꞌuisa rmal Dios we atebnon chic circuncidar mtayoj tcꞌa awital rxin circuncisión, o wmajoꞌn atebnon ta circuncidar mtaban xtcꞌa circuncidar awiꞌ. 19Mjaraꞌ ta ncꞌatzina che atebnon chic circuncidar o wmajoꞌn, per kas más ncꞌatzina jaraꞌ nanimaj jeꞌ rmandamiento Dios. 20Nak ebanic tak xixrsiqꞌuij Dios quixquicota ruqꞌuin. Caraꞌ quenbij chewa chixjujnel. 21We at esclavo atocnak waꞌ prukꞌaꞌ apatrón tak xatsiqꞌuisa rmal Dios jaraꞌ mtcatbison ta rmal. Per we xtzujuxa chawa che ncatela libre prukꞌaꞌ apatrón jaraꞌ tebnaꞌ aprovechar. 22We at esclavo tak xatsiqꞌuisa rmal Dios tak xanimaj Jesucristo mtcatbison ta rmal com at libre chic prukꞌaꞌ il mac, at rxin chic Kjawal Jesucristo. We mat esclavo ta tak xatsiqꞌuisa rmal Dios per terkaja pnawáꞌ camic che at esclavo chic rxin Cristo y arjaꞌ nebnowa mandar awxin. 23Dios nim rjel xixrlokꞌbej, prukꞌaꞌ chic ixcꞌo waꞌ. Mteyaꞌ ta ewiꞌ pquekꞌaꞌ wnak che j-eꞌ nquebnowa mandar ewxin che rbanic jeꞌ achnak jmajoꞌn nrajoꞌ ta ranm jaꞌ. 24Caraꞌ cꞌa quenbij chewa wchꞌalal chixjujnel, nak ebanic tak xixsiqꞌuisa rmal Dios quixquicot cꞌa ruqꞌuin, y terkaja pnewáꞌ che Dios cꞌola ewqꞌuin. 25Ixix jmajoꞌn ixecꞌlen ta jawra quenbij chic chewa, mesque jawra je xtenbij chewa majoꞌn rbin cta Kjawal Jesucristo, per quenbij chewa nak nechꞌbon com Kjawal Jesucristo rsipan utzil chwa che achnak quenchꞌob ne ktzij waꞌ. 26Rmal cꞌaraꞌ quenwajoꞌ quenbij chewa, nak ebnon camic caraꞌ quixecꞌjeꞌa. Caraꞌ quenbij chewa com cꞌola jun lowloꞌ tiemp penak chkawech. 27Ajniꞌ nbin chca kchꞌalal ach-iꞌ jecꞌlen chic, m-utz ta nquequejach quexkilal. Per wmajoꞌn atecꞌlen ta, utz naban camic mtcatecꞌleꞌ ta. 28Per wnatecꞌleꞌaꞌ jaraꞌ me xjan ta. Jun kꞌpoj we nrajoꞌ necꞌleꞌa majoꞌn xjan ta chkaꞌ. Xerwaraꞌ quenbij chewa, wnewajoꞌ nquixecꞌleꞌa newil na jun nimlaj lowloꞌ chpam ecꞌaslemal, per kas quenwajoꞌ anen mquita nquixkꞌaxa chpam jawra nimlaj lowloꞌ. 29Tewcꞌaxaj bien je xtenbij camic chewa wchꞌalal, camic xe mnim xta tiemp cꞌola chka y quenwajoꞌ quenbij chewa chmajoꞌn ta jun achnak xtekꞌlow ta ewxin chneban cumplir ajniꞌ nrajoꞌ ranm Dios chewa chneban. Wcꞌola ewexkilal me tba ta junlic ecꞌuꞌx cuqꞌuin, mxe rmal taraꞌ mteban cumplir ajniꞌ nrajoꞌ ranm Dios chewa chneban. 30Wbis okꞌej emjon rij mxe rmal taraꞌ bis okꞌej mteban cumplir nak nrajoꞌ ranm Dios chewa. We xquicotemal cꞌola ewqꞌuin mxe rmal taraꞌ quicotemal mteban cumplir nak nrajoꞌ ranm Dios chewa. Wcongan jeꞌ achnak nelokꞌ me tba ta ecꞌuꞌx ruqꞌuin, mxe rmal taraꞌ mteban cumplir nak nrajoꞌ ranm Dios chewa. 31Wcꞌola jeꞌ achnak nelsaj chwech ruchꞌlew per me tba ta junlic ecꞌuꞌx tzrij, mxe rmal taraꞌ mteban cumplir nak nrajoꞌ ranm Dios chewa. Caraꞌ quenbij chewa com jawra ruchꞌlew xremjon kꞌxanem. 32Jquenwajoꞌ chewa, mquita nquixbisona tzrij rwech ruchꞌlew. Tak jun acha wmajoꞌn rexkayil xjaraꞌ nbisoj jeꞌ achnak rxin Kjawal Jesucristo y cawra nuchꞌob kaja pranm: —Anen quenwajoꞌ quenban nak nrajoꞌ ranm Wajaw Jesucristo chwa. 33Per we xcꞌola rexkayil jaraꞌ nbisona tzrij rwech ruchꞌlew com ncꞌatzina tzra nuchꞌob nak nuban chnuyaꞌ jeꞌ achnak je ncꞌatzina tzra rexkayil. 34Caraꞌ chkaꞌ chca ixkiꞌ, wcꞌola rechjil junwaꞌ nbisoj, wmajoꞌn cꞌlen ta jun chwaꞌ nbisoj. Jun ixak wmajoꞌn cꞌlen ta nbisoj jeꞌ achnak rxin Kjawal Jesucristo y cawra nuchꞌob kaja pranm: —Anen quenwajoꞌ quenyonaj wiꞌ pnenter che xruyon jeꞌ achnak rxin Dios quenbisoj. Per we xcꞌol chic rechjil, ncꞌatzina nbisona tzrij jeꞌ achnak rxin rwech ruchꞌlew chkaꞌ. Ncꞌatzina chnuchꞌob nak nrajoꞌ rechjil chnuban. 35Jxenbij kaja chewa me wxin ta anen quenwajoꞌ chewa, mpors ta quenban chewa che mtquixecꞌleꞌ ta. Per kas quenwajoꞌ chewa ch-utz cꞌaraꞌ wen nquixela, kas quenyarij anen ruqꞌuin ta Kajaw Jesucristo nba waꞌ epensar y me jwer xta nba waꞌ epensar. 36Per jun ttixel wnuchꞌob che mrubey ta je mtuyaꞌ rmiꞌal pcꞌulbic y nutzuꞌ che rmiꞌal bnak rjunaꞌ y nutzuꞌ cꞌa che ncꞌatzina nuyaꞌ pcꞌulbic, tebnaꞌ cꞌa ajniꞌ rechꞌbon, tey-aꞌ cꞌas che necꞌleꞌa rmiꞌal, y jawra majoꞌn xjan ta. 37Per jun ttixel wrechꞌbon che majoꞌn nuyaꞌ ta rmiꞌal pcꞌulbic, y wnutzuꞌ chmajoꞌn ncꞌatzin ta necꞌleꞌa, cꞌola rukꞌaꞌ tzra chnuyaꞌ o wmtuyaꞌ pcꞌulbic, y wrechꞌbon kaja bien pranm chmajoꞌn nuyaꞌ ta rmiꞌal pcꞌulbic jaraꞌ wen nuban. 38Caraꞌ cꞌa rbanic, jun ttixel wnuyaꞌ rmiꞌal pcꞌulbic jaraꞌ wen nuban, wmajoꞌn nuyaꞌ ta rmiꞌal pcꞌulbic jaraꞌ kꞌaxnak wen nuban. 39Jun kchꞌalal ixak je cꞌlena, arjaꞌ chpon rmal rley Dios chmajoꞌn nquejach ta quiꞌ ruqꞌuin rechjil ajruꞌ tiemp xtecꞌseꞌa rechjil chwech ruchꞌlew. Per we xcoma rechjil jaraꞌ kchꞌalal libre chic che necꞌleꞌ chic jmul ruqꞌuin chic jun jcꞌola rgan tzrij, xerwaraꞌ we ykula rucꞌuꞌx ruqꞌuin Kjawal Jesucristo. 40Per chwa anen más na wen wmajoꞌn necꞌleꞌ xta, y quenchꞌob anen chkaꞌ che encꞌan rmal Espíritu rxin Dios.

1Camic wchꞌalal, quenwajoꞌ noktzijona ewqꞌuin tzrij tiꞌij jnoca rxin sacrificio chquewech tioxaꞌ. Ajniꞌ nebij kaja: —Ajoj kutkin chic jaraꞌ, caraꞌ nebij. Per tak congan ewutkin jaraꞌ majoꞌn pen ta nim nanaꞌ kaja rmal, per wnewajoꞌ ewiꞌ jaraꞌ cꞌola cꞌyinem recꞌmon ta chewa tzrij yukbal ecꞌuꞌx ruqꞌuin Jesucristo. 2Wcꞌola awutkin y nim nanaꞌ rmal, jaraꞌ qꞌuemjana tawutkij chmajoꞌn noc waꞌ jawutkin wmajoꞌn rcꞌan ta riꞌ ojben riꞌil ruqꞌuin. 3Per wnawajoꞌ Dios jaraꞌ ncatbaꞌna reconocer rmal Dios che at rxin. 4Je tzrij tjoj tiꞌij je ntzujuxa chquewech tioxaꞌ cawra quenbij chewa, bien kutkin chjun tiox waweꞌ chwech ruchꞌlew arjaꞌ me dios ta y majoꞌn rcꞌaslemal, bien kutkin che xjun jaꞌ Dios y majoꞌn chic jun. 5Mesque jeꞌ wnak necbij che e qꞌuiy jeꞌ dios ecꞌola chcaj ruqꞌuin chwech ruchꞌlew per ajoj kutkin che xjun Dios. Congan e qꞌuiy nbixa chca: —Ixix ix kadios. Chkaꞌ e qꞌuiy nbixa chca: —Ixix ix kjawal. 6Per ajoj bien kutkin che xjun Dios jaraꞌ Ttixel, ruqꞌuin jaꞌ wankernak twaꞌ njelal jwankersan ta, jaꞌ xwankersana kxin ajoj ch-utz cꞌaraꞌ nok-oca yabal rukꞌij. Bien kutkin chkaꞌ xjun Kjawal, jaraꞌ Jesucristo, arjaꞌ xyaꞌa tzra chjaꞌ xwankersana njelal jwankersan y rmal jaꞌ tak cꞌola jun cꞌacꞌlaj cꞌaslemal jyatanak chka. 7Ixix nebij: —Jaraꞌ kutkin chic ajoj. Per ecꞌola nicꞌaj kchꞌalal qꞌuemjana tcutkij com ecꞌola jujun nquechꞌob chcꞌola ccꞌaslemal tioxaꞌ. J-eꞌ cꞌmannak ta chca chcaraꞌ nquechꞌob. Wchek qꞌuenjlal xquetaj tiꞌij jtzujun chwech jun tiox, j-eꞌ nquechꞌob che jun chwaꞌ dios xqueyaꞌ rukꞌij y numaj t-onem canm rmal. Com qꞌuemjana tecwera canm chpam rtzojbal Dios rmal cꞌaraꞌ tak ntiꞌona canm. 8Jeꞌ achnak je nkataj waweꞌ chwech ruchꞌlew mjaraꞌ ta net-owa kxin tak xtkoꞌekaja chwech Dios. We nkataj tiꞌij majoꞌn utzil recꞌmon ta tzra kanm, wmajoꞌn nkataj ta, chkaꞌ majoꞌn itzel nuban ta tzra kanm. 9Xerwaraꞌ tebnaꞌ cwent ewiꞌ, mesque ix libre netaj tiꞌij jtzujun chquewech tioxaꞌ mxe rmal taraꞌ ix libre tak nqueyojtaja kchꞌalal je nquechꞌob mex xjan nataj tiꞌij. Mteban ta jeꞌ achnak jnutur canm kchꞌalal jqꞌuemjana tecwera. Mex cꞌola jeꞌ achnak teban che nqueꞌechajtij ela che rtijic. 10Tak atet we atetzꞌbula chpam jun templo abar ntzujux waꞌ sacrificio chquewech tioxaꞌ, y we amjon rtijic tiꞌij ja ocnak rxin sacrificio, y cꞌola jun kchꞌalal ncatrutzꞌet che amjon rtijic, mex arjaꞌ kchꞌalal numaj rtijic chkaꞌ, per xe awmal atet, com arjaꞌ rutkin che atet congan awutkin. Per xpe c-eꞌ rucꞌuꞌx nutaj y numaj tiꞌonem ranm rmal. 11Caraꞌ cꞌa nuban, xe rmal congan awutkin atet tak nyojtaja ranm kchꞌalal jqꞌuemjana tecwera, amac atet tak nyojtaja kchꞌalal, per utz tcꞌaraꞌ che mquita xcoma Cristo precwent. 12Tak caraꞌ neban chca kchꞌalal jaraꞌ il mac neban, xnetzꞌilaꞌ ranm kchꞌalal com qꞌuemjana tecwera canm. Tak caraꞌ neban chca kchꞌalal jaraꞌ ne tzra Cristo neban waꞌ chkaꞌ. 13Rmal cꞌaraꞌ quenbij chewa che anen wen quentzuꞌ quenyaꞌ cana rxin junlic rtijic tiꞌij que chwech nyojtaja ranm jun wchꞌalal wmal. Wjun kchꞌalal wcꞌola jun recbal nuchꞌob che xjan nutaj jaraꞌ majoꞌn quenchajtij ta che rtijic.

1Per ¿lme en libre tcꞌa anen chkaꞌ? ¿Lme en apóstol tcꞌa? ¿Lmajoꞌn cꞌa netzꞌton ta rwech Kjawal Jesucristo? Ixix ¿lme rmal tcꞌa samaj yatanak chwa rmal Kjawal Jesucristo tak xjun ebnon ruqꞌuin? 2Mesque ecꞌola nebina chwa che me en apóstol ta per chewa ixix bien ewutkin che en apóstol. Ewutkin com ixix mism ixocnak rital che en apóstol, ix rital com xenimaj Kjawal Jesucristo tak xenyaꞌ rbixic chewa. 3Ja cꞌaraꞌ quentobej wiꞌ chquewech wnak je nquebina chwa che me en apóstol ta. 4Jcamic ¿lmajoꞌn cꞌa kakꞌaꞌ chewa che noketzuk tak nkaban rsamaj Dios checjol? 5Jun chic ¿lmajoꞌn cꞌa kakꞌaꞌ tzra chkaꞌ che nekcanoj jujun kchꞌalal ixkiꞌ che nqueꞌoca kexkilal y nquekacꞌom ela chkij tak nekay-aꞌ rbixic rtzojbal Dios ajniꞌ quebnon chic jleꞌ apóstol, ajniꞌ quebnon e rchꞌalal Kjawal Jesucristo y ajniꞌ rebnon Cefas? 6Mex nuyon anen ruqꞌuin wexbil Bernabé majoꞌn kakꞌaꞌ tzra che noktzuꞌka. ¿Le xkayon ajoj npors nokosmaj na ruqꞌuin kakꞌaꞌ che nektzukbej kiꞌ nechꞌob ixix? 7Per ¿cꞌo tcꞌa jun soldado bnak pe cuartel mquita ntzuꞌka? Arjaꞌ majoꞌn xtutzuk ta riꞌ ruyon. ¿Lcꞌola jun tcoy tejcoꞌn mquita xtutaj rwech rtejcoꞌn tak xtel ta? ¿Lcꞌo tcꞌa jun ajyukꞌlaꞌ mquita xtutaj lech cxin chcop je nqueryukꞌuj? 8¿Lruyon nnaꞌoj anen jxenbij kaja chewa nechꞌob ixix? ¿Le mcaraꞌ tcꞌa nbij rley Dios chkaꞌ? 9Caraꞌ nbij rley Dios jtzꞌibtanak cana rmal Moisés jcawra nbij: —Jeꞌ wajquex tak quemjon rchꞌayic trigo mtecsaj ta cbosal. Caraꞌ tzꞌibtanak cana. Per ¿cmal wajquex tak xuyaꞌ jun ley Dios, 10o we kmal ajoj? Per ne kmal wajoj tak xuyaꞌ jawra ley com jun ajchental tak nuban rchinoj, chka bechnak opech chnoj nuban, nyatanak waꞌ tzra che nquicota che reybxic nak kꞌij xtwachina rtejcoꞌn. 11Caraꞌ chka ajoj chkaꞌ, wcꞌola rtzojbal Dios katcon ptak ewanm ¿le myatanak tcꞌaraꞌ chewa neyaꞌ jlal chka nak cꞌola ewqꞌuin che nkoꞌetzukbej? 12Wcꞌola quekꞌaꞌ jleꞌ chic chewa che nqueꞌetzuk peor cꞌa chka ajoj. Mesque ncꞌola kakꞌaꞌ chewa per majoꞌn achnak kcꞌutun chewa je ncꞌatzina chka, per jkabnon, kacchꞌon kawech chpam. Je chka ajoj más na wen nkacochꞌ njelal que chwech xe rmal tzkun riꞌil xtwanker ta jun problema y xe rmal tcꞌaraꞌ problema mquita xtba más pnim rbixic utzlaj tzij rxin Jesucristo. 13Jun chic jquenwajoꞌ quenbij chewa ¿lme wutkin tcꞌa che aj Israel je nquesmaja chpam templo rxin Dios arj-eꞌ nquetzuk quiꞌ tzrij sacrificio je noca chpam templo je ntzujuxa chwech Dios? Ajniꞌ chca sacerdote je nqueyaꞌ sacrificio chwech altar arj-eꞌ nyataja nicꞌaj sacrificio chca che nectzukbej quiꞌ. 14Caraꞌ cꞌa chkaꞌ rbin cana Kjawal Jesucristo chka ajoj je nkayaꞌ rbixic utzlaj tzij jrecꞌmon ta. Com arjaꞌ xbij che nak nqueyowa rbixic utzlaj tzij jaraꞌ mism nectzukbej quiꞌ. 15Mesque cꞌola nukꞌaꞌ tzrij njelal jxenbij kaja chewa per majoꞌn ncꞌutun ta chewa jquentzukbej wiꞌ. Mesque quennataj chewa chpam jawra carta per mjaraꞌ ta quenwajoꞌ chewa chneyaꞌ chwa. Com anen congan quenquicota quenbij chca wnak chmajoꞌn quencꞌutuj ta jcꞌola nukꞌaꞌ tzra jquentzukbej wiꞌ, jawra wqꞌuin anen cꞌo waꞌ. Más na utz quencoma que chwech xtewsasa jawra nimlaj quicotemal chwa. 16Per me wqꞌuin ta anen cꞌo waꞌ tak quenyaꞌ rbixic utzlaj tzij rxin Jesucristo, jaraꞌ chnukul cꞌo waꞌ jaraꞌ quenwajoꞌ o we mtenwajoꞌ chumni, y tak quenyaꞌ rbixic majoꞌn nak quenbij chca wnak je xtenyaꞌ ta jtzꞌit nukꞌij rmal. Wmajoꞌn quenyaꞌ ta rbixic utzlaj tzij rxin Jesucristo jaraꞌ congan lowloꞌ chwa anen. 17Com jawra samaj manen ta quenbnowa mandar chquenban o we mtenban per npors quenban com y-on chnukul rmal Dios. Wexte jun samaj tzujun chwa jaraꞌ ntoꞌj ta nukꞌij raꞌ. 18Per jawra samaj cꞌola rtojbal, jaraꞌ nimlaj quicotemal jquennaꞌ kaja per xe rmal tak majoꞌn pak quencꞌom ta chca wnak tak quenyaꞌ rbixic utzlaj tzij rxin Jesucristo chca. Mesque cꞌola nukꞌaꞌ tzra chquencꞌutuj jquentzukbej wiꞌ tak quenyaꞌ rbixic utzlaj tzij per majoꞌn quencꞌutuj ta. 19Caraꞌ nebnon com kas quenwajoꞌ anen congan ta wnak xquenuchꞌec che neykeꞌa quecꞌuꞌx ruqꞌuin Jesucristo. Mesque en libre pquekꞌaꞌ wnak chka bechnak opech wnak, per anen nejchon wiꞌ pquekꞌaꞌ per ne pquekꞌaꞌ che conjelal wnak ch-utz cꞌaraꞌ e qꞌuiy quenuchꞌec chca. 20Tak xencꞌjeꞌa chquecjol aj Israel majoꞌn itzel ta xenutzꞌet, nak nqueban j-eꞌ caraꞌ xenban anen chkaꞌ chquecjol ch-utz cꞌaraꞌ quenuchꞌec. Tak xencꞌjeꞌa chquecjol jecꞌola prukꞌaꞌ rley Dios jtzꞌibtanak cana rmal Moisés majoꞌn itzel ta xenutzuꞌ, nak nqueban j-eꞌ caraꞌ xenban anen cuqꞌuin chkaꞌ mesque en majoꞌn chic prukꞌaꞌ ley. Caraꞌ xenban ch-utz cꞌaraꞌ quenuchꞌec. 21Tak xencꞌjeꞌa chquecjol wnak jmajoꞌn cutkin ta rley Dios majoꞌn itzel ta xenutzuꞌ per nak nqueban j-eꞌ caraꞌ xenban anen cuqꞌuin chkaꞌ. Per me nbij ta tzij raꞌ chmajoꞌn xennimaj ta ley y xenmestaj Dios. Per mcaraꞌ ta com encꞌola prukꞌaꞌ rley Cristo. Caraꞌ cꞌa xenban ajniꞌ nqueban j-eꞌ ch-utz cꞌaraꞌ quenuchꞌec. 22Tak xencꞌjeꞌa chquecjol jmajoꞌn cow ta rwech canm majoꞌn itzel ta xenutzuꞌ, per nak nqueban j-eꞌ caraꞌ xenban anen cuqꞌuin chkaꞌ ch-utz cꞌaraꞌ quenuchꞌec. Caraꞌ cꞌa nebnon chca conjelal wnak chka bechnak wnak opech, majoꞌn itzel ta xenutzuꞌ, per nak nqueban j-eꞌ caraꞌ xenban anen chkaꞌ. Nak ncꞌatzina chquenban chquecjol wnak che ctoꞌic njawaraꞌ nebnon ch-utz cꞌaraꞌ ecꞌola chca nquewil totanem rxin Dios nmal anen. 23Kas quenwajoꞌ anen xtba ta pnim rbixic utzlaj tzij rxin Jesucristo rmal cꞌaraꞌ tak nemjon rbanic njelal jawra samaj. Caraꞌ nebnon ch-utz cꞌaraꞌ anen jun xquenquicota chpam utzil jrecꞌmon ta utzlaj tzij rxin Jesucristo chka. 24Jawra jun ejemplo quenyaꞌ chewa ra. Jleꞌ deportista tak nquetaj cchukꞌaꞌ tzan concrer, ixix bien ewutkin che xjun chca nechꞌcowa premio mesque conjelal nquecsaj cchukꞌaꞌ. Caraꞌ tcꞌa neban ixix chkaꞌ, congan tetjaꞌ ekꞌij che rchꞌaquic premio rxin Dios. 25Next jun deportista mquita nutaj pen tak ntijoj pona riꞌ, nucochꞌ njelal tzrij jtzꞌanem. Caraꞌ nqueban deportista ch-utz cꞌaraꞌ nquechꞌecmaja tak cꞌola jun tzꞌanem nbaꞌna, per je premio nquechꞌec jaraꞌ xe nkꞌaxa. Per je premio xtkachꞌec ajoj jaraꞌ majoꞌn nkꞌax ta, ne rxin junlic. 26Rmal cꞌaraꞌ congan quencsaj nchukꞌaꞌ che rchꞌaquic premio rxin Dios y njaraꞌ quenchꞌulchij abar xtquenekaj waꞌ. 27Congan cow nechpon kaja wiꞌ nuyon y majoꞌn quenyaꞌ ta cꞌas tzra necuerpo chquenruban mandar abar tzraꞌ nrajoꞌ waꞌ, per jnebnon, anen quenbnowa mandar rxin. Congan lowloꞌ raꞌ che anen quenyaꞌ rbixic chca jleꞌ chic che ncꞌatzina nquechꞌec premio per we xmajoꞌn quenchꞌec tanen.

1Caraꞌ quenbij chewa wchꞌalal com bien terkaja pnewáꞌ nak xqueban ktiꞌt kawmaꞌ ojer tak xeꞌel ta chpam Egipto. Next jun chca mquita xchajixa y xwaraxa chuxeꞌ sutzꞌ je xtaꞌk ta rmal Dios che nquecꞌaxa. Xekꞌaxa chpam mar y xetoꞌa per nche conjelal. 2Xquejach quiꞌ prukꞌaꞌ Moisés per nche conjelal, ch-utz cꞌaraꞌ jaꞌ ncꞌana cxin, jaraꞌ xebaꞌna bautizar chpam sutzꞌ y chpam mar chkaꞌ. 3Xquetaj way rxin Dios per ne che conjelal y xjun rwech xquetaj. 4Xquetaj yaꞌ rxin Dios per ne che conjelal y xjun rwech xquetaj chkaꞌ. Com cꞌola yaꞌ xquetaj y chpam abaj xel twaꞌ, y jabaj jaraꞌ rital che Cristo trena chquij tak xekꞌaxa ptak jeꞌ lwar. 5Mesque xyataja chca che conjelal che xquetzꞌet nmak tak milagro je cꞌjaꞌ xenbij kaja chewa, per xa e jun c-eꞌ oca chca majoꞌn xpeta ryiwal Dios chquij. Caraꞌ quenbij chewa com xe e jun c-eꞌ oca chca majoꞌn xecꞌjeꞌ cta cbakil chpam lwar ja ne chkilaj ulew. 6Jcamic wchꞌalal, njelal jawra je xbantaja chca ajniꞌ xenbij kaja chewa jaraꞌ ocnak jun ejemplo chka, nokerxibej ch-utz cꞌaraꞌ majoꞌn nekyarij ta che nkaban itzel tak achnak ajniꞌ xqueban j-eꞌ. 7Mexte tzrij jun tiox xteykeꞌ waꞌ ecꞌuꞌx ajniꞌ xqueban jleꞌ chca, com arj-eꞌ cꞌola jun nimkꞌij xquecꞌul che necyabej rukꞌij rechbal jun wajquex ajniꞌ tzꞌibtanak cana jcawra nbij: —Jeꞌ wnak xetzꞌbeꞌa y xquemaj rbanic jun nimlaj w-im, xeyictaja y xquemaj rbanic jun itzel tzꞌanem. Jaraꞌ xeccꞌulbej rukꞌij rechbal wajquex. 8Mtokmajcun ta cuqꞌuin ixkiꞌ ajniꞌ xqueban jleꞌ chca, com xuban jmul ecꞌola nicꞌaj chca xemajcuna cuqꞌuin ixkiꞌ, e veintitres mil xecoma rmal per njaraꞌ mism kꞌij xecoma. 9Jun chic, me tkaban ta tentar rpaciencia Kjawal Dios ajniꞌ xqueban jleꞌ, com xuban jmul ecꞌola chca xetiꞌa cmal cmetz y xecoma per xe rmal xqueban tentar rpaciencia Kjawal Dios rmal cꞌaraꞌ tak caraꞌ xbaꞌna chca. 10Jun chic, mtechꞌojquij ta tzra Dios nak nuban chewa ajniꞌ xqueban jleꞌ chca j-eꞌ, com xuban jmul ecꞌola nicꞌaj chca xpeta jun bnoy cmic chquij y xercamsaj per xrumac xecchꞌojquij tzra Dios nak xbaꞌna chca. 11Njelal jawra jxenbij kaja chewa xbantaja ch-utz cꞌaraꞌ noca com jun rbeyal chquewech wnak y nquerxibej, y tzꞌibtanak cana ch-utz cꞌaraꞌ noca com jun paxbanem chka ajoj jokcꞌola chpam qꞌuisbal rxin jeꞌ tiemp jchumin ta rmal Dios. 12Rmal cꞌaraꞌ quenbij chewa, wcongan cow ixpaꞌla nenaꞌ kaja eyon kas tebnaꞌ cwent ewiꞌ, mex tquixkaja ixix chkaꞌ. 13Ixix majoꞌn jeꞌ prueba ekꞌaxan chpam ecꞌaslemal je mquita ecꞌola wnak ekꞌaxnak chic chpam. Per Dios majoꞌn nuyaꞌ ta cꞌas che npeta jun prueba chewij mquita nquixcwina necochꞌ com arjaꞌ nuban cumplir je rtzujun chka. Tak npeta jun prueba chewij jaꞌ nuyaꞌ na chewa chkaꞌ nak ncꞌatzina chewa che netoꞌ ewiꞌ chpam ch-utz cꞌaraꞌ nquixcwina necochꞌ. 14Rmal cꞌaraꞌ quenbij chewa quilaj tak wchꞌalal, mteyaꞌ ta quekꞌij jeꞌ tioxaꞌ. 15Ixix cꞌola enaꞌoj, bien cꞌa techꞌboꞌ rij rwech je xtenbij kaja chewa. 16Tak neknataj recmic Cristo cꞌola jun vas vino nekmeltioxij tzra Dios y nkataj. Tak nkataj ¿le mjun tcꞌaraꞌ nkaban ruqꞌuin Cristo nechꞌob ixix? Com vino jaraꞌ recqꞌuiel Cristo. Chkaꞌ cꞌola xquelway nkawechꞌ y nkataj. Tak nkataj ¿le mjun tcꞌaraꞌ nkaban ruqꞌuin Cristo nechꞌob ixix chkaꞌ? Com xquelway jaraꞌ recuerpo Cristo. 17Com xjun mism xquelway nkataj rmal cꞌaraꞌ tak xjun cuerpo kabnon mesque nok qꞌuiy. Caraꞌ rbanic com konjelal xjun mism xquelway nkataj. 18Tewsaj enaꞌoj tzrij chkaꞌ je nqueban tnamet Israel, j-eꞌ tak nquetaj sacrificio je ntzujuxa pe rwáꞌ altar ¿le mjun tcꞌaraꞌ nqueban ruqꞌuin Dios jRajaw altar nechꞌob ixix? 19Camic mex cꞌola chewa cawra quemjon rchꞌobic ra: —¿Nak rbanic cꞌalaꞌ remjon rbixic Pablo, lcꞌola rcꞌaslemal jun tiox? Chkaꞌ jtiꞌij je noca sacrificio chwech jun tiox ¿lcꞌola recꞌmon ta, ljunwaꞌ chwech nicꞌaj chic tiꞌij? 20Per mjaraꞌ ta quenbij chewa. Jquenbij chewa cawra rbanic, jeꞌ wnak jmajoꞌn cutkin ta rwech Dios arj-eꞌ tak cꞌola sacrificio nectzujuj chwech jun tiox jaraꞌ chca itzel tak espíritu nectzujuj waꞌ y me tzra ta Dios. Ixix nmajoꞌn ngan xjun ta xteban cuqꞌuin itzel tak espíritu. 21Mesquier nquixecwina xtetaj ta vino rxin Kjawal Jesucristo y xteban ta jun ruqꞌuin y xtetaj ta chkaꞌ vino cxin itzel tak espíritu. Y mesquier chkaꞌ xtetaj ta jcꞌola chwech mes rxin Kjawal Jesucristo y chkaꞌ xtetaj ta jcꞌola chwech mes cxin itzel tak espíritu. 22¿L-utz an nechꞌob ixix je xjun ta xtkaban cuqꞌuin demonio y xtyictaj ta ryiwal Kjawal Jesucristo chkij? ¿Lmás cꞌa kchukꞌaꞌ ajoj chwech jaꞌ che nkochꞌojina ruqꞌuin?
• • • • •
23Ne ktzij waꞌ cꞌola nukꞌaꞌ tzrij njelal per xerwaraꞌ we pe rbeyal quencsaj waꞌ, com cꞌola nicꞌaj majoꞌn utzil nucꞌom pta. Cꞌola nukꞌaꞌ tzra njelal per cꞌola nicꞌaj majoꞌn cꞌyinem recꞌmon ta chka chbil tak kiꞌ tzrij yukbal kacꞌuꞌx ruqꞌuin Jesucristo. 24Mex cꞌola jun chewa nuchꞌob kaja xjaraꞌ nak recꞌmon ta tzra jaꞌ ruyon kaja, per jnuban camic, techꞌboꞌ cꞌa tzrij jcꞌola nucꞌom pa chquij nicꞌaj chic rexbil. 25Je tzrij tiꞌij je ncꞌayixa pqꞌuebal, wnewajoꞌ netaj tetjaꞌ, majoꞌn achnak nuban wnetaj chka bechnak opech tiꞌij, per xerwaraꞌ mtewcꞌaxaj ta rzón we ocnak sacrificio jtiꞌij chquewech tioxaꞌ y mxe rmal ta raꞌ xtechꞌob ta cawrara: —Mex xjan ntiꞌja jawra tiꞌij. 26Utz netaj com rxin Kajaw Dios jruchꞌlew y rxin jaꞌ chkaꞌ njelal jcꞌola chwech. 27Je tzra jun wnak jmajoꞌn rutkin ta rwech Dios, we nquixruban invitar che nquixewaꞌa ruqꞌuin, wcꞌola egan nquixba jax. Tak emjon w-im ruqꞌuin utz netaj njelal jnuyaꞌ chewech, majoꞌn achnak nuban, xerwaraꞌ tak xuyaꞌ chewech mtewcꞌaxaj ta rzón we ocnak sacrificio chwech jun tiox, mtechꞌob ta cawra ptak ewanm —Mex xjan ntiꞌja jawra. 28Per chek qꞌuenjlal cꞌola jun nbina chewa: —Jalaꞌ jnataj ocnak pchic sacrificio chwech tiox, wcaraꞌ nbij chewa, jneban jaraꞌ mtetaj xta. Com ranm arjaꞌ nbina che xjan nataj, rmal cꞌaraꞌ quenbij chewa che mtetaj ta. Com jruchꞌlew rxin Kajaw Dios y rxin chkaꞌ njelal jcꞌola chwech. 29Per xrumac je nbij ranm jaꞌ tak quenbij chewa anen che mtetaj ta per me rmal ta je nbij ewanm ixix. Caraꞌ quenbij chewa com majoꞌn xjan ta nkataj, libre chic kanm y mrubey ta cꞌo ta jun xtbij ta chka che xjan. 30Wnekmeltioxij tzra Dios je nkataj mrubey tcꞌaraꞌ itzel nbix chka tak nkataj com kmeltioxin chic tzra Dios. 31Caraꞌ rbanic wchꞌalal, tak cꞌola w-im neban, o chka bechnak opech neban, xerwaraꞌ cꞌo ta recꞌmon ta che nyabexa rukꞌij Dios rmal. 32Majoꞌn achnak teban jxe nqueꞌechajtij jeꞌ wnak chpam il mac, che aj Israel y che me aj Israel ta, nexte chca rlecꞌwal Dios. 33Ajniꞌ nebnon anen chca wnak chka bechnak wnak opech, majoꞌn achnak quenban chquewech je mquita nucꞌom pa wen tak achnak chca. Mjaraꞌ ta quenchꞌob je xruyon chwa anen cꞌola recꞌmon ta. Per jquenchꞌob anen, wcꞌola recꞌmon ta chca jleꞌ chic jaraꞌ nemjon rchꞌobic ch-utz cꞌaraꞌ j-eꞌ nquewil totanem rxin Dios.

1Wchꞌalal, ajniꞌ nebnon chca wnak caraꞌ cꞌa tebnaꞌ ixix chkaꞌ chca, tecꞌmaꞌ ejemplo wxin anen com anen chkaꞌ necꞌmon ejemplo rxin Cristo.
• • • • •
2Jcamic wchꞌalal, anen congan quenquicota chewij rmal jquenrkaja pnewáꞌ tak neban jeꞌ achnak, y congan quenquicota chewij rmal jnenimaj tijonem jney-on chewa. 3Per camic quenwajoꞌ quenchꞌob jawra chewech. Jcajaw conjelal ach-iꞌ jaraꞌ Cristo, jrajaw ixak jaraꞌ acha, y Rajaw Cristo jaraꞌ Dios. 4Jun acha tak arjaꞌ remjon rij oración, o remjon ryaꞌic rbixic jkꞌalsan chwech rmal Dios y rebtzun rwáꞌ jaraꞌ xruqꞌuix rajaw nuyaꞌ. 5Je tzra jun ixak tak arjaꞌ remjon rbanic oración, o remjon ryaꞌic rbixic jkꞌalsan chwech rmal Dios y majoꞌn rebtzun ta rwáꞌ jaraꞌ xruqꞌuix rajaw nuyaꞌ. Ja wcaraꞌ nuban ixak jaraꞌ junam ruqꞌuin nchꞌupux ela njelal resmal rwáꞌ. 6Caraꞌ quenbij chewa com ixak wmajoꞌn rgan nubutz rwáꞌ, jnuban camic jaraꞌ tchꞌupuj ela njelal resmal rwáꞌ. We xqꞌuixbal nunaꞌ jun ixak nchꞌupuj ela njelal resmal rwáꞌ, o wux nuban tzra pe rwáꞌ, mejor jnuban camic tebtzuꞌ rwáꞌ. 7Acha, mrubey ta nubutz rwáꞌ com arjaꞌ imagen rxin Dios y ruqꞌuin arjaꞌ ntzꞌeꞌt waꞌ chcongan nim rukꞌij Dios. Per je ixak ruqꞌuin arjaꞌ ntzꞌeꞌt waꞌ chcongan nim rukꞌij acha. 8Caraꞌ quenbij chewa com tak xwankersasa nabey acha mruqꞌuin ta ixak xpe waꞌ, per tak xwankersasa ixak ruqꞌuin acha xpe waꞌ. 9Jun chic, ja acha me rmal ta ixak xwankersasa per tak xwankersasa ixak jaraꞌ rmal acha xwankersasa. 10Rmal cꞌaraꞌ tak quenbij chewa che jun ixak arjaꞌ yatanak tzrij chnubutz rwáꞌ com jaraꞌ rital chcꞌola rjawal jpaꞌla tzrij. Tak nubutz rwáꞌ jaraꞌ utz nquetzꞌet ángel. 11Per je kniman Kjawal Jesucristo jaraꞌ xa ok junam chacha y chixak. Ja acha ncꞌatzina ixak tzra y ixak ncꞌatzina acha tzra. 12Caraꞌ quenbij chewa com tak xwankersasa nabey ixak ruqꞌuin acha xpe waꞌ, jcamic tak nokalexa ajoj ja ok ach-iꞌ ruqꞌuin ixak nokpe waꞌ. Xerwaraꞌ majoꞌn mquita ruqꞌuin Dios nokpe waꞌ. 13Techꞌboꞌ kaja eyon, jun ixak ¿lyatanak tzrij nechꞌob ixix chnuban oración ruqꞌuin Dios wmajoꞌn rebtzun ta rwáꞌ? 14Ixix bien ewutkin che jun acha ne rxin waꞌ me nmak ta resmal rwáꞌ, wnuyaꞌ cꞌas tzra che nmak nela jaraꞌ nela ajniꞌ jun ixak y xruqꞌuix nuyaꞌ. 15Per jun ixak ne rxin waꞌ che nmak resmal rwáꞌ jaraꞌ ajniꞌ jun adorno rwekben riꞌ. Com arjaꞌ yatanak tzra che nmak resmal rwáꞌ y jaraꞌ ocnak butzbal rwáꞌ. 16Wcꞌola jun chewa xitzel ncꞌaxaj jxenbij kaja chewa y xe nchꞌojquij, trutkij cꞌa che jeꞌ wexbil xjunam nkachꞌob cuqꞌuin tzrij jawrara y caraꞌ nkachꞌob cuqꞌuin jleꞌ chic iglesia chkaꞌ chka bar opech nquemol waꞌ quiꞌ prubiꞌ Dios.
• • • • •
17Per anen majoꞌn quenquicota chewij je xtenbij chic chewa wchꞌalal, com tak nemol ewiꞌ majoꞌn cꞌyinem recꞌmon ta tzrij yukbal ecꞌuꞌx ruqꞌuin Jesucristo, per je mlon riꞌil neban xmás lowloꞌ nquixela rmal. 18Com ecꞌola nquebina chwa che mjun ta neban tak nemol ewiꞌ che rnatxic Jesucristo, xechꞌron jeꞌ ewiꞌ. Jaraꞌ quenwajoꞌ quenchꞌojquij chewa nabey mul. Anen majoꞌn quennimaj ta njelal ewil je nbixa per quennimaj jbin chwa che mjun ta ebnon. 19Quennimaj com cꞌo na división nbantaj na checjol ch-utz cꞌaraꞌ nquixbaꞌna probar y che nkꞌaljina achnak chewa kas ktzij ncajoꞌ Dios. 20Tak nixekaja chpam lwar abar nemol waꞌ ewiꞌ che rbanic cena rxin Kjawal Jesucristo ¿le ktzij cꞌa che rxin jaꞌ cena neban nechꞌob ixix? Per jaraꞌ me rxin ta neban. 21Caraꞌ quenbij chewa com tak nerlaꞌ hor rxin w-im nemajlaꞌ rtijic eyon jewxin chixjujnel y majoꞌn neweybej ta ewiꞌ, y tak nqꞌuisbena ecꞌola chꞌtak mibiꞌ majoꞌn cxin neyaꞌ ta y arj-eꞌ nkꞌakꞌana quepam, y ecꞌola nicꞌaj chewa ixix nquekꞌbara. 22Wex caraꞌ neban ¿nak tzra cꞌaraꞌ me ptak ta ewuchoch nquixwaꞌ waꞌ? ¿Lxe rmal majoꞌn an ewuchoch? Wxitzel ch-an nqueꞌetzꞌet kchꞌalal je rtnamet Dios tak neban caraꞌ, mex negan neban chca mibiꞌ com ajniꞌ majoꞌn ccꞌatzil. Jcamic ¿nak quenbij chewa nechꞌob ixix, lquenquicota chewij tak neban caraꞌ? Jaraꞌ majoꞌn. 23Caraꞌ quenbij chewa wchꞌalal com mcaraꞌ ta neban ajniꞌ xencꞌut chewech. Com ajniꞌ xkꞌalsasa chenwech anen rmal Kajaw Jesús jaraꞌ xencꞌut chic chewech ixix y cawra rbanic. Ja Kajaw Jesús jaraꞌ akꞌaꞌ tak xyamer njaꞌcha pquekꞌaꞌ wnak je nquetzelana rxin, arjaꞌ xucꞌom xquelway y xmeltioxij tzra Dios. 24Cꞌjaraꞌ xuwechꞌ xquelway y cawra xbij chca apóstol: —Jawra xquelway xenwechꞌ jawaꞌ necuerpo anen, com je xtbaꞌna tzra necuerpo najniꞌ nweꞌchꞌa, quencamsas na pnecwent. Camic tecꞌmaꞌ y tetjaꞌ y cawra xtenatbej wxin. Caraꞌ xbij chca. 25Caraꞌ xuban chic tzra jun vas vino chkaꞌ, tak xecꞌchoja w-im rmal xucꞌom vino y cawra xbij chic chca: —Jvino jcꞌola chpam copa jaraꞌ necqꞌuiel, y jnecqꞌuiel jaraꞌ cꞌacꞌ chuminem je rchumin Dios. Tak xtetaj chka bechnak tiemp opech xtetaj, jawra xtenatbej wxin chkaꞌ. Caraꞌ xbij. 26Caraꞌ cꞌa kas mer rbanic, jawra xquelway rexbil vino tak xtetaj chka bechnak opech tiemp xtetaj, jaraꞌ neyaꞌ rbixic recmic Kajaw Jesucristo, y cꞌjaraꞌ netenbaꞌ rij tak xtpet chic jmul. 27Rmal cꞌaraꞌ quenbij chewa, nak xtetjowa xquelway y nak xtetjowa vino jneknatbej rubiꞌ Kjawal Jesucristo, y wnuban tzra com ajniꞌ mnim ta rukꞌij jaraꞌ x-il mac nejklej com majoꞌn nuyaꞌ ta rukꞌij recuerpo Kjawal Jesucristo ruqꞌuin recqꞌuiel. 28Per jneban camic, tetzꞌtaꞌ kaja rwech ewanm eyon chixjujnel, cꞌjaraꞌ utz netaj xquelway ruqꞌuin vino. 29Caraꞌ quenbij chewa com nak wnak xtetjowa jawra xquelway ruqꞌuin vino y nuban tzra com ajniꞌ mnim ta rukꞌij jaraꞌ xe rcastigo Dios nsiqꞌuij tzrij com xmajoꞌn lokꞌ ta nunaꞌ jrecuerpo Kjawal Jesucristo. 30Com xe mnim ta rukꞌij neban tzra rcena Kjawal Jesucristo rmal cꞌaraꞌ tak e qꞌuiy chewa majoꞌn cchukꞌaꞌ, xe yuw-iꞌ, y xe rmal cꞌaraꞌ chkaꞌ e qꞌuiy xecoma. 31Per wajoj nkatzuꞌ kaja rwech kanm kayon y nekchumij nak m-utz ta kabnon chpam kcꞌaslemal jaraꞌ majoꞌn castigo rxin Dios npeta chkij. 32Per tak cꞌola castigo rxin Dios npeta chkij jaraꞌ ktojxic nbaꞌna ch-utz cꞌaraꞌ majoꞌn nkotaꞌk el ta junlic chpam nimlaj lowloꞌ abar xtquetaꞌk el waꞌ jeꞌ wnak xruqꞌuin rwech ruchꞌlew ykul waꞌ quecꞌuꞌx. 33Caraꞌ cꞌa rbanic wchꞌalal, xe rmal cꞌaraꞌ quenbij chewa, tak nemol ewiꞌ che rbanic w-im tweybej na ewiꞌ, junam temjaꞌ rij w-im. 34Wcꞌola jun chewa congan nkꞌakꞌana rpam y mesquier chic nucochꞌ, mejor twaꞌ ela pruchoch. Caraꞌ ta neban ch-utz cꞌaraꞌ majoꞌn nesiqꞌuij ta castigo rxin Dios chewij tak nemol ewiꞌ. Je tzrij chic nicꞌaj achnak jxecꞌaxaj chwa cꞌjaraꞌ xtnechumij tak xtnekaja ewqꞌuin.
• • • • •

1Jcamic wchꞌalal noktzijona tzrij nak rbanic jcochinem rxin Espíritu Santo che nokocwina nekbanbej rsamaj Dios, quenwajoꞌ newutkij nak rbanic. 2Ixix ewutkin bien chnabey chka bar tzraꞌ xixcꞌax waꞌ chpam jleꞌ tijonem je mtijonem ta rxin Dios, xjeꞌ tioxaꞌ xeyaꞌ quekꞌij. Xeyaꞌ quekꞌij per nmajoꞌn naraꞌ nquetzijon ta jtzꞌit. 3Rmal cꞌaraꞌ anen quenwajoꞌ quenchꞌob chewech camic nak rbanic Espíritu Santo. Tak cꞌola jun wnak remjon tzij chka bechnak wnak opech, we Espíritu Santo cꞌayona rxin che rbixic, jtzij nbij majoꞌn itzel ta ntzijona tzrij Jesús. Chkaꞌ majoꞌn jun wnak xtecwin ta xtbij tzra Jesús che arjaꞌ Rjawal njelal achnak je che mquita cꞌola Espíritu Santo cꞌayona rxin che rbixic. 4Per qꞌuiy jeꞌ rwech jnekcochij tzra Espíritu Santo che nokocwina nekbanbej rsamaj Dios per xerwaraꞌ xjun mism Espíritu Santo nsipana chka che njelal. 5Qꞌuiy rwech rsamaj Dios chkaꞌ per xjun mism Kajaw Jesucristo jnucsana kxin che rbanic jsamaj. 6Qꞌuiy rwech chkaꞌ jpoder nkacsaj che rbanic rsamaj Dios per xjun mism Dios nyowa poder chka konjelal. 7Per cꞌola nyataja chka rmal Espíritu Santo che kjujnel che nkocwina nekkꞌalsbej samaj jnuban Espíritu Santo chkacjol. Per jaraꞌ nyataja chka ch-utz cꞌaraꞌ nektobej chbil tak kiꞌ. 8Caraꞌ cꞌa rbanic com ecꞌola jleꞌ chka je nyataja chca rmal Espíritu Santo che nquecwina nqueyaꞌ rbixic ajniꞌ rnaꞌoj Dios. Ecꞌo chic jleꞌ nyataja chca che nquecwina nqueyaꞌ tijonem je ncꞌuꞌta chquewech rmal jaꞌ mism Espíritu Santo. 9Ecꞌo chic jleꞌ nyataja chca rmal jaꞌ mism Espíritu Santo che congan nim yukbal quecꞌuꞌx ruqꞌuin Dios. Jleꞌ chic nyataja chca rmal jaꞌ mism Espíritu Santo che nquecwina nquecchumsaj jeꞌ wnak je yuw-iꞌ. 10Ecꞌo jleꞌ chic nyataj chca che nquecwina nqueban milagro y jleꞌ chic nyataja chca chcꞌola nkꞌalsasa chquewech rmal Dios che nqueyaꞌ rbixic, jleꞌ chic nyataja chca che nquecwina nquechꞌob nak espíritu cꞌayona cxin jeꞌ wnak tak nquetzijona, wjaꞌ Espíritu Santo o we mjaꞌ ta Espíritu Santo. Ecꞌola jleꞌ nyataja chca che nquecwina nquetzijona chpam jleꞌ chic tzojbal mesque majoꞌn opech cutkin ta tzojbal, jleꞌ chic nyataja chca che nquecwina neckꞌaxaj jtzij je nbixa chpam jleꞌ chic tzojbal. 11Per xerwaraꞌ xjun mism Espíritu Santo nyowa chka njelal jawra samaj rxin Dios jxenbij kaja chewa, arjaꞌ nuyaꞌ ksamaj chokjujnel jachnak cꞌola rgan nuyaꞌ chka.
• • • • •
12Ajniꞌ rbanic kacuerpo qꞌuiy jeꞌ rwech rcꞌan com cꞌola rukꞌaꞌ, cꞌola rkan, cꞌola rkꞌarwech, per xjun cuerpo rebnon. Njelal je rcꞌan kacuerpo mesque nqꞌuiy rwech per xjun cuerpo rebnon. Caraꞌ cꞌa rbanic Cristo chkaꞌ, mesque ok qꞌuiy je ykula kacꞌuꞌx ruqꞌuin per xjun kabnon ruqꞌuin. 13Caraꞌ quenbij chewa com xjun mism Espíritu Santo xokbanbexa bautizar konjelal, xjun cuerpo xbaꞌna chka che ok aj Israel y che ma ok aj Israel ta, che ok esclavo che ok libre, xjun mism Espíritu Santo xoca ptak kanm chok nimlaj konjelal. 14Caraꞌ rbanic com jun cuerpo me xjun ta miembro rcꞌan, qꞌuiy jeꞌ rwech rcꞌan. 15Ja awkan xtbij ta chawa: —Anen com majoꞌn yatanak chwa che enocnak ta kꞌbaj rmal cꞌaraꞌ majoꞌn ngan xtenban ta jun ruqꞌuin acuerpo, caraꞌ ta xtbij chawa, per mesque ncaraꞌ nbij per xjun rebnon awkan ruqꞌuin acuerpo. 16Chkaꞌ awexquin xtbij ta chawa: —Anen com majoꞌn yatanak ta chwa che enocnak akꞌawech rmal cꞌaraꞌ majoꞌn ngan xtenban ta jun ruqꞌuin acuerpo, caraꞌ ta xtbij chawa, per mesque ncaraꞌ nbij per xjun rebnon awexquin ruqꞌuin acuerpo. 17Jacuerpo ntkꞌawech njelal jaraꞌ mtcatecwina nacꞌaxaj jeꞌ tzij, o wexte xquin njelal jaraꞌ mtcatecwina nanaꞌ rexlaꞌ jeꞌ achnak. 18Per kas mer rbanic kacuerpo, jaꞌ Dios xchumina abar xuyaꞌ waꞌ kakꞌaꞌ, abar xuyaꞌ waꞌ kkan y nicꞌaj chic miembro rxin kacuerpo, arjaꞌ xchumsana njelal abar xucsaj waꞌ che jujnel. 19Ja kacuerpo ntkꞌawech njelal jaraꞌ me cuerpo tcꞌaraꞌ. 20Per kas mer rbanic, qꞌuiy miembro rcꞌan kacuerpo per xjun cuerpo quebnon. 21Akꞌawech mesquier xtecwin ta xtbij ta tzra akꞌaꞌ: —Atet majoꞌn awcꞌatzil chwa. Chkaꞌ awáꞌ mesquier xtecwin ta xtbij ta tzra awkan: —Atet majoꞌn awcꞌatzil chwa, caraꞌ ta xtbij chkaꞌ. 22Per kas mer rbanic, cꞌola nicꞌaj miembro rxin kacuerpo majoꞌn kas ta rchukꞌaꞌ nekbij tzra ajoj, per congan ncꞌatzina tzra kacuerpo. 23Y cꞌola nicꞌaj miembro rxin kacuerpo jme nmak ta rukꞌij chwech kaplaj o chwech kkꞌawech nekbij ajoj, per jaraꞌ miembro lokꞌ nkanaꞌ y nkawek. Jleꞌ chic nmajoꞌn yatanak ta tzrij che me tweꞌka y xjaraꞌ más nkaban cwent. 24Jaraꞌ más nkaban cwent chwech jleꞌ chic jmajoꞌn ncꞌatzin ta che nkawek. Per Dios arjaꞌ bien rchumsan kacuerpo ch-utz cꞌaraꞌ lokꞌ ntzꞌeꞌta jleꞌ chic miembro rxin kacuerpo jmajoꞌn kas ta nmak rukꞌij ntzꞌeꞌta. 25Caraꞌ rebnon ch-utz cꞌaraꞌ kacuerpo majoꞌn división nuban ta perc jnuban kakꞌaꞌ rexbil kkan y rexbil jleꞌ chic miembro rxin kacuerpo xjun nuban y lokꞌ nunaꞌ riꞌ chbil tak riꞌ. 26Caraꞌ cꞌa rbanic, tak cꞌola jun miembro rxin kacuerpo ntiꞌona, chkaꞌ ne ntiꞌona che njelal kacuerpo, y tak cꞌola jun miembro rxin kacuerpo nyaꞌa rukꞌij ne nquicota njelal kacuerpo chkaꞌ. 27Ixix ix recuerpo Cristo, ix miembro chixjujnel rxin recuerpo. 28Jaꞌ Dios qꞌuiy rwech samaj xuyaꞌ chka je nkamol kiꞌ prubiꞌ Cristo. Nabey mul xeruchaꞌ jxeꞌoca apóstol, rucab xeruchaꞌ jxeꞌoca profeta, rox xeruchaꞌ jxeꞌoca maestro. Cꞌjaraꞌ xeruchaꞌ e bnoy milagro, xeruchaꞌ nicꞌaj jxuyaꞌ samaj chca che nquecchumsaj wnak je yuw-iꞌ, jleꞌ chic xeruchaꞌ che nquequetoꞌ jcꞌola cnecesidad, jleꞌ chic xeruchaꞌ je nquecꞌana cxin kchꞌalal, y jleꞌ chic xeruchaꞌ che nquetzijona chpam tzojbal jmajoꞌn cutkin ta. 29Mconjelal ta eꞌocnak apóstol, mconjelal ta eꞌocnak profeta, mconjelal ta eꞌocnak maestro, mconjelal ta eꞌocnak e bnoy milagro. 30Mconjelal ta yatanak chca che nquecchumsaj yuw-iꞌ, mconjelal ta yatanak chca che nquetzijona chpam jleꞌ chic tzojbal, mconjelal ta yatanak chca che neckꞌaxaj tzij je nbixa chpam jleꞌ chic tzojbal. 31Per jsamaj jcꞌola más cꞌyinem recꞌmon ta tzra ccꞌaslemal kchꞌalal njaraꞌ ta netaj ekꞌij tzrij chnecochij. Xerwaraꞌ cꞌola jun bey quenwajoꞌ quenchꞌob chewech camic ra per jun bey congan nim rukꞌij, next jun bey ta xtkꞌow ta rxin, jbey jaraꞌ tak cꞌola ojben riꞌil rxin Dios nesmaja chpam ecꞌaslemal.

1Anen wexte quentzijona chpam njelal tzojbal cxin wnak y njelal tzojbal cxin jeꞌ ángel chkaꞌ, per wex majoꞌn ojben riꞌil rxin Dios nesmaja chpam ncꞌaslemal jaraꞌ xjunam cnela ruqꞌuin jun chꞌechꞌ chek jic netznina rukul. 2Jun chic, wext yatanak chwa che enocnak profeta je nkꞌalsan chenwech jwiwan chquewech wnak rmal Dios, y nmajoꞌn achnak mquita wutkin, per xmajoꞌn ojben riꞌil rxin Dios nesmaja chpam ncꞌaslemal jaraꞌ majoꞌn nak wcꞌatzil. Wext majoꞌn chic falta nrajoꞌ yukbal nucꞌuꞌx ruqꞌuin Dios y xtenbij ta tzra jun jyuꞌ che nel ela abar cꞌo waꞌ y nkꞌax chic chpam jun lwar y quenrnimaj, per xmajoꞌn ojben riꞌil rxin Dios chpam ncꞌaslemal jaraꞌ majoꞌn nak wcꞌatzil. 3Jun chic, mesque xtenjach chca mibiꞌ njelal achnak jcꞌola wqꞌuin per ne che njelal, per xmajoꞌn ojben riꞌil rxin Dios nesmaja chpam ncꞌaslemal jaraꞌ majoꞌn achnak nucꞌom pa chwa. Mesque xtenyaꞌ wiꞌ pe cmic y npuroxa njelal necuerpo, per xmajoꞌn ojben riꞌil rxin Dios nesmaja chpam ncꞌaslemal jaraꞌ majoꞌn achnak nucꞌom pa chwa chkaꞌ. 4Tak cꞌola ojben riꞌil rxin Dios nesmaja chpam acꞌaslemal jaraꞌ majoꞌn npeta awyiwal chquij wnak y xjeꞌ utzil naban chca. Tak cꞌola ojben riꞌil rxin Dios nesmaja chpam acꞌaslemal jaraꞌ majoꞌn nkꞌutlin ta awanm chquij wnak, y atet majoꞌn nayaꞌ kta akꞌij chquewech, y majoꞌn nim ta akꞌij nanaꞌ kta chquewech. 5Tak cꞌola ojben riꞌil rxin Dios nesmaja chpam acꞌaslemal jaraꞌ majoꞌn xtaban ta jeꞌ achnak chek ruqꞌuin agan y jun twaꞌ xtquenaꞌ wnak awmal. Y majoꞌn achnak xtaban ta chek ruyon chawa atet cꞌola nucꞌam pa, chkaꞌ majoꞌn nakꞌaysaj ta awiꞌ, chkaꞌ namestaj njelal jeꞌ achnak je m-utz ta nbaꞌna chawa y majoꞌn nayic ta chpam awanm. 6Tak cꞌola ojben riꞌil rxin Dios nesmaja chpam acꞌaslemal, tak cꞌola jun wnak nkaja chpam ril rumac, atet majoꞌn ncatquicota tzrij, per wnesmaja utzlaj tzij rxin Jesucristo chpam rcꞌaslemal jaraꞌ ncatquicot ta tzrij. 7Tak cꞌola ojben riꞌil rxin Dios nesmaja chpam acꞌaslemal jaraꞌ nacochꞌ njelal je nbaꞌna chawa, y congan ykula acꞌuꞌx ruqꞌuin Jesucristo, y naweybej njelal je rtzujun Dios chka, y chkaꞌ ncow ncatpeꞌa chwech njelal achnak je npeta chawij. 8Ja ojben riꞌil rxin Dios majoꞌn xtkꞌax ta. Per jyatanak chka ajoj che nokocwina nkaban jaraꞌ xe nkꞌaxa, ajniꞌ nayaꞌ rbixic jkꞌalsan chawech rmal Dios, ajniꞌ ncattzijona chpam jleꞌ chic tzojbal jmajoꞌn awutkin ta, ajniꞌ nayaꞌ jun tijonem je ncꞌuꞌta chawech rmal Espíritu Santo. 9Tak nkayaꞌ tijonem je ncꞌuꞌta chkawech rmal Espíritu Santo per xerwaraꞌ cꞌo na jmajoꞌn kutkin ta. Ja we ok profeta rxin Dios xerwaraꞌ cꞌo na jmajoꞌn kꞌalsan ta chkawech chkaꞌ. 10Rmal cꞌaraꞌ quenbij chewa, xcꞌola rukꞌij jsamaj yatanak chka, tzraꞌ nqꞌuis waꞌ rukꞌij tak xtetzꞌkata njelal je rchumin ta Dios. 11Tak anen qꞌuen acꞌal na, ajniꞌ nquetzijona acꞌalaꞌ caraꞌ xentzijona anen chkaꞌ. Ajniꞌ nquenaꞌ kaja acꞌalaꞌ caraꞌ xennaꞌ kaja anen chkaꞌ. Ajniꞌ cnaꞌoj acꞌalaꞌ caraꞌ nnaꞌoj anen chkaꞌ. Per jaraꞌ xqꞌuisa rukꞌij y xenoca acha, xecꞌjeꞌ cana ajniꞌ rbanic jun acꞌal. 12Caraꞌ cꞌa rbanic chka ajoj camic, cꞌola jeꞌ achnak rxin Dios kutkin per xerwaraꞌ majoꞌn kꞌalaj ta chkawech njelal. Caraꞌ rbanic ajniꞌ natzuꞌ aplaj chpam jun chꞌechꞌ jmajoꞌn kas ta kꞌalaj bien natzuꞌ aplaj chpam. Per tak xtucꞌul riꞌ kawech ruqꞌuin Jesucristo, tzraꞌ nkꞌaljin waꞌ bien claro chkawech. Per camic mesque wutkin ajniꞌ rnaꞌoj Dios per cꞌo na majoꞌn claro ta chenwech nak jeꞌ rbanic. Per tak xtpeta wjic chic Jesucristo qꞌue tzraꞌ nkꞌaljin waꞌ che njelal chenwech, ajniꞌ rebnon Dios camic kꞌalaj chwech njelal ajniꞌ nnaꞌoj anen. 13Caraꞌ cꞌa rbanic wchꞌalal, cꞌola jmajoꞌn nqꞌuis ta rukꞌij, ajniꞌ yukbal kacꞌuꞌx ruqꞌuin Dios, ruqꞌuin je nkeybej más utzil rxin Dios, y jun chic, ojben riꞌil rxin Dios. Jawra oxiꞌ jxenbij kaja chewa majoꞌn nqꞌuis ta rukꞌij, per ojben riꞌil rxin Dios jaraꞌ más nim rukꞌij tzra jawra oxiꞌ jxenbij kaja.

1Ja ojben riꞌil rxin Dios ja cꞌaraꞌ tcanoj che nesmaja chpam ecꞌaslemal, y tetjaꞌ ekꞌij chkaꞌ chnecochij samaj jyatanak chka rmal Espíritu Santo. Per kas quenwajoꞌ chewa wchꞌalal, cꞌo jun tzra samaj más chna tyarij jaraꞌ che nyataja chewa che nquixcwina neyaꞌ rbixic chbil tak ewiꞌ je nkꞌalsasa chewech rmal Dios. 2Tak ncattzijona chpam jun chic tzojbal jmajoꞌn awutkin ta jaraꞌ mcuqꞌuin ta wnak ncattzijon waꞌ, ruqꞌuin Dios ncattzijon waꞌ. Mcuqꞌuin ta wnak com jeꞌ wnak mtquecwina nquechꞌob jnabij. Jnabij jaraꞌ Espíritu Santo cꞌayona awxin che rbixic per je nquecꞌaxana awxin jaraꞌ wewtanak chquewech. 3Per tak nayaꞌ rbixic jkꞌalsan chawech rmal Dios jaraꞌ cuqꞌuin wnak ncattzijon waꞌ. Je nquecꞌaxana awxin nquecwina nquechꞌob jnabij y cꞌola cꞌyinem recꞌmon ta tzra ccꞌaslemal, paxbanem recꞌmon ta chca y nyukbaxa quecꞌuꞌx rmal. 4Tak ncattzijona chpam jun chic tzojbal jmajoꞌn awutkin ta jaraꞌ majoꞌn cꞌyinem recꞌmon ta chca jleꞌ chic, xayon atet ncatqꞌuiy kaja rmal, per tak nayaꞌ rbixic jkꞌalsan chawech rmal Dios jaraꞌ cꞌola cꞌyinem recꞌmon ta chca iglesia. 5Anen cꞌola ngan xtyataj ta chewa chixconjelal che nquixcwina nquixtzijona chpam jleꞌ chic tzojbal jmajoꞌn ewutkin ta, per kas más quenwajoꞌ xtyataj ta chewa chixconjelal che nquixcwina neyaꞌ rbixic je nkꞌalsasa chewech rmal Dios. Más na nim rukꞌij nayaꞌ rbixic je nkꞌalsasa chawech rmal Dios que chwech ncattzijona chpam jun chic tzojbal jmajoꞌn awutkin ta. We ncatecwina nakꞌaxaj tzij jnabij chpam jun chic tzojbal, wcꞌola cꞌyinem recꞌmon ta chca iglesia jaraꞌ más na nim rukꞌij chkaꞌ. 6Ta cꞌa anen we xtquenekaja ewqꞌuin y xe chpam jun chic tzojbal quentzijon waꞌ ewqꞌuin jaraꞌ majoꞌn achnak recꞌmon ta chewa. Per wcꞌola kꞌalsan chenwech rmal Dios y we xtenyaꞌ rbixic chewech, o wcꞌola jun tijonem rxin Dios wutkin, y quixntijoj tzrij jaraꞌ cꞌola recꞌmon ta chewa. 7Ta cꞌa jleꞌ achnak jcꞌola rukul ajniꞌ tzra jun guitarra, ajniꞌ tzra jun flauta, per wexte junam rukul ncꞌaxaxa ja jujun tak nota rcꞌan jaraꞌ mquita nkocwina nkachꞌob nak chbix nbaꞌna chpam. 8Chkaꞌ jun trompeta xtxulax ta che nquesiqꞌuisa jleꞌ soldado che nqueba pchꞌoj, per we xme claro ta rukul trompeta j-eꞌ soldado majoꞌn nquemol ta quiꞌ che nqueba pchꞌoj. 9Caraꞌ cꞌa chewa ixix chkaꞌ, tak nquixtzijona chneyaꞌ rbixic jleꞌ tzij per xmajoꞌn kꞌalaj ta bien chquewech je nquecꞌaxana ewxin, majoꞌn cꞌaraꞌ xtcutkij ta jnebij chca. Com jtzij jnel ta pnechiꞌ xe nqꞌuis kaja chcaraꞌ, majoꞌn nekaj ta pquexquin. 10Ajruꞌ la rwech jeꞌ tzojbal ntzijoxa waweꞌ chwech ruchꞌlew y cꞌola chꞌobtajic tzrij che jujnel. 11Tak mesquier nchꞌobtaja nmal jtzij je nbixa chwa xjunam cꞌaraꞌ ruqꞌuin me nwinak ta ntzijona wqꞌuin. 12Caraꞌ cꞌa chewa ixix chkaꞌ. Jcamic congan newajoꞌ necochij je nyataja chka rmal Espíritu Santo rmal cꞌaraꞌ tak quenbij chewa, tetjaꞌ ekꞌij che rbanic jcꞌola cꞌyinem recꞌmon pa tzra ccꞌaslemal kchꞌalal ja e iglesia, per ncongan ta xtqueqꞌuiya ewmal. 13Rmal cꞌaraꞌ quenbij chewa, wcꞌola jun chewa jyatanak tzra chnecwina ntzijona chpam jun chic tzojbal jmajoꞌn rutkin ta, tebnaꞌ orar, tcꞌutuj tzra Dios che arjaꞌ nuyaꞌ tzra chkaꞌ che necwina nkꞌaxaj tzij je nbij ch-utz cꞌaraꞌ nchꞌobtaja cmal je nquecꞌaxana rxin. 14Caraꞌ tcꞌa nuban com anen tak cꞌola jun oración nemjon rbanic chpam jun chic tzojbal jmajoꞌn wutkin ta jaraꞌ nesmaja espíritu wxin anen che rbanic oración per majoꞌn nesmaj ta nnaꞌoj y jcꞌa oración nmajoꞌn nak recꞌmon ta chca je nquecꞌaxana wxin. 15Wcaraꞌ rbanic ¿nak quenban cꞌa? Cawra rubey jquenban, tak cꞌola jun oración nemjon rbanic, anen quencsaj wespíritu che rbanic oración y quencsaj nnaꞌoj che rbanic chkaꞌ. Tak quenbixana quencsaj wespíritu che rbanic y quencsaj nnaꞌoj chkaꞌ chquenbixana. 16Tak cꞌola jun achnak nameltioxij tzra Dios per xruyon awespíritu nacsaj chnameltioxij tzra jaraꞌ majoꞌn nekaj ta pquewáꞌ kchꞌalal y mesquier nquecwina necbij amén, com majoꞌn nekaj ta pquewáꞌ nak nameltioxij tzra Dios. 17Atet mesque njelal acꞌuꞌx y njelal awanm nameltioxij tzra per xmajoꞌn cꞌyinem recꞌmon ta tzra ccꞌaslemal y jleꞌ chic mesquier nchꞌobtaja cmal nak nameltioxij tzra. 18Anen quenmeltioxij tzra Dios jrey-on chwa chquencwina quentzijona chpam jleꞌ chic tzojbal que chewech ixix. 19Per xerwaraꞌ, tak kamlon kiꞌ ja ok iglesia jaraꞌ más na utz xjun c-eꞌ tzij xtenbij y xtencsaj nnaꞌoj che quentobej je nquecꞌaxana wxin que chwech quenbij je tzij chpam jun chic tzojbal jmesquier nekaja pquewáꞌ. 20Wchꞌalal, je tzra enaꞌoj mteban ta caraꞌ ajniꞌ cnaꞌoj acꞌalaꞌ. Je tzra bnoy itzel tak achnak jaraꞌ utz nquixoca ajniꞌ acꞌalaꞌ, per tzra enaꞌoj jaraꞌ quenwajoꞌ chnetzꞌkata. 21Je chpam rtzojbal Dios cꞌola tzꞌibtanak cana chpam je rbin cana Dios jcawra nbij: —Anen ecꞌola nicꞌaj wnak jme aj Israel ta quenutak ela cuqꞌuin aj Israel che nquetzijona cuqꞌuin per chpam jleꞌ chic tzojbal junwaꞌ xtquetzijon waꞌ cuqꞌuin. Per mesque caraꞌ xtenban chca aj Israel per majoꞌn xtqueyaꞌ ta quexquin tzrij je xtenbij chca. Caraꞌ nbij Kajaw Dios. 22Tzraꞌ cꞌa nkatzꞌet waꞌ tak noca jleꞌ chic tzojbal jmesquier nchꞌobtaja jaraꞌ noca rital per jun rital je noca chquewech jmajoꞌn nqueniman ta, me chquewech ta je nquenimana. Per tak cꞌola nchꞌoꞌba chkawech je nkꞌalsasa rmal Dios jaraꞌ cxin je nquenimana, me cxin ta jmajoꞌn nqueniman ta. 23Tak emlon ewiꞌ chixconjelal ja ix iglesia y nquixtzijona chixconjelal chpam jleꞌ chic tzojbal, tak ecꞌola jleꞌ chic wnak nqueꞌoca checjol jmajoꞌn cutkin ta nak rbanic tak ncattzijona chpam jleꞌ chic tzojbal jmajoꞌn awutkin ta, o wneꞌoca jleꞌ wnak jmajoꞌn cniman ta Jesucristo ¿lmajoꞌn cꞌaraꞌ necbij ta chewa che ixchꞌjornak? 24Per wixconjelal emjon rbixic jleꞌ tzij je nchꞌobtaja je nkꞌalsasa chewech rmal Dios, y wcꞌola jun noca checjol jmajoꞌn rniman ta Jesucristo, o wnoca jun jmajoꞌn rutkin ta nak rbanic tak ncattzijona chpam jleꞌ chic tzojbal, jaraꞌ nkaja rwáꞌ rmal je nquixtajina nebij. Numaj cꞌa t-onem ranm rmal ril rumac jrebnon per xe rmal jeꞌ tzij jemjon rij chixconjelal tak nuban caraꞌ. Jeꞌ tzij jnebij chixconjelal jaraꞌ nesmaja che rkꞌalsic ajniꞌ rcꞌaslemal. 25Je rwiwan pranm jaraꞌ nkꞌalsasa, nelsasa psak. Caraꞌ cꞌa nuban, cꞌjaraꞌ cꞌa xtexqueꞌa y xtumaj ryaꞌic rukꞌij Dios y cawra xtbij chewa ra: —Ne ktzij waꞌ che Dios cꞌola checjol. 26¿Nak cꞌa kas mer rbeyal wchꞌalal? Tak nemol ewiꞌ cꞌola yatanak chewa chixjujnel che nquixecwina neban. Ecꞌola nquejach jun salmo, ecꞌola nqueyaꞌ jun tijonem, ecꞌola nquetzijona chpam jun chic tzojbal, ecꞌola nicꞌaj cꞌola nkꞌalsas chquewech rmal Dios che nqueyaꞌ rbixic, y ecꞌola nyataja chca che nquecwina neckꞌaxaj tzij je nbixa chpam jun chic tzojbal. Per xerwaraꞌ, chka bechnak opech neban cꞌo ta cꞌyinem recꞌmon ta tzra ccꞌaslemal je nquecꞌaxana ewxin. 27We ecꞌola ncajoꞌ nquetzijona chpam jleꞌ chic tzojbal xe c-eꞌ quetzijona o e oxiꞌ, y nquejal jeꞌ quiꞌ, m-utz ta junlic nquetzijona. Chkaꞌ ncꞌatzina chcꞌola jun nkꞌaxana tzij je nbixa chpam jleꞌ chic tzojbal. 28Wmajoꞌn jun necwina nkꞌaxaj tzij mejor next jun chca nquetzijona chpam jun chic tzojbal chquewech jeꞌ kchꞌalal jquemlon quiꞌ. Cꞌjaraꞌ quetzijona chpam tzojbal tak xqueyon chic, tak xruqꞌuin chic Dios nquetzijon waꞌ. 29Je profeta, e c-eꞌ owe e oxiꞌ quetzijona chca. Jleꞌ chic, quechꞌboꞌ rij rwech jnecbij profeta, le rxin Dios necbij o we mjaꞌ ta. 30Wcꞌola jun profeta remjon tzij y wcꞌo chic jun tzꞌbula tzraꞌ jcꞌola nkꞌalsasa chwech rmal Dios me ttzijon ta más jremjon tzij, tey-aꞌ cꞌas tzra jun chic che ntzijona. 31Caraꞌ quenbij chewa com nquixcwina nejal jeꞌ ewiꞌ chixconjelal che rbixic jkꞌalsan chewech rmal Dios. Caraꞌ ta neban ch-utz cꞌaraꞌ chcꞌola newutkij per ne chixconjelal ch-utz cꞌaraꞌ cꞌola paxbanem recꞌmon ta chewa chixconjelal chkaꞌ. 32Je profeta arj-eꞌ necwina nquekꞌil kaja quiꞌ queyon ch-utz cꞌaraꞌ chmajoꞌn junlic ta nquetzijona y che mtquesaꞌcha ja nquecꞌaxana cxin. 33Nquecwina nqueban com Dios arjaꞌ jun Dios jmajoꞌn nuyaꞌ ta chca je xcꞌola sachbal recꞌmon ta, per quiꞌil necꞌjeꞌa ewanm rmal jnuban. Je chpam jleꞌ chic iglesia tak quemlon quiꞌ je rtnamet Dios jaraꞌ majoꞌn nquetzijon ta ixkiꞌ. 34Caraꞌ ta nqueban ixkiꞌ jecꞌola checjol ixix chkaꞌ, tak emlon ewiꞌ majoꞌn xtquetzijon ta, per yatanak chquij che necnimaj quechjilal ajniꞌ nbij rley Dios. 35Wecꞌola mesquier nchꞌobtaja cmal y we ncajoꞌ neccꞌaxaj rzón, mejor chca quechjilal queccꞌaxaj waꞌ ptak cuchoch. Caraꞌ quenbij chewa com xe m-utz ta ntzꞌeꞌta jun ixak ntzijona ptak servicio. 36Terkaja bien pnewáꞌ che me ewqꞌuin ta ixix wankersan twaꞌ rtzojbal Dios y next cꞌa eyon ixix cꞌola rtzojbal Dios ewqꞌuin chkaꞌ. 37Wcꞌola jun chewa nuchꞌob che arjaꞌ ocnak profeta, o wnuchꞌob chcꞌola rcochin tzra Espíritu Santo, jaraꞌ yatanak tzra chnuban reconocer nak rbanic jnemjon rchꞌobic chewa camic che jawra jun rmandamiento Kajaw Jesucristo. 38Wmajoꞌn nuban ta reconocer chcaraꞌ rbanic jaraꞌ majoꞌn nbaꞌn ta reconocer jaꞌ chkaꞌ. 39Caraꞌ cꞌa rbanic wchꞌalal, congan ncꞌatzina che neyaꞌ rbixic je nkꞌalsasa chewech rmal Dios, jaraꞌ ta netaj ekꞌij tzrij che rbanic. Y jun chic quenbij chewa ra, mtechꞌojquij ta chca kchꞌalal je nquetzijona chpam jleꞌ chic tzojbal. 40Xerwaraꞌ pe rbeyal tecsaj waꞌ njelal jneban, mquita xteban jeꞌ achnak xsachanem recꞌmon ta.

1Jcamic wchꞌalal, anen quenwajoꞌ quenchꞌob chic jmul chewech nak rbanic utzlaj tzij je rxin Jesucristo. Xenyaꞌ rbixic chewa nabey y xenimaj, xe rmal waꞌ utzlaj tzij tak cow nquixpeꞌa. 2Xe rmal arjaꞌ chkaꞌ tak newil totanem rxin Dios. Nquixtotaja wmajoꞌn xteyaꞌ cta utzlaj tzij rxin Jesucristo jxenchꞌob chewech, per we mchek tcaraꞌ xenimaj. 3Ja xenchꞌob chewech nabey jaraꞌ jkꞌalsan chic chenwech anen y cawra rbanic ra. Xcoma Cristo per rmal kil kamac tak xcoma, ne tzꞌibtanak can waꞌ ojer chpam rtzojbal Dios che arjaꞌ ncom na pkacwent. 4Tak xcomstaja cꞌjaraꞌ xemuꞌk cana. Je chrox kꞌij xcꞌastaja rwech chquecjol cnomkiꞌ. Y tzꞌibtanak can waꞌ ojer chkaꞌ chpam rtzojbal Dios che nmuꞌk na y ncꞌastaj na rwech chrox kꞌij. 5Tak xcꞌastaja cꞌjaraꞌ xucꞌut riꞌ chwech Cefas. Xuban chic jmul xucꞌut riꞌ chquewech e cbeljuj rapóstol. 6Y xuban jmul más e j-oꞌ cient kchꞌalal xucꞌut riꞌ chquewech. J-eraꞌ kchꞌalal xe e jujun ecamnak chca y jleꞌ chic chca qꞌuecꞌas na camic. 7Xuban chic jmul xucꞌut riꞌ chwech Jacobo, jmul chic xucꞌut riꞌ chquewech rapóstol per ne chquewech che conjelal. 8Jpe rqꞌuisbal xucꞌut riꞌ chenwech anen chkaꞌ mesque anen nlowloꞌ nebnon ta. 9Anen en más lowloꞌ chquewech conjelal apóstol, jquennaꞌ kaja anen myatal ta chwa enocnak apóstol. En lowloꞌ com congan lowloꞌ xenban chca iglesia je rtnamet Dios. 10Per Dios xsipaj utzil chwa y xe rmal utzil jxsipaj Dios tak enocnak apóstol camic. Per mchek tcaraꞌ xencochij utzil tzra per ncongan nesmaja jutzil chpam ncꞌaslemal. Más chna samaj rxin Dios xenban chquewech jleꞌ chic per ma anen ta xensmaja nuyon, utzil jxencochij tzra Dios jaraꞌ xesmaja chpam ncꞌaslemal. 11Wanen xenbnowa samaj o we j-eꞌ xebnowa per xerwaraꞌ xjunam utzlaj tzij rxin Jesucristo nkayaꞌ rbixic, y njaraꞌ utzlaj tzij xenimaj ixix chkaꞌ.
• • • • •
12We nkayaꞌ rbixic Cristo che xcꞌastaja rwech chquecjol cnomkiꞌ ¿nak tzra tak ecꞌola jujun checjol necbij che: —Majoꞌn nquecꞌastaj ta quewech cnomkiꞌ? 13Wex majoꞌn nquecꞌastaj ta quewech jeꞌ cnomkiꞌ mquita cꞌastanak rwech Cristo chkaꞌ. 14We Cristo mquita cꞌastanak rwech nmajoꞌn noc waraꞌ utzlaj tzij jkamjon rbixic y nmajoꞌn noc waraꞌ chkaꞌ jneykeꞌa ecꞌuꞌx ruqꞌuin. 15Xe tzꞌkoj tzij nkaban ra tzrij Dios wexte mquita cꞌastanak rwech Cristo como ajoj nekbij che Dios xucꞌas chquecjol cnomkiꞌ. Mquita ktzij ra che Dios xucꞌas chquecjol cnomkiꞌ wexte ktzij che majoꞌn nquecꞌastaj ta cnomkiꞌ. 16Caraꞌ quenbij chewa com wexte ktzij chmajoꞌn nquecꞌastaj ta cnomkiꞌ mquita cꞌastanak rwech Cristo cꞌaraꞌ. 17Jche mquita cꞌastanak Cristo nmajoꞌn noc waraꞌ yukbal ecꞌuꞌx ruqꞌuin y ne mquita cyun ra ewil emac, 18y xectzꞌilaꞌ ta ra junlic quiꞌ jeꞌ cnomkiꞌ je ykula quecꞌuꞌx ruqꞌuin Cristo tak xecoma. 19Tak xtokcoma y majoꞌn chic achnak nekawlaꞌ jaraꞌ congan lowloꞌ chka. Wext caraꞌ rbanic jaraꞌ más chna lowloꞌ chka ajoj que chquewech conjelal jleꞌ chic wnak, wext caraꞌ jaraꞌ xe nkaban kaja engañar kiꞌ kayon. 20Per Cristo cꞌastanak chic rwech. Tak xcꞌastaja rwech jaraꞌ ajniꞌ jun tejcoꞌn xchꞌuꞌpa nabey rwech per cꞌo na qꞌuemjana tekꞌnera jqꞌue nchꞌuꞌp na, j-eraꞌ cnomkiꞌ jxe wram quemjon rij. 21Ajniꞌ tzra cmic, ruqꞌuin jun acha xwanker twaꞌ y caraꞌ tzra cꞌastajic cxin cnomkiꞌ chkaꞌ, ruqꞌuin jun acha xwanker twaꞌ. 22Caraꞌ quenbij chewa com rumac Adán nokcoma konjelal y caraꞌ tzra Cristo chkaꞌ, rmal arjaꞌ ncꞌastaja kawech konjelal. 23Per xerwaraꞌ, cꞌola jun tiemp xcꞌastaja rwech Cristo y cꞌo chna jun tiemp ncꞌastaj na kawech ajoj. Je Cristo arjaꞌ ocnak ajniꞌ nabey rwech tejcoꞌn je nchꞌuꞌpa y ajoj jokcꞌola precwent ncꞌastaj na kawech tak xtpet chic jmul arjaꞌ. 24Cꞌjaraꞌ xterlaꞌ kꞌij tak xtetzꞌkata njelal je rchumin ta Dios, y tzraꞌ nmajoꞌn kꞌatbaltzij, nmajoꞌn poder mquita kasan chic rmal Cristo, nmajoꞌn gobierno mquita ocnak chic prukꞌaꞌ, cꞌjaraꞌ xtujach rgobierno prukꞌaꞌ Dios Ttixel. 25Caraꞌ cꞌa rbanic com ncꞌatzina che necꞌjeꞌa gobierno prukꞌaꞌ ajruꞌ tiemp xtecꞌjeꞌa recꞌlel jqꞌuemjana terkasaj. Tak erkasan chic conjelal cꞌjaraꞌ xtujach gobierno prukꞌaꞌ Ttixel. 26Jqꞌuisbal recꞌlel jaraꞌ cmic, y nkasaj na cmic chkaꞌ. 27Caraꞌ cꞌa rbanic com jaꞌ Ttixel cawra nbij tzra: —Nmajoꞌn nak mquita xtenyaꞌ pnakꞌaꞌ. Caraꞌ xbij tzra. Per me nbij ta ra tzij che noca Ttixel prukꞌaꞌ per bien kꞌalaj che jaꞌ Ttixel nucsana njelal prukꞌaꞌ. 28Je Rlecꞌwalxel tak y-on chic prukꞌaꞌ njelal arjaꞌ nujach riꞌ prukꞌaꞌ Ttixel. Caraꞌ cꞌa xtuban ch-utz cꞌaraꞌ xruyon chic Ttixel xtebnow chic mandar tzraꞌ y next jun mquita xtnimana rxin. 29Per wex majoꞌn ncꞌastaj ta quewech cnomkiꞌ nak la nquechꞌob wnak je nquebaꞌna bautizar pquecꞌxiwach cnomkiꞌ. Wex majoꞌn ncꞌastaj ta quewech cnomkiꞌ ¿nak tzra cꞌaraꞌ tak ecꞌola nquebaꞌna bautizar pquecꞌxiwach cnomkiꞌ? 30Y ajoj chkaꞌ nkay-on waꞌ kiꞌ prukꞌaꞌ jeꞌ pen ¿nak noc waraꞌ wexte majoꞌn nquecꞌastaj ta cnomkiꞌ? 31Anen kꞌij kꞌij encꞌola chwech cmic. Ne ktzij waꞌ wchꞌalal chcaraꞌ nebnon. Ajniꞌ ewutkin wchꞌalal chcongan quenquicota ewmal rmal xjun ebnon ruqꞌuin Kjawal Jesucristo, twutkij cꞌa chkaꞌ che anen ne encꞌol waꞌ chwech cmic njelal kꞌij. 32Wext junam nnaꞌoj cuqꞌuin wnak jmajoꞌn necnimaj ta che nquecꞌastaja cnomkiꞌ ¿nak tcꞌa noc waraꞌ chwa tak xentaj pen pquekꞌaꞌ jleꞌ wnak waweꞌ p-Efeso, per jleꞌ wnak xe e ajniꞌ chcop? Je mquita nquecꞌastaja cnomkiꞌ cꞌo ta ra crazón wnak je nquebina che: —Jkaway ruqꞌuin kayaꞌ jaraꞌ kacsaj kchukꞌaꞌ tzrij com xe chwak cabij nokcoma. 33Per me tquixbaꞌn ta engañar ixix, mesque utz anaꞌoj atet per xnawexbilaj jleꞌ wnak je m-utz ta cnaꞌoj jaraꞌ nyojtaja anaꞌoj atet chkaꞌ cmal j-eꞌ. 34Me tquixsaꞌch ta, jneban camic quixcꞌascꞌata com yatanak chewij che nquixcꞌascꞌata. Nexte wjic quixmajcuna xtqueꞌenimaj chta jleꞌ wnak jecꞌola checjol je nquebina chewa chmajoꞌn nquecꞌastaj ta cnomkiꞌ. Arj-eꞌ majoꞌn cutkin ta ajniꞌ rnaꞌoj Dios. Qꞌuixbal ta nenaꞌ rmal jnemjon rbixic chewa.

35Per anen wutkin che ecꞌola necchꞌojquij na chwa jnemjon rbixic chewa ra: —Per ¿nak cꞌa rbanic tak nquecꞌastaja cnomkiꞌ, ajniꞌ cꞌaraꞌ chkaꞌ jquecuerpo tak nquecꞌastaja? Caraꞌ necbij chwa. 36Per j-eraꞌ wnak xmajoꞌn nquechꞌob ta. Bien mpaꞌ tewsaj enaꞌoj tzrij jun rkꞌarwech ijaꞌtz, wmajoꞌn namuk ta penlew majoꞌn ntzꞌuc ta. 37Chkaꞌ junwaꞌ recuerpo rcꞌan tak natic penlew y jun chwaꞌ recuerpo rcꞌan tak nel ta, jaraꞌ we ijaꞌtz rxin trigo o nicꞌaj chic. 38Per Dios yoyona recuerpo je rchumin ta ojer. Junwaꞌ recuerpo nuyaꞌ tzra jujun rkꞌarwech ijaꞌtz chejujnel, we rxin trigo, o rxin ixim, o chka bechnak ijaꞌtz. 39Mjunam ta kacuerpo cuqꞌuin jeꞌ chcop, junwaꞌ kacuerpo ajoj y junwaꞌ quecuerpo j-eꞌ chcop. Junwaꞌ kacuerpo ajoj y junwaꞌ cxin quiej, wajquex, junwaꞌ quecuerpo chꞌuꞌ y junwaꞌ quecuerpo tzꞌquin. 40Cꞌola jeꞌ cuerpo rxin chcaj y cꞌola cuerpo rxin waweꞌ chwech ruchꞌlew. Congan chumsan che c-eꞌ per junwaꞌ rxin chcaj y junwaꞌ rxin rwech ruchꞌlew. 41Junwaꞌ ruchꞌab kꞌij y junwaꞌ ruchꞌab icꞌ y jun chwaꞌ quechꞌab chꞌumil, y xe mjunam tnaraꞌ quechꞌab je chꞌumil che jujnel. 42Y caraꞌ cꞌa chkaꞌ tak nquecꞌastaja cnomkiꞌ. Jquecuerpo je ccꞌan waweꞌ chwech ruchꞌlew jaraꞌ nmuꞌka penlew y nkꞌoya. Per tak xtyictaja quecuerpo chpam cmic jaraꞌ majoꞌn chic nkꞌoy ta. 43Waweꞌ chwech ruchꞌlew kas congan lowloꞌ kacuerpo per tak xtyictaja chpam cmic jaraꞌ njunam nerebnaꞌ ruqꞌuin recuerpo Cristo. Waweꞌ chwech ruchꞌlew majoꞌn rchukꞌaꞌ kacuerpo per tak xtyictaja chpam cmic jaraꞌ ncongan rchukꞌaꞌ. 44Jcuerpo kcꞌan waweꞌ chwech ruchꞌlew ne rxin waꞌ rwech ruchꞌlew per tak xtyictaja chpam cmic jaraꞌ rxin chic jun cꞌacꞌlaj cꞌaslemal chcaj. Com cꞌola jun cuerpo rxin kcꞌaslemal waweꞌ chwech ruchꞌlew y cꞌo cꞌaraꞌ chkaꞌ jun cuerpo rxin kcꞌaslemal chcaj. 45Ajniꞌ tzꞌibtanak cana chpam rtzojbal Dios jcawra nbij: —Tak xwankersasa nabey acha rbin-an Adán arjaꞌ xyataja tzra jun cꞌaslemal rxin waweꞌ chwech ruchꞌlew. Caraꞌ nbij. Tak xpeta Cristo, rqꞌuisbal Adán nekbij tzra ajoj, arjaꞌ xyataja tzra chnecwina nuyaꞌ cꞌaslemal per cꞌacꞌlaj cꞌaslemal rxin chcaj. 46Per mjaraꞌ ta cꞌaslemal je rxin chcaj nyaꞌa chka nabey mul, per rxin waweꞌ chwech ruchꞌlew jaraꞌ nyataja chka nabey mul. Y rxin chcaj cꞌdespués nyaꞌa chka. 47Adán arjaꞌ waweꞌ chwech ruchꞌlew xwanker waꞌ, ulew ocnak y ruqꞌuin jaꞌ wankernak twaꞌ nabey cꞌaslemal rxin waweꞌ chwech ruchꞌlew. Kajaw Jesucristo arjaꞌ chcaj xpe waꞌ y ruqꞌuin jaꞌ wankernak twaꞌ jun chic cꞌaslemal cꞌacꞌ rxin chcaj. 48Ulew ocnak Adán y ulew okocnak ajoj ja ok wnak chkaꞌ. Ajniꞌ rbanic jaꞌ caraꞌ kbanic ajoj chkaꞌ. Jesucristo arjaꞌ rxin chcaj y konjelal ja ok rxin chcaj caraꞌ kbanic ajniꞌ rbanic jaꞌ. 49Ajniꞌ kabnon ta yatanak ta jun cuerpo chka ajniꞌ recuerpo Adán ulew ocnak, y nerlaꞌ na jun kꞌij chkaꞌ tak nyataj na chka jun cuerpo ajniꞌ recuerpo Jesucristo rxin chcaj. 50Ja nemjon rbixic chewa wchꞌalal cawra rbanic ra, jkacuerpo yatanak chka waweꞌ chwech ruchꞌlew jaraꞌ majoꞌn xtecwin ta xtoca chcaj. Tak xtyataja chka ja herencia che nokecꞌjeꞌa junlic chpam rgobierno Dios majoꞌn chic ra xtekcꞌaj ta jawra cuerpo. Achnak jcꞌola kꞌoyic tzrij jaraꞌ majoꞌn nyataj ta tzra che xtecꞌjeꞌ ta chcaj com chcaj majoꞌn nak xtkꞌoy ta. 51Bien tewcꞌaxaj je xtenbij chic chewa ra, cꞌola jeꞌ achnak xtenbij chic chewa camic jwewtanak nabey, per camic kꞌalsan chic y cawra rbanic ra. Ecꞌola chka majoꞌn nquecom ta per xerwaraꞌ nmajoꞌn jun chka mquita xtqꞌuextaja recuerpo. 52Per nmajoꞌn rubiꞌ nbij tak xtqꞌuextaja, caraꞌ nuban tak nayup jtzꞌit akꞌawech y tjaklaꞌ alnak, xcaraꞌ tiemp nrajoꞌ nqꞌuextaja. Tak xtcꞌaxaxa rukul jqꞌuisbal trompeta rxin Dios ja cꞌaraꞌ tak xtqꞌuextaja. Caraꞌ cꞌa rbanic com cꞌola trompeta rxin Dios ncꞌaxax na rukul cꞌjaraꞌ xtcꞌastaja quewech cnomkiꞌ per majoꞌn chic kꞌoyic chquij. Jqꞌuecꞌas na chka j-eꞌ nqꞌuextaj na quecuerpo. 53Caraꞌ cꞌa rbanic com jawra cuerpo je xcꞌola kꞌoyic tzrij je xcꞌola cmic tzrij ne ncꞌatzin waꞌ che nqꞌuextaj na y ne ncꞌatzin waꞌ nyataja jun chka jmajoꞌn kꞌoyic tzrij y chkaꞌ majoꞌn cmic tzrij. 54Tak xtqꞌuextaja jawra cuerpo je xcꞌola kꞌoyic tzrij y xcꞌola cmic tzrij, y tak kcꞌan chic jun cuerpo jmajoꞌn kꞌoyic tzrij y majoꞌn cmic tzrij tzraꞌ, cꞌjaraꞌ xtbantaja cumplir jawra tzij jtzꞌibtanak cana chpam rtzojbal Dios: —Majoꞌn chic cmic, abar le tzraꞌ xoc waꞌ. 55Je cmic nexte wjic nkoruchꞌec xta, nexte wjic xtuban xta chka ajniꞌ nuban jun itzel cmetz tak nokrutiꞌ y nokcoma rmal, caraꞌ tzꞌibtanak cana. 56Ajniꞌ tzra cmetz cꞌola rtiꞌobal y ncaraꞌ tzra cmic cꞌola rtiꞌobal chkaꞌ. Ja rtiꞌobal cmic jaraꞌ il mac y jley rxin Dios jaraꞌ nyowa rchukꞌaꞌ il mac. 57Per meltiox tzra Dios com arjaꞌ nuyaꞌ chka che ajoj nokchꞌecmaja per xe rmal Kajaw Jesucristo tak nokchꞌecmaja. 58Com ajoj nokchꞌecmaja wchꞌalal rmal cꞌaraꞌ quenbij chewa, tetqueꞌa bien yukbal ecꞌuꞌx, cow quixpeꞌa y tetjaꞌ ekꞌij che rbanic jsamaj rxin Kjawal Jesucristo. Caraꞌ ta neban com bien ewutkin tak xjun neban ruqꞌuin Kajaw Jesucristo che rbanic jsamaj jaraꞌ cꞌola recꞌmon ta, mchek tcaraꞌ.

1Camic noktzijona jurat ewqꞌuin tzrij ayuda jkamjon rmolic cxin rtnamet Dios jcongan ncꞌatzina chca. Ajniꞌ xenbij chca kchꞌalal jecꞌola ptak iglesia jcꞌola precwent Galacia caraꞌ tcꞌa neban ixix chkaꞌ y cawra rbanic ra. 2Je ptak domingo tyonaj jun ayuda chixjujnel ajniꞌ nquixcwina neyaꞌ y temloꞌ. Caraꞌ tcꞌa neban ch-utz cꞌaraꞌ tak xtnekaja ewqꞌuin cꞌo chic ayuda y majoꞌn chic rmolic nbaꞌna. 3Tak xtnekaja ewqꞌuin cawra nkaban ra. Ixix nqueꞌechaꞌ jleꞌ ewexbil. Y anen quenutak ela pJerusalén che nequejchaꞌ ewayuda, y ixix neyaꞌ ela jleꞌ carta chca chnequey-aꞌ tak xtqueꞌekaja. 4We ncꞌatzina quenba anen chkaꞌ quenwexbilaj el cꞌaraꞌ. 5Anen quixenkꞌijlaꞌ na per nabey mul quenkꞌax na chpam departamento Macedonia, tzraꞌ quenkꞌax waꞌ nechꞌbon anen camic. 6Per anen mexla xtencꞌjeꞌ na jun tiemp ewqꞌuin, mexla xtkꞌax na retiemp tew tak xtenel ela ewqꞌuin. Tak xtenel ela ewqꞌuin xtquenetoꞌ ela tzrij neviaje abar tzraꞌ xtenba chwaꞌ. 7Jcamic majoꞌn quenwajoꞌ ta xe pnalnak quixenkꞌijlaꞌ waꞌ per kas quenwajoꞌ anen quencꞌjeꞌ na jun tiemp ewqꞌuin wcaraꞌ nrajoꞌ ranm Kajaw Jesucristo. 8Per camic quencꞌjeꞌ na más p-Efeso y cꞌjaraꞌ xtenmaj ela neviaje tak xterlaꞌ nimkꞌij Pentecostés. 9Per camic majoꞌn quenel el ta com Dios cꞌola jun nimlaj samaj rejkon chenwech waweꞌ per jun samaj congan qꞌuiy recꞌmon ta. Y jun chic, com jawra samaj e qꞌuiy recꞌlel rmal cꞌaraꞌ majoꞌn quenel el ta waweꞌ camic. 10We xtekaja Timoteo ewqꞌuin kas quiꞌil rcꞌulic tebnaꞌ ch-utz cꞌaraꞌ majoꞌn jun twaꞌ nunaꞌ ewmal. Caraꞌ ta neban tzra com samaj rxin Kajaw Jesucristo nuban, xjunam ksamaj chok c-eꞌ ruqꞌuin. 11Rmal cꞌaraꞌ quenbij chewa, mex cꞌola jun chewa xtuban tzra com ajniꞌ majoꞌn. Per jneban, kas quiꞌil rjachic tebnaꞌ y tet-oꞌ tzra reviaje com anen nweyben waweꞌ e rexbil jleꞌ chic kchꞌalal. 12Je kchꞌalal Apolos congan xenban animar che nba ewqꞌuin che nquixerkꞌijlaꞌ y cawra xenbij tzra: —Queꞌawexbilaj ela kchꞌalal je nqueba pCorinto. Per arjaꞌ cawra xbij chwa: —Mesquier quencwina quenba cuqꞌuin camic, xerwaraꞌ nak kꞌij xtencwina jaraꞌ quenba cuqꞌuin. Caraꞌ xbij.

13Ixix xtquixcꞌascꞌata y tetqueꞌa yukbal ecꞌuꞌx ruqꞌuin Jesucristo, ntcow nquixpeꞌa chwech rtzilal y xtecsaj ta rchukꞌaꞌ Dios ptak ecꞌaslemal. 14Y necsaj ojben riꞌil rxin Dios che rbanic jeꞌ achnak jneban. 15Anen kas quenban recomendar chewa wchꞌalal chneban respetar kchꞌalal Estéfanas. Ixix ewutkin che arjaꞌ ruqꞌuin rfamilia xecnimaj nabey mul Jesucristo chewech ixix ixconjelal jixcꞌola chpam departamento Acaya. Ixix ewutkin che j-eꞌ congan nquequetoꞌ je rtnamet Dios tak cꞌola cnecesidad. 16Ixix chkaꞌ kas quenban recomendar chewa che nqueꞌenimaj kchꞌalal jcaraꞌ cbanic. Y caraꞌ tcꞌa neban chca conjelal je nquet-owa cxin kchꞌalal y nquetaj quekꞌij che rbanic rsamaj Dios. 17Anen congan quenquicota xerkaja Estéfanas wqꞌuin e rexbil Fortunato ruqꞌuin Acaico. Quenquicota com j-eꞌ tak xerkaja nix jun ixix ixcꞌola wqꞌuin quennaꞌ kaja. 18Com anen congan xexqꞌueꞌa wanm cmal y wutkin che nexqꞌueꞌa ewanm ixix chkaꞌ cmal. Lokꞌ queꞌen-aꞌ kchꞌalal caraꞌ cbanic. 19Jeꞌ kchꞌalal jecꞌola ptak iglesia chpam departamento Asia j-eꞌ nquetak ela rutzil ewech. Aquila ruqꞌuin Priscila prubiꞌ Kajaw Jesucristo congan nquetak ela rutzil ewech y caraꞌ nqueban chkaꞌ iglesia jquemlon quiꞌ pcuchoch. 20Conjelal kchꞌalal nquetak ela rutzil ewech. Ixix tey-aꞌ rutzil ewech chbil tak ewiꞌ per ruqꞌuin ojben riꞌil rxin Dios. 21Jcamic anen en Pablo quentak ela rutzil ewech y jawra quentzꞌibaj ela ruqꞌuin nukꞌaꞌ. 22Wcꞌola jun majoꞌn lokꞌ ta xtunaꞌ Kajaw Jesucristo jaraꞌ yatanak chic tzra che itzel ntzꞌeꞌta rmal Dios. Y Kajaw Jesucristo npe chna jmul. 23Utzil jnekcochij tzra Kajaw Jesucristo xtecꞌjeꞌ ta ewqꞌuin. 24Anen quixnwajoꞌ chixconjelal per rumac xjun kabnon ewqꞌuin ruqꞌuin Jesucristo tak quixnwajoꞌ. Amén.

2 Corintios2CO2 CORINTIOS
1 2 3 4 5 6 7 8 9 10 11 12 13 • • • • •
1
1Anen en Pablo, Dios rey-on chwa che enocnak apóstol rxin Jesucristo. Anen wexbil kchꞌalal Timoteo quentzꞌibaj jawra carta y quentak ela ewqꞌuin wchꞌalal jnemol ewiꞌ prubiꞌ Dios chpam tnamet Corinto. Y quentak ela cuqꞌuin chkaꞌ conjelal kchꞌalal jeyonan che e rtnamet Dios jecꞌola chpam jleꞌ chic tnamet jcꞌola chpam departamento Acaya. 2Ja utzil je nsipaj Dios chka ruqꞌuin jun anm jkas quiꞌil necꞌjeꞌa chwech, jaraꞌ ta xtecochij más tzra Kadtaꞌ Dios y tzra Kajaw Jesucristo.
• • • • •
3Nte xtyaꞌ waꞌ rukꞌij Dios je Ttixel rxin Kajaw Jesucristo, arjaꞌ jun Ttixel je nruqꞌuin ranm cꞌo waꞌ che npoknaj kawech, arjaꞌ jun Dios je nyukbaꞌ kacꞌuꞌx. 4Tak nokocꞌjeꞌa chpam lowloꞌ chka bechnak opech lowloꞌ, arjaꞌ nyukbaꞌ kacꞌuꞌx. Caraꞌ nuban chka ch-utz cꞌaraꞌ ajoj tak nquekatzꞌet wnak jecꞌola chpam lowloꞌ chka bechnak lowloꞌ opech, nokocwina nekyukbaꞌ quecꞌuꞌx arj-eꞌ chkaꞌ. Ajniꞌ nuban Dios chka, arjaꞌ nyukbaꞌ kacꞌuꞌx ajoj y caraꞌ cꞌa nkaban chca wnak, ajoj nokyukbana quecꞌuꞌx arj-eꞌ chkaꞌ. 5Congan nkataj lowloꞌ ajniꞌ xuban Cristo, per tak congan lowloꞌ nkataj chkajniꞌ nyukbaꞌ más kacꞌuꞌx jaꞌ Dios per xe rmal je xjun kabnon ruqꞌuin Cristo tak nuban caraꞌ chka. 6Ajoj tak nkataj lowloꞌ jaraꞌ cꞌola recꞌmon ta chewa ixix com nokocwina nekyukbaꞌ más ecꞌuꞌx y nquixtotaja más rmal Dios. Tak Dios nyukbaꞌ kacꞌuꞌx ajoj jaraꞌ nokocwina nekyukbaꞌ chic ecꞌuꞌx ixix y nquixtotaja más rmal Dios. Jawra je cꞌjaꞌ xenbij kaja chewa ra congan nquixrutoꞌ che rcochꞌic njelal lowloꞌ ajniꞌ nokkꞌaxa ajoj chpam. 7Ajoj bien kutkin che nquixcwina necochꞌ, com kutkin tak ixix jun netaj lowloꞌ jaraꞌ ixix jun chkaꞌ nyukbaꞌ ecꞌuꞌx Dios. 8Caraꞌ quenbij chewa wchꞌalal com ajoj nkajoꞌ che newutkij nak rbanic nimlaj lowloꞌ je xkataj chpam departamento Asia, ne ktzij waꞌ chjun nimlaj lowloꞌ y congan xturtaja kacꞌuꞌx rmal: —Camic tak xtokcoma, caraꞌ xekbij kaja. 9Tak xkachꞌob che cꞌo chic cmic chkawech jaraꞌ xecꞌtuwa chkawech che ncꞌatzina che xruyon ruqꞌuin Dios neykeꞌ waꞌ kacꞌuꞌx, jun Dios jneycowa cxin cnomkiꞌ chpam cmic, bien xchꞌobtaja kmal che majoꞌn noc waꞌ xteykeꞌ kta kacꞌuꞌx kuqꞌuin kaja ajoj kayon. 10Com Dios arjaꞌ xokrutoꞌ chpam cmic per jun cmic congan lowloꞌ, arjaꞌ remjon ktoꞌic camic y ne ykul waꞌ kacꞌuꞌx ruqꞌuin che nokrutoꞌ na chwak cabij chkaꞌ. 11Ixix chkaꞌ wchꞌalal, koꞌet-oꞌ tzra oración. Tak e qꞌuiy chewa nqueban oración pkacwent y tak ncꞌaxaxa c-oración rmal Dios y noktotaja rmal, tzraꞌ cꞌaraꞌ e qꞌuiy nquemeltioxina tzra Dios com arjaꞌ net-owa kxin.
• • • • •
12Perc ajoj wchꞌalal congan nokquicota com majoꞌn achnak kabnon xttiꞌon ta kanm rmal, chꞌajchꞌoj rij rwech kabnon, nmajoꞌn nak kwiwan ptak kanm. Ncawaraꞌ kabnon chquewech wnak, y peor cꞌaraꞌ chewech ixix. Me knaꞌoj ta ajoj kacsan per utzil je nsipaj Dios chka jaraꞌ nesmaja ptak kanm che rbanic njelal je nkaban. 13Jawra carta nmajoꞌn tzꞌkoj tzij rcꞌan, ncaraꞌ nbij carta ajniꞌ nesiqꞌuij, bien nquixecwina nechꞌob je nbij. Je ngan anen, kas ta xtchꞌobtaj ta ewmal junlic. 14Ecꞌola chewa bien chꞌobtanak chic cmal che ajoj ok utzlaj ajsmajmaꞌ rxin Jesucristo y congan nquequicota chkij, y ajoj congan nokquicota chewij chkaꞌ, ncawaraꞌ kabnon ewqꞌuin tak xtpet chic jmul Kajaw Jesús. 15Tak xenchꞌob chquenban jun viaje y com ykula nucꞌuꞌx ewqꞌuin rmal cꞌaraꞌ tak xenchꞌob che ewqꞌuin quenkꞌax waꞌ nabey mul y quenkꞌax chic jmul ewqꞌuin tak xquenmloj pchic. Jquenwajoꞌ anen, nquixquicota rmal tak jcamul xtenkꞌaxa ewqꞌuin. 16Cawra xenchꞌob ra, quenkꞌaxa ewqꞌuin nabey mul, cꞌjaraꞌ quenba chic chpam departamento Macedonia, cꞌjaraꞌ quenkꞌax chic jmul ewqꞌuin, cꞌjaraꞌ cnetoꞌ el chic tak xtenba pJudea. Caraꞌ xenchꞌob. 17Per com majoꞌn xenba ta ¿me rbeyal ta xenban nechꞌob ixix, xe ngan anen xenban kaja nechꞌob ixix? ¿Chek nutzij nechꞌob ixix tak xenbij che quenba ewqꞌuin? Anen me en caraꞌ ta. 18Ajniꞌ tzra Dios nuban waꞌ cumplir je ntzujuj, arjaꞌ rutkin che mchek tkatzij nekbij chewa. 19Com je xkayaꞌ rbixic chewa jaraꞌ Jesucristo je Rlecꞌwal Dios, caraꞌ xenban anen y chkaꞌ caraꞌ xqueban wexbil Silvano ruqꞌuin Timoteo. Jaꞌ Jesucristo nexte wjic xbij ta jun tzij je nchek truchiꞌ xbina per nuban waꞌ cumplir je ntzujuj. 20Caraꞌ quenbij chewa com ruqꞌuin Jesucristo nkawil waꞌ njelal je rtzujun ta Dios chka y rmal jaꞌ Jesucristo tak nekbij amén, com jaraꞌ nekyabej rukꞌij Dios. 21Jaꞌ Dios cow okretcon ruqꞌuin Cristo y caraꞌ rebnon chewa ixix chkaꞌ, okrech-on che nkaban rsamaj. 22Chkaꞌ cꞌola jun rital rey-on chka jnecꞌtuwa kxin che ok rxin Dios, retkon ta Espíritu Santo ptak kanm y jaraꞌ kseguro chnuyaꞌ chka njelal herencia je rtzujun chka. 23Chwech Dios xtenbij waꞌ chewa ra, com anen majoꞌn ngan quenba ewqꞌuin che quixnebnaꞌ castigar xe rmal tak majoꞌn xenba ta ewqꞌuin pCorinto. 24Per mtechꞌob ta chkij che ajoj nkajoꞌ nquixkaban mandar tzrij yukbal ecꞌuꞌx ruqꞌuin Jesucristo, mcaraꞌ ta, com xe rmal yukbal ecꞌuꞌx ruqꞌuin tak cow ixpaꞌla camic. Per jkamjon rbanic jaraꞌ noktajina nokosmaja pnecwent ch-utz cꞌaraꞌ chnewil más quicotemal rxin Dios.
 
2
1Caraꞌ rbanic wchꞌalal, anen bien xenchꞌob che majoꞌn chic quenban ta jun chic viaje ewqꞌuin je xbis recꞌmon ta chewa. 2Caraꞌ xenchꞌob wchꞌalal, wanen xe pbis quixnuyaꞌ waꞌ jaraꞌ xquenbisona anen chkaꞌ, y ¿nak cꞌa nyowa quicotemal chwa? Ne ixix waꞌ wchꞌalal. 3Rmal cꞌaraꞌ tak xentzꞌibaj jawra carta chewa ch-utz cꞌaraꞌ me pbis ta queneyaꞌ waꞌ tak xtquenekaja ewqꞌuin com yatanak chewa che neyaꞌ quicotemal chwa. Caraꞌ quenbij chewa com anen cꞌola nconfianza ewqꞌuin chixconjelal, tak quenquicota anen, ixix jun chkaꞌ nquixquicota wqꞌuin. 4Com anen tak xentzꞌibaj carta jxentak ela ewqꞌuin congan okꞌej ruqꞌuin bis nemjon rij tak xentzꞌibaj. Jxentzꞌibaj chpam carta me rmal ta chnuyaꞌ bis chewa per xentzꞌibaj ch-utz cꞌaraꞌ netzꞌet chcongan quixnwajoꞌ.
• • • • •
5Per je kchꞌalal jxetcowa bis, mnuyon ta anen xenruyaꞌ pbis per xixbisona chixconjelal rmal chkaꞌ. Caraꞌ quenbij chewa com majoꞌn quenwajoꞌ ta congan ta xtnechꞌjaꞌ pnewáꞌ rmal. 6Per camic nuban laꞌ jdisciplina xeyaꞌ tzrij kchꞌalal. 7Jneban tzra camic, tecyuꞌ y tyukbaꞌ rucꞌuꞌx. Caraꞌ ta neban tzra ch-utz cꞌaraꞌ majoꞌn nukꞌut ta riꞌ ranm rmal bis. 8Rmal cꞌaraꞌ congan quenwajoꞌ quenbij chewa, lokꞌ ten-aꞌ kchꞌalal ch-utz cꞌaraꞌ nutzꞌet chcongan newajoꞌ. 9Com anen quenwajoꞌ quixnuban probar wchꞌalal, quenwajoꞌ quenwutkij wnenimaj njelal jquenbij chewa y rmal cꞌaraꞌ chkaꞌ tak xentak ela jun chic carta ewqꞌuin. 10We ixix necuy kchꞌalal quencuy cꞌaraꞌ anen chkaꞌ. Wcꞌola jun necyun jaraꞌ ewmal ixix tak necyun, y chkaꞌ Cristo rutkin che necyun. 11Ne ncꞌatzin waꞌ che nkacuy kchꞌalal ch-utz cꞌaraꞌ majoꞌn nokruchꞌec ta Satanás, com ajoj bien kutkin rnaꞌoj Satanás che nrajoꞌ waꞌ nokruban engañar.
• • • • •
12Jxenban wchꞌalal, tak xnekaja chpam tnamet Troas che rbixic utzlaj tzij rxin Cristo cꞌola jun bey xjaktaja chenwech chquenban rsamaj Kajaw Jesucristo. 13Per nmajoꞌn quiꞌ ta nucꞌuꞌx rmal jmajoꞌn xenwil ta tzraꞌ je kchꞌalal Tito. Rmal cꞌaraꞌ tak xnel ela chquecjol kchꞌalal jecꞌola pe Troas y xenba chic chpam departamento Macedonia. 14Per quenmeltioxij tzra Dios com arjaꞌ nokercꞌan waꞌ y nokchꞌecmaja chkaꞌ per xe rmal xjun kabnon ruqꞌuin Cristo rmal cꞌaraꞌ tak nokchꞌecmaja. Meltiox tzra Dios chkaꞌ com arjaꞌ rey-on chka che nokba nat nkaj che nekay-aꞌ rbixic Jesucristo chca wnak, jaraꞌ ajniꞌ rexlaꞌ jun akꞌom nekaja cuqꞌuin per jun akꞌom congan quiꞌ rexlaꞌ. 15-16Com ajoj tak nkayaꞌ rbixic Jesucristo ok caraꞌ ok ajniꞌ jun achnak jcongan quiꞌ rexlaꞌ nunaꞌ Dios per c-eꞌ quewech wnak jnecꞌaxana kxin. Ecꞌola ntajina nquewil totanem rxin Dios y tak nkayaꞌ rbixic Jesucristo chca jaraꞌ utzlaj cꞌaslemal rxin Dios recꞌmon ta chca. Per ecꞌol chic jleꞌ ntajina nqueba chpam nimlaj lowloꞌ y tak nkayaꞌ rbixic Jesucristo chca jaraꞌ xe cmic recꞌmon ta chca. Jawra samaj rxin Dios jxenbij kaja chewa ¿nak jun xtecwin ta xtrejkaj ela ruyon kaja? 17Per ajoj nkaban jawra samaj com me ok junam ta cuqꞌuin jleꞌ chic wnak xpor interés nquexol rtzojbal Dios ruqꞌuin jleꞌ itzel tak tijonem. Per ajoj tak nkayaꞌ rbixic rtzojbal Dios ne njelal kacꞌuꞌx y ne njelal kanm nkayaꞌ, Dios nyowa chka jnekbij, arjaꞌ nokrutzꞌet, xjun kabnon ruqꞌuin Cristo che rbixic.
• • • • •
3
1Jcamic mexla nechꞌob chic jmul chkij che xkamjon recomendar kiꞌ kayon. Owe xnechꞌob che ajoj ncꞌatzina jleꞌ carta de recomendación chka tak nokba ewqꞌuin y tak nok-el ela ewqꞌuin, ajniꞌ chca jleꞌ chic wnak jxeba ewqꞌuin. 2Per ixix mism ixocnak ix ajniꞌ jun carta jnokrbanbej recomendar chca wnak, jun carta jtzꞌibtanak ptak kanm, jun carta je nsiqꞌuisa cmal conjelal wnak com bien cutkin che conjelal ajniꞌ utzlaj samaj rxin Dios jkabnon checjol. 3Bien kꞌalaj ix ajniꞌ jun carta per jun carta bnon rmal Cristo, y ajoj xokojchowa jcarta chca wnak. Per mtint ta csan che rtzꞌibxic carta per cꞌaslic Dios xucsaj Espíritu Santo che rtzꞌibxic, jun carta jtzꞌibtanak ptak canm wnak y me chwech ta tzꞌlem tak abaj tzꞌibtanak waꞌ. 4Ajoj bien kutkin che xkaban jun utzlaj samaj rxin Dios checjol per xe rmal Cristo tak xokocwina xkaban jsamaj, y Dios rutkin chcaraꞌ xkaban. 5Per wexte xkayon jaraꞌ nte majoꞌn nak nokocwina nkaban, mesquier nokocwina xtekbij ta chcꞌola jun rsamaj Dios xekwankersaj kayon kaja, per jaraꞌ xruyon ruqꞌuin Dios npe waꞌ njelal jnokocwina nkaban. 6Com Dios arjaꞌ rey-on chka che nokocwina nquektijoj wnak tzrij cꞌacꞌ chuminem rxin Dios, jun chuminem je nnataj Espíritu Santo chka, mjaraꞌ ta nnataj chka jun ley rxin Dios jchek tzꞌibtanak. Caraꞌ cꞌa rbanic com rley Dios jchek tzꞌibtanak jaraꞌ xnucꞌut chkawech che nokcoma rmal kil kamac, per Espíritu Santo jaraꞌ nuyaꞌ jun cꞌacꞌ cꞌaslemal chka. 7Jnabey chuminem xe cmic recꞌmon ta, xe chwech tzꞌlem tak abaj tzꞌibtanak waꞌ. Per cꞌola ruchꞌaꞌ Dios rexbilan ta chuminem y ruplaj Moisés chꞌaꞌan rmal, y rmal cꞌaraꞌ me xcꞌochꞌtaj ta cmal aj Israel xquetzꞌet ruplaj. Per ruchꞌaꞌ Dios jrexbilan ta nabey chuminem jaraꞌ xe nqꞌuisa rukꞌij. 8Wcꞌola ruchꞌaꞌ Dios rexbilan ta jun chuminem rxin nabey peor cꞌaraꞌ jsamaj je ntajina nuban Espíritu Santo chpam jawra jun cꞌacꞌ tiemp jokcꞌol waꞌ, jaraꞌ más chna kꞌaxnak na ruchꞌaꞌ Dios nrexbilaj. 9Caraꞌ rbanic com jchuminem je ncatrucꞌom ela chpam nimlaj rpoknal wcongan ruchꞌaꞌ Dios recꞌmon ta peor cꞌaraꞌ jcꞌacꞌ chuminem je nchumsana awxin ruqꞌuin Dios y jaꞌ Dios nbij chawa che rbeyal chic awcꞌan, jaraꞌ más kꞌaxnak na ruchꞌaꞌ Dios recꞌmon ta. 10Jchuminem jcongan ruchꞌaꞌ Dios rexbilan ta nabey per camic xe mnim ta rukꞌij chwech jcꞌacꞌ chuminem, com jcꞌacꞌ chuminem más kꞌaxnak na ruchꞌaꞌ Dios recꞌmon ta. 11Jchuminem je nkꞌaxa rukꞌij wcongan ruchꞌaꞌ Dios recꞌmon ta peor cꞌaraꞌ jcꞌacꞌ chuminem je nmajoꞌn nkꞌax ta rukꞌij jaraꞌ ajniꞌla kꞌaxnak ruchꞌaꞌ Dios recꞌmon ta. 12Com ajoj ykula kacꞌuꞌx ruqꞌuin jun chuminem jmajoꞌn nkꞌax ta rukꞌij rmal cꞌaraꞌ tak bien nekkꞌalsaj na je cꞌtun chkawech. 13Moisés ojer arjaꞌ xwiwaj ruplaj y xubutz tzra jun tziak per ajoj camic majoꞌn chic ncꞌatzin ta chka che nekwiwaj kaplaj. Jaꞌ Moisés xubutz ruplaj ch-utz cꞌaraꞌ jruchꞌaꞌ Dios jcꞌola chuplaj me ttzꞌaꞌta cmal aj Israel tak nkꞌaxa rukꞌij. 14Je aj Israel arj-eꞌ xsaꞌcha cnaꞌoj, nmajoꞌn xchꞌobtaj ta cmal nak rbanic. Com arj-eꞌ camic tak necsiqꞌuij jtzꞌibtanak cana chpam jun chuminem rxin nabey per nmajoꞌn nchꞌobtaj ta cmal nak rbanic, ajniꞌ cꞌcꞌo na tziak je nwiwana chquewech. Wneykeꞌa quecꞌuꞌx ruqꞌuin Cristo tzraꞌ cꞌaraꞌ nchꞌobtaj waꞌ cmal nak rbanic jun chominem rxin nabey. 15Per nmajoꞌn chꞌobtanak ta cmal camic com tak nsiqꞌuisa pquexquin rley Dios jtzꞌibtanak cana rmal Moisés jaraꞌ com ajniꞌ cꞌola jun tziak butzben rwech canm je nwiwana chquewech nak rbanic. 16Per tak neykeꞌa quecꞌuꞌx ruqꞌuin Kajaw Jesucristo jaraꞌ nela tziak jbutzben rwech canm y nchꞌobtaj chic cmal nak rbanic. 17Y camic quenbij chewa, jKajaw Jesucristo xjun quebnon ruqꞌuin Espíritu y wcꞌola Espíritu awqꞌuin je rxin Kajaw Jesucristo jaraꞌ atelsan chic libre prukꞌa il mac. 18Y ajoj konjelal je ykula kacꞌuꞌx ruqꞌuin Kajaw Jesucristo majoꞌn nak ta butzben kaplaj, kamjon rtzꞌetic camic jKajaw Jesucristo más kꞌaxnak na ruchꞌaꞌ Dios ruqꞌuin. Y com kamjon rtzꞌetic chcongan nim rukꞌij rmal cꞌaraꞌ tak noktajina nokqꞌuextaja, ntajina noca knaꞌoj ajoj ajniꞌ rnaꞌoj jaꞌ, chka ajniꞌ npe más y más ruchꞌaꞌ ptak kanm. Y njelal jawrara ruqꞌuin Espíritu npe waꞌ je rxin Kajaw Jesucristo.
 
4
1Rmal cꞌaraꞌ quenbij chewa, jawra samaj jkamjon rbanic ra jun cochinem rxin Dios, rmal cꞌaraꞌ nmajoꞌn nturtaj ta kacꞌuꞌx che rbanic. 2Per jkabnon, ne kchꞌojquin waꞌ chca jleꞌ chic wnak je nqueban tzra csamaj, com cꞌol jeꞌa xe pnalakꞌ nqueban waꞌ, xqꞌuixbal rbanic, per ajoj nmajoꞌn jun tzꞌkoj tzij nkaban y tak nkayaꞌ rbixic rtzojbal Dios nmajoꞌn nak nkaxol ruqꞌuin. Per je nkaban, nekkꞌalsaj kas mer rtzojbal Dios chquewech wnak, y nkajoꞌ nkayaꞌ ptak canm che conjelal ch-utz cꞌaraꞌ ncutkij che ne ktzij waꞌ jnekbij, y bien kutkin che Dios rutkin njelal je nkaban. 3Per utzlaj tzij rxin Cristo je nkayaꞌ rbixic, wecꞌola wnak mesquier nchꞌobtaja cmal xqueyon waraꞌ j-eꞌ nquetajina nqueba chpam nimlaj lowloꞌ. 4Mesquier nchꞌobtaja cmal com diablo jrecsan riꞌ dios chpam jawra tiemp rxin rwech ruchꞌlew arjaꞌ rmoyirsan rwech canm. Caraꞌ nuban diablo chca wnak je mteykeꞌa quecꞌuꞌx ruqꞌuin Jesucristo ch-utz cꞌaraꞌ jluz rxin Dios mtekaja ptak canm. Jluz jaraꞌ utzlaj tzij rxin Dios jnecꞌtuwa che ajniꞌla nim rukꞌij Cristo. Jaꞌ Cristo njunam cnaꞌoj ruqꞌuin Dios. 5Com njaꞌ waꞌ Jesucristo neknataj tak nkayaꞌ rbixic utzlaj tzij, arjaꞌ Rajaw njelal achnak, caraꞌ nekbij tzra, majoj ta neknataj kiꞌ kayon kaja. Ajoj xe ok ilinel ewxin per rmal Jesús tak kabnon caraꞌ. 6Caraꞌ kabnon com jaꞌ Dios arjaꞌ cꞌola jun luz retkon ta ptak kanm ajniꞌ xuban ojer tak cawra xbij: —Twankera luz, y xwankera luz chpam kꞌejkumal. Caraꞌ rebnon chka ch-utz cꞌaraꞌ che nchꞌaꞌana rluz Dios ptak kanm y rmal cꞌaraꞌ jeꞌ wnak xtcutkij na che ruqꞌuin Jesucristo natzꞌet waꞌ che ajniꞌla nim rukꞌij Dios.
• • • • •
7Jawra luz rxin Dios jxenbij kaja chewa jun nimlaj mibil kcꞌan per ajoj xa ok ulew, xa ok ajniꞌ jleꞌ bjoy cꞌlon jleꞌ nmak tak mibil chpam. Caraꞌ cꞌa rebnon Dios chka ch-utz cꞌaraꞌ jnimlaj poder jnesmaja ptak kcꞌaslemal nkꞌalaj waꞌ chruqꞌuin Dios penak waꞌ y mkayon kta ajoj xokwankersana. 8Jeꞌ lowloꞌ ncꞌo waꞌ penak chkij chkawech per xerwaraꞌ okcwinnak okelnak chpam. Ncꞌo waꞌ lowloꞌ npeta chkij: —¿Nak nkaban cꞌa waꞌ? caraꞌ nekbij, per nmajoꞌn yojtanak ta kacꞌuꞌx rmal. 9Ne ecꞌo waꞌ jneccanoj nak nqueban chka per Dios arjaꞌ nmajoꞌn waꞌ okrey-on cta. Cꞌo jeꞌa okchꞌakin ptak ulew per majoꞌn ecwinnak ta okccamsan. 10Com npe cmic waꞌ okcꞌol waꞌ rmal cꞌaraꞌ tak noktajina kamjon rnaꞌic ajniꞌ rec-il jrecmic Jesús. Caraꞌ kabnon ch-utz cꞌaraꞌ che bien nkꞌaljina ajniꞌ rcꞌaslemal Jesús je ntajina nesmaja chpam kacuerpo chkaꞌ. 11Caraꞌ quenbij chewa com ajoj ja okcꞌasla ne ncanox waꞌ rij kawech nak nbaꞌna chka che nokcamsasa per rmal Jesús tak caraꞌ nbaꞌna chka. Caraꞌ nbaꞌna chka ch-utz cꞌaraꞌ che bien nkꞌaljina ajniꞌ rcꞌaslemal Jesús che ntajina nesmaja chpam kcꞌaslemal mesque xok ulew. 12Caraꞌ rbanic, ajoj npe cmic waꞌ okcꞌol waꞌ, per chewa ixix jaraꞌ utzlaj cꞌaslemal recꞌmon pa chewa. 13Per ajoj cꞌola Espíritu Santo kuqꞌuin, arjaꞌ rey-on chka chcꞌola yukbal kacꞌuꞌx ruqꞌuin Dios. Jaraꞌ mism Espíritu Santo jcꞌola ruqꞌuin ajsmajmaꞌ rxin Dios ojer tak xtzꞌibaj cana jleꞌ tzij chpam rtzojbal Dios jcawrara nbij: —Anen ykula nucꞌuꞌx ruqꞌuin Dios y majoꞌn xenpoknaj ta xenyaꞌ rbixic, caraꞌ nbij. Y com jaraꞌ mism Espíritu Santo cꞌola kuqꞌuin camic rmal cꞌaraꞌ tak ykula kacꞌuꞌx ruqꞌuin Dios y majoꞌn nekpoknaj ta nkayaꞌ rbixic chkaꞌ. 14Caraꞌ quenbij chewa com bien kutkin che Dios arjaꞌ nokruyic chpam cmic. Com jaꞌ Dios arjaꞌ xeycowa rxin Kajaw Jesucristo chpam cmic y nokruyic na ajoj chkaꞌ rmal je xjun kabnon ruqꞌuin Jesús, y nuyaꞌ na chka che nokekaj na chwech per ix kaxbil chic tzraꞌ chkaꞌ. 15Caraꞌ quenbij chewa com njelal jnoktajina nokkꞌaxa chpam camic ch-utz cꞌaraꞌ cꞌola recꞌmon pa chewa ixix. Caraꞌ nkaban ch-utz cꞌaraꞌ jutzil je nsipaj Dios jaraꞌ nba más y nba más cuqꞌuin wnak, y tak nba más cuqꞌuin jaraꞌ más chna e qꞌuiy nquemeltioxina tzra Dios y njelal jaraꞌ noca yabal rukꞌij Dios. 16Rmal cꞌaraꞌ nmajoꞌn nyojtaj ta kacꞌuꞌx. Jkacuerpo jaraꞌ ne ktzij waꞌ remjon rajixem, xe ntajina nqꞌuisa rchukꞌaꞌ per cꞌola jun cꞌacꞌ cꞌaslemal jcꞌola ptak kanm jaraꞌ kꞌij kꞌij chkajniꞌ nbaꞌna más cꞌacꞌ tzra. 17Caraꞌ quenbij chewa com jlowloꞌ jkamjon rtijic waweꞌ chwech ruchꞌlew jaraꞌ majoꞌn aꞌl ta, xjurat nqꞌuisa com jlowloꞌ je nkataj cawra recꞌmon ta chka ra, nyataj na chka regloria Dios per jun gloria ajniꞌla nim rukꞌij y rxin junlic, y nmajoꞌn abar tzraꞌ xtekjumsaj chwaꞌ. 18Caraꞌ cꞌa xtkaban we mruqꞌuin ta rxin rwech ruchꞌlew tzꞌel waꞌ kkꞌawech jxe ntzꞌettaj ta. Caraꞌ cꞌa xtkaban wtzꞌela kkꞌawech tzrij jmajoꞌn ntzꞌettaj ta. Caraꞌ rbanic com je ntzꞌettaja ruqꞌuin kkꞌawech jaraꞌ xe nqꞌuisa, per jmajoꞌn ntzꞌettaj ta ruqꞌuin kkꞌawech jaraꞌ necꞌjeꞌa rxin junlic.

1Jkacuerpo jaraꞌ ocnak ruchoch kanm waweꞌ chwech ruchꞌlew y wxe nyojtaja jaraꞌ bien kutkin che cꞌo chna jun ruchoch kanm chcaj je nyataj chna chka rmal Dios per jun jay je me wnak ta banyona y necꞌjeꞌa rxin junlic. 2Com jkacuerpo je kcꞌan waweꞌ chwech ruchꞌlew ajniꞌla noktiꞌona rmal y camic congan tzꞌel pona kawech tzrij jun chic ruchoch kanm je rxin chcaj che nyataja chka. 3Tak xtyataja chka jaraꞌ ajniꞌ jun tziak xtucsasa tzra kanm ch-utz cꞌaraꞌ chmajoꞌn nechꞌneꞌ ta kanm tzraꞌ. 4Jkacuerpo je kcꞌan waweꞌ chwech ruchꞌlew arjaꞌ ne noktiꞌon waꞌ rmal, congan lowloꞌ nkaban rmal per ajoj mjaraꞌ ta nkajoꞌ je nmajoꞌn ta cuerpo kcꞌan, per kas nkajoꞌ ajoj che nyataja chka jun chic cuerpo je rxin chcaj ch-utz cꞌaraꞌ jcuerpo je kcꞌan camic je xcꞌola cmic tzrij jaraꞌ nqꞌuisa y nyataj chic chka jun chic jmajoꞌn cmic tzrij. 5Per jaraꞌ Dios nebnowa, jaꞌ chumsyona kxin ch-utz cꞌaraꞌ chnuyaꞌ chka jun chic cuerpo je nmajoꞌn cmic tzrij y cꞌola jun seguro rey-on chka che nuban waꞌ cumplir jawrara, com Espíritu Santo jretkon ta ptak kanm jaraꞌ kseguro. 6Rmal cꞌaraꞌ ne ykul waꞌ kacꞌuꞌx ruqꞌuin Dios che arjaꞌ nuyaꞌ chka jun chic cuerpo je rxin chcaj. Ajruꞌ tiemp kas xtokcꞌjeꞌa chpam cuerpo je kcꞌan waweꞌ chwech ruchꞌlew jaraꞌ majoꞌn nutzꞌet ta riꞌ kawech ruqꞌuin Kajaw Jesucristo rmal. 7Caraꞌ rbanic com chpam kcꞌaslemal waweꞌ chwech ruchꞌlew jyukbal kacꞌuꞌx ruqꞌuin Dios jaraꞌ ncꞌana kxin, mjaraꞌ ta ncꞌana kxin je nkatzꞌet ruqꞌuin kkꞌawech. 8Per ne ykul waꞌ kacꞌuꞌx ruqꞌuin Dios y com kutkin chmajoꞌn nutzꞌet ta riꞌ kkꞌawech ruqꞌuin Kajaw Jesucristo tak okcꞌo na chpam jawra cuerpo je kcꞌan camic xe rmal cꞌaraꞌ tak más kgan nkayaꞌ cana jawra cuerpo je kcꞌan y nokba ruqꞌuin Kajaw Jesucristo jabar cꞌo waꞌ kas mer kuchoch. 9Caraꞌ rbanic, wnokocꞌjeꞌ na waweꞌ, o wnokba ruqꞌuin, per xerwaraꞌ ncongan kacsan kchukꞌaꞌ che rbanic je nrajoꞌ ranm jaꞌ ch-utz cꞌaraꞌ nquicota chkij. 10Caraꞌ quenbij chewa com ncꞌatzina che nokekaj na konjelal chwech Cristo abar nekajchaꞌ waꞌ cwent ch-utz cꞌaraꞌ tzraꞌ nokkꞌaljin waꞌ nak kabnon chpam kacuerpo je kcꞌan waweꞌ chwech ruchꞌlew ch-utz cꞌaraꞌ che nyataj na chka che kjujnel rtojbalil jkabnon wutzil o wxe rtzilal kabnon.
• • • • •
11Rmal cꞌaraꞌ quenbij chewa, com ajoj nekxibej kiꞌ chwech Kajaw Jesucristo rmal cꞌaraꞌ congan nkacsaj kchukꞌaꞌ che rbixic chca wnak che necxibej quiꞌ chwech chkaꞌ, per Dios bien kꞌalaj chwech nak rbanic samaj jnoktajina nkaban y cꞌola nseguro che bien kꞌalaj chewech ixix chkaꞌ. 12Mtechꞌob xta jmul chkij che xkamjon recomendar kiꞌ kayon chewech ixix. Mcaraꞌ ta, per njelal jawra jnemjon rbixic chewa ra ch-utz cꞌaraꞌ che nquixquicota tzrij rsamaj Dios jnoktajina nkaban ch-utz cꞌaraꞌ chcꞌola nechꞌojquij chca wnak jcongan neckꞌalsaj quiꞌ che e ajsmajmaꞌ rxin Dios per jaraꞌ xe nquetzij oca per majoꞌn ocnak ta ptak canm. 13We okchꞌjornak noktzꞌeꞌta ajoj, o wme okchꞌjornak ta, per xerwaraꞌ nkaban samaj ch-utz cꞌaraꞌ chcꞌola yabal rukꞌij Dios recꞌmon ta y chcꞌola recꞌmon ta chewa ixix chkaꞌ. 14Caraꞌ cꞌa nkaban com xruyon ojben riꞌil rxin Cristo ncꞌana kxin chpam kcꞌaslemal. Com bien kutkin che Cristo xcoma pkacwent konjelal tbij tzij cꞌaraꞌ konjelal ajoj xokcoma ruqꞌuin chkaꞌ. 15Caraꞌ cꞌa xuban, xcoma pkacwent konjelal ch-utz cꞌaraꞌ ja okcꞌastanak chic chpam jun cꞌacꞌ cꞌaslemal mjaraꞌ xta nkaban je nrajoꞌ kaja kanm kayon, je nkaban jaraꞌ nkamaj el chic rbanic je nrajoꞌ ranm jaꞌ com xcoma pkacwent y kmal chkaꞌ tak xcꞌastaja chquecjol cnomkiꞌ. 16Rmal cꞌaraꞌ quenbij chewa, jcamic chic tak nkamaj rchꞌobic ajniꞌ rcꞌaslemal jun wnak, chka bechnak wnak opech, mcaraꞌ xta nkachꞌob tzrij ajniꞌ nquechꞌob jeꞌ wnak jecꞌan na rmal tzbuklaj tak naꞌoj rxin rwech ruchꞌlew. Mesque caraꞌ nkachꞌob tzrij Cristo nabey je ajniꞌ nquechꞌob jeꞌ wnak ja ecꞌan rmal tzbuklaj tak naꞌoj per mcaraꞌ xta nkachꞌob camic ajoj tzrij. 17Caraꞌ cꞌa rbanic, we xjun abnon ruqꞌuin Cristo jaraꞌ at cꞌacꞌ wnak chic, je tzbuklaj tak naꞌoj jawcꞌan nabey jaraꞌ kꞌaxnak can chic, camic cꞌacꞌ chic njelal. 18Njelal jawrara jxenbij kaja chewa ra ruqꞌuin Dios penak waꞌ y camic jaꞌ Dios rey-on chka che okchumtanak chic ruqꞌuin per rmal Cristo, y cꞌola jun samaj rey-on chkakul ajoj jaraꞌ che nkachꞌob chquewech jeꞌ wnak nak rbanic tak nquechumtaja ruqꞌuin. 19Caraꞌ cꞌa rbanic, jaꞌ Dios xjun quebnon ruqꞌuin Cristo, xjun quebnon ruqꞌuin chwech cruz rmal cꞌaraꞌ tak nokchumtaja ruqꞌuin ja ok wnak y rmal cꞌaraꞌ chkaꞌ tak ncuꞌya kil kamac, y camic chkakul ajoj rey-on waꞌ che nkayaꞌ rbixic nak rbanic tak ncatchumtaja ruqꞌuin. 20Y camic ajoj oktkon ela rmal Cristo che prubiꞌ arjaꞌ nkaban waꞌ rsamaj com Dios arjaꞌ nucsaj kachiꞌ che rbixic chca wnak nak nrajoꞌ chka che nkaban. Prubiꞌ cꞌa Cristo congan nkajoꞌ nekbij chewa che nquixchumtaj ta ruqꞌuin Dios. 21Caraꞌ ta neban com jaꞌ Dios tzrij Cristo xuyaꞌ waꞌ kil kamac ja ok wnak per kmal ajoj tak xuban caraꞌ tzra, com jaꞌ Cristo majoꞌn ril rumac. Caraꞌ xuban ch-utz cꞌaraꞌ nyataja chka che nekcꞌaj rbeyal rxin Dios tak xjun nkaban ruqꞌuin Cristo.

1Com ajoj xjun kabnon ruqꞌuin Dios che rbanic samaj rmal cꞌaraꞌ tak congan nkayaꞌ rbixic chewa, mtetzꞌilaꞌ ta utzil je nsipaj Dios chewa. 2Ajniꞌ rbin cana Dios chpam rtzojbal jcawra nbij: —Tak xerlaꞌ tiemp rxin chquensipaj wutzil xenwcꞌaxaj oración jxaban. Chkaꞌ tak xerlaꞌ tiemp rxin totanem xatnutoꞌ. Caraꞌ rbin cana jaꞌ Dios. Bien cꞌa tewcꞌaxaj je xtenbij chewa ra, jaꞌ Dios ntajina nsipaj utzil chpam jawra tiemp ja okcꞌo waꞌ, camic okcꞌol chic chpam tiemp rxin totanem. 3Ajoj nkaban cwent kcꞌaslemal chquewech wnak com majoꞌn nkajoꞌ ta xe kmal ta ajoj tak mtecnimaj rtzojbal Dios. Kabnon cwent kiꞌ ch-utz cꞌaraꞌ chmajoꞌn itzel ta xtquetzijona tzrij rsamaj Dios jnoktajina nkaban. 4Per njelal jkamjon rbanic jaraꞌ nkꞌalsana kxin che ne ktzij waꞌ che ok ajsmajmaꞌ rxin jaꞌ Dios. Congan kacchꞌon kawech chpam jpenak jeꞌ chkij, okcꞌjenak chpam jeꞌ lowloꞌ, okcꞌjenak chpam jeꞌ pen y cꞌola jeꞌa mesquier nchꞌobtaja kmal abar le tzraꞌ nok-el waꞌ. 5Cꞌola okchꞌyon cmal jeꞌ wnak, cꞌola okcꞌjenak pcars, cꞌola eyictanak wnak chkij, cꞌola congan oketkula chpam jeꞌ samaj, kacchꞌon jeꞌ wranm y katjon wyejal. 6Ne kcꞌan waꞌ jun chꞌajchꞌoj anm, bien nchꞌobtaja kmal rtzojbal Dios, cꞌola kpaciencia, kacꞌtun kutzil chquewech wnak, okcꞌan rmal Espíritu Santo y cꞌola jun ojben riꞌil rxin Dios kuqꞌuin per ne ktzitzij waꞌ, mchek tkatzij nekbij. 7Kay-on rbixic rtzojbal Dios y cꞌola rpoder Dios kuqꞌuin. Com Dios nbina che kcꞌan rbeyal rxin jaꞌ y jaraꞌ ajniꞌ jun banbal chꞌoj rey-on chka che nektobej kiꞌ chwech jeꞌ achnak je npeta chkij. 8Cꞌola nkaban kas lokꞌ nokquenaꞌ wnak per ecꞌola jeꞌa majoꞌn lokꞌ ta nokquenaꞌ. Cꞌola utz ktzojxic nbaꞌna per cꞌola nbixa chka che ok itzel tak wnak. Cꞌola nbixa chka xe ok bnoy tak engaño per ajoj ne ktzij waꞌ nekbij chca wnak. 9Cꞌola nbaꞌna chka cmal wnak com ajniꞌ majoꞌn cutkin ta kawech per ecꞌola majoꞌn necpoknaj ta necbij che bien cutkin kawech. Npe cmic waꞌ okcꞌo waꞌ per okcꞌas wan. Oky-on chpam lowloꞌ che ktojxic per majoꞌn okcamsan ta. 10Cꞌola nokbisona per jquicotemal rxin Dios arjaꞌ ncꞌola kuqꞌuin. Xe ok chꞌtak mibiꞌ per e qꞌuiy eꞌocnak byomaꞌ rmal rmibil Dios jnekpaxij chquewech. Xe kkꞌeten kakꞌaꞌ per nmajoꞌn nak ta mquita kxin. Njelal jawrara jxenbij chewa ra jaraꞌ nkꞌalsana kxin che ne ktzij waꞌ che ok ajsmajmaꞌ rxin Dios. 11Majoꞌn achnak nekwiwaj chewech wchꞌalal je ix aj Corinto, majoꞌn ra mquita nekbij chewa, congan kay-on kanm chewa. 12Ajoj bien kajkon kanm chewech ch-utz cꞌaraꞌ nquixkacꞌul chpam per chewa ixix mkas ta okecꞌlun ptak ewanm. 13Camic quentzijona ewqꞌuin ajniꞌ nuban jun ttixel tak ntzijona cuqꞌuin chꞌtak rlecꞌwal, ajniꞌ kabnon ajoj chewa caraꞌ ta neban ixix chka ajoj chkaꞌ, nejak ta más ewanm chkawech.
• • • • •
14Mteban ta jun cuqꞌuin wnak jmajoꞌn ykul ta quecꞌuꞌx ruqꞌuin Jesucristo com jaraꞌ mesquier nucꞌom riꞌ. Caraꞌ quenbij chewa com utzlaj rbeyal rxin Dios jewcꞌan jaraꞌ mesquier nucꞌom riꞌ ruqꞌuin je rbeyal ja me rxin ta Dios. Jun chic, jluz nmajoꞌn waꞌ nucꞌom ta riꞌ ruqꞌuin kꞌejkuꞌm. 15Jun chic, je rnaꞌoj Cristo nmajoꞌn waꞌ nucꞌom ta riꞌ ruqꞌuin rnaꞌoj diablo. Jun chic, je ykula kacꞌuꞌx ruqꞌuin Jesucristo jaraꞌ m-utz ta je xjun ta nkaban cuqꞌuin jmajoꞌn ykul ta quecꞌuꞌx ruqꞌuin. 16Jun chic, jeꞌ tioxaꞌ je nquexqueꞌa wnak chquewech nme rbeyal twaꞌ xtquecsaj ta chpam santlaj rtemplo Dios. Caraꞌ quenbij chewa com ixix ix santlaj templo rxin cꞌaslic Dios ajniꞌ bitanak cana rmal Dios jcawra nbij: —Noc na wuchoch jcanm y quencꞌjeꞌ na chquecjol. Tak xterlaꞌ riꞌ tiemp anen quenoca queDios y j-eꞌ nqueꞌoca netnamet, caraꞌ nbij. 17Rmal cꞌaraꞌ tak cꞌo chic jun rbin cana Dios jcawrara: —Quixel ta chquecjol wnak jme e ntnamet ta, techꞌroꞌ ewiꞌ. Mteban ta jxe ntzꞌilora ecꞌaslemal rmal. We xtenimaj jxenbij chewa ra quixnucꞌul, 18quenoc na Ttixel ewxin y nquixoc na chꞌtak wlecꞌwal, y nquixoc na chꞌtak nmiꞌal. Caraꞌ bitanak cana rmal Kajaw Dios je nmajoꞌn poder mquita cꞌola prukꞌaꞌ.

1Quilaj tak wchꞌalal, njelal jawrara je cꞌjaꞌ xenbij kaja chewa com tzujun chic chka rmal Dios rmal cꞌaraꞌ tak quenbij chewa, kay-aꞌ cana jeꞌ achnak je ntzꞌilorsaj kcꞌaslemal ajniꞌ tzra ntzꞌilorsaj kacuerpo y ntzꞌilorsaj kanm chkaꞌ. Kxibej kiꞌ chwech Dios, tqꞌuiya y twachina jun chꞌajchꞌojlaj kcꞌaslemal.
• • • • •
2Wchꞌalal, xtejak ta jtzꞌit ewanm chkawech. Ajoj majoꞌn jun wnak kabnon ta lowloꞌ tzra, majoꞌn jun wnak kayjon ta rcꞌaslemal y nexte cꞌo ta jun wnak kabnon ta engañar chkaꞌ. 3Per tak quenbij caraꞌ chewa me rmal ta che quixnuban condenar com anen nbin chic chewa che nixcꞌo waꞌ ptak kanm. Wnokcoma o wnokocꞌseꞌ na más per xerwaraꞌ nixcꞌo waꞌ ptak kanm. 4Je ntajina quenbij chewa congan ney-on wanm tzrij che rbixic. Camic congan quenquicota chewij wchꞌalal. Jwanm camic nexte nbison chic jtzꞌit mesque congan okcꞌola chpam lowloꞌ, per jwanm camic más chna kꞌaxnak quicotemal rxin Dios chpam. 5Ne okcꞌo waꞌ chpam lowloꞌ wchꞌalal com tak xokorkaja waweꞌ chpam departamento Macedonia nexte jtzꞌit xokoxleꞌn ta, ncꞌo waꞌ jeꞌ problema xkawil. Cꞌola jeꞌ achnak xekchꞌojquij rmal rsamaj Dios y cꞌo jeꞌa xekxibej kiꞌ mal-il ntzꞌiloxa samaj. 6Per Dios arjaꞌ nyukbaꞌ quecꞌuꞌx jeꞌ wnak je turtanak canm y caraꞌ xuban chka ajoj chkaꞌ xyukbaꞌ kacꞌuꞌx, jaraꞌ tak xerkaja Tito kuqꞌuin. 7Congan xokquicota tak xutzꞌet chic riꞌ kawech ruqꞌuin Tito y mruyon ta raꞌ com ixix congan xeyukbaꞌ ta rucꞌuꞌx, jaraꞌ xuyaꞌ jun quicotemal chka ajoj chkaꞌ. Com arjaꞌ xerbij chka chcongan egan nutzꞌet chic riꞌ kawech ewqꞌuin. Y jun chic chkaꞌ je xbij chcongan nquixbison chic rmal je m-utz ta xeban. Jun chic chkaꞌ je xebij chcongan newajoꞌ nenimaj chic je nbin chewa. Caraꞌ xerbij chka y más chna xenquicota rmal. 8Xenquicota com je pkonlaj carta jxentak ela ewqꞌuin xentzꞌet che xuban rsamaj. Mesque xuyaꞌ bis chewa per camic majoꞌn itzel ta quennaꞌ rmal tak xentak ewqꞌuin. Per tak xentak ela carta cawra xenmaj chic rchꞌobic: —Mexla utz mquita xentak ela carta cuqꞌuin, caraꞌ xenbij kaja. Com quentzꞌet camic chcart xuyaꞌ bis chewa per jaraꞌ bis xjurat xkꞌaxa. 9Jcamic congan quenquicota per me rmal ta je xixyaꞌa pbis. Per com jbis xuban rsamaj y xqꞌuextaja enaꞌoj rmal xe rmal cꞌaraꞌ tak quenquicota. Caraꞌ rbanic com Dios xyowa bis chewa ch-utz cꞌaraꞌ cꞌola utzil recꞌmon ta chewa jcarta jxentak ela ewqꞌuin. 10Caraꞌ quenbij chewa com jbis tak Dios nyowa chawa rmal awil amac jabnon jaraꞌ jun bis jnecwina nuqꞌuex anaꞌoj y ncatrucꞌom ela chpam totanem rxin Dios y ncatquicota rmal. Per tak nquebisona jeꞌ wnak je xruqꞌuin rwech ruchꞌlew ykul waꞌ quecꞌuꞌx jaraꞌ jun bis mesquier necwina nuqꞌuex anaꞌoj y xpe cmic ncatrucꞌom el waꞌ. 11Per bien techꞌboꞌ wchꞌalal, jbis xuyaꞌ Dios chewa cꞌola jun nimlaj samaj xuban ptak ecꞌaslemal jcawrara: jun, bien xechumsaj problema je xbantaja checjol, jun chic, congan xecsaj echukꞌaꞌ che rbixic chwa che xechumij eproblema, jun chic, congan xtiꞌona ewanm je xbantaja y ajniꞌla xexibej ewiꞌ rmal, jun chic, congan chic egan chnutzꞌet chic jmul riꞌ kawech ewqꞌuin, jun chic, congan xixemkꞌeꞌa che rbanic je nrajoꞌ ranm Dios y chanim xeyaꞌ pdisciplina jxebnowa rtzilal. Nmajoꞌn achnak mquita xechumsaj tzrij problema, majoꞌn chic achnak nquixchapbexa rmal. 12Caraꞌ rbanic, xentak ela carta ewqꞌuin per me rmal ta jxebnowa rtzilal tak xentak ela ewqꞌuin, y mkas ta rmal chkaꞌ je xbaꞌna rtzilal tzra. Xentak ela carta ewqꞌuin ch-utz cꞌaraꞌ chwech Dios nkacꞌut waꞌ chewech che ajniꞌla nkacsaj kchukꞌaꞌ che nquixkaban cwent. 13Rmal cꞌaraꞌ congan xexqꞌueꞌa kacꞌuꞌx com xexqꞌueꞌa ecꞌuꞌx ixix chkaꞌ. Y mruyon ta jaraꞌ per más chna xokquicota rmal Tito com arjaꞌ congan nquicot chic ranm rmal jxeban ta tzra chixconjelal. 14Com jaꞌ Tito tak qꞌuemjana tentak ela ewqꞌuin xenyaꞌ jtzꞌit ekꞌij chwech, y camic majoꞌn chic qꞌuixbal ta quennaꞌ tak xenban caraꞌ com njelal jxekyabej ekꞌij chwech bien kꞌalaj camic che ne ktzij waꞌ. Ajniꞌ tzra njelal jxekbij chewa ixix jaraꞌ ne ktzij waꞌ chkaꞌ. 15Tito arjaꞌ más chna nel ta rucꞌuꞌx chewij camic com bien nerkaja pe rwáꞌ che nquixnimana chixconjelal, bien nerkaja pe rwáꞌ ajniꞌla rcꞌulic xeban chcꞌola respeto ewqꞌuin y nexibej ewiꞌ chwech Dios. 16Ajniꞌla quenquicota ewmal camic wchꞌalal, cꞌol chic nconfianza ewqꞌuin tzrij njelal.

8
1Jcamic wchꞌalal, nkajoꞌ nkachꞌob chewech nak rbanic utzil je nsipaj Dios je smannak ptak canm iglesia jecꞌola waweꞌ chpam departamento Macedonia. 2Com arj-eꞌ cꞌola jun nimlaj ayuda xquemol je nquetak ela cuqꞌuin kchꞌalal jcꞌola cnecesidad. Xquemol ayuda mesque cꞌola jun nimlaj lowloꞌ, cꞌola nimlaj prueba nquetajina nquekꞌaxa chpam. Per com cꞌola jun nimlaj quicotemal rxin Dios ptak canm y com congan e chꞌtak mibiꞌ y bien cutkin necpoknaj quewech jeꞌ wnak jcꞌola cnecesidad, rmal cꞌaraꞌ congan jun ayuda xquemol. 3Com j-eꞌ congan xquecsaj cchukꞌaꞌ xqueyaꞌ ajniꞌ nquecwina nqueyaꞌ. Anen en testigo chquij chcaraꞌ xqueban. Cꞌol naraꞌ xuban falta chca j-eꞌ rmal congan rwáꞌ xqueyaꞌ. Per jaraꞌ majoꞌn xekbuchij ta, cgan j-eꞌ xqueyaꞌ. 4Congan xeccꞌutuj chka y cawra xecbij ra: —Tebnaꞌ jun utzil tey-aꞌ privilegio chka che ajoj jun nkatak ela jun ayuda chca rtnamet Dios, caraꞌ xecbij chka. 5Más chna xqueyaꞌ je chwech ajniꞌ kachꞌbon ajoj chquij che nqueyaꞌ com je xqueban, nabey mul xqueyaꞌ quiꞌ prukꞌaꞌ Kajaw Dios che rbanic jnak njoꞌxa chca rmal che nqueban, y xqueyaꞌ quiꞌ pkakꞌaꞌ ajoj chkaꞌ, y xe rmal je nrajoꞌ ranm Dios tak xqueban caraꞌ. 6Caraꞌ quebnon kchꞌalal y rmal cꞌaraꞌ congan xkayaꞌ rchukꞌaꞌ Tito che arjaꞌ nba chic jmul ewqꞌuin. Com jaꞌ Tito cꞌola jun mloj ayuda xumaj rij checjol rmal cꞌaraꞌ tak xekbij tzra che nba chic jmul ewqꞌuin che nerecꞌsaꞌ rmolic com ayuda jneyaꞌ jaraꞌ necꞌtuwa utzil je rsipan Dios chewa jnesmaja ptak ewanm. 7Ixix congan bnak pnim ewmal njelal rwech utzil rxin Dios jyatanak chewa, ajniꞌ tzra yukbal ecꞌuꞌx ruqꞌuin Jesucristo congan nim, jun chic, congan neyaꞌ rbixic rtzojbal Dios y bien nchꞌobtaja ewmal chkaꞌ, jun chic, congan necsaj echukꞌaꞌ che rbanic je nrajoꞌ ranm Dios, jun chic, chcongan nokewajoꞌ. Jcamic quenbij chewa, com congan bnak pnim checjol njelal jawra utzil rxin Dios jxenbij kaja chewa, tba cꞌa pnim checjol chkaꞌ utzil rxin Dios che rmolic ayuda. 8Per majoꞌn quixnuban ta mandar wchꞌalal. Kas quenwajoꞌ chewa chcaraꞌ ta neban tzra mloj ayuda ajniꞌ nqueban jleꞌ chic kchꞌalal ch-utz cꞌaraꞌ tzraꞌ ntzꞌeꞌt waꞌ chne ktzij waꞌ che nesmaja ojben riꞌil rxin Dios ptak ewanm. 9Com ixix bien ewutkin che Kajaw Jesucristo congan xesmaja pranm jaꞌ jutzil je nsipaj Dios. Com arjaꞌ mesque ncongan byom nabey per majoꞌn xpoknaj ta xuyaꞌ cana rebyomal, majoꞌn xpoknaj ta xoca mibaꞌ per ewmal ixix tak xuban caraꞌ. Arjaꞌ xoca mibaꞌ ch-utz cꞌaraꞌ che xe rmal rpobres tak nyataja chewa ixix rebyomal Dios. 10-11Y camic quenwajoꞌ quenyaꞌ jun paxbanem chewa tzrij ayuda com je xtenbij chewa ra cꞌola recꞌmon ta chewa. Tecꞌsaꞌ rmolic ayuda jxetaj rmolic junabir. Com ixix xemaj rmolic ayuda y mruyon ta jaraꞌ per ne njelal ecꞌuꞌx y njelal ewanm xeban caraꞌ. Jcamic quenbij chewa, com congan egan nabey tak xechꞌob che nemol ayuda caraꞌ tcꞌa neban camic chkaꞌ che rqꞌuisic, per xerwaraꞌ ajniꞌ nquixecwina neyaꞌ xjaraꞌ tey-aꞌ. 12Caraꞌ quenbij chewa com tak njelal acꞌuꞌx y njelal awanm nayaꞌ jun ayuda jaraꞌ utz nutzꞌet Dios y nucꞌom chawa, y ajniꞌ ncatecwina nayaꞌ jaraꞌ ncꞌutuj chawa, mjaraꞌ ta ncꞌutuj chawa jmesquier ncatecwina nayaꞌ. 13Com anen mjaraꞌ ta quenbij chewa che xqueꞌetoꞌ ta jleꞌ chic chpam cpobres y xtquixoc ta ixix pobr rmal. 14Kas quenwajoꞌ junam ta nkaban nkatoꞌ ta kiꞌ chbil tak kiꞌ, ajniꞌ chewa ixix camic com cꞌola rsobr ewqꞌuin xe rmal cꞌaraꞌ congan wen we nqueꞌetoꞌ kchꞌalal chpam cpobres ch-utz cꞌaraꞌ j-eꞌ chic nquet-owa ewxin chwak cabij tak cꞌo chic enecesidad ixix y tak cꞌol chic sobr cuqꞌuin j-eꞌ che nquixctobej. Caraꞌ rbeyal ch-utz cꞌaraꞌ junam nkaban nkatoꞌ kiꞌ chbil tak kiꞌ. 15Ajniꞌ tzꞌibtanak cana ojer chpam rtzojbal Dios tzrij maná je xtaꞌk ta chcaj cuqꞌuin aj Israel che nquetaj y cawra nbij ra: —Jeꞌ wnak jqꞌuiy maná xquemol majoꞌn nak xquecol cana. Y jeꞌ wnak je mqꞌuiy ta xquemol, xeruban. Caraꞌ tzꞌibtanak cana.

16Per anen congan quenmeltioxij tzra Dios com arjaꞌ rey-on pranm Tito chcongan nucsaj rchukꞌaꞌ che rbanic cwent ewxin, ncaraꞌ nuban Tito che echjalbxic ajniꞌ quentajina quenban anen. 17Caraꞌ quenbij chewa com arjaꞌ tak xekbij tzra che nba chic jmul ewqꞌuin y com arjaꞌ ncongan rgan nba y njaraꞌ nrajoꞌ ranm jaꞌ che nba chic jmul ewqꞌuin. 18Cꞌol chic jun kchꞌalal nkatak ela tzrij che nrexbilaj ela. Jaraꞌ kchꞌalal jcongan wen rtzojxic nbaꞌna cmal conjelal jleꞌ chic kchꞌalal jecꞌola chpam njelal iglesia, com arjaꞌ congan jun samaj rebnon che rbixic utzlaj tzij rxin Jesucristo. 19Chkaꞌ arjaꞌ ch-on cmal kchꞌalal jecꞌola ptak iglesia che nkexbilaj tzrij mloj ayuda jnoktajina kamjon rmolic camic. Ajoj kamjon rmolic ayuda ch-utz cꞌaraꞌ chjaraꞌ noca yabal rukꞌij Kajaw Jesucristo ch-utz cꞌaraꞌ chkaꞌ che bien nkꞌaljina che ixix cꞌola egan nqueꞌetoꞌ kchꞌalal jcꞌola cnecesidad. 20Per bien kabnon cwent jawrara ch-utz cꞌaraꞌ majoꞌn tzij npeta chkij rmal jnimlaj ayuda jkamjon rmolic. 21Congan kabnon cwent samaj je nkaban jeꞌa ch-utz cꞌaraꞌ bien kꞌalaj chquewech wnak chkaꞌ chmajoꞌn engaño nkaban y mruyon ta chwech Dios. 22Cꞌol chna jun kchꞌalal nkatak ela chquij Tito, jun kchꞌalal jqꞌuiylaj mul katzꞌton chcongan nutaj rukꞌij che rbanic rsamaj Dios, y peor cꞌaraꞌ camic ncongan rgan nba ewqꞌuin com congan rconfianza ewqꞌuin. 23Ruqꞌuin Tito kcꞌan kiꞌ che nokesmaja pnecwent. Y je c-eꞌ chic kchꞌalal arj-eꞌ ech-on cmal jleꞌ chic kchꞌalal jecꞌola ptak iglesia, y je ccꞌaslemal jaraꞌ ocnak yabal rukꞌij Cristo. 24Rmal cꞌaraꞌ quenbij chewa, tak xtqueꞌekaja ewqꞌuin kas ta quiꞌil ccꞌulic neban ch-utz cꞌaraꞌ j-eꞌ e quexbil jleꞌ chic kchꞌalal jecꞌola ptak iglesia bien nkꞌaljina chquewech che ixix ne ktzij waꞌ chcꞌola ojben riꞌil rxin Dios nesmaja ptak ecꞌaslemal ch-utz cꞌaraꞌ chkaꞌ che bien nquetzꞌet che ne ktzij waꞌ njelal je kbin chca kchꞌalal je kyaben ekꞌij.

1Com anen wchꞌalal, bien wutkin chmajoꞌn ncꞌatzin ta quenbij chewa che neyaꞌ jun ayuda chca e rtnamet Dios. 2Caraꞌ quenbij chewa com wutkin chcꞌola egan neyaꞌ y rmal cꞌaraꞌ tak quentajina quenyaꞌ ekꞌij chquewech kchꞌalal jecꞌola waweꞌ chpam departamento Macedonia, com anen quenbij chca che ixix jixcꞌola chpam departamento Acaya ix list chic junabir chneyaꞌ ayuda, y jun chic, com ixix congan egan neyaꞌ xe rmal cꞌaraꞌ tak congan e qꞌuiy xpeta cgan che nqueyaꞌ j-eꞌ chkaꞌ. 3Per ecꞌola kchꞌalal jquenutak ela ewqꞌuin ch-utz cꞌaraꞌ bien nechumij pona je mloj ayuda com nbin chic chca kchꞌalal che ix list chic chneyaꞌ. Com anen ney-on chic ekꞌij chquewech j-eꞌ kchꞌalal per congan lowloꞌ ra we nmajoꞌn xtoc waꞌ jxenyabej ekꞌij chquewech. 4Tak xtquenekaja anen ewqꞌuin, wecꞌola jleꞌ kchꞌalal aj Macedonia etren chwij congan lowloꞌ ra wqꞌuemjana techumsaj ewiꞌ tzra rmolic ruchiꞌ ayuda. Jaraꞌ congan qꞌuixbal chka ajoj y chewa ixix chkaꞌ com kay-on chic ekꞌij chquewech che ix list chic chneyaꞌ ayuda. 5Rmal cꞌaraꞌ tak xenchꞌob che ncꞌatzina nquenuban animar kchꞌalal che j-eꞌ nqueba ewqꞌuin nabey mul ch-utz cꞌaraꞌ che nquecchumsaj pona ewqꞌuin nak neban tzra ayuda je etzujun chneqꞌuis rmolic ch-utz cꞌaraꞌ mlon pon chic ruchiꞌ njelal tak xtquenekaja anen. Per njelal ta ecꞌuꞌx y njelal ta ewanm neyaꞌ, mchek ta ixpors-in. 6Per bien cꞌa tewsaj enaꞌoj tzrij jun ejemplo jquenyaꞌ chewech ra. Tak ncatba pe tcoj tejcoꞌn y wxe naxuyaj ijaꞌtz natic, mnim tcꞌaraꞌ cosecha nuyaꞌ ra. Wmajoꞌn naxuyaj ta jaraꞌ congan cosecha nuyaꞌ. 7Ajniꞌ neyaꞌ chixjujnel xe nxerwaraꞌ nalexa ptak ewanm chneyaꞌ. Mtebisoj ta jneyaꞌ, mteban ta pors. Caraꞌ quenbij chewa com Dios arjaꞌ nquerajoꞌ wnak nquequicota nqueyaꞌ ayuda. 8Dios arjaꞌ necwina nuyaꞌ chewa njelal rwech mibil je nqueꞌetobej jcꞌola cnecesidad. Más nkꞌaxaj rwáꞌ jnecwina nuyaꞌ chewa ch-utz cꞌaraꞌ che ncꞌo waꞌ ewqꞌuin jachnak ncꞌatzina chewa ch-utz cꞌaraꞌ chkaꞌ chcꞌola sobr ewqꞌuin che nqueꞌetobej wnak jcꞌola cnecesidad. 9Ajniꞌ tzꞌibtanak cana chpam rtzojbal Dios tzrij jun utzlaj acha jcawra nbij ra: —Congan ayuda rey-on, eret-on chꞌtak mibiꞌ. Je rbeyal rxin Dios rcꞌan arjaꞌ ne rxin junlic. 10Jaꞌ Dios nyowa ijaꞌtz chca ja e tcoy tak tejcoꞌn, jaꞌ nyowa kaway. Jaꞌ mism Dios xtyowa chewa jmibil je nqueꞌetobej jcꞌola cnecesidad y xtqꞌuiyersaj ta más chewech. Arjaꞌ nesmaj na chpam utzil jneban ixix y tak xtqꞌuisbena más chna nwachina utzil rmal. 11Jaꞌ Dios majoꞌn jun achnak mquita xtecwina xtuyaꞌ chewa, nquixoc na ix byomaꞌ rmal, ch-utz cꞌaraꞌ ncꞌo waꞌ ewqꞌuin je nqueꞌetobej kchꞌalal. Jeꞌ kchꞌalal tak xtekajchaꞌ ayuda pquekꞌaꞌ ajniꞌla xtecmeltioxij tzra Dios ewmal ixix. 12Caraꞌ quenbij chewa com jayuda neyaꞌ mjun ta rsamaj. Mruyon ta nquerutoꞌ rtnamet Dios jcꞌola cnecesidad per ajniꞌla nmeltioxixa tzra Dios rmal chkaꞌ. 13Tak xteyaꞌ ayuda chca jaraꞌ nucꞌut chquewech ajniꞌ enaꞌoj y nqueyaꞌ na rukꞌij Dios ewmal ixix. Nqueyaꞌ na rukꞌij tak xtquetzꞌet che ne ktzij waꞌ jnebij che eniman utzlaj tzij rxin Cristo y nqueyaꞌ na rukꞌij chkaꞌ tak xtquetzꞌet che nim ayuda neyaꞌ chca j-eꞌ y chca conjelal. 14Y arj-eꞌ nqueban na orar pnecwent y congan lokꞌ nquixquenaꞌ com nquetzꞌet na utzil jecochin tzra Dios más kꞌaxnak nesmaja ptak ewanm. 15Congan quenmeltioxij tzra Dios com arjaꞌ cꞌola jun sipanem kcochin tzra je mtecneya tzij kmal che rbixic com ajniꞌla nim rukꞌij.

1Camic quenwajoꞌ quentzijona ewqꞌuin chquij wnak je nquetajina nquelsaj ntzojxic jcawra necbij ra: —Jaꞌ Pablo tak cꞌola chkacjol congan coꞌl nuban, per tak majoꞌn chkacjol cꞌjaraꞌ nucsaj cowlaj tak tzij chkij, caraꞌ necbij. Per anen en Pablo congan quenwajoꞌ quenbij chewa, kas terkaja pnewáꞌ ejemplo jxuyaꞌ cana Cristo com arjaꞌ xuban coꞌl, njelal xujach prukꞌaꞌ Dios y congan rpaciencia cuqꞌuin wnak. 2Per camic quenwajoꞌ quenbij chewa, kas tchumsaj ewiꞌ ch-utz cꞌaraꞌ tak xtquenekaja anen ewqꞌuin majoꞌn ncꞌatzin ta xtencsaj ta chewij rpoder Dios jcꞌola pnukꞌaꞌ. Com jaraꞌ poder jcꞌola pnukꞌaꞌ nechꞌbon chic chquencsaj chquij wnak ja xe ntajina nquelsaj ntzojxic je nquebina chka ajoj xe cnaꞌoj wnak nkacsaj. 3Com ajoj mesque xa ok wnak per me knaꞌoj ta ajoj nkacsaj kayon kaja tak nkaban chꞌoj ruqꞌuin rtzilal. 4Caraꞌ quenbij chewa com ajoj tak nokchꞌojquina ruqꞌuin rtzilal mjaraꞌ ta nkacsaj jleꞌ banbal chꞌoj ja xe cxin wnak, per je nkacsaj jaraꞌ jleꞌ banbal chꞌoj je ajniꞌla nim rchukꞌaꞌ chwech Dios. Caraꞌ cꞌa nkaban ch-utz cꞌaraꞌ che nokcwina nkayoj rtzilal mesque ncongan rchukꞌaꞌ. 5Ajoj nkayoj tijonem je nqueyaꞌ wnak je kas e nmak nquenaꞌ kaja, nkayoj nmak tak naꞌoj je nquecsaj che necwiwaj je kas mer rnaꞌoj Dios. Nokchꞌojina ruqꞌuin cnaꞌoj wnak chka bechnak opech nquechꞌob y nkachꞌec ch-utz cꞌaraꞌ majoꞌn chic jun naꞌoj jche mquita nucꞌom riꞌ ruqꞌuin je nrajoꞌ ranm Cristo. 6Jun chic, kchumin chic kiꞌ che nquekaban castigar achnak jmesquier nquenimana, per cꞌjaraꞌ xqueꞌekaban castigar tak echumsan chic ewiꞌ tzrij jnak jmajoꞌn etzꞌkatsan ta tzrij jnimanem. 7Ixix xjaraꞌ neyaꞌ cwent tzrij jnetzꞌet ruqꞌuin ekꞌawech per majoꞌn neyaꞌ ta cwent tzrij jcꞌola ptak canm wnak. Wcꞌola jun wnak nbij chewa che bien rutkin che arjaꞌ ocnak jun apóstol rxin Cristo per kas bien tchꞌobtaja rmal che ajoj ok apóstol rxin Kajaw Jesucristo chkaꞌ. 8Ok apóstol rxin Jesucristo com arjaꞌ rey-on chka chcꞌola kakꞌaꞌ chewa y majoꞌn qꞌuixbal ta quennaꞌ jcongan quennataj chewa njelal jrey-on pkakꞌaꞌ com ne ktzij waꞌ. Per ixrecsan pkakꞌaꞌ che nquixkatoꞌ ch-utz cꞌaraꞌ nquixqꞌuiya, me rmal ta che nquixkayoj. 9Caraꞌ quenbij chewa ch-utz cꞌaraꞌ bien nchꞌobtaja ewmal che jcarta jxentak ela ewqꞌuin mjaraꞌ ta rsamaj jchek nquixerxibej. 10Com jeꞌ wnak je nquetajina nquelsaj ntzojxic arj-eꞌ cawra necbij chwa ra: —Jaꞌ Pablo tak nuban ta jun carta congan cow nchapona y congan cowlaj tak tzij nbij chpam chkaꞌ, per tak cꞌola chkacjol xjun acha débil y tak ntzijona nmajoꞌn noc waꞌ je nbij, caraꞌ necbij. 11Jeꞌ wnak je nquebina caraꞌ chwa kas bien quechꞌboꞌ, ajniꞌ nekbij chpam carta tak ok majoꞌn checjol ncaraꞌ nekabnaꞌ cumplir tak xkoꞌekaja ewqꞌuin. 12Ajoj nmajoꞌn waꞌ kgan xtkaban ta ajniꞌ nqueban jleꞌ wnak jxe nqueyaꞌ kaja quekꞌij queyon. Arj-eꞌ xe e necnak tak wnak com jocnak yabal quekꞌij xe cnaꞌoj kaja j-eꞌ queyon. 13Per ajoj m-utz ta nkaban ajniꞌ nqueban j-eꞌ xtkayaꞌ kta kakꞌij rmal jun samaj jmajoꞌn kakꞌaꞌ tzra jmajoꞌn yatanak ta chka rmal Dios che nkaban. Per jsamaj jyatanak rmal Dios che nkaban xruyon jaraꞌ neknataj y arjaꞌ rey-on chka che nokosmaja checjol. 14Caraꞌ quenbij chewa com ajoj majoꞌn kamnon ta kiꞌ chpam jun samaj jmajoꞌn yatanak ta chka rmal Dios che nkaban com arjaꞌ yoyona chka che nokosmaja checjol. Com ajoj xokekaja ewqꞌuin nabey mul che rbixic chewa utzlaj tzij rxin Jesucristo. 15Ajoj majoꞌn nkaban ta ajniꞌ nqueban jleꞌ xtkayaꞌ ta kakꞌij rmal jun samaj jme kxin ta, jmajoj ta okbanyona. Per ja kas keyben che nqꞌuiya más yukbal ecꞌuꞌx ruqꞌuin Jesucristo y noketoꞌ ch-utz cꞌaraꞌ nokba nat nkaj che nekay-aꞌ más rbixic Jesucristo, per xerwaraꞌ nokba ptak lwar jabar nokrutak el waꞌ Dios chnokba. 16Nkajoꞌ nokba nekay-aꞌ rbixic utzlaj tzij rxin Jesucristo chpam jleꞌ chic tnamet jmás cꞌnat cꞌo waꞌ chwech jabar ixcꞌo waꞌ ixix. Majoꞌn nkajoꞌ ta ajoj nok-oca chpam jun samaj junwaꞌ banyona y xtkayaꞌ ta kakꞌij rmal. 17Majoꞌn jun xtuyaꞌ kta rukꞌij ruyon, mejor rukꞌij Kajaw Dios tuyaꞌ. 18Caraꞌ quenbij chewa com jun acha we xnuyaꞌ kaja rukꞌij ruyon per jaraꞌ me nbij ta tzij ra chnim rukꞌij ntzꞌeꞌta rmal Kajaw Dios, per jaꞌ Dios tbina wnim rukꞌij wmajoꞌn.

1Jquenwajoꞌ chewa camic, tecꞌjeꞌa epaciencia che rcꞌaxic jun c-eꞌ tzij je xtenbij chewa. Je xtenbij chewa ra mesque xnecnak tak naꞌoj chenwech anen per kas cnecchꞌoꞌ. 2Per jtzij je xtenbij chewa mchek ta ngan quenbij, rmal jyatanak chwa rmal Dios chcongan nquixtiꞌona chwa perc majoꞌn quenwajoꞌ ta chjun chwaꞌ neykeꞌ waꞌ ecꞌuꞌx. Caraꞌ quenbij chewa com anen xruyon tzra Cristo xixnujach waꞌ ch-utz cꞌaraꞌ xruyon ruqꞌuin jaꞌ neykeꞌ waꞌ ecꞌuꞌx, y tak xtpet chic jmul bien chꞌajchꞌoj ewanm quixnuban presentar chwech com ajniꞌ nbaꞌna presentar jun kꞌpoj xtan chwech rechjil. 3Per anen quenxibej wiꞌ, nerkaja pe nwáꞌ je xbaꞌna tzra Eva ojer tak xbaꞌna engañar rmal cmetz com jaꞌ cmetz congan list, mal-il caraꞌ xtbaꞌn chic chewa ixix y jun chwaꞌ xtechꞌob y mruyon xta ruqꞌuin Cristo xteykeꞌ waꞌ ecꞌuꞌx. 4Caraꞌ quenbij chewa com ixix quiꞌ chewa tak ecꞌola wnak nqueꞌekaja ewqꞌuin, nqueyaꞌ rbixic jun Jesús chewa jun chwaꞌ chwech je xkayaꞌ rbixic ajoj chewa, y jun chic jneban, chek quiꞌ chewa wnoca jun chic espíritu ewqꞌuin jun chwaꞌ chwech Espíritu Santo je xkaj ta ewqꞌuin nabey, y jun chic, kas quiꞌ chewa chkaꞌ wnenimaj jun chic tijonem ja utzlaj tzij rxin Jesucristo nbixa tzra per jun chwaꞌ chwech jxenimaj nabey. 5Per j-eraꞌ wnak je nquenaꞌ kaja chcongan e nmak tak apóstol per majoꞌn nmak ta quekꞌij que chenwech anen. 6Anen tak quentzijona mesque mtencwina quenban rbanic jeꞌ tzij, per je rtzojbal Dios jaraꞌ bien chꞌobtanak nmal y bien kkꞌalsan chewech ixix nak nbij je rtzojbal Dios. 7Owe xe xjan xenban nechꞌob ixix jmajoꞌn xencꞌutuj ta chewa jquentzukbej wiꞌ tak xenyaꞌ rbixic chewa utzlaj tzij rxin Dios. Com anen ruqꞌuin nukꞌaꞌ xensmaja ch-utz cꞌaraꞌ ixix newil totanem rxin Dios. 8Cꞌola jeꞌa xencꞌam pak chca kchꞌalal jecꞌola chpam jleꞌ chic iglesia ch-utz cꞌaraꞌ che quixntijoj ixix tzrij rtzojbal Dios. Arj-eꞌ xeyowa chwa jxentzukbej wiꞌ. 9Tak xencꞌjeꞌa checjol ixix y tak cꞌola nnecesidad majoꞌn achnak xencꞌutuj chewa ixix com jeꞌ kchꞌalal jecꞌola waweꞌ chpam departamento Macedonia arj-eꞌ xeba wqꞌuin xequey-aꞌ chwa jnak ncꞌatzina chwa. Caraꞌ xenban, nmajoꞌn achnak xenyaꞌ chekul chquentzukbej wiꞌ y ncawaraꞌ xtenban chwak cabij chkaꞌ. 10Ne ktzij waꞌ je xtenbij chewa ra com Cristo arjaꞌ cꞌola wqꞌuin che rbixic. Ixix jixcꞌola chpam departamento Acaya next jun chewa xtekꞌlow ta wxin che rbixic che majoꞌn achnak ney-on chekul jquentzukbej wiꞌ. 11Per ¿nak tzra tak nebnon caraꞌ chewa nechꞌob ixix? ¿Lxe rmal majoꞌn quixnwajoꞌ ta? Mcaraꞌ ta wchꞌalal com Dios bien rutkin che quixnwajoꞌ. 12Per ajniꞌ nebnon ta tzrij jquentzukbej wiꞌ ncawaraꞌ xtenban chwak cabij ch-utz cꞌaraꞌ majoꞌn cbase jleꞌ chic wnak je ncajoꞌ necbij che junam rbanic samaj nqueban j-eꞌ ruqꞌuin ajniꞌ nkaban ajoj, com arj-eꞌ congan nqueyaꞌ rukꞌij samaj je nqueban. 13Com j-eraꞌ wnak e apóstol nbixa chca, per me e apóstol ta rxin Cristo, arj-eꞌ e jleꞌ ajsmajmaꞌ ja xe e bnoy tak engaño, xe nquecsaj quiꞌ e ajniꞌ apóstol rxin Cristo per me ktzij ta. 14Per mtel pta ecꞌuꞌx tzrij jawrara jnewcꞌaxaj jxenbij chewa com Satanás xe bnoy engaño chkaꞌ, nucsaj riꞌ com ajniꞌ jun ángel je nsakersana kabey chkawech. 15Rmal cꞌaraꞌ tak quenbij chewa, mtel ta ecꞌuꞌx tzrij tak newcꞌaxaj che je ajsmajmaꞌ rxin Satanás nquecsaj quiꞌ com e ajniꞌ jleꞌ ajsmajmaꞌ e bnoy utzil, per xerwaraꞌ nerlaꞌ na jun kꞌij tak xtyaꞌa rtojbalil chca ajniꞌ rtzilal quebnon.

16Camic quenbij chic jmul chewa, kas cnecchꞌoꞌ tzrij jun c-eꞌ tzij je xtenbij chewa. Majoꞌn jun chewa xtuchꞌob ta chwij che necnak tak tzij quenbij. Wnechꞌob chwij che xnecnak tak tzij quenbij per tey-aꞌ ewexquin tzrij je xtenbij chewa com ajniꞌ xeyaꞌ ewexquin tzrij jxecbij chewa jleꞌ chic wnak je xnecnak tak tzij necbij. Com anen quenwajoꞌ quenyaꞌ jtzꞌit nukꞌij chewech chkaꞌ. 17Per mcaraꞌ ta ntzijona Kajaw Jesucristo je ajniꞌ quentajina quentzijona camic, com jnemjon rbanic camic xquentajina nemjon ryaꞌic nukꞌij ajniꞌ nuban jun acha xnecnak tak tzij nbij. 18Com e qꞌuiy wnak xe nqueyaꞌ quekꞌij rmal achnak cbanic waweꞌ chwech ruchꞌlew rmal cꞌaraꞌ tak anen chkaꞌ quenyaꞌ na jtzꞌit nukꞌij camic. 19Quenyaꞌ jtzꞌit nukꞌij com ixix kas nquixquicota nqueꞌeyaꞌ cas wnak je xnecnak tak tzij necbij y kas neyaꞌ cas che rcꞌaxic jnecbij chewa. 20Com ixix quiꞌ ecꞌuꞌx tak cꞌola jun wnak chek jic nquixruban mandar y nuban chewa com ix ajniꞌ esclavo prukꞌaꞌ, o wnuqꞌuis chewech njelal jcꞌola ewqꞌuin, o wnelkꞌaj ela njelal ewachnak, o wnucsaj riꞌ ruyon chcongan nim rukꞌij arjaꞌ chewech ixix, o wnuyaꞌ jeꞌ kꞌaꞌ cheplaj. 21Ajoj kas qꞌuixbal quennaꞌ quenbij chewa che xe ok débil com mxokocwin ta xkaban caraꞌ chewa. Per camic quenbij chewa, j-eraꞌ wnak chka bechnak jnecbij chewa jnecyabej quekꞌij chewech, jaraꞌ quencwina anen quenbij chewa chkaꞌ jquenyabej nukꞌij chewech per xerwaraꞌ jquentajina quenbij chewa camic com xe en ajniꞌ en necnic. 22Arj-eꞌ kas nqueyaꞌ quekꞌij che aj hebreo per anen chkaꞌ en aj hebreo. Arj-eꞌ kas nqueyaꞌ quekꞌij che aj Israel per anen chkaꞌ en aj Israel. Arj-eꞌ kas nqueyaꞌ quekꞌij che e riy rumam Abraham per anen chkaꞌ en riy rumam Abraham. 23Arj-eꞌ kas nqueyaꞌ quekꞌij che e ajsmajmaꞌ rxin Cristo per anen más chna en ajsmajmaꞌ rxin Cristo que chquewech j-eꞌ. Per jquentajina quenbij chewa camic xnecnak tak tzij. Anen más chna samaj rxin Cristo nebnon, qꞌuiylaj mul enchꞌyon rmal rtzojbal Dios, qꞌuiylaj mul encꞌjenak pcars, qꞌuiylaj mul xyamer xencamsasa. 24Je nwinak aj Israel arj-eꞌ xenquechꞌay tzan asiar, treintinueve jub asiar xqueyaꞌ chwa y j-oꞌ mul caraꞌ xqueban chwa. 25Oxmul bnon chwa xcꞌaꞌy enchꞌayben y xenban jmul xenqꞌuieꞌka tzan abaj. Oxmul xenba pyaꞌ rmal lanch xjokꞌtaja pe rwáꞌ yaꞌ, y xenban jmul jun kꞌij y jun akꞌaꞌ xencꞌjeꞌa pe ncꞌaj mar. 26Qꞌuiy viaje nebnon y ncꞌo waꞌ lowloꞌ xenwil chpam. Cꞌola rkan tak yaꞌ xenruyaꞌ plowloꞌ, ecꞌola elkꞌomaꞌ xenqueyaꞌ plowloꞌ, ecꞌola nwinak aj Israel xenqueyaꞌ plowloꞌ, ecꞌola wnak jme aj Israel ta xenqueyaꞌ plowloꞌ. Cꞌola jeꞌ lowloꞌ xenwil ptak tnamet, cꞌola jeꞌ lowloꞌ xenwil ptak jeꞌ lwar jabar emajoꞌn waꞌ jeꞌ wnak, xenwil jeꞌ lowloꞌ pe rwáꞌ mar. Ecꞌola chkaꞌ xenqueyaꞌ plowloꞌ jeꞌ wnak je nquebina che e kchꞌalal per me ktzij ta necbij. 27Congan jun samaj nebnon y congan xencosa rmal chkaꞌ. Qꞌuiylaj mul majoꞌn xenwar ta, xentaj wyejal y xentaj chkij chiꞌij. Qꞌuiylaj mul majoꞌn xenwaꞌ ta, xentaj pen rmal tew y jnetziak kas congan lowloꞌ chwij. 28Cꞌcꞌo na más ja enkꞌaxnak chpam per mruyon ta raꞌ com kꞌij kꞌij ncꞌo waꞌ chnukul che quenuban cwent njelal iglesia. 29Wcꞌola jun kchꞌalal yawaꞌ jaraꞌ ne anen jun quennaꞌ kaja chkaꞌ che en yawaꞌ. Wcꞌola jun kchꞌalal nchajtixa y we nkaja p-il mac rmal jaraꞌ congan ntiꞌona wanm rmal chkaꞌ. 30We npors quenyaꞌ na nukꞌij chewech mejor cawra quenban ra, njelal jnebnon jaraꞌ necꞌtuwa che en jun acha en débil y jaraꞌ quenyabej nukꞌij. 31Jaꞌ Dios Ttixel rxin Kajaw Jesucristo arjaꞌ bien rutkin che ne ktzij waꞌ jnemjon rbixic chewa, arjaꞌ ajniꞌla nim rukꞌij camic y rxin junlic chpam jeꞌ tiemp jpenak. 32Tak xencꞌjeꞌa pDamasco cꞌola jun gobernador jxesmaja chpam rgobierno rey Aretas. Jaraꞌ gobernador xuyaꞌ jun orden che nechjalbexa tnamet ch-utz cꞌaraꞌ chquenchaꞌpa, 33y anen xenyaꞌa chpam jun chquech y xenkasas ta pjun ventana tzrij tzꞌak jkꞌotben rij tnamet, y caraꞌ xenban tak xentoꞌ wiꞌ prukꞌaꞌ.

1Tak xnukꞌij kaja anen quenyaꞌ jaraꞌ bien kꞌalaj che nmajoꞌn noc waꞌ chwa. Per camic quentzijon chic tzrij jyatanak chwa rmal Kajaw Jesucristo, ajniꞌ tzrij jnetzꞌton pnachicꞌ ruqꞌuin jkꞌalsan chenwech rmal Dios. 2Anen cꞌola jun acha wutkin rwech, arjaꞌ xjun quebnon ruqꞌuin Cristo. Jaraꞌ acha tuban catorce junaꞌ tak xuban jun achnak, chek qꞌuenjlal xecꞌmar ela chcaj y cꞌa prox caj xekaj waꞌ. Ja we nrexbil recuerpo xecꞌmar ela o wmajoꞌn jaraꞌ majoꞌn wutkin ta, xruyon Dios ojtakyona. 3-4Xerwaraꞌ bien wutkin che jaraꞌ acha chpam paraíso xecꞌmar el waꞌ jabar cꞌo waꞌ quicotemal rxin Dios per majoꞌn wutkin ta wrexbil recuerpo o we mrexbil ta, xruyon Dios ojtakyona. Tak xekaja cꞌola jleꞌ tzij xcꞌaxaj tzraꞌ per jleꞌ tzij jmesquier ncatecwina nabij chpam jleꞌ tzojbal waweꞌ chwech ruchꞌlew, jleꞌ tzij jmajoꞌn yatanak ta chka ja ok wnak che xtektzijoj ta. 5Ja acha jxenbij chewa jaraꞌ quenyaꞌ rukꞌij, per xtenyaꞌ kta nukꞌij anen nuyon jaraꞌ majoꞌn. Xerwaraꞌ njelal jnebnon jaraꞌ necꞌtuwa che xe en jun acha en débil y jaraꞌ quenyabej nukꞌij. 6We xtuyaꞌ gan chwa chquenyaꞌ nukꞌij chewech jaraꞌ ne ktzij waꞌ chcꞌola nbase jquenyabej nukꞌij. Per camic majoꞌn quenyaꞌ ta nukꞌij chewech com anen majoꞌn ngan chcꞌo ta jun wnak xtuban ta más nim chwa, per xerwaraꞌ xttzꞌettaj ta ajniꞌ ncꞌaslemal y xtcꞌaxtaj ta ajniꞌ quentzijona. 7Com anen congan jeꞌ achnak xkꞌalsasa chenwech rmal Jesucristo rmal cꞌaraꞌ tak cꞌola xuban Dios chwa ch-utz cꞌaraꞌ majoꞌn nim ta quennaꞌ kaja rmal. Jxuban chwa, xuyaꞌ cꞌas tzra Satanás chcꞌola ajniꞌ jun qꞌuix xutak ta chnerebnaꞌ lowloꞌ tzra necuerpo. Caraꞌ xuban chwa ch-utz cꞌaraꞌ mquita kas nim quennaꞌ kaja. 8Anen oxmul xencꞌutuj tzra Kajaw Jesucristo che arjaꞌ nelsaj chwa jbanyona lowloꞌ tzra necuerpo. 9Per arjaꞌ cawra xbij chwa: —Majoꞌn quenlsaj ta chawa com anen quensipaj wutzil chawa y majoꞌn chic jun achnak xtcꞌatzin ta chawa. Caraꞌ quenbij chawa com npoder más chna tzꞌkat nuban chawa tak bien nchꞌobtaja awmal che at jun acha débil, caraꞌ xbij chwa. Rmal cꞌaraꞌ tak congan quenquicota quenyaꞌ nukꞌij rmal ndebilidad jcꞌola chwa ch-utz cꞌaraꞌ che nesmaj waꞌ rpoder Cristo chpam ncꞌaslemal. 10Rmal cꞌaraꞌ tak quenquicota y bien chꞌobtanak nmal che en jun acha en débil, ajniꞌ tzra tak quentzꞌuꞌja y quenyoꞌkꞌa rmal jsamaj rxin Dios, ajniꞌ tak cꞌola nnecesidad rmal nsamaj, ajniꞌ tak nbaꞌna lowloꞌ chwa y tak quencꞌjeꞌa ppen rmal Cristo. Quenquicota com tak bien nchꞌobtaja nmal che xa en débil jaraꞌ congan nesmaja rpoder Cristo chpam ncꞌaslemal.

11Jnebnon chewech camic ajniꞌ nuban jun acha je xnecnak tak tzij nbij com xenyaꞌ nukꞌij chewech. Per ewmal ixix tak npors xenban caraꞌ. Caraꞌ quenbij chewa com kas rbeyal, ixix tnaraꞌ xeyaꞌ ta nukꞌij chquewech jleꞌ chic wnak je nquenaꞌ kaja chcongan e nmak tak apóstol. Anen mesque quennaꞌ kaja com ajniꞌ en majoꞌn per arj-eꞌ nmajoꞌn waꞌ nmak ta quekꞌij que chenwech anen. 12Cꞌola njelal rwech nmak tak milagro xenban checjol jaraꞌ necꞌtuwa che en jun apóstol y congan xecꞌjeꞌa npaciencia che rbanic samaj. 13¿Lcꞌo tcꞌa jun samaj xenban chquecjol jleꞌ chic iglesia jmajoꞌn xenban ta checjol ixix chkaꞌ? Per xerwaraꞌ, nmajoꞌn achnak xenyaꞌ ta chekul jxentzukbej wiꞌ. ¿Le xjan cꞌaraꞌ tak xenban caraꞌ chewa nechꞌob ixix? ¡Kas tecyuꞌ numac jxenban chewa! 14Roxmul jawra je xquenba ewqꞌuin ra wchꞌalal y nmajoꞌn achnak xtenyaꞌ ta chekul jquentzukbej wiꞌ. Caraꞌ quenbij chewa com mjaꞌ ta emibil quencanoj, ixix quixnwajoꞌ. Com ixix ix ajniꞌ ix wlecꞌwal y je alcꞌwalxelaꞌ mrubey ta xtquemol ta ruchiꞌ cmibil y xtqueyaꞌ ta chca ttixelaꞌ per kas rubey j-eꞌ ttixelaꞌ nquemol ruchiꞌ cmibil y nqueyaꞌ chca clecꞌwal. 15Jeꞌ achnak jcꞌola wqꞌuin en conform quensach pnecwent che etoꞌic, y congan quenquicota quenyaꞌ wiꞌ pnecwent chkaꞌ. We anen más quixnwajoꞌ y ixix majoꞌn kas ta cnewajoꞌ, per mesque caraꞌ neban chwa per ne en conform waꞌ quenyaꞌ wiꞌ pnecwent che etoꞌic. 16Per mex cawra nebij chic chwa ra: —Jaꞌ Pablo mesque majoꞌn achnak xuyaꞌ chkakul che ntzukbej riꞌ per com congan list xe engaño nuban chka, xcꞌola jun tramp rchumin che rlasic pak chka, mex caraꞌ nebij. 17Jeꞌ ajsmajmaꞌ jxenutak ela ewqꞌuin ¿lcꞌo tcꞌa jun chca xixrebnaꞌ kta engañar? ¿Lcꞌo tcꞌa pak xkalsaj chewa? 18Anen xencꞌutuj jun utzil tzra Tito che arjaꞌ nba ewqꞌuin, y cꞌola jun kchꞌalal xentak ela tzrij chkaꞌ. ¿Lcꞌo cꞌa jun engaño xuban Tito chewa? ¿Le mjaꞌ tcꞌa mism Espíritu Santo cꞌayona kxin che ok c-eꞌ xetzꞌet? ¿Le mjun tcꞌa bey kcꞌan ruqꞌuin che ok c-eꞌ nechꞌob ixix? 19Jnoktajina nekbij chewa mexla nechꞌob ixix chjaraꞌ nektobej kiꞌ chewech per mcaraꞌ ta. Njelal jkamjon rbixic chewa, chwech Dios nekbij waꞌ y xjun kabnon ruqꞌuin Cristo che rbixic. Quilaj tak wchꞌalal, njelal jnekbij chewa ch-utz cꞌaraꞌ che nqꞌuiya más yukbal ecꞌuꞌx ruqꞌuin Jesucristo rmal. 20Caraꞌ quenbij chewa com anen quenxibej wiꞌ ewmal, com tak xquenekaja ewqꞌuin mexla mcaraꞌ ta emjon rbanic ajniꞌ quenwajoꞌ chewa chneban y mexla xme quiꞌil ta xtnebnaꞌ ewqꞌuin com ajniꞌ newajoꞌ chwa che cnebnaꞌ. Mexla chꞌoj emjon rij tzraꞌ, owe nkꞌutlina ewanm chquij chic nicꞌaj, owe ayiwal o bnoj tak división, owxe emjon rtzojxic ewiꞌ owxe nquixwexweta chquij ewchꞌalal, owxe ekꞌij kaja ixix emjon ryaꞌic, mexla ixyojtanak tak xtquenekaja. 21Anen quenxibej wiꞌ ewmal com tak xtquenekaj chic jmul ewqꞌuin mex cawra xtuban Dios chwa ra, mex qꞌuixbal xtennaꞌ chic chewech rmal jebnon. Mexla xtcꞌatzina quenokꞌa cmal jecꞌola ewqꞌuin je ncꞌo waꞌ il mac xqueban ojer y ncꞌo na rtzilal quemjon rij camic, ajniꞌ cbanic wnak je nqueban jeꞌ achnak jxe ntzꞌilora ccꞌaslemal rmal, y ajniꞌ chca ach-iꞌ je nquemajcuna cuqꞌuin ixkiꞌ, y chca wnak je nmajoꞌn queqꞌuix nqueban rtzilal chquewech jeꞌ wnak.
• • • • •
13
1Roxmul jawrara xtquenba ewqꞌuin. Tak xtquenekaja ewqꞌuin cawra nkaban ra, wcꞌola jun kchꞌalal cꞌola ril xuban ncꞌatzina che ecꞌola e c-eꞌ o e oxiꞌ testig jxetzꞌtowa jril jxuban. 2Tak xencꞌjeꞌa checjol tak xenba per rcab viaje xenbij chca jquemjon rbanic rtzilal chcow quenuchap na, y caraꞌ quenbij chic chca chkaꞌ ja jleꞌ chic jquemjon rbanic rtzilal camic, mesque en majoꞌn ewqꞌuin per nmajoꞌn ra che mquita cow xquenuchap tak xtquenekaj chic ewqꞌuin. 3Com ixix newajoꞌ cneban probar, com newajoꞌ newutkij we ktzij che Cristo nbina chwa jquenbij chic chewa ixix, per jaraꞌ bien netzꞌet na. Cristo arjaꞌ majoꞌn débil ta, congan poder cꞌola ruqꞌuin che nquerbanbej castigar jecꞌola checjol je nquebnowa rtzilal. 4Caraꞌ quenbij chewa com arjaꞌ mesque xdébil tak xcomsasa chwech cruz per camic cꞌasla rmal rpoder Dios jcꞌola ruqꞌuin. Y caraꞌ cꞌa chka ajoj chkaꞌ, xa ok débil rmal je xjun kabnon ruqꞌuin Cristo per tak xtokba ewqꞌuin che echomsic jaraꞌ majoꞌn ok débil ta, okcꞌas chic ruqꞌuin jaꞌ rmal rpoder Dios jcꞌol chic kuqꞌuin. 5Bien cꞌa tebnaꞌ kaja probar jeꞌ ewiꞌ eyon, ixix cꞌa quixetzꞌtowa we ktzij chcꞌola yukbal ecꞌuꞌx ruqꞌuin Jesucristo. ¿Lmajoꞌn cꞌa ewutkin ta chcꞌola Jesucristo ptak ewanm? Caraꞌ rbanic ja wne ktzij waꞌ che ix rxin Cristo. 6Per tak xkoꞌekaja ewqꞌuin cꞌola nseguro che bien netzꞌet na che ajoj ne ktzij waꞌ che ok apóstol rxin Cristo. 7Per jcamic kamjon rcꞌutxic tzra Dios che nquixrutoꞌ ch-utz cꞌaraꞌ mteban jeꞌ rtzilal. Per mjaraꞌ ta nkajoꞌ che nkacsaj chewij jpoder jnucꞌut chewech che ne ktzij waꞌ che ok apóstol rxin Cristo. Kas nkajoꞌ chewa che neban utzil. Caraꞌ nkajoꞌ chewa mesque ajoj xnoktzꞌeꞌta com ajniꞌ majoꞌn rpoder Cristo pkakꞌaꞌ. 8Caraꞌ quenbij chewa com ajoj majoꞌn achnak nkaban je mquita nucꞌom riꞌ ruqꞌuin utzlaj tzij rxin Jesucristo, achnak nucꞌom riꞌ ruqꞌuin jaraꞌ nkaban. 9Com ajoj congan nokquicota tak majoꞌn ncꞌatzin ta nkacsaj chewij rpoder Cristo jcꞌola pkakꞌaꞌ y tak cꞌola poder ewqꞌuin ixix che rbanic utzil. Congan kamjon rbanic oración pnecwent ch-utz cꞌaraꞌ che nqꞌuiya y nwachina utzil rxin Dios ptak ewanm. 10Rmal cꞌaraꞌ tak cow xixnuchap chpam jawra jun carta jquentak ela ewqꞌuin com tak xtquenekaja ewqꞌuin majoꞌn quiꞌil ta ja we xcow xtquixnuchap y quencsaj chewij jpoder je y-on pnukꞌaꞌ rmal Kajaw Jesucristo. Com jaraꞌ poder yatanak chwa chquencsaj che etoꞌic ch-utz cꞌaraꞌ che nquixqꞌuiya, me rmal ta che quixnuyoj. 11Camic quenbij chewa wchꞌalal, quixquicota. Tchumsaj cꞌa je m-utz ta emjon rbanic, Dios ta xtyukbana ecꞌuꞌx, xjun ta xteban, quiꞌil quixecꞌjeꞌa. Wnenimaj jxenbij kaja chewa jaraꞌ necꞌjeꞌa Dios ewqꞌuin, arjaꞌ nyowa ojben riꞌil ptak kanm y nuyaꞌ chewa che quiꞌil necꞌjeꞌa ewanm chwech. 12Tey-aꞌ rutzil ewech chbil tak ewiꞌ per ruqꞌuin ta ojben riꞌil rxin Dios. 13Conjelal rtnamet Dios jecꞌola wqꞌuin arj-eꞌ nquetak ela rutzil ewech. 14Ja utzil je nsipaj Kajaw Jesucristo rexbil ojben riꞌil rxin Dios jaraꞌ xtecꞌjeꞌ ta ewqꞌuin che ixconjelal y xtecꞌjeꞌ ta Espíritu Santo ewqꞌuin chkaꞌ, xjun ta xtuban chewa che ixconjelal. Amén.

1
1Anen en Pablo, enocnak apóstol rxin Jesucristo. Per mcuqꞌuin ta wnak penak waꞌ che enocnak apóstol y chkaꞌ me wnak ta etakyon ela wxin che rbanic jawra samaj. Jesucristo rexbil Kadtaꞌ Dios arj-eꞌ etakyon ela wxin che rbanic. Jaraꞌ mism Dios jxeycowa rxin Jesucristo chpam cmic. 2Anen quentak ela rutzil ewech ixconjelal je ix iglesia jixcꞌola precwent Galacia, y conjelal kchꞌalal jecꞌola wqꞌuin arj-eꞌ chkaꞌ nquetak ela rutzil ewech. 3Ja utzil je nsipaj Dios chka ruqꞌuin jun anm jkas quiꞌil necꞌjeꞌa chwech, jaraꞌ ta xtecochij más tzra Kadtaꞌ Dios y tzra Kajaw Jesucristo. 4Jesucristo arjaꞌ xuyaꞌ riꞌ pe cmic, xcomsasa rmal kil kamac. Caraꞌ xuban che xokrtobej prukꞌaꞌ rtzilal jcꞌola chpam jawra tiemp rxin rwech ruchꞌlew jokcꞌol waꞌ, y tak xuban caraꞌ njaraꞌ waꞌ xrajoꞌ ranm Kadtaꞌ Dios. 5Kas xtyaꞌ ta rukꞌij Kadtaꞌ Dios camic y rxin junlic chpam jeꞌ tiemp rxin jeꞌ tiemp. Amén.
• • • • •
6Tak kas junwaꞌ quennaꞌ ewmal kchꞌalal com ixix nquixtajina neyaꞌ cana Kadtaꞌ Dios per majruꞌ tcꞌa tiemp tenimaj, per utz tcꞌaraꞌ che mquita arjaꞌ xixsiqꞌuina y xixrucsaj chpam utzil jecochin tzra Cristo. Per camic emjon chic rnimaxic jun tijonem je jun chwaꞌ y utzlaj tzij rxin Cristo nbixa tzra. 7Per jawra me ktzij ta che utzlaj tzij, xerwaraꞌ ecꞌola jleꞌ wnak je nquetajina nquixqueyoj com arj-eꞌ ncajoꞌ nqueqꞌuex utzlaj tzij jnecꞌtuwa chkawech nak rbanic Cristo. 8Per ajoj kachꞌbon chwan chewech nak rbanic utzlaj tzij rxin Cristo. Chka bechnak xtecꞌxowa rbixic jawra utzlaj tzij jkachꞌbon chic chewech xtpet ta ryiwal Dios tzrij. Caraꞌ ta xtbaꞌna tzra, mesque ne ajoj mesque njun ángel rxin chcaj chkaꞌ. 9Ajniꞌ kbin chic chewa, camic quenbij chic jmul, chka bechnak xtyow chic jun tijonem chewa y arjaꞌ nbij chewa che utzlaj tzij rxin Cristo per jun chwaꞌ chwech jxenimaj nabey mul, xtpet ta ryiwal Dios tzrij. 10Jxenbij chewa ra tzraꞌ cꞌa ntzꞌeꞌt waꞌ che mjaꞌ ta raꞌ quencanoj chquenchꞌec cgan wnak per je ntajina quenban jaraꞌ quenyaꞌ rgan Dios. Wexte quencanoj chquenchꞌec cgan wnak jaraꞌ me en ajsmajmaꞌ tcꞌaraꞌ rxin Cristo.
• • • • •
11Bien tewcꞌaxaj wchꞌalal, jutzlaj tzij rxin Cristo jxenyaꞌ rbixic chewa jaraꞌ mjun ta wnak wankersyona. 12Com mjun ta wnak xbina chwa y majoꞌn xentijox ta tzrij chkaꞌ, jaꞌ Jesucristo xkꞌalsana chenwech. 13Com ixix ewcꞌaxan wchꞌalal ajniꞌ ncꞌaslemal nabey tak xencꞌjeꞌa chpam religión je cniman nwinak aj Israel. Bien ewcꞌaxan jxenban chca iglesia je rtnamet Dios, más chna lowloꞌ xenban chca y xenwajoꞌ xenuqꞌuis per nche conjelal. 14Jun chic, congan xentijoj wiꞌ tzrij creligión nwinak je aj Israel, e qꞌuiy chca nwinak congan xenkꞌaxa chquewech che rtokxic. Caraꞌ xenban com congan xenmkꞌeꞌa chpam ccostumbre jquey-on cana ktiꞌt kammaꞌ. 15-16Per Dios tak xerlaꞌ tiemp jrechꞌbon chwij arjaꞌ xkꞌalsaj chenwech ajniꞌ rnaꞌoj Jesucristo je Rlecꞌwal ch-utz cꞌaraꞌ anen quenyaꞌ rbixic Rlecꞌwal chca wnak jme aj Israel ta. Arjaꞌ ne enrech-on twaꞌ tak qꞌuemjana quenalexa y rmal rutzil jxencochij tzra tak xenrsiqꞌuij chquenban jawra samaj. Tak xkꞌalsasa chenwech nak rbanic Rlecꞌwal Dios nmajoꞌn ruqꞌuin ta jun wnak xenba waꞌ che xnewcꞌaxaj ta rzón tzra nak rbanic com jaraꞌ kꞌalsan chic chenwech rmal Dios. 17Nexte xenba pJerusalén chkaꞌ xnewcꞌaxaj ta rzón chca jxeꞌoca apóstol nabey jchenwech anen. Jxenban, xenba chpam tnamet Arabia, cꞌjaraꞌ xenmloj pchic jmul pDamasco. 18Cꞌa pnoxiꞌ junaꞌ xenba waꞌ pJerusalén, tzraꞌ xenba waꞌ ch-utz cꞌaraꞌ chquenwutkij rwech Pedro, y oljuj kꞌij xnebnaꞌ ruqꞌuin. 19Per e majoꞌn chic jleꞌ apóstol xentzꞌet ta quewech xerwaraꞌ xentzꞌet Jacobo je rchꞌalal Kajaw Jesucristo. 20Jquentajina quenbij chewa wchꞌalal, chwech Dios quenbij waꞌ, me tzꞌkoj tzij ta. 21Cꞌjaraꞌ xenba chic chpam jeꞌ tnamet jcꞌola precwent Siria y jcꞌola precwent Cilicia. 22Chkaꞌ chpam jaraꞌ tiemp jeꞌ iglesia je xjun quebnon ruqꞌuin Jesucristo jecꞌola chpam departamento Judea arj-eꞌ qꞌuemjana tquetzꞌet nwech tzraꞌ. 23Xerwaraꞌ cꞌol chic ccꞌaxan chic chwij jcawrara: —Pablo nlowloꞌ pkan xuban chka nabey per camic ntajina nbij chic chca wnak che neykeꞌa quecꞌuꞌx ruqꞌuin Jesucristo. Per nabey xrajoꞌ xuyoj ta yukbal kacꞌuꞌx ruqꞌuin Jesús. Caraꞌ ccꞌaxan chic chwij. 24Y nqueyaꞌ rukꞌij Dios nmal anen.
• • • • •
2
1Cꞌcatorce chic junaꞌ tak xenba chic jmul pJerusalén wexbil Bernabé, y xkacꞌom ela Tito chkaꞌ. 2Dios xkꞌalsana chenwech chquenban jawra viaje. Tak xokekaja pJerusalén xenchꞌob chquewech kchꞌalal je más nmak quekꞌij chquecjol jeꞌ kchꞌalal nak rbanic utzlaj tzij rxin Jesucristo jnemjon rbixic chca wnak jme aj Israel ta, per tak xenchꞌob chquewech xekyonaj kiꞌ cuqꞌuin. Caraꞌ xenban ch-utz cꞌaraꞌ nkacꞌom kiꞌ cuqꞌuin y che mtyojtaja rsamaj Dios jnebnon chic y chkaꞌ jsamaj jqꞌuemjana tenban. 3Arj-eꞌ xchꞌobtaja cmal jxenbij chca com Tito jwexbil arjaꞌ me aj Israel ta y xa tra xbaꞌna pors tzra che nbaꞌna circuncidar, per me xyataj ta cꞌas chca che xqueban circuncidar. 4Xa tra xbaꞌna pors tzra cmal jleꞌ wnak je kchꞌalal nbixa chca, per me ktzij ta che e kchꞌalal. Arj-eꞌ pnejkal xeꞌoca chkacjol, ncajoꞌ nokqueban probar y nokqueyoj com ajoj kniman che okelsan chic libre prukꞌaꞌ rley Dios jtzꞌibtanak rmal Moisés com xjun kabnon chic ruqꞌuin Jesucristo. Per arj-eꞌ xcajoꞌ ta xokquecsaj chic jmul prukꞌaꞌ ley. 5Per ajoj nexte jtzꞌit xeknimaj je ncajoꞌ chka, majoꞌn xeknimaj ta per ewmal ixix ch-utz cꞌaraꞌ jutzlaj tzij rxin Jesucristo majoꞌn nqꞌuextaj ta rbixic tak ncꞌuꞌta chewech. 6Xoktzijona cuqꞌuin kchꞌalal jmás nmak quekꞌij nquetzꞌeꞌta cmal jleꞌ chic, per chwa anen xe junam we nmak quekꞌij o wmajoꞌn nmak ta quekꞌij com Dios arjaꞌ majoꞌn jun utz ta nutzꞌet y jun chic itzel ta nutzꞌet. Y tak xoktzijona cuqꞌuin nmajoꞌn achnak xecbij chwa jqꞌuemjana tkꞌalsaxa chenwech rmal Dios tzraꞌ. 7Per je xqueban chka congan xequicota chkij. Com arj-eꞌ bien xchꞌobtaja cmal che Dios rey-on chnukul anen chquenyaꞌ rbixic utzlaj tzij rxin Jesucristo chca wnak jme aj Israel ta com ajniꞌ rey-on chrukul Pedro che arjaꞌ nuyaꞌ rbixic chca kwinak je aj Israel. 8Bien xchꞌobtaja cmal com arj-eꞌ bien kꞌalaj chic chquewech chcongan xesmaja Dios tak xenyaꞌ rbixic utzlaj tzij chca wnak jme aj Israel ta, ajniꞌ xuban Pedro congan xesmaja Dios tak xuyaꞌ rbixic chca aj Israel y caraꞌ xuban chwa anen chkaꞌ. 9Jacobo, Pedro ruqꞌuin Juan arj-eꞌ xetzꞌeꞌta che epaꞌla chquij kchꞌalal y xchꞌobtaja cmal nak rbanic samaj jxencochij tzra Dios, y cꞌjaraꞌ xquechap kakꞌaꞌ ok c-eꞌ ruqꞌuin Bernabé jaraꞌ xeccꞌutbej che xjunam kabnon cuqꞌuin. Xjun xkachꞌob cuqꞌuin, ajoj nokosmaja chquecjol jme aj Israel ta y j-eꞌ nquesmaja chquecjol aj Israel. 10Xjaraꞌ xqueban recomendar chka che majoꞌn nquekmestaj ta jeꞌ mibiꞌ, per anen ncꞌola ngan quenutoꞌ jcꞌola cnecesidad.
• • • • •
11Per Pedro tak xekaja p-Antioquía cꞌola jun achnak xuban jme rbeyal ta y xenchꞌojquij tzra, per ne tzra jaꞌ xenbij waꞌ. 12Jril jxuban tak ecꞌola jleꞌ ach-iꞌ xekaja p-Antioquía, jleꞌ ach-iꞌ jetkon ela rmal Jacobo. Tak xeꞌekaja majoꞌn chic xwaꞌ ta Pedro cuqꞌuin kchꞌalal jme aj Israel ta per jxuban pnejkal y pnejkal xel ela chquecjol. Caraꞌ xuban com xxibej riꞌ chquewech kwinak aj Israel jnecchꞌojquij che nquebaꞌn na circuncidar kchꞌalal jme aj Israel ta. 13Xe c-eꞌ ruplaj xuban jaꞌ Pedro y caraꞌ xqueban jleꞌ chic kchꞌalal ja aj Israel, y peor Bernabé arjaꞌ nxuyaꞌ riꞌ chquewech chkaꞌ, ajniꞌ xqueban j-eꞌ ncaraꞌ xuban jaꞌ chkaꞌ. 14Anen tak xchꞌobtaja nmal chmajoꞌn nucꞌom ta riꞌ ruqꞌuin utzlaj tzij rxin Jesucristo je nqueban cꞌjaraꞌ xenchꞌojquij tzra Pedro, per ne chquewech conjelal y cawra xenbij tzra: —Jxaban chca kchꞌalal jme aj Israel ta, je nquechꞌob j-eꞌ che npors noca kcostumbre ajoj ja ok aj Israel. ¿Nak tzra tak xaban caraꞌ? Per utz tcꞌaraꞌ che mquita xeꞌawexbilaj nabey mul, xatwaꞌ wan cuqꞌuin mesque at aj Israel. Utz tcꞌaraꞌ che mquita xawajoꞌ nabey che mteykeꞌ chic acꞌuꞌx ruqꞌuin ley. 15-16Ajoj chꞌobtanak chic kmal che xe rmal neykeꞌa acꞌuꞌx ruqꞌuin Jesucristo tak Dios nbij chawa che awcꞌan rbeyal rxin Dios, me rmal ta rley Dios kas xtaban cumplir tak Dios nbij caraꞌ chawa. Ajoj mesque ok aj Israel per ruqꞌuin Jesucristo ykul chwaꞌ kacꞌuꞌx che nekcꞌaj rbeyal rxin Dios, per me rmal ta ley kas xtkaban ta cumplir che nekcꞌaj jawra rbeyal com nmajoꞌn jun wnak xtuwil ta jawra rbeyal rxin Dios xe rmal ley kas xtuban ta cumplir. Caraꞌ kabnon ja ne pkalxic waꞌ che ok aj Israel. Ajoj ok aj Israel, caraꞌ kas nekbij, y cꞌmannak chka chnekbij che mok junam ta cuqꞌuin jme aj Israel ta com arj-eꞌ majoꞌn rley Dios cuqꞌuin, xe aj-il ajmac, caraꞌ nekbij chca. 17Per ajoj we nkajoꞌ nekcꞌaj rbeyal rxin Dios per we rmal xjun nkaban ruqꞌuin Cristo tak nkaban caraꞌ jaraꞌ majoꞌn neykeꞌ xta kacꞌuꞌx ruqꞌuin chic ley, xok junam cꞌa cuqꞌuin jme aj Israel ta, xok aj-il xok ajmac chkaꞌ. Wcaraꞌ rbanic ¿le nbij tzij ra che x-il mac xuyaꞌ cana Cristo chkij? Mcaraꞌ ta. 18Per anen wquenwajoꞌ che mteykeꞌ chic nucꞌuꞌx ruqꞌuin ley per wquenmaj chic jmul ryaꞌic rukꞌij ley chquewech wnak jaraꞌ en aj-il en ajmac quenela chwech ley. 19Caraꞌ quenbij chawa com anen rmal ley tak xcomsasa tzbuklaj cꞌaslemal jnewcꞌan nabey, xenel libre prukꞌaꞌ ley ch-utz cꞌaraꞌ xtenmaj chic jun cꞌaslemal cꞌacꞌ prukꞌaꞌ Dios. 20Je chwa anen, anen jun xencamsasa ruqꞌuin Cristo chwech cruz. Jcꞌaslemal jnewcꞌan chic camic jaraꞌ me wxin xta anen, ma anen xta encꞌasla, Cristo chic cꞌasla pwanm. Jyukbal nucꞌuꞌx ruqꞌuin Cristo je Rlecꞌwal Dios jaraꞌ cꞌayon chic wxin chpam jawra cꞌaslemal jnewcꞌan waweꞌ chwech ruchꞌlew. Ajniꞌla quenrajoꞌ com arjaꞌ majoꞌn xpoknaj ta xuyaꞌ riꞌ pe cmic nmal anen. 21Caraꞌ cꞌa rbanic jutzil je rsipan Dios chka y m-utz ta xtenban ta tzra com ajniꞌ majoꞌn rsamaj. Caraꞌ quenbij chawa com Dios wexte rmal ley tak nbij chka che kcꞌan rbeyal rxin Dios mquita xcꞌatzina ra xcomsasa Cristo che ktoꞌic. Caraꞌ xenbij tzra Pedro.
• • • • •
3
1Aj Galacia, ixix je ix necnak tak wnak ¿nak xixbnowa engañar tak xeyaꞌ cana utzlaj tzij rxin Jesucristo? Per bien cꞌa xchꞌobtaja chewech nak rbanic Jesucristo, ajniꞌ wan chewech xriꞌpa chwech cruz. 2Camic quenwajoꞌ quencꞌaxaj chewa, tak xkaj ta Espíritu Santo ewqꞌuin ¿le rmal xeban cumplir ley tak xkaj ta ewqꞌuin? Jaraꞌ mcaraꞌ ta. Per jxeban, xewcꞌaxaj utzlaj tzij rxin Jesucristo y xeykeꞌa ecꞌuꞌx ruqꞌuin y rmal cꞌaraꞌ tak xkaj ta Espíritu Santo ewqꞌuin. 3Tak xemaj ta bey rxin Jesucristo nabey jaꞌ Espíritu Santo xecꞌmow ta ewxin. Jcamic chic ¿ljaꞌ chic ley net-owa ewxin che rqꞌuisic bey rxin Jesucristo nechꞌob ixix? Wcaraꞌ nechꞌob jaraꞌ xe ix necnak. 4Tak xenimaj Jesucristo congan pen xetaj rmal per camic ¿lchek caraꞌ xetaj pen? Wchꞌalal, mquita chek tcaraꞌ xetaj pen. 5Dios arjaꞌ takyon ta Espíritu Santo ewqꞌuin, cꞌola jeꞌ milagro rebnon checjol. ¿Nak tzra tak caraꞌ rebnon Dios checjol nechꞌob ixix? ¿Le rmal che ebnon cumplir ley? Mcaraꞌ ta, me rmal ta ley per com xewcꞌaxaj jutzlaj tzij rxin Jesucristo y xeykeꞌa ecꞌuꞌx ruqꞌuin rmal cꞌaraꞌ tak caraꞌ rebnon Dios chewa. 6Bien terkaja pnewáꞌ jxuban Abraham ojer, arjaꞌ xeykeꞌa rucꞌuꞌx ruqꞌuin Dios y rmal yukbal rucꞌuꞌx tak xbixa tzra rmal Dios che rbeyal rxin Dios xuban. 7Rmal cꞌaraꞌ tak quenbij chewa, wcꞌola yukbal ecꞌuꞌx ruqꞌuin Dios jaraꞌ ix rlecꞌwal Abraham. 8Tzꞌibtanak cana ojer chpam rtzojbal Dios che jeꞌ wnak jme aj Israel ta, arj-eꞌ nerlaꞌ na jun kꞌij tak neykeꞌ na quecꞌuꞌx ruqꞌuin Dios y rmal yukbal quecꞌuꞌx tak nbixa chca che ccꞌan rbeyal rxin Dios. Rmal cꞌaraꞌ tak cꞌola utzlaj tzij rxin totanem xbixa tzra Abraham ojer rmal Dios jcawrara: —Abraham, awmal atet tak cꞌola utzil nyataja chca wnak jecꞌola chpam njelal nación waweꞌ chwech ruchꞌlew, caraꞌ xbixa tzra. 9Caraꞌ rbanic, jeꞌ wnak jcꞌola yukbal quecꞌuꞌx ruqꞌuin Dios arj-eꞌ nyataja chca utzil rxin Dios ajniꞌ xyataja tzra Abraham ojer com Abraham ne ykul waꞌ rucꞌuꞌx ruqꞌuin Dios. 10Per conjelal wnak je ykula quecꞌuꞌx ruqꞌuin je nqueban kaja j-eꞌ queyon che rbanic cumplir ley, arj-eꞌ yatanak chca che nquecꞌjeꞌa chpam nimlaj lowloꞌ je rbin cana Dios. Ajniꞌ tzꞌibtanak cana chpam rtzojbal Dios jcawra nbij ra: —Ne ncꞌatzina chnaban cumplir njelal jtzꞌibtanak chpam libro rxin ley. Jeꞌ wnak chka bechnak wnak opech wmajoꞌn nqueban ta cumplir njelal je nbij ley che nqueban jaraꞌ yatanak chca che nquecꞌjeꞌa chpam nimlaj lowloꞌ je rbin cana Dios. 11Je rtzojbal Dios bien nkꞌalsaj chkawech che next jun xtcꞌaj ta rbeyal rxin Dios xe rmal jnuban cumplir jtzꞌibtanak cana chpam ley. Bien kꞌalaj chcaraꞌ rbanic com rtzojbal Dios cawra nbij chka ra: —Jeꞌ wnak je ccꞌan rbeyal rxin Dios arj-eꞌ xe rmal yukbal quecꞌuꞌx ruqꞌuin Dios tak nquewil jutzlaj cꞌaslemal je rxin Dios. 12Junwaꞌ ley y jun chwaꞌ yukbal kacꞌuꞌx ruqꞌuin Dios. Com jley cawra tzꞌibtanak cana tzrij: —Wnaban cumplir njelal je nbij ley chnaban jaraꞌ nawil utzlaj cꞌaslemal je rxin Dios. Caraꞌ tzꞌibtanak cana. 13Yatanak chka che xitzel xokrutzꞌet Dios rmal jmajoꞌn xkaban ta cumplir njelal je nbij rley. Per Cristo arjaꞌ xutoj kil kamac, xelsaj chkij njelal achnak jxitzel nutzꞌet Dios, arjaꞌ xoca chuxeꞌ pkecꞌxiwach. Tak xcomsasa Cristo chwech cruz xejkaj njelal rtzilal ajniꞌ tzꞌibtanak cana chpam rtzojbal Dios jcawra nbij ra: —Jun wnak, chka bechnak wnak opech, we ntzakbaxa chwech jun cheꞌ che ncamsasa jaraꞌ rital chnecꞌjeꞌa chpam nimlaj lowloꞌ, caraꞌ nbij. 14Caraꞌ cꞌa xuban Jesús ch-utz cꞌaraꞌ che ixix jme ix aj Israel ta nyataja chewa jutzil jtzujun cana tzra Abraham ojer rmal Dios. Caraꞌ xuban ch-utz cꞌaraꞌ xe rmal yukbal kacꞌuꞌx ruqꞌuin Dios tak nekcochij Espíritu Santo jtzujun cana ojer.
• • • • •
15Camic wchꞌalal cꞌola jun cꞌambal tzij quenyaꞌ chewech ra. Tak cꞌola trat nbaꞌna mesque xe wnak nebnowa per we nbaꞌna rwujal y nbaꞌna firmar jaraꞌ nmajoꞌn xtejyowa nexte xtecꞌxowa. 16Dios arjaꞌ cꞌola jun trat xuban ruqꞌuin Abraham ojer, cꞌola utzil rxin Dios xtzujuj tzra Abraham y tzra rjatzul chkaꞌ. Xe tzra jun rjatzul Abraham xtzujuj waꞌ, me xtzujuj ta chca conjelal, y cawra xbij: —Tzra ajatzul quentzujuj waꞌ, caraꞌ xbixa tzra jaꞌ Abraham. Je rjatzul Abraham jaraꞌ Cristo. 17Camic quenchꞌob chewech nak recꞌmon ta jxenbij kaja chewa. Dios arjaꞌ cꞌola jun trat xuban ruqꞌuin Abraham y xuyaꞌ rseguro che nuban waꞌ cumplir je xtzujuj tzra. Per jley jaraꞌ qꞌue che cjiꞌ cient ruqꞌuin treinta junaꞌ xwanker waꞌ. Rmal cꞌaraꞌ tak quenbij chewa, jley mesquier necwina xtuyoj ta trat jxuban Dios ruqꞌuin Abraham, majoꞌn necwin ta xtuyoj ta je xtzujuj cana tzra. 18Wexte ley cꞌamyon ta herencia rxin Dios mquita jaraꞌ raꞌ cꞌamyon ta je xtzujuj cana Dios tzra Abraham. Per Dios com rtzujun cana herencia tzra Abraham rmal cꞌaraꞌ tak xuyaꞌ tzra. 19Wcaraꞌ rbeyal ¿nak noc wcꞌaraꞌ jley? Jaraꞌ ncꞌo waꞌ rsamaj, per Dios cꞌdespués na xwankersaj jley ch-utz cꞌaraꞌ nkutkij nak rbanic il mac je nkaban ajoj ja ok wnak. Per ley xpajtala retiemp, tzraꞌ xqꞌuis waꞌ tak xpeta Cristo je rjatzul Abraham com tzra arjaꞌ tzujun can waꞌ jutzil rxin Dios. Jun chic, tak Dios xuyaꞌ ta ley mjaꞌ ta xtzijona cuqꞌuin wnak, ángel xecꞌmow ta, xecrey-aꞌ tzra Moisés y Moisés xuyaꞌ chca wnak. 20Per jxuban Dios tak xtzujuj utzil tzra Abraham njaꞌ xtzijona ruqꞌuin.
• • • • •
21¿Le nbij tzij ra che nchꞌojquij riꞌ ley ruqꞌuin utzil jtzujun cana rmal Dios? Mcaraꞌ ta. Wext cꞌola jun ley xecwin ta xuqꞌuex knaꞌoj y xuyaꞌ ta chka utzlaj cꞌaslemal je rxin Dios, rmal ta jaraꞌ ley nyataj ta chka che nekcꞌaj rbeyal rxin Dios. 22Per je rbeyal jaraꞌ cawrara: jley chek jic nbij chka konjelal ajoj ja ok wnak che ok preso prukꞌaꞌ il mac. Caraꞌ nbij ley chka ch-utz cꞌaraꞌ konjelal jneykeꞌa kacꞌuꞌx ruqꞌuin Jesucristo nokquirtaja chpam kil kamac y nekcochij utzil jtzujun cana rmal Dios, y xe rmal yukbal kacꞌuꞌx tak nbaꞌna caraꞌ chka. 23Per tak qꞌuemjana tpeta Jesucristo okrechpon jaꞌ ley tzraꞌ y okrchajin, per tak xpeta Jesucristo, tak xbixa chka chruqꞌuin jaꞌ neykeꞌ chwaꞌ kacꞌuꞌx, cꞌjaraꞌ xokrujach cana ley prukꞌaꞌ jaꞌ. 24Caraꞌ cꞌa rbanic jley, caraꞌ rbanic ajniꞌ jun ajyukꞌlaꞌ okrebnon ta cwent, xokrujach cana prukꞌaꞌ Cristo che neykeꞌa kacꞌuꞌx ruqꞌuin, y xe rmal yukbal kacꞌuꞌx ruqꞌuin Cristo tak Dios nbij chka che kcꞌan rbeyal rxin jaꞌ. 25Per camic penak chic Cristo, ykul chic kacꞌuꞌx ruqꞌuin, mjaraꞌ xta ajyukꞌlaꞌ okbanyona cwent. 26Com xjun ebnon chic ruqꞌuin Cristo Jesús tbij tzij cꞌaraꞌ che ix rlecꞌwal Dios chixconjelal, per xe rmal yukbal ecꞌuꞌx ruqꞌuin tak bnon caraꞌ chewa. 27Tak xixbaꞌna bautizar jaraꞌ xjun xeban ruqꞌuin Cristo, tbij tzij cꞌaraꞌ che Cristo ewekben chic ewiꞌ. 28Xjun chic ebnon che ix aj Israel y che me ix aj Israel ta, che ix esclavo che ix libre, che ix ach-iꞌ y che ix ixkiꞌ, xe ix jun chic chixconjelal com xjun chic ebnon ruqꞌuin Cristo Jesús. 29We ix rxin chic Cristo jaraꞌ ix rjatzul Abraham y cꞌola ekꞌaꞌ tzrij herencia jtzujun cana tzra Abraham ojer rmal Dios.

1Cawra rbanic wchꞌalal. Jun alcꞌwalxel tak cꞌcoꞌl na jaraꞌ majoꞌn njaꞌch ta alnak reherencia per arjaꞌ xajniꞌ jun chꞌit mos. Majoꞌn achnak njaꞌcha tzra nchanim mesque ne rxin njelal, per nerlaꞌ na jun tiemp che njaꞌcha tzra. 2Per ecꞌola epaꞌl tzrij je rlecꞌwalxel che necchjalbej y nqueban cwent herencia. Cꞌjaraꞌ njaꞌcha herencia tzra rlecꞌwalxel tak nerlaꞌ tiemp jchumsan rmal Ttixel jnebnowa chuminem. 3Y caraꞌ chka ajoj chkaꞌ nabey ok ajniꞌ chꞌtak acꞌalaꞌ, xokcꞌjeꞌ na prukꞌaꞌ jleꞌ costumbre jxe nkꞌaxa rukꞌij. 4Per Dios tak xetzꞌkata tiemp je rchumsan ta, xutak ta Cristo je Rlecꞌwal. Xalexa Rlecꞌwal Dios churukꞌaꞌ jun ixak y xecꞌjeꞌ na prukꞌaꞌ ley je y-on cana tzra Moisés ojer rmal Dios. 5Caraꞌ xuban Dios ch-utz cꞌaraꞌ xokrelsaj libre jxokocꞌjeꞌa prukꞌaꞌ ley y rmal cꞌaraꞌ nuban chka ok quilaj rlecꞌwal. 6Com ix alcꞌwalxelaꞌ chic rmal cꞌaraꞌ tak Dios retkon ta Espíritu Santo rxin Rlecꞌwal ptak ewanm, y cawra nbij kaja jaꞌ Espíritu Santo ptak ewanm: —Quilaj Nedtaꞌ, caraꞌ tbij tzra Dios. 7Rmal cꞌaraꞌ mix ajniꞌ xta ix mos, ix alcꞌwalxelaꞌ chic, rmal cꞌaraꞌ cꞌo chic ekꞌaꞌ tzrij herencia rxin Dios, per rmal Cristo tak bnon caraꞌ chewa.
• • • • •
8Per nabey tak qꞌuemjana tewutkij rwech Dios xixcꞌjeꞌ na pquekꞌaꞌ jeꞌ tioxaꞌ, xeꞌecsaj com ajniꞌ e dios per me ktzij ta che e dios. 9Jcamic ewutkin chic rwech Dios, o kas mer rbeyal, jaꞌ xutkina ewech nabey mul, per ¿nak cꞌa emjon rchꞌobic tak nquixemloja chic jmul chewij com nquixtajina nenimaj chic jleꞌ costumbre jqꞌuisnak chic retiemp, per jaraꞌ majoꞌn totanem y majoꞌn utzil recꞌmom pa chewa? Per cꞌol tak egan nquixoc chic jmul prukꞌaꞌ. 10Ntak ruqꞌuin jleꞌ chic nimkꞌij ykul chwaꞌ ecꞌuꞌx. 11Anen quenxibej wiꞌ ewmal, mal-il xmajoꞌn noc waꞌ che ncongan necsan nchukꞌaꞌ che etojxic. 12Wchꞌalal, tebnaꞌ jun utzil, tebnaꞌ caraꞌ ajniꞌ nebnon anen com anen enocnak com en ajniꞌ en ewinak jme ix aj Israel ta. Tak xencꞌjeꞌa checjol nmajoꞌn achnak itzel ta xeban chwa. 13Ixix bien ewutkin che xe rmal jun yubil xenkajbej rmal cꞌaraꞌ tak xencꞌjeꞌ na checjol, xe rmal raꞌ yubil kas xenyaꞌ rbixic utzlaj tzij rxin Jesucristo chewa nabey mul. 14Jaraꞌ yubil congan lowloꞌ xuban chwa per ixix majoꞌn itzel ta xnetzꞌet, majoꞌn xnesaluj el ta. Jxeban chwa, njelal ecꞌuꞌx y njelal ewanm xnecꞌul, xeban chwa en ajniꞌ jun ángel rxin Dios, xeban chwa en ajniꞌ Jesucristo. 15Congan xixquicota chwij tzraꞌ. Wexte xixcwina xecꞌot pta ekꞌawech tzraꞌ wutkin che xewajoꞌ ta che xeyaꞌ pta chwa. ¿Per camic abar tzraꞌ xoc waꞌ jaraꞌ quicotemal? 16Per jxenbij chewa chpam jawra carta ra nrubey waꞌ, mtechꞌob ta chwij che en ecꞌlel chic, mcaraꞌ ta. 17Per jqꞌue wnak je nqueyjowa ewxin arj-eꞌ ne ktzij waꞌ chcongan nel ta quecꞌuꞌx chewij per xquewech nquecꞌom chewa. Je ncajoꞌ chewa che neyaꞌ cana tijonem jxenyaꞌ anen chewa y chquij chic j-eꞌ nel twaꞌ ecꞌuꞌx. 18Nrubey waꞌ wcꞌola jun nel ta rucꞌuꞌx chewij per xerwaraꞌ we utzil nrajoꞌ chewa, per caraꞌ ta nuban njelal tiemp y mruyon ta raꞌ tak encꞌola anen ewqꞌuin. 19Quilaj tak wlecꞌwal, jmul chic enmajtanak rmal rpoknal ewmal ixix. Ajniꞌ tzra jun ixak tak qꞌuemjana talexa ral arjaꞌ nmajtaja rmal jun rpoknal, y caraꞌ cꞌa chwa anen chkaꞌ congan ntiꞌona chwa che reybxic nak kꞌij xtqꞌuiya Cristo ptak ewanm. 20Kas ta encꞌo pon chic ewqꞌuin camic ra, kas ta pnejkal quenchꞌob chewech njelal nak rbanic. Per camic mtecneya nmal nak quenbij chic chewa.
• • • • •
21Camic quenwajoꞌ quencꞌaxaj chewa ixix jcꞌola egan nquixcꞌjeꞌa prukꞌaꞌ ley. ¿Lme wutkin tcꞌa nak rbanic ley? 22Anen quenchꞌob chewech nak rbanic ley. Ajniꞌ tzꞌibtanak cana chpam rtzojbal Dios ecꞌola e c-eꞌ rlecꞌwal Abraham, jun xecꞌjeꞌa chukꞌaꞌ aj-icꞌ y jun chic xecꞌjeꞌa churukꞌaꞌ rexkayil. Ja aj icꞌ jaraꞌ xe esclava prukꞌaꞌ Abraham per rexkayil arjaꞌ libre. 23Jral ixak esclava arjaꞌ chek jic xalexa per jral ja ixak libre arjaꞌ tzujun cana tzra Abraham rmal Dios. 24-26Jaraꞌ nekcꞌambej tzij tzrij c-eꞌ chuminem. Jun chuminem cꞌola jun jyuꞌ rbin-an Sinaí jabar xchumsas waꞌ per jaraꞌ chuminem nquerwankersaj jleꞌ wnak ja xe esclavo nqueꞌoc waꞌ. Jun chic chuminem tzraꞌ xchumsas waꞌ chpam jun tnamet rbin-an Jerusalén per jun tnamet jcꞌola chcaj. Je jyuꞌ rbin-an Sinaí precwent Arabia cꞌo waꞌ y tzraꞌ xchumsas waꞌ ley, jaraꞌ nekcꞌambej tzij tzrij ixak esclava rbin-an Agar. Jaraꞌ nekcꞌambej tzij tzrij chkaꞌ je tnamet Jerusalén per jun tnamet jcꞌola chwech ruchꞌlew camic, com jeꞌ wnak ja aj Jerusalén camic xe e ajniꞌ esclavo. Per jun chic Jerusalén jcꞌola chcaj jaraꞌ majoꞌn esclava ta, jaraꞌ libre. Jaraꞌ kateꞌ che nimlaj konjelal je ykula kacꞌuꞌx ruqꞌuin Jesucristo. 27Ajniꞌ tzꞌibtanak cana chpam rtzojbal Dios jcawra nbij ra: —Atet jmajoꞌn awal, catquicota. Catquicota mesque majoꞌn alanem chawij. Com ja ixak je y-on cana rmal rechjil nerlaꞌ na jun kꞌij tak ncongan jeꞌ ral xquecꞌjeꞌa churukꞌaꞌ que chwech ixak jcꞌola rechjil ruqꞌuin, caraꞌ nbij. 28Wchꞌalal, ajoj ok rlecꞌwal chic Dios rmal je rtzujun cana ojer, xok junam chic ruqꞌuin Isaac com arjaꞌ mchek txalexa per tzujun cana tzra Abraham rmal Dios. 29Per je alcꞌwalxel ja chek xalexa arjaꞌ itzel xuban tzra alcꞌwalxel jtzujun cana jxalexa rmal Espíritu Santo. Y caraꞌ nbaꞌna chka ajoj camic chkaꞌ. 30Per bien tewcꞌaxaj rtzojbal Dios jcawrara nbij: —Tsaluj ela ixak esclava che c-eꞌ ruqꞌuin ral. Com jral ixak libre cꞌola jun herencia nyataj na tzra, per ral ixak esclava jaraꞌ majoꞌn herencia nyataja tzra. Caraꞌ nbij. 31Caraꞌ rbanic wchꞌalal, ajoj me ok ral ta ixak esclava, ok ral ixak libre.
• • • • •
5
1Rmal cꞌaraꞌ quenbij chewa, com Cristo yoyona chka che xok-ela libre prukꞌaꞌ ley cow cꞌa quixpeꞌa, mtquixemloj xta jmul chewij, majoꞌn chic jun achnak xtquixruchap xta jmul y xtquixrucsaj xta jmul esclavo. 2Tey-aꞌ ewexquin tzrij je xtenbij chewa ra, we nquixbaꞌn chic circuncidar y neykeꞌ chic ecꞌuꞌx ruqꞌuin circuncisión jaraꞌ majoꞌn nak raꞌ recꞌmon ta Cristo chewa. 3Camic quenbij chic jmul chewa, jun acha chka bechnak opech acha, we xtbaꞌn circuncidar y neykeꞌa rucꞌuꞌx chic ruqꞌuin circuncisión jaraꞌ npors nuban na cumplir njelal jtzꞌibtanak cana chpam ley. 4Wneykeꞌ chic ecꞌuꞌx ruqꞌuin ley y xe rmal ra tak nechꞌob che ewcꞌan rbeyal rxin Dios jaraꞌ xeyaꞌ cana Cristo, xeyaꞌ cana utzil jxecochij tzra Dios. 5Caraꞌ quenbij chewa com ajoj mjaꞌ chta ley okcꞌayona, Espíritu Santo cꞌayon chic kxin che reybxic kꞌij tak xteklaꞌ abar xtokrey-aꞌ waꞌ je rbeyal rxin Dios je kcꞌan, y xe rmal yukbal kacꞌuꞌx ruqꞌuin Jesucristo tak nbaꞌna caraꞌ chka, jaraꞌ kas nokquicota tzrij che reybxic. 6Tak xjun naban ruqꞌuin Cristo Jesús jaraꞌ majoꞌn ncatrutoꞌ ta tak ncatbaꞌna circuncidar y majoꞌn ncatrutoꞌ ta chkaꞌ tak majoꞌn ncatbaꞌn ta circuncidar. Per jnet-owa awxin jaraꞌ tak neykeꞌa acꞌuꞌx ruqꞌuin Jesucristo, tak nesmaja yukbal acꞌuꞌx che rwankersic ojben riꞌil rxin Dios chpam acꞌaslemal. 7Ixix kas wan jic ixebnak nabey per ¿nak cꞌa xixeyjowa che mtenimaj chic utzlaj tijonem rxin Jesucristo? 8Ja itzel tijonem je xixchatbexa jaraꞌ mruqꞌuin ta Dios penak waꞌ com Dios arjaꞌ remjon esicꞌsic chnenimaj utzlaj tijonem rxin Jesucristo. 9Tebnaꞌ cwent ewiꞌ com ja itzel tijonem xe nba pnim ajniꞌ nuban jtzꞌit levadura npaxij riꞌ y nba chpam njelal kꞌor. 10Anen cꞌola nseguro che Kajaw Dios arjaꞌ nuyaꞌ chna chewa chnenimaj jnemjon rchꞌobic chewech. Per jaraꞌ wnak jneyjowa ewxin chka bechnak wnak opech, pors nkꞌeꞌt na tzij tzrij, xe kꞌtoj tzij reyben. 11Wchꞌalal, ecꞌola nquebina chwa che anen cꞌnemjon na rbixic chca wnak che ncꞌatzina nquebaꞌna circuncidar. Wcaraꞌ quenbij chca wnak ¿nak tzra cꞌaraꞌ tak cꞌcꞌo na jeꞌ lowloꞌ nbaꞌna chwa cmal nwinak aj Israel? Wexte quenbij chca wnak che nquebaꞌna circuncidar mquitcꞌaraꞌ npeta cyiwal jeꞌ nwinak aj Israel tak quennataj chca jrecmic Jesucristo chwech cruz. 12Per kas ngan anen camic xtquelsaj ta quiꞌ checjol jeꞌ wnak je nquechajtina ewxin. 13Caraꞌ quenbij chewa wchꞌalal com Dios xixrsiqꞌuij che nquixecꞌjeꞌa libre. Per mruqꞌuin ta raꞌ che ix libre neban ta njelal ajniꞌ nuyaꞌ egan chneban. Per jneban tet-oꞌ chbil tak ewiꞌ, per ruqꞌuin ta ojben riꞌil rxin Dios. 14Ajniꞌ chawa atet nawajoꞌ kaja awiꞌ ayon caraꞌ cꞌa tebnaꞌ chca jleꞌ chic wnak queꞌawaj-oꞌ chkaꞌ, caraꞌ nbij rtzojbal Dios. Wxanimaj jawra mandamiento jxenbij kaja chewa xruqꞌuin ra xeban cumplir njelal je nbij ley chewa chneban. 15Per we xchꞌoj neban jaraꞌ xyamer netiꞌ jeꞌ ewiꞌ. Mteban ta caraꞌ, tebnaꞌ cwent ewiꞌ, mteyoj ta ewiꞌ eyon.
• • • • •
16Cawra quenwajoꞌ chewa wchꞌalal, tey-aꞌ cꞌas tzra Espíritu Santo che arjaꞌ ncꞌana ewxin chpam ecꞌaslemal. Wcaraꞌ neban jaraꞌ mtecwina chewij itzel tak yarinem jcꞌola chpam tzbuklaj cꞌaslemal je kcꞌan ajoj ja ok wnak, mtecwina nquixruban ta mandar. 17Je tzbuklaj cꞌaslemal je kcꞌan ja ok wnak jaraꞌ xrecꞌlel Espíritu Santo. Tak cꞌola agan naban utzil je tzbuklaj cꞌaslemal jawcꞌan nrajoꞌ ncatruyoj che mtaban utzil. Tak cꞌola agan naban rtzilal Espíritu Santo nukꞌil tzbuklaj cꞌaslemal jawcꞌan che mtaban rtzilal. Rmal cꞌaraꞌ tak quenbij chewa, jneban chpam ecꞌaslemal mchek ta egan neban. 18Per wneyaꞌ cꞌas tzra Espíritu Santo che arjaꞌ ncꞌana ewxin tbij tzij cꞌaraꞌ che ix libre prukꞌaꞌ ley. 19Bien kꞌalaj nak rbanic tzbuklaj cꞌaslemal je ccꞌan wnak. Jeꞌ ach-iꞌ nqueꞌoca cuqꞌuin ixkiꞌ jme quexkilal ta y caraꞌ nqueban ixkiꞌ chkaꞌ, y cꞌo na más nqueban je ntzꞌilorsaj canm. 20Nquexqueꞌa chquewech jeꞌ tioxaꞌ, nquecnimaj aj-itzaꞌ, cꞌullan tak riꞌil, chꞌoj, itzel nquequetzuꞌ chic nicꞌaj, ayiwal, nqueban jeꞌ achnak xpor interés. Nquechꞌor jeꞌ quiꞌ com junwaꞌ nquechꞌob jleꞌ y jun chwaꞌ nquechꞌob chic jleꞌ. 21E camsanelaꞌ. E bnoy nmak tak w-im, nquechꞌujara rmal tjoj tak yaꞌ, nquerak quechiꞌ, nqueban chꞌyonem ruqꞌuin chꞌoj. Y cꞌcꞌo na más nqueban jeꞌ wnak jxitzel. Anen quenbij chic jmul chewa com nbin chic chewa, jeꞌ wnak je nquebnowa rtzilal ajniꞌ xentzꞌibaj kaja arj-eꞌ me tyataja chca che nqueꞌoca chpam rgobierno Dios. 22Per Espíritu Santo cawra nwachij ptak kcꞌaslemal: nkajoꞌ jeꞌ kiꞌ, quiꞌil cꞌola rwech kanm chwech Dios, majoꞌn chꞌoj nkaban ta, cꞌola kpaciencia, cꞌola jun quilaj anm kcꞌan, nkatoꞌ kiꞌ chbil tak kiꞌ, nkaban cumplir jnektzujuj, 23nkajach njelal prukꞌaꞌ Dios y nkakꞌil kiꞌ che rbanic rtzilal. Majoꞌn ley xtchꞌojquij ta chka wcaraꞌ nkaban. 24Konjelal ja ok rxin Jesucristo kay-on cana tzbuklaj cꞌaslemal je kcꞌan nabey rexbil njelal rtzilal jnekyarij, jaraꞌ karpon chwech cruz. 25Espíritu Santo arjaꞌ rey-on jun cꞌacꞌlaj cꞌaslemal chka, kay-aꞌ cꞌa cꞌas tzra chkaꞌ che arjaꞌ ncꞌana kxin chpam kcꞌaslemal. 26Me tkanaꞌ ta chcongan ok nmak kaja com tak caraꞌ nkaban jaraꞌ xe nkamin kiꞌ pchꞌoj rmal. Me tkatzuꞌ ta itzel jeꞌ kiꞌ.
• • • • •
6
1Wchꞌalal, wcꞌola jun chewa chek qꞌuenjlal xkaja chpam il mac cawra ta neban tzra ra, ixix je ixcꞌan rmal Espíritu Santo jax ruqꞌuin eyukbaꞌ rucꞌuꞌx ch-utz cꞌaraꞌ nyictaja. Techꞌboꞌ chwech pnejkal, kas terkaja pnewáꞌ chek qꞌuenjlal ixix chic mal-il nquixkaja chkaꞌ. 2Cꞌola nekkajbej chpam kcꞌaslemal ajniꞌ rejlal jun nimlaj ejkaꞌn je nkaja chkij nkanaꞌ per tet-oꞌ ewiꞌ chbil tak ewiꞌ che rchꞌajic ejkaꞌn. Wcaraꞌ neban jaraꞌ nebanbej cumplir rley Cristo. 3Per wcꞌola jun nuchꞌob kaja chmajoꞌn ril y kas nim nunaꞌ kaja, per com xe wnak jaraꞌ nuban kaja engañar riꞌ ruyon. 4Ncꞌatzina nkaban che kan-aꞌ kaja ajniꞌ elnak kcꞌaslemal chokjujnel. We ktzij ch-utz elnak kcꞌaslemal rmal cꞌaraꞌ koquicota, majoꞌn ncꞌatzin ta che najumsaj awiꞌ cuqꞌuin jleꞌ chic jmás utz na acꞌaslemal chquewech. 5Caraꞌ quenbij chewa com konjelal nkajach na cwent chwech Dios chokjujnel. 6Conjelal wnak je nquetijoxa tzrij rtzojbal Dios, achnak cꞌola cuqꞌuin quey-aꞌ cxin je nquetijona cxin. 7Mteban kta engañar ewiꞌ eyon, achnak netic chpam ecꞌaslemal njaꞌ waꞌ raꞌ nwachina chpam ecꞌaslemal chkaꞌ. Mesquier nquixecwina xteban ta engañar Dios. 8Caraꞌ quenbij chewa com wneyaꞌ rgan tzbuklaj cꞌaslemal jewcꞌan jaraꞌ xitzel ecꞌaslemal nwachina raꞌ, xlowloꞌ y chuwlaj tak achnak cꞌol chic chewech. Per wneyaꞌ cꞌas tzra Espíritu Santo chpam ecꞌaslemal jaraꞌ nwachij utzlaj cꞌaslemal rxin Dios je rxin junlic. 9Wchꞌalal, mtokcos ta che rbanic utzil. Caraꞌ quenbij chewa com wmajoꞌn xtturtaj ta kacꞌuꞌx che rbanic utzil jaraꞌ cꞌola jun rtojbalil jun csech je xtyataj na chka tak xterlaꞌ tiemp. 10Com cꞌola tiemp chka che nkaban utzil chca wnak rmal cꞌaraꞌ quenbij chewa, kabnaꞌ utzil chca conjelal, y más na kabnaꞌ utzil chca je ykula quecꞌuꞌx ruqꞌuin Jesucristo com arj-eꞌ e rfamilia Dios.
• • • • •
11Tetzꞌtaꞌ je nmak tak letr jnemjon rtzꞌibxic chpam jawra carta, jawra rital che anen xentzꞌibana. 12Jeꞌ wnak jcꞌola cgan neckꞌalsaj quiꞌ chcongan nqueban cumplir jcostumbre rxin ley j-eraꞌ nquebina chewa che pors nquixbaꞌna circuncidar. Arj-eꞌ xnecxibej quiꞌ nquetaj lowloꞌ rmal Cristo xtecbij ta che xruyon recmic Cristo chwech cruz natet-owa chpam awil amac. 13Caraꞌ quenbij chewa com arj-eꞌ mesque ebnon circuncidar per nexte j-eꞌ nqueban ta cumplir ley. Xjaraꞌ ncajoꞌ chewa che nquixbaꞌna circuncidar ch-utz cꞌaraꞌ arj-eꞌ nqueyaꞌ kaja quekꞌij queyon tak nquixquechꞌec y nquixoc chic cuqꞌuin. 14Per anen qꞌue cꞌnat cꞌo waꞌ chwa che xtenban ta caraꞌ. Per jrecmic Kajaw Jesucristo chwech cruz xruyon jaraꞌ quenyaꞌ rukꞌij anen. Je chwa anen, rpon chwech cruz je rtzilal rxin rwech ruchꞌlew, y chkaꞌ enrpon chic anen chwech cruz, encomnak chic chwech rtzilal, majoꞌn chic ngan ruqꞌuin. 15Tak xjun naban ruqꞌuin Cristo Jesús jaraꞌ majoꞌn ncatrutoꞌ ta jnatbaꞌna circuncidar y majoꞌn ncatrutoꞌ ta chkaꞌ wmajoꞌn ncatbaꞌn ta circuncidar. Per jnet-owa awxin jaraꞌ jun cꞌacꞌ cꞌaslemal jwankersan rmal Dios. 16Jaraꞌ kas mer rbeyal y conjelal je ccꞌan jawra bey quiꞌil ta xtecꞌjeꞌa canm chwech Dios y Dios xtpoknana quewech chkaꞌ. J-eraꞌ wnak e retnamet Dios jne ktzij waꞌ che e retnamet Dios. 17Camic majoꞌn chic jun xquenruban ta molestar com jnecuerpo congan chic yachꞌ rcꞌan, jaraꞌ ncꞌutbej che en ajsmajmaꞌ rxin Kajaw Jesús. 18Wchꞌalal, kas xtecꞌjeꞌ ta ptak ewanm utzil je nsipaj Kajaw Jesucristo. Amén.

1
1Anen en Pablo, camic quentzꞌibaj jawra carta chewa ixix wchꞌalal jixcꞌola p-Efeso. Anen encsan rmal Dios che enocnak apóstol rxin Jesucristo. Ixix ixyonan che ix rtnamet Dios, cꞌola yukbal ecꞌuꞌx ruqꞌuin Cristo Jesús, xjun ebnon ruqꞌuin. 2Ja utzil je nsipaj Dios chka ruqꞌuin jun anm jkas quiꞌil necꞌjeꞌa chwech, jaraꞌ ta xtecochij ta más tzra Kadtaꞌ Dios y tzra Kajaw Jesucristo.
• • • • •
3Kas xtyaꞌ ta rukꞌij Dios Ttixel rxin Kajaw Jesucristo. Arjaꞌ jun Dios ajniꞌla xuyaꞌ utzil chka tak xjun xkaban ruqꞌuin Cristo. Xuyaꞌ chka njelal rwech utzil jrecꞌmon ta Espíritu Santo, jleꞌ utzil jmajoꞌn nkatzꞌet ta ruqꞌuin kkꞌawech. 4Tak qꞌuemjana twankera rwech ruchꞌlew okrech-on pchic com bien rutkin che nkaban na jun ruqꞌuin Jesucristo. Xokruchaꞌ ta ch-utz cꞌaraꞌ nok-oca chꞌajchꞌoj y majoꞌn achnak nokchapbexa tak nokocꞌjeꞌa chwech. 5Arjaꞌ ne nokrajoꞌ waꞌ, ne rchumin twaꞌ che nok-oc na rlecꞌwal, ne rchumin twaꞌ che rmal Jesucristo tak nok-oca rlecꞌwal. Com njawaraꞌ nyarij ranm rmal cꞌaraꞌ tak xuban caraꞌ chka. 6Caraꞌ xuban chka ch-utz cꞌaraꞌ che nkatzꞌet che ajniꞌla nim rukꞌij utzil je nsipaj chka ch-utz cꞌaraꞌ che nkayaꞌ rukꞌij rmal. Rmal cꞌa utzil je nsipaj chka tak xokrucꞌul. Com xjun xkaban ruqꞌuin Jesucristo jquilaj Rlecꞌwal rmal cꞌaraꞌ tak xokrucꞌul. 7Tak xjun kabnon ruqꞌuin Jesucristo jaraꞌ oklsan chic libre prukꞌaꞌ il mac com arjaꞌ xutoj kil kamac tzra recqꞌuiel. Com xjun kabnon chic ruqꞌuin jaraꞌ cuytanak chic kil kamac. Com Dios xuban caraꞌ chka jaraꞌ jun nimlaj mibil xsipaj chka. 8Ajniꞌla jun nimlaj utzil rsipan chka y rmal cꞌaraꞌ tak nokocwina nkachꞌob njelal nmak tak naꞌoj rxin Dios y nokocwina nkachꞌob nak ncꞌatzina je nkaban. 9Arjaꞌ rkꞌalsan chic chkawech je rchumin ta ojer je xwiwan chkawech nabey. Com njawaraꞌ nrajoꞌ ranm rmal cꞌaraꞌ tak xuban caraꞌ. 10Ne rchumin twaꞌ jeꞌ tiemp ch-utz cꞌaraꞌ tak netzꞌkata tiemp arjaꞌ nchumsaj njelal jyojtanak jeꞌa y xruyon chic Cristo npeꞌa chwech njelal achnak jcꞌola chcaj ruqꞌuin jcꞌola waweꞌ chwech ruchꞌlew. 11Chkaꞌ com xjun chic kabnon ruqꞌuin Jesucristo rmal cꞌaraꞌ tak cꞌola jun herencia rxin Dios jyatanak chka. Jaꞌ Dios ne rchumin twaꞌ ojer che nuyaꞌ na chka ja herencia, njawaraꞌ rechꞌbon ta chkij. Chka bechnak nbantaja majoꞌn ra che mquita nesmaja Dios chpam che rbanic cumplir je nyarij ranm jaꞌ. 12Cawra nrajoꞌ Dios ra, che ajoj ja ok aj Israel jkeyben Cristo nok-oca yabal rukꞌij jaꞌ. 13Y xeykeꞌa ecꞌuꞌx ixix ruqꞌuin Cristo chkaꞌ tak xewcꞌaxaj tzij ja ne ktzij waꞌ che tzij rxin Dios, jaraꞌ utzlaj tzij jrecꞌmon ta totanem rxin Dios chewa. Caraꞌ xeban, xeykeꞌa ecꞌuꞌx ruqꞌuin Cristo y xjun xeban ruqꞌuin y rmal cꞌaraꞌ tak cꞌol chic jun rital xyataja chewa, jun rital jnecꞌtuwa ewxin che ix rxin Dios. Jrital je xyataja chewa jaraꞌ tak xkaj ta Espíritu Santo ptak ewanm je ntzujun twaꞌ ojer rmal Dios. 14Com cꞌol chic Espíritu Santo ptak kanma rmal cꞌaraꞌ tak cꞌola kseguro che Dios nuyaꞌ na chka njelal herencia je rtzujun chka tak xtok-ela libre rxin junlic ja ok rtnamet Dios ja oklkꞌon rmal. Caraꞌ cꞌa rchumin ta Dios ch-utz cꞌaraꞌ che nkayaꞌ rukꞌij rmal.
• • • • •
15-16Rmal jxenbij kaja chewa, njunlic quenmeltioxij tzra Dios ewmal ixix com xerkaja rbixic wqꞌuin che ixix bien ykula ecꞌuꞌx ruqꞌuin Kajaw Jesús y congan nqueꞌewajoꞌ conjelal je e rtnamet Dios. Ne nquixnnataj waꞌ chpam woración. 17Quentzijona ruqꞌuin Dios je rxin Kajaw Jesucristo, jaraꞌ Dios Ttixel jcongan nim rukꞌij. Anen quencꞌutuj tzra che arjaꞌ nuyaꞌ chewa che Espíritu Santo nucsaj rnaꞌoj Dios ptak ewáꞌ y ptak ewanm, y quencꞌutuj tzra chkaꞌ che bien nkꞌalsaj chewech nak kas mer rbanic Dios. 18Jquenwajoꞌ anen chewa kas ta xtjaktaja ewáꞌ ruqꞌuin ewanm ch-utz cꞌaraꞌ che nquixecwina nechꞌob nak rbanic njelal jeweyben je rtzujun Dios chewa, y ixrsiqꞌuin chnewlaꞌ na. Kas ta xtchꞌobtaja ewmal nak rbanic herencia rxin Dios je nyataja chka je ok rtnamet Dios, per jun herencia ajniꞌla nim rukꞌij, jun nimlaj mibil je nyataja chka. 19Kas ta xtchꞌobtaja ewmal chkaꞌ nak rbanic rpoder Dios jnesmaja ptak kcꞌaslemal je ykula kacꞌuꞌx ruqꞌuin Jesucristo, per jun poder más na kꞌaxnak chna com jaraꞌ poder xesmaja 20tak Dios xuyic Cristo chquecjol cnomkiꞌ, y tak xjotbaꞌ, tzraꞌ xtzꞌubaꞌ waꞌ prejquenkꞌaꞌ abar tzraꞌ jmajoꞌn nkatzꞌet ta ruqꞌuin kkꞌawech. 21Caraꞌ xuban Dios tzra Cristo, xuyaꞌ tzra che noca prukꞌaꞌ jkꞌatbaltzij per nmajoꞌn jun kꞌatbaltzij che mquita xoca prukꞌaꞌ, y xuyaꞌ tzra che más na nim rukꞌij que chquewech conjelal e kꞌtoy tak tzij, y mqueyon ta e kꞌtoy tak tzij je nquebnowa mandar chpam jawra tiemp rxin rwech ruchꞌlew per chkaꞌ jecꞌola chpam tiemp jpenak. 22Jaꞌ Dios nmajoꞌn achnak mquita rucsan xeꞌ rukꞌaꞌ rkan Cristo. Jawra Cristo je ch-on rmal Dios che nokruban cwent ja ok iglesia per jun Cristo jpaꞌla chwech njelal. 23Ajoj ja ok iglesia ja ok cuerpo rxin Cristo y njelal jnojnak chpam rcꞌaslemal Cristo nnoja ptak kcꞌaslemal ajoj com ok cuerpo rxin y nmajoꞌn abar mquita cꞌo waꞌ jaꞌ.
• • • • •
2
1Ixix nabey ixcomnak chpam ewil emac per arjaꞌ xuyaꞌ jun cꞌacꞌlaj cꞌaslemal chewa. 2J-il mac ne chpam waꞌ ixcꞌo waꞌ nabey, xeban rtzilal ajniꞌ nqueban wnak je xruqꞌuin jawra tiemp rxin rwech ruchꞌlew ykul waꞌ quecꞌuꞌx. Je nrajoꞌ diablo xjaraꞌ xeban, jaraꞌ diablo jefe cxin itzel tak espíritu jmajoꞌn nquekatzꞌet ta ruqꞌuin kkꞌawech. Jaraꞌ itzel tak espíritu je nquesmaja ptak canm wnak jmajoꞌn nqueniman ta camic. 3Y caraꞌ kabnon ajoj nabey chkaꞌ, xjaraꞌ nkaban jnekyarij kaja ajoj che nkaban, jachnak nuyaꞌ kgan nkaban y njaraꞌ nkaban. Xkayaꞌ rgan je ncꞌutuj kacuerpo, xeknimaj itzel tak naꞌoj je kcꞌan, y ne kxin waꞌ che ok ycol ryiwal Dios y nok junam cuqꞌuin chic jleꞌ wnak. 4Per Dios arjaꞌ congan npoknaj kawech ajoj ja ok wnak, ajniꞌla nokrajoꞌ. 5Mesque okcamnak chpam kil kamac nabey per tak xuyic Cristo chpam cmic cꞌjaraꞌ xuyaꞌ chka ajoj che nkexbilaj Cristo chpam jun cꞌacꞌlaj cꞌaslemal. Per jawrara njun cochinem rxin Dios com xe rmal utzil jxekcochij tzra rmal cꞌaraꞌ tak ewlon totanem rxin Dios camic. 6Dios xuyaꞌ chka che nkexbilaj Cristo, xuyaꞌ chka che xokcꞌastaja ruqꞌuin y xokrtzꞌubaꞌ ruqꞌuin tzraꞌ jabar majoꞌn nkatzꞌet ta ruqꞌuin kkꞌawech, xjun chic kabnon ruqꞌuin. 7Caraꞌ cꞌa xuban chka ch-utz cꞌaraꞌ nat nkaj xtucꞌut waꞌ jnimlaj utzil jnimlal mibil je xsipaj chka je xjun kabnon ruqꞌuin Jesucristo y jawrara nnucꞌut waꞌ chpam jeꞌ tiemp jpenak. 8Caraꞌ quenbij chewa com xe rmal utzil je nsipaj Dios chka tak ewlon chic totanem rxin Dios, y jyukbal ecꞌuꞌx ruqꞌuin Jesucristo jaraꞌ ecꞌamben jawra totanem. Per jawra nmajoꞌn achnak xeban che xechꞌecbej ta, npuro cochinem rxin Dios. 9Nmajoꞌn jun wnak cꞌo ta achnak xtuban je xtchꞌecbej ta totanem rxin Dios. Caraꞌ rbanic ch-utz cꞌaraꞌ tak xtuwil totanem majoꞌn xtuyaꞌ kta rukꞌij ruyon rmal. 10Caraꞌ quenbij chewa com ja utzlaj cꞌaslemal je kcꞌan camic Dios wankersyona, ma ajoj ta, com arjaꞌ xuyaꞌ jun cꞌacꞌlaj cꞌaslemal chka, rmal cꞌaraꞌ xuyaꞌ chka tak xjun xkaban ruqꞌuin Cristo Jesús. Xuyaꞌ jun cꞌacꞌlaj cꞌaslemal chka ch-utz cꞌaraꞌ che nkaban chic utzil per jleꞌ utzil jne rchumin twaꞌ ojer che nkaban.
• • • • •
11Rmal cꞌaraꞌ quenbij chewa, kas terkaja pnewáꞌ chnabey me ix rtnamet ta Dios. Ixix me ix tnamet Israel ta tzraꞌ, majoꞌn ixbnon ta circuncidar, chꞌakin ekꞌij cmal aj Israel y cawra xecbij chewa: —Ixix xmajoꞌn ixbnon ta circuncidar. Per jcircuncisión je nbaꞌna chca aj Israel jaraꞌ jun circuncisión xe wnak ebanyona. 12Kas terkaja pnewáꞌ nak ebnon nabey. Nabey mul, majoꞌn ewutkin ta tzraꞌ chcꞌola jun Cristo. Jun chic, me ix quexbil ta rtnamet Dios, majoꞌn ekꞌaꞌ tzra njelal je xchumsaj Dios ruqꞌuin rtnamet jabar xtzujuj waꞌ chca chnerlaꞌ na jun kꞌij tak nequewlaꞌ totanem rxin Dios. Ixix nmajoꞌn totanem eweyben ta tzraꞌ, ixcꞌola chwech ruchꞌlew y majoꞌn ewutkin ta rwech Dios tzraꞌ. 13Per camic xjun chic ebnon ruqꞌuin Cristo Jesús, mesque nabey qꞌue cꞌnat ixcꞌo waꞌ tzra Dios per camic xchenkaj chic ixcꞌo waꞌ chwech, per xe rmal recqꞌuiel Cristo tak yatanak caraꞌ chewa. 14Caraꞌ rbanic com rmal Jesucristo tak quiꞌil chic nokcꞌjeꞌa ajoj ja ok aj Israel ewqꞌuin ixix jme ix aj Israel ta, xjun tnamet xuban chka. Nabey kcꞌullan kiꞌ, ajniꞌ jun nimlaj tzꞌak cꞌola chkacjol y xuban c-eꞌ chka. Per Jesucristo arjaꞌ xokrchumij ewqꞌuin. 15Arjaꞌ xcoma chwech cruz y rmal recmic tak xqꞌuisa rukꞌij rley Dios jtzꞌibtanak cana rmal Moisés je rcꞌan jleꞌ mandamiento y jleꞌ costumbre, jaraꞌ xokrchumsbej ewqꞌuin. Caraꞌ xuban chka ch-utz cꞌaraꞌ chjun cꞌacꞌ tnamet xuban chka, me ok c-eꞌ tnamet xta per xjun kabnon ruqꞌuin ch-utz cꞌaraꞌ kas quiꞌil chic nokcꞌjeꞌa ewqꞌuin. 16Caraꞌ xuban chka ch-utz cꞌaraꞌ xjun cuerpo nkaban che ok c-eꞌ tnamet y nokchumtaja ruqꞌuin Dios che ok c-eꞌ, per xe rmal recmic chwech cruz tak nokchumtaja com jrecmic jaraꞌ xlasbej jcꞌullan riꞌil jcꞌola chkacjol nabey. 17Cꞌjaraꞌ xpeta, xrey-aꞌ rbixic utzlaj tzij je nyowa chka che quiꞌil necꞌjeꞌa kanm chwech Dios, xuyaꞌ rbixic chewa ixix jqꞌue cꞌnat ixcꞌo waꞌ chwech Dios y xuyaꞌ rbixic chka chkaꞌ jokcꞌola chenkaj. 18Caraꞌ rbanic com xe rmal Jesucristo tak nokrucꞌul Kadtaꞌ Dios che ok c-eꞌ tnamet y xjun mism Espíritu Santo cꞌayona kxin che nokekaja chwech. 19Caraꞌ cꞌa rbanic, mcaraꞌ xta ebnon ajniꞌ ebnon nabey, com jnabey ix jwer wnak chwech Dios nexte cꞌo ta ekꞌaꞌ tzra chkaꞌ. Per jebnon chic camic, kwinak chic kiꞌ ewqꞌuin, ix rxin chic Dios, ixcꞌol chic chpam rfamilia jaꞌ Dios. 20Ixtquila pe rwáꞌ jun cimiento rxin jun santlaj templo. Je rcimiento jawra santlaj templo jaraꞌ je csan cmal apóstol y cmal profeta, y cꞌola jun abaj csan jmás chna nim rukꞌij, jaraꞌ abaj Cristo Jesús. 21Xe rmal Cristo tak bien rechpon riꞌ templo, xe rmal Cristo tak remjon qꞌuiyinem y noc na jun templo rxin Dios per jun santlaj templo je xjun nuban ruqꞌuin Kajaw Jesucristo. 22Ixix chkaꞌ com xjun ebnon ruqꞌuin Jesucristo jaraꞌ majtanak ecusic che rbanic templo per jun templo espiritual che noc ruchoch Dios.
• • • • •
3
1Rmal cꞌaraꞌ tak anen nemjon rbanic oración pnecwent. Anen en Pablo encsan pcars camic rmal samaj rxin Cristo Jesús jxenban pnecwent ixix jme ix aj Israel ta. 2Terkaja pnewáꞌ che ewcꞌaxan chic che y-on chnukul anen chquenyaꞌ rbixic chewa nak rbanic utzil rxin Dios je nsipaj Dios chka. 3Ewcꞌaxan chic chcꞌola xkꞌalsasa chenwech rmal Dios jmajoꞌn kꞌalsan ta nabey, jaraꞌ ntzꞌiban chic nicꞌaj. 4Tak nesiqꞌuij je ntzꞌiban chic, tzraꞌ netzꞌet waꞌ che anen bien kꞌalaj chic chenwech jmajoꞌn kꞌalsan ta nabey tzrij Cristo. 5Per jaraꞌ majoꞌn xkꞌalsas ta chquewech wnak jxecꞌjeꞌa chpam jleꞌ chic tiemp, majoꞌn xkꞌalsas ta chquewech arj-eꞌ ajniꞌ kꞌalsan chic camic rmal Espíritu Santo chquewech santlaj tak apóstol y jeꞌ santlaj tak profeta. 6Cawra rbanic jkꞌalsan chic chkawech, ixix jme ix aj Israel ta ix kaxbil chic ja tnamet Israel tzrij herencia rxin Dios je nyataj na chka, xjun cuerpo kabnon chic ewqꞌuin, ixix jun nyataj na chewa jtzujun ta ojer rmal Dios, per xe rmal xjun ebnon ruqꞌuin Cristo rmal cꞌaraꞌ tak nyataja chewa. Jaraꞌ xyataja chewa tak xewcꞌaxaj utzlaj tzij rxin Jesucristo. 7Jawra utzlaj tzij ja cꞌa waꞌ y-on chnukul chquenyaꞌ rbixic, jawra jun samaj jxencochij tzra Dios, nmajoꞌn nak ta xenchꞌecbej y ajniꞌla xesmaja Dios chpam ncꞌaslemal che rbanic jawra samaj. 8Chwa anen yatanak waꞌ jawra samaj mesque xe mnim ta nukꞌij quennaꞌ kaja chquewech jleꞌ chic kchꞌalal je rtnamet Dios, chwa anen yatanak waꞌ chquenba ewqꞌuin jme ix aj Israel ta che cney-aꞌ rbixic chewa njelal je nkawil ruqꞌuin Cristo, jaraꞌ jun nimlaj mibil nkawil per jun mibil ncongan nim, mesquier ncatecwina nawilaj. 9Jawra samaj yatanak chwa ch-utz cꞌaraꞌ che anen quenchꞌob chquewech conjelal wnak nak rbanic je rchumin ta Dios jmajoꞌn kꞌalsan ta chpam jeꞌ tiemp jkꞌaxnak cana, per xruyon Dios ojtakyona tzraꞌ nak rbanic per jaraꞌ jun Dios jwankersyona njelal achnak. 10Caraꞌ xuban Dios ch-utz cꞌaraꞌ conjelal jcꞌola kꞌatbaltzij pquekꞌaꞌ jmajoꞌn nkatzꞌet ta ruqꞌuin kkꞌawech nkꞌalsax chic chquewech jeꞌ nmak tak naꞌoj rxin Dios jxucsaj Dios che rbanic cumplir je rchumin ta ojer chnuban, per kmal ajoj ja ok iglesia tak nquecwina jeꞌ kꞌatbaltzij nquechꞌob jawrara. 11Jaꞌ Dios ne rchumin twaꞌ jeꞌ tiemp ojer chnuban jawrara jnemjon rbixic chewa, jawra ne rchumin twaꞌ tak qꞌuemjana twankersaj rwech ruchꞌlew. Tak xutak ta Kajaw Jesucristo waweꞌ chwech ruchꞌlew tzraꞌ cꞌaraꞌ xuban waꞌ cumplir. 12Tak xjun kabnon ruqꞌuin Jesucristo jaraꞌ nmajoꞌn nekxibej ta kiꞌ tak nokekaja chwech Dios y cꞌola kconfianza noktzijona ruqꞌuin, per xe rmal yukbal kacꞌuꞌx ruqꞌuin Jesucristo tak kabnon caraꞌ. 13Rmal cꞌa njelal jawrara jnemjon rbixic chewa quenwajoꞌ quenbij che anen mesque encꞌola chpam lowloꞌ ewmal ixix camic per majoꞌn tyojtaj ta ecꞌuꞌx nmal, com jlowloꞌ jnemjon rtijic pnecwent jaraꞌ cꞌola recꞌmon ta chewa ch-utz cꞌaraꞌ nim ekꞌij nquixtzꞌeꞌta.

14Rmal cꞌaraꞌ tak quenxqueꞌa chwech Ttixel chquenban oración pnecwent, quenxqueꞌa chwech Ttixel je rxin Kajaw Jesucristo. 15Arjaꞌ jun Ttixel rmal cꞌaraꞌ tak nbixa che ok rfamilia Dios, caraꞌ chca jecꞌola chcaj y chka ajoj chkaꞌ je okcꞌol waweꞌ chwech ruchꞌlew. 16Jaꞌ Ttixel ajniꞌla nim rukꞌij, jaꞌ ta xtyowa chewa je rpoder, xtuyaꞌ ta chewa che Espíritu Santo necwersaj bien jcꞌacꞌlaj cꞌaslemal ewcꞌan ptak ewanm. 17Nte xteykeꞌa waꞌ ecꞌuꞌx ruqꞌuin Cristo y rmal ta ra nte xtecꞌjeꞌ waꞌ Cristo ptak ewanm. Wcaraꞌ neban jaraꞌ nquixetqueꞌa bien chpam ojben riꞌil rxin Dios, ajniꞌ rbanic jun cheꞌ je bnak rcꞌamal ptak ulew y ajniꞌ rbanic jun jay je bien tzꞌbula pe rwáꞌ jun cimiento. 18Caraꞌ ta neban ch-utz cꞌaraꞌ ixix ewexbil conjelal kchꞌalal je e rtnamet Dios nquixecwina nechꞌob nak rbanic ojben riꞌil rxin Cristo chcongan nim y nmajoꞌn abar tzraꞌ che mquita nekaj waꞌ, y nmajoꞌn jun tiemp che mquita cꞌola chkaꞌ. 19Jquenwajoꞌ chewa chnewutkij nak rbanic ojben riꞌil rxin Cristo, jun ojben riꞌil jmás chna kꞌaxnak, jun ojben riꞌil jxe nqꞌuisa apensar tzrij che rchꞌobic. Kas ta xtewutkij nak rbanic ojben riꞌil rxin Cristo ch-utz cꞌaraꞌ xtnoj ta ptak ewanm ixix chkaꞌ njelal jnojnak pranm Dios. 20Jcamic kas ta xtyaꞌ ta rukꞌij Dios, arjaꞌ jun Dios ajniꞌla nim poder jcꞌola prukꞌaꞌ, jun poder je ntajina nesmaja ptak ecꞌaslemal camic. Y rmal poder jcꞌola prukꞌaꞌ majoꞌn jun achnak che mquita necwina nuban, chka bechnak opech nekcꞌutuj tzra necwina nuyaꞌ más chka que chwech ajniꞌ nekcꞌutuj tzra. Achnak nkachꞌob jcongan pen rbanic per jaꞌ necwina nuban jmás pen jque chwech ajniꞌ nkachꞌob ajoj. 21Kas xtyaꞌ ta rukꞌij kmal ajoj ja ok iglesia je xjun kabnon ruqꞌuin Cristo Jesús. Nte xtyaꞌ waꞌ rukꞌij camic y rxin junlic chpam jeꞌ tiemp rxin jeꞌ tiemp. Amén.
• • • • •

1Rmal cꞌa njelal jnemjon ta rbixic chewa, camic quencꞌutuj chewa che newcꞌaj rcꞌaslemal Jesucristo com ixix ixsiqꞌuin che ixocnak iglesia rxin jaꞌ Jesucristo. Anen encsan pcars camic rmal Kajaw Jesucristo y quencꞌutuj chewa chneban ajniꞌ ntajina nemjon rbixic chewa. 2Mtenaꞌ kta ix nmak tak wnak, achnak newil chpam ecꞌaslemal tey-aꞌ prukꞌaꞌ Dios, tecꞌjeꞌa epaciencia y tak chek qꞌuenjlal neban ofender ewiꞌ tecchꞌoꞌ per ruqꞌuin ojben riꞌil. 3Bien tebnaꞌ cwent, mtetzak ta jyatanak chewa rmal Espíritu Santo com Espíritu Santo rey-on chewa che xjun ebnon y quiꞌil necꞌjeꞌa ewanm chwech Dios, jaraꞌ ajniꞌ jun cloꞌ nquixximbexa y xjun neban rmal. 4Xjun cuerpo rxin jaꞌ Jesucristo, xjun Espíritu Santo, y xixrsiqꞌuij Dios rmal cꞌaraꞌ xjun kas tzꞌel waꞌ ewech chkaꞌ che reybxic njelal jrecꞌmon ta. 5Xjun Kajaw, xjun abar ykul waꞌ kacꞌuꞌx, xjun jbautismo. 6Xjun Dios chkaꞌ, per jun Dios Ttixel kxin konjelal, arjaꞌ cꞌola pkawáꞌ konjelal, arjaꞌ majoꞌn abar tzraꞌ che mquita nesmaj waꞌ, arjaꞌ cꞌola ptak kanm konjelal. 7Per mjunam ta rwech samaj jxekcochij tzra Cristo che nkaban chokjujnel per arjaꞌ xsipaj jun samaj chka chokjujnel ajniꞌ kas cꞌola rgan jaꞌ che nsipaj chka. 8Ajniꞌ rbin cana Dios jcawrara nbij: —Tak xojteꞌa chcaj e qꞌuiy wnak xerucꞌom ela, jleꞌ wnak jerecsan preso, chkaꞌ cꞌola xsipaj chca wnak, caraꞌ nbij. 9Tak nbij che xojteꞌa chcaj ¿lme tbij tzij cꞌaraꞌ che nabey xerkaja waweꞌ chwech ruchꞌlew? 10Caraꞌ rbanic com Cristo xerkaja waweꞌ chwech ruchꞌlew y jaꞌ mism xojteꞌa chcaj, per nmás chna chcaj xekaj waꞌ, nmajoꞌn abar tzraꞌ jche mquita xekaj waꞌ. 11Jaꞌ xsipana chka jsamaj je nkaban jcawra jeꞌa: jleꞌ chka xeꞌoca apóstol, jleꞌ chic chka xeꞌoca profeta, jleꞌ chic xuyaꞌ chca che nqueba ptak lwar chnequey-aꞌ rbixic utzlaj tzij rxin Jesucristo, y jleꞌ chic xuyaꞌ chca che nquecyukꞌuj kchꞌalal y nquectijoj. 12Jawra samaj xsipaj chka che nkaban ch-utz cꞌaraꞌ bien noketzꞌkata je ok rtnamet Dios y che nokocwina nkaban rsamaj, y ch-utz cꞌaraꞌ chkaꞌ nokqꞌuiya rmal ja ok cuerpo rxin Cristo. 13Caraꞌ rbanic y nerlaꞌ na jun kꞌij tak xjun xtkaban rmal yukbal kacꞌuꞌx ruqꞌuin Rlecꞌwal Dios y xjun xtkaban rmal che bien nkutkij nak kas mer rnaꞌoj. Caraꞌ cꞌa xtkaban, congan xtetzꞌkata knaꞌoj, xtnoj na ptak kanm ajoj njelal jnojnak pranm Cristo. 14Per bien netzꞌkat na knaꞌoj ch-utz cꞌaraꞌ me ok ajniꞌ xta jleꞌ acꞌalaꞌ, ch-utz cꞌaraꞌ mteknimaj njelal tijonem ajniꞌ tzra jleꞌ tijonem ja xe cxin jleꞌ wnak je e bnoy engaño, jleꞌ wnak je congan e list y ncatqueyaꞌ pjun bey jme rxin ta Dios. 15Per je nkaban, kas ta ktzij njelal nkaban chpam ojben riꞌil rxin Dios. Caraꞌ tcꞌa nkaban ch-utz cꞌaraꞌ che nokqꞌuiya bien y nkaxim más kiꞌ ruqꞌuin Cristo com arjaꞌ ocnak wiꞌaj rxin je cuerpo. 16Jaꞌ nqꞌuiyirsana kxin ja ok recuerpo, per jun cuerpo je bien bnon rbanic, xjun rebnon, rexmon riꞌ chbil tak riꞌ y nutoꞌ riꞌ chbil tak riꞌ chkaꞌ. Je e jujun miembro rxin je cuerpo tak nuban samaj jyatanak tzra chnuban jaraꞌ nqꞌuiya bien ja cuerpo rmal, kas nrajoꞌ riꞌ chbil tak riꞌ.

17Je xtenbij chic chewa ra congan quenwajoꞌ quenbij chewa prubiꞌ Kajaw Jesucristo, mtewcꞌaj xta jun chic cꞌaslemal ajniꞌ ccꞌaslemal jleꞌ chic wnak jme aj Israel ta com cnaꞌoj arj-eꞌ majoꞌn noc waꞌ. 18Jcanm congan kꞌejkuꞌm, qꞌue cꞌnat cꞌo waꞌ chca je rcꞌaslemal Dios. Cꞌnat cꞌo waꞌ com majoꞌn nchꞌobtaj ta cmal ajniꞌ rnaꞌoj Dios per xe rmal jcongan e cow rmal cꞌaraꞌ tak caraꞌ quebnon. 19Majoꞌn nquenaꞌ xta rtzilal je nqueban. Jeꞌ ach-iꞌ ruqꞌuin ixkiꞌ quey-on chic quiꞌ prukꞌaꞌ rtzilal che rbanic il mac. Nmajoꞌn rwech rtzilal je mquita nqueban, achnak nuyaꞌ gan chca che nqueban jaraꞌ nqueban. 20Per ixix xewutkij rwech Cristo che mcaraꞌ ta rcꞌaslemal. 21Wxeyaꞌ ewexquin tzrij Cristo tak xtzijona ptak ewanm, wocnak Emaestro, wtijonem jxewutkij nucꞌom riꞌ ruqꞌuin jtijonem je y-on cana rmal Cristo, wcaraꞌ ebnon jaraꞌ bien ewutkin che Cristo mcaraꞌ ta rcꞌaslemal ajniꞌ ccꞌaslemal jleꞌ chic wnak jxenbij kaja chewa. 22Per cawra tijonem xchꞌoꞌba chewech, che ncꞌatzina nechꞌakij cana tzbuklaj cꞌaslemal jewcꞌan nabey, jun cꞌaslemal xe chwirnak com xeyaꞌ ewiꞌ che rbanic njelal jxeyarij jxe engaño recꞌmon ta. 23Per je ncꞌatzina chewa camic, kꞌij kꞌij neyaꞌ cꞌas tzra Espíritu Santo chnucsaj cꞌacꞌ tak naꞌoj ptak ewáꞌ y ptak ewanm. 24Ncꞌatzina newcꞌaj cꞌacꞌ cꞌaslemal jwankersan rmal Dios, jun cꞌaslemal jne rcꞌaslemal jaꞌ. Tak nawcꞌaj jawra cꞌacꞌlaj cꞌaslemal jaraꞌ naban utzil y nawcꞌaj chꞌajchꞌojlaj anm, per ne ktzij waꞌ jnaban, majoꞌn engaño recꞌmon pta. 25Rmal cꞌaraꞌ quenbij chewa, nte xtel waꞌ chewij junlic tzꞌkoj tak tzij y nte ktzij waꞌ nebij jeꞌa chbil tak ewiꞌ. Caraꞌ quenbij chewa com kaxmon kiꞌ, xjun cuerpo kabnon. 26Tak xtpeta ewyiwal mteyaꞌ ta cꞌas tzra che nquixrucꞌom ela che rbanic il mac. Mteyloj ta ewyiwal, quixcuyuna alnak. 27Mteyaꞌ ta cꞌas tzra diablo che nquixerchajtij. 28Je bnoy tak alakꞌ nabey, camic me tqueban xta alakꞌ. Je nqueban camic quesmaja ruqꞌuin quekꞌaꞌ, per utzlaj samaj quebnaꞌ ch-utz cꞌaraꞌ cꞌola nquechꞌec je nquectobej wnak jcꞌola cnecesidad. 29Nmajoꞌn itzel tak tzij xtel ta pnechiꞌ, wen tak tzij tbij, jleꞌ tzij jcꞌola qꞌuiyinem recꞌmon ta, jleꞌ tzij jcꞌola noc waꞌ. Caraꞌ ta neban ch-utz cꞌaraꞌ cꞌola utzil rxin Dios recꞌmon ta chca je nquecꞌaxana ewxin. 30Mteban ta jeꞌ achnak je xnuyaꞌ bis tzra Espíritu Santo rxin Dios com Espíritu Santo arjaꞌ xkaj ta ptak ewanm y rmal cꞌaraꞌ tak yatanak chewa rital che ix rxin chic Dios y cꞌola eseguro che newlaꞌ na kꞌij tak xtetzꞌkata junlic jtotanem rxin Dios chka. 31Techpuꞌ njelal je ntiꞌona chewa chbil tak ewiꞌ, tey-aꞌ cana ayiwal jcꞌola ptak ewanm y ptak e chiꞌ y mterak xta e chiꞌ rmal, y mtqueꞌetzijoj xta wnak, tey-aꞌ cana njelal rwech rtzilal. 32Jneban kas lokꞌ ten-aꞌ jeꞌ ewiꞌ, tpoknaj riꞌ ewech, tecyuꞌ ewiꞌ ajniꞌ xuban Dios chewa xixrucuy, per xe rmal xjun ebnon ruqꞌuin Cristo tak xixrucuy.
• • • • •
5
1Com Dios xixrucuy rmal cꞌaraꞌ tak quenbij chewa, tecꞌmaꞌ ejemplo rxin Dios com ixix ix quilaj rlecꞌwal. 2Twaj-oꞌ ewiꞌ ajniꞌ xuban Cristo chka com arjaꞌ xokrajoꞌ, xuyaꞌ riꞌ pe cmic kmal. Tak xcoma pkacwent Cristo jaraꞌ jun ofrenda, jun sacrificio chwech Dios y nxel ta rucꞌuꞌx Dios tzrij. 3Mtetzijoj ta jleꞌ il mac je nqueban ach-iꞌ cuqꞌuin ixkiꞌ nexte jleꞌ chic chkaꞌ jxe ntzꞌilorsaj anaꞌoj, y nexte jeꞌ rtzilal chkaꞌ jnecyarij wnak ptak canm. Njelal jawrara jxenbij kaja chewa nexte xtetzijoj ta jtzꞌit. Tak at rtnamet Dios majoꞌn yatanak xta chawij che natzijoj jawrara. 4Majoꞌn tzꞌillaj tak tzij tetzijoj ta nexte bnak tak tzij nexte jleꞌ tzij je xruyon tzeb recꞌmon ta, com jaraꞌ majoꞌn yatanak xta chewij chneban, per mejor jneban tmeltioxij tzra Dios njelal jrebnon pnecwent. 5Com ixix bien ewutkin che ja herencia rxin Dios majoꞌn nyataj ta chca ach-iꞌ y ixkiꞌ jxe nquemajcuna, nexte chca wnak je nqueban jeꞌ achnak jxe ntzꞌilora anaꞌoj rmal, nexte chca ta wnak jnecyarij jeꞌ achnak cxin jeꞌ wnak. Wnayarij jeꞌ achnak cxin jeꞌ wnak jaraꞌ xjeꞌ achnak nayaꞌ rukꞌij y xjaraꞌ ocnak dios chawech. Bien ewutkin jeꞌ wnak ectakra arj-eꞌ me tyataja chca ja herencia che xqueꞌoc ta chpam gobierno je rxin Cristo y rxin Dios Ttixel. 6Me tquixbaꞌn ta engañar cmal jleꞌ wnak jnecbij chmajoꞌn achnak nuban chawa wnaban caraꞌ ajniꞌ nqueban jeꞌ wnak ja ectakra ajniꞌ xenbij kaja chewa. Caraꞌ quenbij chewa com xe rmal jleꞌ rtzilal je cꞌjaꞌ xenbij kaja chewa tak npeta ryiwal Dios chquij wnak jmajoꞌn nqueniman ta. 7Mtqueꞌewexbilaj ta ixix. 8Com ecꞌaslemal ixix mcaraꞌ xta ajniꞌ nabey, com nabey kꞌejkumal ixcꞌayona per camic luz rxin Dios ixcꞌayona, per xe rmal xjun ebnon ruqꞌuin Kajaw Jesucristo rmal cꞌaraꞌ tak caraꞌ ebnon. Tebnaꞌ cꞌa jeꞌ achnak je bien nucꞌom riꞌ ruqꞌuin luz je rxin Dios com ix rlecꞌwal chic Dios jsakersyona ebey chewech. 9Caraꞌ quenbij chewa com luz csan ptak kanm rmal Espíritu Santo y cawra recꞌmon ta: nkaban njelal rwech utzil, ne rbeyal waꞌ jeꞌ achnak nkaban y ne ktzitzij noktzijona. 10Ttijoj ewiꞌ che rotakxic nak jneban jeꞌa je nquicota Dios rmal y nte jaraꞌ neban. 11Mteban ta ixix ajniꞌ nqueban wnak je xkꞌejkuꞌm ecꞌayona y nmajoꞌn utzil recꞌmon ta je nqueban, per jneban tsakersaj chquewech che m-utz ta nqueban. 12Com congan itzel tak achnak nqueban pnalakꞌ, nexte cꞌola ngan quentzijona tzrij com xqꞌuixbal. 13Per tak nesakersaj chquewech je rtzilal je nqueban jaraꞌ nkꞌalaj chwaꞌ chquewech che m-utz ta nqueban y nsakersaj canm rmal. 14Rmal cꞌaraꞌ tak cawra rbin cana Dios: —Atet jatwarnak chpam kꞌejkumal catcꞌastaja, catyictaja chpam cmic y Cristo nsakersaj awanm. 15Tebnaꞌ cꞌa cwent ewiꞌ, xtchꞌobtaj ta ewmal ajniꞌ ecꞌaslemal, mteban ta caraꞌ ixix ajniꞌ nqueban wnak jmajoꞌn cutkin ta rnaꞌoj Dios, per jneban tebnaꞌ utzil com ixix ewutkin chic ajniꞌ rnaꞌoj Dios. 16Mchek tcaraꞌ xtkꞌaxa jun kꞌij chewech per kꞌij kꞌij tebnaꞌ utzil. Caraꞌ quenbij chewa com congan itzel tak achnak nbantaja chpam jawra tiemp jokcꞌo waꞌ. 17Rmal cꞌaraꞌ tak quenbij chewa, mteban ta caraꞌ com ajniꞌ majoꞌn ewutkin ta rnaꞌoj Dios per xtchꞌobtaj ta ewmal nak kas nyarij ranm Dios chneban. 18Mtquixekꞌbar ta rmal vino com jaraꞌ congan ntzꞌilaꞌ ecꞌaslemal. Per jneban nte xtnojsas waꞌ Espíritu Santo ptak ewanm. 19Tak nekꞌijlaꞌ jeꞌ ewiꞌ cawra neban chbil tak ewiꞌ, tebnaꞌ salmo, tebnaꞌ himno, tbixaj bix je nwankersasa ptak ewanm rmal Espíritu Santo. Quixbixana per ruqꞌuin ta ewanm nebixaj rubiꞌ Kajaw Jesucristo. 20Chka bechnak opech nbantaja per tmeltioxij tzra Dios Ttixel prubiꞌ Kajaw Jesucristo.

21Tnimaj ewiꞌ chbil tak ewiꞌ com jaraꞌ nekbanbej respetar Dios. 22Ixix ixkiꞌ queꞌenimaj ewechjilal com Kajaw Jesucristo caraꞌ nrajoꞌ chewa chneban. 23Caraꞌ quenbij chewa com acha arjaꞌ ocnak wiꞌaj rxin rexkayil ajniꞌ rebnon Cristo ocnak wiꞌaj rxin iglesia, com iglesia jaraꞌ recuerpo Cristo y Cristo Toꞌonel rxin iglesia. 24Com iglesia nnimaj Cristo caraꞌ tcꞌa nqueban ixkiꞌ chkaꞌ chca quechjilal, ncꞌatzina chca che nquecnimaj tzrij njelal. 25Y ixix ach-iꞌ queꞌewaj-oꞌ ewexkilal ajniꞌ nuban Cristo chka ajoj ja ok iglesia congan xokrajoꞌ tak xuyaꞌ riꞌ pe cmic kmal. 26Caraꞌ xuban ch-utz cꞌaraꞌ xokryonaj che xok-oca rtnamet Dios, com arjaꞌ xchꞌachꞌjorsaj kanm. Caraꞌ xkaban, xeknimaj utzlaj tzij y xokbaꞌna bautizar jaraꞌ xchꞌachꞌjorsbej kanm. 27Caraꞌ xuban chka ch-utz cꞌaraꞌ wen nuban tzra kanm y kas rewkon riꞌ kanm tak xkoꞌekaja chwech, per ne bien chꞌajchꞌoj y nmajoꞌn itzel tak achnak rcꞌan. Caraꞌ nuban Cristo chka ja ok iglesia ch-utz cꞌaraꞌ che ajoj nok-oca chꞌajchꞌoj y ch-utz cꞌaraꞌ majoꞌn achnak nokchapbexa. 28Y caraꞌ cꞌa chewa ixix ach-iꞌ, ncꞌatzina chkaꞌ che lokꞌ nqueꞌenaꞌ ewexkilal, caraꞌ ta neban chca ajniꞌ neban tzra ecuerpo ixix com lokꞌ nenaꞌ. Tak wlokꞌ nanaꞌ awexkayil, awiꞌ cꞌaraꞌ atet lokꞌ nanaꞌ kaja chkaꞌ. 29Caraꞌ quenbij chewa com majoꞌn jun acha itzel ta xtutzꞌet recuerpo per jaraꞌ bien nutzuk y bien nuban cwent. Y caraꞌ nuban Cristo chkaꞌ chka ajoj ja ok iglesia. 30Com ok miembro rxin recuerpo, kaxmon kiꞌ ruqꞌuin. 31Rmal cꞌaraꞌ tak cꞌola jun acha necꞌleꞌa neruyaꞌ cana redtaꞌ ruteꞌ, nquexim quiꞌ ruqꞌuin rexkayil y xjun cuerpo nqueban. 32Jawra jnemjon rbixic chewa congan nim rukꞌij, nabey wewtanak per camic kꞌalsan chic chkawech. Per jawra tzij tzrij Cristo ntzijon waꞌ ruqꞌuin tzrij iglesia. 33Per camic quenbij chewa ixix ach-iꞌ chixjujnel, ajniꞌ newajoꞌ kaja ewiꞌ eyon caraꞌ tcꞌa neban chca ewexkilal queꞌewaj-oꞌ chkaꞌ, ixix ixkiꞌ queꞌenimaj ewechjilal.
 
6
1Y ixix ja ix alcꞌwalxelaꞌ, com xjun ebnon ruqꞌuin Kajaw Jesucristo rmal cꞌaraꞌ queꞌenimaj edtaꞌ eteꞌ. Caraꞌ quenbij chewa com jaraꞌ nrubey waꞌ che nqueꞌenimaj. 2-3Cꞌola jun rmandamiento Dios cawra nbij chka ra: —Queꞌenimaj edtaꞌ eteꞌ. Per jawra mandamiento wneknimaj cꞌola nuyaꞌ chka y cawrara nuyaꞌ chka: —Nquixquicot na y qꞌuiylaj tiemp nquixecꞌseꞌa waweꞌ chwech ruchꞌlew, caraꞌ nbij chka. 4Y ixix ttixelaꞌ, mtqueꞌechꞌjursaj ta ewlecꞌwal, mteyic ta cyiwal. Per jneban, wen queqꞌuettzic tebnaꞌ, queꞌebnaꞌ corregir y queꞌepaxbaꞌ, xerwaraꞌ tecsaj rnaꞌoj Kajaw Jesucristo che queqꞌuettzic. 5Y ixix ja ix moso, queꞌenimaj epatrón jecꞌola waweꞌ chwech ruchꞌlew. Per congan queꞌebnaꞌ respetar, njelal ta ecꞌuꞌx y njelal ewanm nqueꞌenimaj. Tak nqueyaꞌ samaj chewa tebnaꞌ tzra com ajniꞌ rsamaj Cristo neban. 6Ecꞌola mos congan nquesmaja tak cꞌola cpatrón cuqꞌuin ch-utz cꞌaraꞌ utz nquetzꞌeꞌta rmal per tak nba cpatrón jaraꞌ majoꞌn kas ta nquesmaj chic, per mteban ta caraꞌ ixix. Tebnaꞌ com ajniꞌ Cristo epatrón, ajniꞌ nrajoꞌ ranm Dios neban y chkaꞌ mexte c-eꞌ pnecꞌuꞌx neban. 7Quixquicota che rbanic csamaj epatrón, tebnaꞌ tzra ajniꞌ samaj rxin Kajaw Jesucristo y me cxin ta wnak. 8Caraꞌ quenbij chewa com bien ewutkin tak jun acha cꞌola jun utzil nuban chka bechnak opech utzil nuban, jaraꞌ cꞌola rtojbalil nyataj na tzra rmal Kajaw Jesucristo. Jaraꞌ nyataj na tzra wlibre y nyataj na tzra chkaꞌ we esclavo. 9Y ixix ja ix patroniꞌ, caraꞌ tebnaꞌ chca emos chkaꞌ, mtebij ta cowlaj tak tzij chca com ixix bien ewutkin che cꞌo chna jun Patrón jcꞌola chcaj, jaraꞌ Cpatrón emos y chkaꞌ Epatrón ixix, per jun Patrón jmajoꞌn jun utz nutzꞌet y itzel ta nutzuꞌ chic jun.
• • • • •
10Wchꞌalal, jawra qꞌuisbal paxbanem quenyaꞌ chewa, cow quixpeꞌa prubiꞌ Kajaw Jesucristo, tecsaj nimlaj poder jnuyaꞌ. 11Tecsaj njelal rwech jbanbal chꞌoj jrey-on Dios chka ch-utz cꞌaraꞌ cow nquixpeꞌa chwech diablo chka bechnak opech nucsaj chewij che nquixerchatbej. 12Caraꞌ quenbij chewa com kas mer e kacꞌlel jkamjon chꞌoj cuqꞌuin me j-eꞌ ta raꞌ ja e wnak. Per kas mer e kacꞌlel j-eraꞌ e kꞌatbaltzij jqꞌuiy quewech je nquebnowa mandar cxin wnak chpam jawra tiemp rxin rwech ruchꞌlew, jleꞌ wnak je ccꞌan jun cꞌaslemal rxin kꞌejkumal. J-eraꞌ e kꞌatbaltzij e jun ejército jmajoꞌn nquekatzꞌet ta ruqꞌuin kkꞌawech. 13Rmal cꞌaraꞌ quenbij chewa, tecsaj njelal rwech banbal chꞌoj jrey-on Dios chka ch-utz cꞌaraꞌ tak congan lowloꞌ nuban diablo chewa per ne ixix waꞌ nquixchꞌecmaja y cow ixpaꞌla tak necꞌchoja njelal chꞌoj.[image: 51.TIF] Jun soldado quiy rwech banbal choj rcan.(Ef 6.13-17)

14-17Ajniꞌ nuban jun soldado qꞌuiy rwech jeꞌ achnak necsaj je ntobej riꞌ chpam chꞌoj. Cꞌola rcinturón, cꞌola ntobej rurucꞌuꞌx, cꞌola ntobej rkan, cꞌola jun chꞌechꞌ jnecꞌluwa flecha je rcꞌan kꞌakꞌ tak nqꞌuieꞌka tzrij, cꞌola ntobej rwáꞌ, y cꞌola jun espada rcꞌan. Y caraꞌ cꞌa chewa ixix chkaꞌ, cꞌola banbal chꞌoj jnebanbej chꞌoj ruqꞌuin diablo. Cawra rbanic jeꞌ banbal chꞌoj: nte ktzij nebij jeꞌa, nte rbeyal rxin Dios neban, nte nenataj waꞌ ja utzlaj tzij rxin Jesucristo je quiꞌil necꞌjeꞌa awanm chwech Dios rmal ch-utz cꞌaraꞌ che ix list che rbanic chꞌoj ruqꞌuin diablo. Jun chic chkaꞌ, congan ncꞌatzina che neykeꞌa ecꞌuꞌx ruqꞌuin Jesucristo ch-utz cꞌaraꞌ tak cꞌola nqꞌuieꞌka chewij rmal diablo per majoꞌn nquixmajtaj ta rmal. Tecꞌmaꞌ totanem je nsipaj Dios chewa y tecsaj rtzojbal Dios jyatanak chka rmal Espíritu Santo. Tecsaj njelal rwech banbal chꞌoj je cꞌjaꞌ xenbij kaja chewa y cow quixpeꞌa. 18Chkaꞌ, tebnaꞌ oración njelal tiemp, achnak nemeltioxij tzra Dios y achnak necꞌutuj tzra per Espíritu Santo ta xtcꞌana ewxin che rbanic oración. Jquenwajoꞌ chewa che nquixcꞌascꞌata y majoꞌn tetenbaꞌ ta che rbanic oración, quenwajoꞌ chewa che neban oración pquecwent conjelal je e rtnamet Dios. 19Tebnaꞌ oración pnecwent anen chkaꞌ, tcꞌutuj tzra Dios che arjaꞌ quenrutoꞌ che rbixic utzlaj tzij rxin Jesucristo, jaraꞌ utzlaj tzij jwewtanak nabey per kꞌalsan chic camic. Tak xtenyaꞌ rbixic, Dios ta xtyowa chwa jtzij je xtenbij y xtuyaꞌ ta chwa chkaꞌ chmajoꞌn xtenxibej ta wiꞌ che rbixic. 20Rmal utzlaj tzij rxin Jesucristo tak enocnak ajsmajmaꞌ rxin jaꞌ Jesucristo, per jun ajsmajmaꞌ bcꞌon pcadena com encsan pcars camic. Tebnaꞌ oración pnecwent ch-utz cꞌaraꞌ mtenxibej wiꞌ chquenyaꞌ más rbixic ja utzlaj tzij com njawaraꞌ yatanak chwij chquenban. 21Camic quenwajoꞌ chnewutkij nak nebnon waweꞌ, quenwajoꞌ chnewutkij nak ntajina nemjon rij y rmal cꞌaraꞌ tak netkon ela Tíquico ewqꞌuin che nerechꞌboꞌ chewech njelal. Jaꞌ Tíquico arjaꞌ jun quilaj kchꞌalal, jun ajsmajmaꞌ je xjun rebnon ruqꞌuin Kajaw Jesucristo, jun ajsmajmaꞌ jnuban waꞌ cumplir je ntzujuj. 22Rmal cꞌaraꞌ tak netkon ela ewqꞌuin ch-utz cꞌaraꞌ che newutkij nak kabnon waweꞌ y ch-utz cꞌaraꞌ chkaꞌ che neryukbaꞌ ecꞌuꞌx. 23Kas quiꞌil tecꞌjeꞌa canm kchꞌalal chwech Dios, tecꞌjeꞌa más yukbal quecꞌuꞌx ruqꞌuin Jesucristo, per jun yukbal cꞌuꞌx rexbil ojben riꞌil rxin Dios. Jaraꞌ ta xteccochij más tzra Kadtaꞌ Dios y tzra Kajaw Jesucristo. 24Ja utzil je nsipaj Dios xtecꞌjeꞌ ta cuqꞌuin conjelal je nquejona rxin Kajaw Jesucristo, per jun ojben riꞌil jmajoꞌn nturtaj ta. Amén.

FilipensesPHPFILIPENSES
1 2 3 4 • • • • •
1
1Anen en Pablo y wexbil Timoteo je okbanyona jawra carta. Ajoj ok ajsmajmaꞌ rxin Jesucristo. Camic wchꞌalal nkatak ela carta ewqꞌuin ixconjelal jixcꞌola chpam tnamet Filipos. Jcart ewxin ixix je nquixchajina cxin kchꞌalal, ewxin ixix je ix diácono, y ewxin ixix ixconjelal je ixyonan che ixocnak ix retnamet Dios je xjun ebnon ruqꞌuin Cristo Jesús. 2Ja utzil je nsipaj Dios chka ruqꞌuin jun anm jkas quiꞌil necꞌjeꞌa chwech, jaraꞌ ta xtecochij ta más tzra Kadtaꞌ Dios y tzra Kajaw Jesucristo.
• • • • •
3Wchꞌalal, anen ne quixnnataj waꞌ chpam woración y quenmeltioxij tzra Kadtaꞌ Dios tzrij jebnon. 4Nqueban waꞌ orar pnecwent chixconjelal y nquenquicot waꞌ ewmal chkaꞌ. 5Quenquicota com ixix enet-on waꞌ che rbixic utzlaj tzij rxin Jesucristo y enet-on waꞌ tak chek xenimaj ta Jesucristo. 6Kadtaꞌ Dios arjaꞌ cꞌola jun utzlaj samaj xumaj ela ptak ewanm y bien wutkin che arjaꞌ ntzꞌkatsaj na jsamaj tak xtpet chic jmul Jesucristo. 7Y rbeyal waꞌ chcaraꞌ quenchꞌob chewij chixconjelal wchꞌalal com ixix ixcꞌola pwanm, com ixix ecꞌmon ewiꞌ wqꞌuin che rbanic samaj je y-on chwa rmal Dios chquenban. Tak quencꞌjeꞌa pcars nquenetoꞌ, y chkaꞌ tak ecꞌola wnak nquechꞌojquina utzlaj tzij rxin Jesucristo quenetoꞌ chquenchꞌojquij chca jnecbij, quenetoꞌ che rkꞌalxic chquewech chjaraꞌ utzlaj tzij ruqꞌuin Dios penak waꞌ. 8Dios rutkin chcongan quixnwajoꞌ wchꞌalal. Com nojnak ojben riꞌil rxin Jesucristo pwanm rmal cꞌaraꞌ tak congan quixnwajoꞌ. 9Anen quencꞌutuj tzra Dios che nqꞌuiya más ojben riꞌil rxin Dios ptak ewanm, quencꞌutuj tzra che nwankera más enaꞌoj y nte nchꞌobtaj waꞌ ewmal nak utzil y nak rtzilal. 10Caraꞌ quenwajoꞌ chewa wchꞌalal ch-utz cꞌaraꞌ che nel waꞌ ecꞌuꞌx tzrij utzil rxin Dios ch-utz cꞌaraꞌ chkaꞌ che kas chꞌajchꞌoj nela ewanm y majoꞌn achnak nquixchapbexa tak xtpeta jmul chic Cristo. 11Kas ta xtnoja ptak ewanm njelal rwech rbeyal rxin Dios je nyataja chka rmal Jesucristo, kas ta xtyaꞌa rukꞌij Dios cmal wnak ewmal ixix.
• • • • •
12Kas ta xtchꞌobtaja ewmal wchꞌalal je bnon chwa camic jaraꞌ cꞌola recꞌmon ta, más chna bnak rbixic utzlaj tzij rxin Jesucristo rmal. 13Camic encsan pcars per conjelal soldado je nquechajina rxin jay jabar necꞌjeꞌ waꞌ nimlaj rey, arj-eꞌ bien cutkin che xe rmal yukbal nucꞌuꞌx ruqꞌuin Jesucristo tak encsan pcars, y bien cutkin conjelal jleꞌ chic wnak chkaꞌ. 14Jun chic, com rmal Jesucristo tak encsan pcars rmal cꞌaraꞌ tak congan e qꞌuiy chca kchꞌalal más chna cwernak yukbal quecꞌuꞌx ruqꞌuin Kajaw Jesucristo y nmajoꞌn necxibej ta quiꞌ che rbixic rtzojbal Dios. 15-17Per ecꞌol chic jleꞌ nqueyaꞌ rbixic Cristo per arj-eꞌ me njelal ta quecꞌuꞌx nqueban. Arj-eꞌ xe nkꞌutlina canm chwij, xchꞌoj ncajoꞌ chwa y xe rmal cꞌaraꞌ tak nqueyaꞌ rbixic. Je ncajoꞌ j-eꞌ nqueyaꞌ más problema chwa waweꞌ pcars. Per ecꞌol jleꞌ ne njelal quecꞌuꞌx nqueyaꞌ rbixic Cristo, com arj-eꞌ cꞌola ojben riꞌil rxin Dios ptak canm rmal cꞌaraꞌ tak nqueyaꞌ rbixic. Arj-eꞌ bien chꞌobtanak cmal che mchek tcaraꞌ encsan pcars camic per rmal chquenchꞌojquij chca jeꞌ wnak je nquebina chme ktzij ta jutzlaj tzij rxin Jesucristo. 18Per chwa anen, chka bechnak opech nqueban wnak we njelal quecꞌuꞌx nqueyaꞌ rbixic Cristo o wmajoꞌn, per jaraꞌ nmajtanak waꞌ rnatxic Cristo y congan quenquicota anen rmal camic, y quenquicot na más chkaꞌ. 19Quenquicot na com bien wutkin chcꞌola recꞌmon ta chwa jnebnon waweꞌ camic, bien wutkin chcꞌola totanem recꞌmon ta chwa com ixix emjon ntoꞌic chpam oración y Espíritu Santo je tkon ta rmal Jesucristo arjaꞌ quenrutoꞌ chkaꞌ. 20Kas ngan anen mquita cꞌola achnak xtenban je xtenyabej ta nuqꞌuix chwech Dios per nte cow xtenpeꞌa che ryaꞌic rukꞌij Jesucristo. Ajniꞌ nebnon tak enjtel ta y nte cawaraꞌ xtenban chic camic chkaꞌ. Wquencꞌseꞌ na más, rmal ta ncꞌaslemal xtyaꞌ ta rukꞌij Cristo, o we xtquencoma, rmal ta necmic xtyaꞌ ta rukꞌij chkaꞌ. 21Caraꞌ quenbij chewa com je chwa anen y-on ncꞌaslemal ch-utz cꞌaraꞌ quennoca yabal rukꞌij Cristo. Tak xtquencoma jaraꞌ chꞌcoj recꞌmon ta chwa. 22Wquencꞌseꞌ na más jaraꞌ nuyaꞌ cꞌas chwa chquensmaja más precwent Kajaw Jesucristo che ctoꞌic wnak. Wcaraꞌ rbanic nak la más utz tzra c-eꞌ jawrara, mquencom la o wquencꞌseꞌ chna más. 23Xerwaraꞌ cꞌola ngan quencoma y cnecꞌjeꞌa ruqꞌuin Cristo, jaraꞌ más chna utz quennaꞌ anen. 24Per chewa ixix más chna ncꞌatzina chewa chquencꞌseꞌa más. 25Com anen cꞌola nseguro chcaraꞌ rbanic rmal cꞌaraꞌ wutkin chquencꞌseꞌ na más y quencꞌjeꞌ na más ewqꞌuin chixconjelal ch-utz cꞌaraꞌ nqꞌuiya más yukbal ecꞌuꞌx ruqꞌuin Jesucristo y che nnoja quicotemal rxin Dios pnewanm. 26Caraꞌ rbanic ch-utz cꞌaraꞌ tak xtquenekaj chic jmul ewqꞌuin congan nquixquicot na tzraꞌ y congan neyaꞌ na rukꞌij Jesucristo nmal anen. 27Xjaraꞌ quenbij chewa wchꞌalal, nte newcꞌaj waꞌ rcꞌaslemal Jesucristo com caraꞌ nucꞌut chkawech utzlaj tzij rxin jaꞌ Cristo. We xtecꞌchoja nmal chquenba ewqꞌuin, o wme xtecꞌchoj ta, per xerwaraꞌ nerkaj ta rbixic wqꞌuin che xjun ebnon. Cow ta nquixpeꞌa wchꞌalal, xjun tebnaꞌ, xjun ta neban che rbanic jun lucha ch-utz cꞌaraꞌ xtba ta pnim utzlaj tzij rxin Jesucristo y xteykeꞌ ta quecꞌuꞌx wnak ruqꞌuin Jesucristo rmal. 28Mtexibej ta ewiꞌ chquewech wnak je nqueyictaja chewij, per nexte jtzꞌit ta. We mtexibej ewiꞌ chquewech, tzraꞌ nquetzꞌet waꞌ chcꞌola jun nimlaj rpoknal cꞌo pa chquewech chpam nimlaj kꞌij rxin juicio. We mtexibej ewiꞌ chquewech, tzraꞌ netzꞌet waꞌ ixix chkaꞌ che nquixrutoꞌ Dios per njunlic. Caraꞌ rchumsan Dios. 29Caraꞌ rbanic com ixix yatanak jun privilegio chewa che ykula ecꞌuꞌx ruqꞌuin Cristo y nquixesmaja precwent. Per mruyon ta ra com cꞌo chna jun privilegio yatanak chewa, jaraꞌ chnetaj rpoknal rmal Cristo chkaꞌ. 30Com caraꞌ ebnon ixix wchꞌalal ajniꞌ nebnon anen, ixix etjon rpoknal rmal Cristo chkaꞌ. Bien xetzꞌet rpoknal xentaj nabey y ekajnak chic rbixic ewqꞌuin chcꞌola rpoknal nemjon rtijic camic.
• • • • •
2
1Wchꞌalal, tak xjun kabnon ruqꞌuin Cristo ¿le mtyukbaꞌ cꞌa ra kacꞌuꞌx rmal? ¿Le mtkanaꞌ cꞌaraꞌ ojben riꞌil rxin Dios jrecꞌmon ta chka y nexqꞌueꞌa kanm rmal? ¿Lme tkoquicot cꞌa rmal Espíritu Santo che arjaꞌ nokrexbilaj? ¿Le mlokꞌ tcꞌaraꞌ nkanaꞌ kiꞌ rmal? ¿Le me tpoknaj cꞌaraꞌ riꞌ kawech rmal? 2Caraꞌ rbanic wchꞌalal, rmal cꞌaraꞌ tak congan quenwajoꞌ quenbij chewa che xjun ta neban, twaj-oꞌ ewiꞌ chbil tak ewiꞌ, xte xjun ewanm neban. Caraꞌ ta neban ch-utz cꞌaraꞌ nnoja quicotemal rxin Dios pwanm ewmal. 3Mteban ta chꞌoj, mteyaꞌ kta ekꞌij eyon, per jneban tebnaꞌ chꞌtak noꞌy ixconjelal. Cawra ta xtechꞌob ptak ewanm ra: —Jeꞌ wexbil arj-eꞌ más na e utz conjelal chenwech anen, caraꞌ ta xtebij chixjujnel. 4Mteban ta preocupar ewiꞌ tzrij jeꞌ achnak jewxin kaja ixix chixjujnel, per jrubey neban tebnaꞌ preocupar ewiꞌ chkaꞌ tzrij jeꞌ achnak cxin jleꞌ chic ewexbil. 5Ajniꞌ rnaꞌoj Cristo Jesús caraꞌ ta enaꞌoj ixix chkaꞌ. 6Arjaꞌ xuban chꞌit noꞌy per utz tcꞌaraꞌ che mquita Dios. Arjaꞌ mesque xe e junam ruqꞌuin Dios chcaj per majoꞌn xpoknaj ta xuyaꞌ cana, xpeta waweꞌ chwech ruchꞌlew. 7Je chcaj congan nim rukꞌij per jaraꞌ majoꞌn xpoknaj ta xuyaꞌ cana njelal, xpeta waweꞌ chwech ruchꞌlew, xoca wnak y xoca jun ilinel. 8Caraꞌ cꞌa xuban xoca wnak, xuban chꞌit noꞌy y ne xnimaj waꞌ Ttixel, y nmajoꞌn xpoknaj ta riꞌ xcomsasa per jun cmic jmás chna lowloꞌ xbaꞌna tzra com chwech cruz xcomsas waꞌ. 9Rmal cꞌaraꞌ jaꞌ Dios recsan chic Jesús chcaj jun nimlaj Rey, recsan chic che ocnak Kajaw ajoj konjelal, majoꞌn chic jun achnak más ta nim rukꞌij que chwech Jesucristo. 10Caraꞌ rebnon Dios ch-utz cꞌaraꞌ majoꞌn jun che mquita xtexqueꞌa chwech Jesús, per nconjelal nquexqueꞌ na chwech ajniꞌ chca jecꞌola chcaj, y chca jecꞌola chwech ruchꞌlew, y chca jecꞌola xeꞌ ulew chkaꞌ. 11Caraꞌ rebnon Dios ch-utz cꞌaraꞌ nconjelal wnak cawra necbij ra: —Jesucristo arjaꞌ Rjawal njelal achnak, majoꞌn jun achnak mquita cꞌola prukꞌaꞌ. Caraꞌ xtecbij na tzra chka bechnak opech tzojbal nquetzijon waꞌ. Tak caraꞌ nqueban jaraꞌ noca yabal rukꞌij Dios Ttixel.
• • • • •
12Rmal cꞌaraꞌ quilaj tak wchꞌalal camic quenbij chewa, com xenimaj waꞌ rbeyal tak xencꞌjeꞌa checjol per camic más chna quenyaꞌ echukꞌaꞌ che nenimaj mesque en majoꞌn checjol. Rmal cꞌaraꞌ tak quenbij chewa camic, tetjaꞌ ekꞌij che rilic njelal totanem je rchumin Dios chnuyaꞌ chewa, per xerwaraꞌ txibej ewiꞌ chwech Dios y terkaja pnewáꞌ che majoꞌn nquixecwin ta newil eyon kaja ixix. 13Caraꞌ quenbij chewa com Kadtaꞌ Dios arjaꞌ nesmaja ptak ewanm che rbanic ajniꞌ nrajoꞌ ranm, jaꞌ nyowa chewa che npeta egan tzrij utzil je njoꞌxa chewa rmal jaꞌ chneban, y nuyaꞌ echukꞌaꞌ chkaꞌ che nquixecwina neban cumplir je nrajoꞌ ranm jaꞌ. 14Tebnaꞌ njelal jyatanak chewa chneban per majoꞌn xtquixwexloj ta y majoꞌn chꞌoj. 15Caraꞌ quenbij chewa ch-utz cꞌaraꞌ che ne ktzij waꞌ che ix rlecꞌwal Dios nquixtzꞌeꞌta, ch-utz cꞌaraꞌ majoꞌn achnak nquixchapbexa y nchꞌajchꞌoj waꞌ ewanm. Caraꞌ ta neban ch-utz cꞌaraꞌ majoꞌn rtzilal ptak ecꞌaslemal ixix mesque ixcꞌola chquecjol jleꞌ wnak jxe yojtanak cnaꞌoj, jleꞌ wnak jcongan itzel ccꞌaslemal. Per ixix ix ajniꞌ jun luz je nsakersana quebey chquewech chpam kꞌejkuꞌm. 16Com ewmal ixix tak nkꞌaljina chquewech nak rbanic utzlaj tzij je nyowa jun cꞌacꞌlaj cꞌaslemal chka. Wcaraꞌ neban ajniꞌla xtquenquicota ewmal tak xtpet chic jmul Jesucristo. Quenquicota com tzraꞌ xtentzꞌet waꞌ mchek tcaraꞌ tak congan netjon nukꞌij chpam nimlaj samaj che etoꞌic per cꞌola recꞌmon ta. 17Mesque xtencamsas na per quenquicot waꞌ chkaꞌ. Com yukbal ecꞌuꞌx ixix jaraꞌ jun ofrenda je ntzujuxa chwech Dios, y wanen quencamsasa jaraꞌ quenoca jun ofrenda chkaꞌ, jun ofrenda je nrexbilaj riꞌ ruqꞌuin ofrenda jnetzujuj ixix. Jaraꞌ quenquicota wchꞌalal y quenquicota ewqꞌuin chixconjelal. 18Quixquicota ixix chkaꞌ wchꞌalal, quixquicota wqꞌuin.
• • • • •
19Wcaraꞌ nrajoꞌ ranm Kajaw Jesucristo che nkatak ela Timoteo ewqꞌuin jaraꞌ quentak ela chanim ch-utz cꞌaraꞌ kas nexqꞌueꞌa wanm tak xtencꞌaxaj nak ebnon. 20Majoꞌn jun kchꞌalal wqꞌuin camic junam ta cnaꞌoj ruqꞌuin Timoteo com arjaꞌ njelal rucꞌuꞌx y njelal ranm ixrey-on pe cwent tzrij jnak enecesidad. 21Per conjelal jleꞌ chic xe cxin j-eꞌ nqueyaꞌ kaja pe cwent y je rxin Jesucristo jaraꞌ majoꞌn nqueyaꞌ ta pe cwent. 22Per ixix bien ewutkin ajniꞌ rnaꞌoj Timoteo, bien ewutkin che arjaꞌ smajnak wqꞌuin ajniꞌ jun alcꞌwalxel nesmaja ruqꞌuin redtaꞌ, kexbilan kiꞌ ruqꞌuin che rbixic utzlaj tzij rxin Jesucristo chca wnak. 23Rmal cꞌaraꞌ quenwajoꞌ quentak ela ewqꞌuin alnak. Tak xtenwutkij nak xtebaꞌna chwa waweꞌ jabar encꞌo waꞌ camic cꞌjaraꞌ quentaklaꞌ ela Timoteo ewqꞌuin. 24Quenba anen ewqꞌuin chanim chkaꞌ wcaraꞌ nrajoꞌ ranm Kajaw Jesucristo chquenba. 25Per xenchꞌob anen camic che ncꞌatzina quentak ela kchꞌalal Epafrodito ewqꞌuin nabey mul. Jaꞌ Epafrodito wexbil chpam rsamaj Dios, ok soldado rxin Jesucristo ruqꞌuin. Ixix xixetkow ta Epafrodito che arjaꞌ quenrutoꞌ chpam jeꞌ achnak je ncꞌatzina chwa. 26Per camic quentak el chic ewqꞌuin com arjaꞌ congan rgan nutzꞌet chic jmul riꞌ ewech ruqꞌuin chixconjelal. Tak xekaja rbixic ewqꞌuin chcꞌola jun yubil xkajbej arjaꞌ congan xbisona más. 27Ne ktzij waꞌ chcongan xeywaja, xyamer xcoma. Per Dios xpoknaj rwech, majoꞌn xcom ta. Y tzraꞌ xentzꞌet waꞌ che Dios xpoknaj nwech anen chkaꞌ com wexte xcoma jaraꞌ chek ta ajniꞌ xenbison chic rmal. 28Rmal cꞌaraꞌ tak congan quenwajoꞌ quentak ela Epafrodito ewqꞌuin ch-utz cꞌaraꞌ tak xtekaja ewqꞌuin ajniꞌla nquixquicota tzrij ch-utz cꞌaraꞌ chkaꞌ che majoꞌn kas ta quenbison chic anen. 29Tak xtekaja ewqꞌuin tecꞌluꞌ prubiꞌ Kajaw Jesucristo, kas quiꞌil rcꞌulic tebnaꞌ. Kas lokꞌ ten-aꞌ y mruyon ta jaꞌ neban caraꞌ tzra per caraꞌ ta neban chca chkaꞌ jleꞌ chic je xjun cnaꞌoj ruqꞌuin. 30Caraꞌ quenbij chewa com arjaꞌ xyamer xcoma per rmal samaj rxin Cristo. Majoꞌn xpoknaj ta xuyaꞌ riꞌ pe cmic che ntoꞌic, xrejchaꞌ ayuda chwa jxetak com majoꞌn xixecwin ta xnekꞌijlaꞌ ixconjelal.
• • • • •
3
1Camic wchꞌalal quenbij chewa, quixquicota prubiꞌ Kajaw Jesucristo. Cꞌola ntzꞌiban chic jewcꞌaxan chic per majoꞌn itzel ta quennaꞌ quentzꞌibaj chic jmul camic y congan ncꞌatzina chewa. 2Tebnaꞌ cwent ewiꞌ chquewech wnak jxe e ajniꞌ e tzꞌeꞌ, jxe e itzel tak ajsmajmaꞌ, arj-eꞌ chek neckupij ela jtzꞌit quecuerpo y jaraꞌ circunsición necbij tzra. 3Per ajoj ne ktzij waꞌ okbnon circuncidar, me j-eꞌ ta. Caraꞌ quenbij chewa com ajoj nkayaꞌ cꞌas tzra Espíritu Santo che arjaꞌ nelsaj ela rtzilal ptak kanm y ruqꞌuin kanm nkaban waꞌ rsamaj Dios. Ajoj nkayaꞌ rukꞌij Cristo Jesús y mkuqꞌuin kta ajoj ykul waꞌ kacꞌuꞌx kayon. 4Je chwa anen ncꞌola rzón wqꞌuin wexte cꞌola ngan neykeꞌ kaja nucꞌuꞌx wqꞌuin anen nuyon. Ncꞌola más rzón wqꞌuin anen que chwech jun wnak jnuchꞌob chcꞌola rzón ruqꞌuin che neykeꞌ kaja rucꞌuꞌx ruqꞌuin ruyon. 5Com tak xuban waxkiꞌ kꞌij enalexnak xenbaꞌna circuncidar. Anen en aj Israel, en rjatzul cana Benjamín je rlecꞌwal Israel. Anen en puro hebreo com e nedtaꞌ nuteꞌ arj-eꞌ puro e rjatzul Abraham. Congan xentijoj wiꞌ tzrij rley Dios jtzꞌibtanak cana rmal Moisés com xenoca aj fariseo. 6Ajniꞌla xenyaꞌ rukꞌij kreligión ajoj ja ok aj fariseo com congan lowloꞌ xenban chca iglesia rmal. Nxenban waꞌ cumplir ley, nmajoꞌn achnak xenchapbexa jxenchꞌob anen. 7Njelal jawra rzón je cꞌjaꞌ xenbij kaja chewa congan nim rukꞌij jxenchꞌob anen nabey, per camic nebnon tzra je nmajoꞌn chic rcꞌatzil, per xe rmal Cristo tak nebnon caraꞌ tzra. 8Y mruyon ta raꞌ, per caraꞌ nebnon tzra njelal achnak com majoꞌn achnak cꞌol ta rcꞌatzil que chwech jxenwutkij rwech Wajaw Cristo Jesús. Tak xenwutkij rwech Cristo jaraꞌ más na nim rukꞌij que chwech njelal. Rmal Cristo tak ney-on cana njelal y chwa anen njelal jney-on cana jaraꞌ xajniꞌ jleꞌ kꞌayis jnel pmes. Anen ney-on cana njelal ch-utz cꞌaraꞌ che necꞌjeꞌa Cristo pwanm per njunlic. 9Anen ney-on cana njelal ch-utz cꞌaraꞌ nmajoꞌn raꞌ che mquita jun nebnon ruqꞌuin Cristo ch-utz cꞌaraꞌ majoꞌn neykeꞌ ta nucꞌuꞌx ruqꞌuin jun rbeyal je xanen enwankersyon kaja, jaraꞌ jun rbeyal je xruqꞌuin kaja achukꞌaꞌ neykeꞌ waꞌ acꞌuꞌx che rbanic cumplir rley Dios. Per rbeyal rxin Dios newcꞌan jaraꞌ rmal yukbal nucꞌuꞌx ruqꞌuin Jesucristo. Jaraꞌ rbeyal Dios nsipana chka y rmal yukbal kacꞌuꞌx ruqꞌuin Jesucristo tak nuyaꞌ chka. 10Caraꞌ quenwajoꞌ anen ch-utz cꞌaraꞌ che bien quenwutkij ajniꞌ rnaꞌoj Wajaw Jesucristo, ch-utz cꞌaraꞌ bien quenwutkij nak rbanic rpoder Dios, per jun poder jxecꞌsowa rxin Jesucristo chquecjol cnomkiꞌ. Anen quenwajoꞌ quenwexbilaj Jesucristo che rtijic lowloꞌ, quenwajoꞌ quenwexbilaj chpam cmic, 11per xerwaraꞌ we xtyataja chwa che quencꞌastaja chquecjol cnomkiꞌ chkaꞌ.
• • • • •
12Per mjaraꞌ ta quenbij che wutkin chic njelal y nmajoꞌn chic mquita tzꞌkat tzra ncꞌaslemal, per mcaraꞌ ta quenbij. Per jnebnon, congan nucsan nchukꞌaꞌ ch-utz cꞌaraꞌ chquenchꞌec premio je rxin Cristo com caraꞌ nrajoꞌ ranm jaꞌ Cristo Jesús rmal cꞌaraꞌ tak xenruchaꞌ. 13Wchꞌalal, je chwa anen cꞌcꞌo na qꞌuemjana tenchꞌec per ajniꞌ jun cꞌamcꞌoj anim nemjon ch-utz cꞌaraꞌ quenchꞌec premio jchumin pon chic chenwech. Per majoꞌn cas quenyaꞌ tzra jnejlon can chic, 14per congan nemjon rtijic nukꞌij ch-utz cꞌaraꞌ cnewlaꞌ na jabar xtquenekaj waꞌ jabar xteyaꞌ waꞌ premio chwa, com cꞌola jun premio nyataja chka tak xjun kabnon ruqꞌuin Jesucristo, jaraꞌ nokbaꞌna invitar rmal Kadtaꞌ Dios che nokocꞌjeꞌa ruqꞌuin chcaj. 15Njelal jawrara jxenbij kaja chewa cawra ta nkachꞌob konjelal wchꞌalal je cwernak chic rwech kanm chpam rtzojbal Dios. Wcꞌol jeꞌa mjunam ta nkachꞌob tzrij ewqꞌuin, Dios nkꞌalsaj na chkawech chkaꞌ nak kas mer rbeyal. 16Xerwaraꞌ njelal jchꞌobtanak chic kmal xjun cꞌa kabnaꞌ che rnimaxic y xjun naꞌoj kacsaj. 17Camic wchꞌalal, tecꞌmaꞌ ejemplo jney-on chewech, kas queꞌey-aꞌ cas kchꞌalal je junam cnaꞌoj wqꞌuin com okocnak ejemplo chewech. 18Caraꞌ quenbij chewa com e qꞌuiy xe m-utz ta cnaꞌoj. Qꞌuiylaj mul nbin chewa nak cbanic, y camic pnokꞌej quenbij chic jmul chewa che j-eraꞌ wnak xe quecꞌlel jtijonem jnecꞌtuwa chkawech nak recꞌmon ta cruz je rxin Cristo. 19Per j-eraꞌ wnak xe nqueba chpam nimlaj lowloꞌ. Je nyarij quecuerpo jaraꞌ ocnak quedios. Cꞌola jeꞌ achnak nqueban xqꞌuixbal rbanic per nqueyaꞌ kaja quekꞌij rmal, xjaraꞌ nquechꞌob je rxin rwech ruchꞌlew. 20Per ajoj okcꞌola precwent jun tnamet jcꞌola chcaj jabar xtpet waꞌ Toꞌonel, jaraꞌ Kajaw Jesucristo y camic njelal kacꞌuꞌx kamjon reybxic. 21Ajoj xa ok way ok yaꞌ per Jesucristo nerlaꞌ na jun kꞌij tak xtuqꞌuex na kacuerpo. Ajniꞌ xuban tak xqꞌuextaja recuerpo congan chic ruchꞌaꞌ caraꞌ cꞌa xtuban tzra kacuerpo ajoj chkaꞌ. Jaraꞌ bien necwina nuban com je rchukꞌaꞌ congan nim y rmal cꞌaraꞌ noc na prukꞌaꞌ njelal.
• • • • •
4
1Rmal cꞌaraꞌ quenbij chewa wchꞌalal, cow quixpeꞌa prubiꞌ Kajaw Jesucristo. Quilaj tak wchꞌalal ajniꞌla quixnwajoꞌ, congan quenwajoꞌ nutzꞌet riꞌ kawech ewqꞌuin. Ajniꞌla jun quicotemal ecꞌmon ta chwa, ixocnak ix jun premio je nyataja chwa. 2Camic cꞌola jun paxbanem quenyaꞌ chca kchꞌalal Evodia rexbil Síntique. Com xjun quebnon ruqꞌuin Kajaw Jesucristo quenwajoꞌ quenbij chca xjun ta nquechꞌob. 3Atet chkaꞌ je at utzlaj wexbil chpam jawra samaj, tebnaꞌ jun utzil, queꞌapaxbaj kchꞌalal ixkiꞌ Evodia ruqꞌuin Síntique ch-utz cꞌaraꞌ necchumij quiꞌ. Com arj-eꞌ congan xesmaja, xkexbilaj kiꞌ cuqꞌuin che rbixic utzlaj tzij rxin Jesucristo, y caraꞌ xuban chkaꞌ Clemente y rexbil conjelal jleꞌ chic wexbil tzrij jawra samaj. Arj-eꞌ tzꞌibtala quebiꞌ chpam rlibro Dios jabar tzꞌibtal waꞌ quebiꞌ wnak je nyataja chca utzlaj cꞌaslemal je rxin Dios. 4Wchꞌalal, quixquicot waꞌ prubiꞌ Kajaw Jesucristo. Quenbij chic jmul chewa, quixquicota. 5Tecꞌjeꞌa epaciencia cuqꞌuin conjelal wnak. Bien terkaja pnewáꞌ xe nnajin ta nerkaja kꞌij tak xtpet chic jmul Kajaw Jesucristo. 6Mtexibej ta ewiꞌ chwech achnak xtpeta chewij, per jneban tey-aꞌ chpam oración njelal, tbij tzra Dios njelal jcꞌola ptak ewanm. Tcꞌutuj tzra achnak je ncꞌatzina chewa y tmeltioxij tzra chkaꞌ. 7Wneyaꞌ chpam oración njelal jaraꞌ Dios nuyaꞌ chewa che quiꞌil necꞌjeꞌa ewanm chwech, y jawra quicotemal más kꞌaxnak chna, mesquier nkocwina nkachꞌob perc ajniꞌla nim, y chkaꞌ jawra quicotemal nechjalbena enaꞌoj ruqꞌuin ewanm com xjun ebnon ruqꞌuin Jesucristo.
• • • • •
8Wchꞌalal, jcamic cꞌola jun qꞌuisbal paxbanem quenyaꞌ chewa ra. Jutzil njaraꞌ ta nechꞌob ptak ewanm. Achnak utz ntzꞌeꞌta rmal Dios jaraꞌ ta ra nechꞌob. Jawra techꞌboꞌ je xtenbij chewa ra: njelal je ktzij y majoꞌn tzꞌkoj tzij rcꞌan, njelal jnim rukꞌij ntzꞌeꞌta rmal Dios, njelal rbeyal, njelal jrecꞌmon ta jun chꞌajchꞌojlaj cꞌaslemal, njelal je nwankersaj ojben riꞌil rxin Dios, njelal j-utz ncꞌaxaxa, nte jaraꞌ nechꞌob wchꞌalal. 9Tak xencꞌjeꞌa checjol xewutkij tijonem jxenyaꞌ chewa, xenimaj, xewcꞌaxaj ajniꞌ quentzijona y xetzꞌet ajniꞌ ncꞌaslemal. Camic tecꞌmaꞌ ejemplo jney-on chewech. Wcaraꞌ neban jaraꞌ necꞌjeꞌa Dios ewqꞌuin jnuyaꞌ che quiꞌil necꞌjeꞌa awanm.
• • • • •
10Jcamic wchꞌalal, congan quenquicota prubiꞌ Kajaw Jesucristo rmal jxetak pchic jun ayuda chwa. Cꞌo chic tiemp jmajoꞌn ayuda etkon ta per bien wutkin chcꞌola egan netak ta, per com majoꞌn necꞌmow ta rmal cꞌaraꞌ tak metkon pta. 11Per tak quenbij caraꞌ chewa me rmal ta chcꞌola ayuda quenwajoꞌ chewa, com anen quenquicot waꞌ njelal tiemp chcꞌola o wmajoꞌn jeꞌ achnak wqꞌuin, jaraꞌ bien cꞌmannak chic chwa. 12Anen cꞌmannak chwa che en mibaꞌ, chkaꞌ cꞌmannak chwa che en byom. Njelal enkꞌaxnak chpam y quenquicota xabar tzraꞌ encꞌo waꞌ y chka bechnak opech nebnon, we ennojnak owe enmajtanak rmal wyejal, wsobre pak wqꞌuin o wchek remril necneya jun ncentav. 13Cristo nyowa nchukꞌaꞌ com xjun kabnon ruqꞌuin y rmal cꞌaraꞌ njelal quencochꞌ chka bechnak opech npeta chwij. 14Per congan wen xeban chwa che xetak ta ayuda, jaraꞌ ajniꞌ ixix jixcꞌo ta wqꞌuin chpam je rcꞌayewal je encꞌol waꞌ camic. 15Kas nabey mul tak xenyaꞌ rbixic utzlaj tzij rxin Jesucristo chpam departamento Macedonia y tak xenel ta chpam jawra departamento, ixix bien ewutkin wchꞌalal che eyon ixix jixcꞌola pFilipos xeyaꞌ jun ayuda chwa. Jleꞌ chic kchꞌalal jecꞌola chpam jleꞌ chic iglesia mcaraꞌ ta xqueban chwa. 16Peor tak xencꞌjeꞌa chpam tnamet Tesalónica camul oxmul xetak wayuda. 17Per me tzrij ta ayuda tzꞌel waꞌ nwech per kas ngan anen Dios ta xtyowa chewa jun nimlaj rtojbalil rmal ja utzil xeban chwa. 18Njelal jxetak ta jaraꞌ xerjaꞌcha pnukꞌaꞌ rmal kchꞌalal Epafrodito rmal cꞌaraꞌ majoꞌn achnak ncꞌatzina chwa camic, en byom quennaꞌ kaj chic camic. Ja ayuda xeyaꞌ chwa jaraꞌ jun ofrenda xetzujuj tzra Dios per jun ofrenda jcongan quiꞌ rexlaꞌ nunaꞌ Dios, utz nutzꞌet y kas nel ta rucꞌuꞌx tzrij. 19Nedtaꞌ Dios arjaꞌ nuyaꞌ na chewa ixix chkaꞌ achnak ncꞌatzina chewa com más chna kꞌaxnak rmibil nuyaꞌ chawa tak xjun abnon ruqꞌuin Cristo Jesús. 20Kas ta xtyaꞌa rukꞌij Kadtaꞌ Dios camic y rxin junlic chpam jeꞌ tiemp rxin jeꞌ tiemp. Amén.
• • • • •
21Tey-aꞌ rutzil quewech retnamet Dios chejujnel je xjun quebnon ruqꞌuin Cristo Jesús. Je kchꞌalal jecꞌola wqꞌuin arj-eꞌ nquetak ela rutzil ewech chkaꞌ. 22Je rtnamet Dios je nquesmaja pruchoch César jnimlaj rey rxin Roma arj-eꞌ nquetak ela rutzil ewech chkaꞌ, y caraꞌ nqueban conjelal kchꞌalal. 23Kas xtecꞌjeꞌ ta utzil je nsipaj Kajaw Jesucristo ptak ewanm ixconjelal. Amén.

1
1Anen en Pablo, Dios enrecsan che enocnak apóstol rxin Jesucristo. Anen wexbil kchꞌalal Timoteo nektzꞌibaj jawra carta. 2Quentak ela ewqꞌuin wchꞌalal je ix aj Colosas. Ixix je ixyonan che ixocnak rtnamet Dios jcꞌola yukbal ecꞌuꞌx ruqꞌuin Cristo Jesús je xjun ebnon ruqꞌuin. Ja utzil je nsipaj Dios chka ruqꞌuin jun anm jkas quiꞌil necꞌjeꞌa chwech, jaraꞌ ta xtecochij ta más tzra Kadtaꞌ Dios y tzra Kajaw Jesucristo.
• • • • •
3Ajoj ne nkaban waꞌ oración pnecwent y nnekmeltioxij waꞌ tzra Dios Ttixel rxin Kajaw Jesucristo. 4Nekmeltioxij tzra com xerkaja rbixic kuqꞌuin che ixix ne ykul waꞌ ecꞌuꞌx ruqꞌuin Cristo Jesús y congan nqueꞌewajoꞌ conjelal e rtnamet Dios. 5Caraꞌ neban com cꞌola jun nimlaj herencia rxin Dios eweyben je ycon chcaj. Jawra herencia ewcꞌaxan chic nak rbanic, tzraꞌ xewcꞌaxaj waꞌ tak xbixa chewa utzlaj tzij rxin Jesucristo, per jleꞌ tzij je nmajoꞌn tzꞌkoj tzij rcꞌan. 6Jawra utzlaj tzij kanak chic rbixic ewqꞌuin y bnak nat nkaj chkaꞌ chwech njelal ruchꞌlew, congan utzil ntajina nwankersaj ptak canm wnak y e qꞌuiy ntajina necnimaj. Caraꞌ rebnon utzlaj tzij checjol ixix chkaꞌ, congan utzil rwankersan checjol, tzraꞌ xumaj twaꞌ rij tak xewcꞌaxaj nabey mul utzlaj tzij tak xchꞌobtaja ewmal kas mer rubey utzil je nsipasa chka rmal Dios. 7Jaraꞌ xchꞌoꞌba chewech rmal quilaj kchꞌalal Epafras. Jaꞌ Epafras arjaꞌ kaxbil chpam samaj com rsamaj Cristo nuban per ewmal ixix tak nesmaja, arjaꞌ jun acha jnuban waꞌ cumplir je ntzujuj. 8Arjaꞌ xerbina chka che ixix ajniꞌla nqueꞌewajoꞌ kchꞌalal com ntajina nesmaja Espíritu Santo ptak ewanm. 9Tak xerkaja rbixic kuqꞌuin chcaraꞌ ebnon ne xkamaj ta rbanic oración pnecwent. Dios ta xtyowa chewa che bien newutkij je nrajoꞌ ranm jaꞌ, xtuyaꞌ ta chewa rnaꞌoj Espíritu Santo y xtuchꞌob ta chewech nak rbeyal y nak me rbeyal ta. 10Xtewcꞌaj ta jun utzlaj cꞌaslemal com nyatal waꞌ chkij chcaraꞌ nkaban tak kniman chic Kajaw Jesucristo. Xtewcꞌaj ta jun cꞌaslemal jcongan nel ta ranm Dios tzrij, jun cꞌaslemal je nwankersaj njelal rwech utzil. Kꞌij kꞌij nte xtewutkij waꞌ más ajniꞌ rnaꞌoj Dios. 11Xtuyaꞌ ta congan echukꞌaꞌ Dios, xtecꞌjeꞌ ta ewqꞌuin jnimlaj poder jcꞌola ruqꞌuin pe gloria ch-utz cꞌaraꞌ majoꞌn nqꞌuis ta epaciencia y che nquixecwina necochꞌ nak newil chpam ecꞌaslemal, per ruqꞌuin ta quicotemal rxin Dios. Caraꞌ rbanic oración nkaban pnecwent. 12Ne tmeltioxij waꞌ tzra Kadtaꞌ Dios com arjaꞌ rey-on chka che ajoj jun cꞌola kakꞌaꞌ tzrij herencia jnuyaꞌ chka je ok rtnamet, rey-on chka che nokocꞌjeꞌa chpam jun gobierno jabar nchꞌaꞌan waꞌ regloria Dios. 13Arjaꞌ xokrutoꞌ prukꞌaꞌ kꞌejkumal y xokrucsaj chpam rgobierno Jesucristo jquilaj Rlecꞌwal. 14Com xjun chic kabnon ruqꞌuin Jesucristo rmal cꞌaraꞌ tak okowsan el chic libre com arjaꞌ xutix recqꞌuiel pkacwent y jaraꞌ xokrlesbej libre. Ok libre chic com cuytanak chic kil kamac.
• • • • •
15Ruqꞌuin Rlecꞌwal Dios nkatzꞌet waꞌ ajniꞌ kas mer rbanic Dios jmajoꞌn ntzꞌettaj ta. Majoꞌn chic jun achnak wankersan nim ta rukꞌij chwech Rlecꞌwal Dios. 16Caraꞌ quenbij chewa com njelal achnak jwankersan majoꞌn raꞌ che mquita ruqꞌuin arjaꞌ wankersan waꞌ. Ajniꞌ tzra jcꞌola chcaj y chkaꞌ jcꞌola waweꞌ chwech ruchꞌlew, ajniꞌ tzra njelal achnak je ntzꞌettaja y chkaꞌ njelal jmajoꞌn ntzꞌettaj ta, ajniꞌ chca njelal quewech nmak tak kꞌatbaltzij jmajoꞌn nquekatzꞌet ta ruqꞌuin kkꞌawech, per nmajoꞌn achnak je mquita wankersan rmal Rlecꞌwal Dios, wankersan ta njelal achnak ch-utz cꞌaraꞌ noca yabal rukꞌij. 17Ncꞌo chwaꞌ Rlecꞌwal Dios tak qꞌuemjana twankersasa caj ruqꞌuin rwech ruchꞌlew. Jaꞌ chapyona rxin njelal jwankersan ta y xe rmal jnimlaj rpoder tak majoꞌn yojtanak ta njelal. 18Jaꞌ ncꞌana kxin ja ok iglesia ajniꞌ nuban jun wiꞌaj ncꞌaj kacuerpo. Ruqꞌuin jaꞌ nwanker twaꞌ cꞌacꞌlaj cꞌaslemal je kcꞌan com arjaꞌ kas nabey mul xcꞌastaja junlic chquecjol cnomkiꞌ. Caraꞌ rbanic ch-utz cꞌaraꞌ njaꞌ waꞌ nnabyeja ch-utz cꞌaraꞌ majoꞌn chic jun nim ta rukꞌij chwech arjaꞌ. 19Caraꞌ rbanic com njelal jnojnak pranm Kadtaꞌ Dios jaraꞌ nojnak chkaꞌ pranm Rlecꞌwal Dios com caraꞌ nrajoꞌ ranm Dios. 20Jaꞌ Dios xutak ta Rlecꞌwal che rchumsic njelal achnak waweꞌ chwech ruchꞌlew y tzra chkaꞌ jcꞌola chcaj. Xpeta Rlecꞌwalxel, xutix recqꞌuiel chwech cruz y xokchumtaja ruqꞌuin Kadtaꞌ Dios rmal jaꞌ, per konjelal. 21Ajniꞌ chewa ixix ojer qꞌue cꞌnat ixcꞌol waꞌ chwech Dios, nmajoꞌn egan tzrij je nbij Dios ptak ewanm, xe rtzilal jxeban. Per camic ix chumtanak chic ruqꞌuin Dios, jaꞌ Dios cawra xuban che xixchumtaja, 22xutak ta Rlecꞌwal che xer-oc kaja wnak y xcoma pkacwent. Caraꞌ xuban ch-utz cꞌaraꞌ kas wen nuban tzra ewanm ch-utz cꞌaraꞌ kas rewkon riꞌ ewanm tak nquixekaja chwech, kas ixchꞌajchꞌoj y nmajoꞌn achnak nquixchapbexa. 23Xerwaraꞌ, ncꞌatzina chmajoꞌn neyaꞌ cta yukbal ecꞌuꞌx ruqꞌuin Jesucristo, ncꞌatzina che bien nquixetqueꞌa y cow nquixpeꞌa che reybxic jtzujun chka rmal Dios ajniꞌ ncꞌuꞌta chkawech rmal utzlaj tzij rxin Jesucristo. Ekajnak chic rbixic utzlaj tzij ewqꞌuin, chkaꞌ elnak chic rbixic chca conjelal wnak jecꞌola chwech ruchꞌlew. Anen en Pablo yatanak chwa chquenyaꞌ rbixic jawra utzlaj tzij.
• • • • •
24Jcamic encꞌola chpam lowloꞌ che etoꞌic per quenquicota rmal. Anen en rexbil Cristo che rtijic lowloꞌ jqꞌuemjana tkꞌaxa tzrij com qꞌue ntiꞌona tzra Cristo njelal je nbaꞌna chka ja ok recuerpo ja ok iglesia. 25Dios arjaꞌ rey-on chwa che enocnak jun ajsmajmaꞌ rxin iglesia ch-utz cꞌaraꞌ quenba ewqꞌuin chixconjelal jme ix aj Israel ta ch-utz cꞌaraꞌ bien cnechꞌboꞌ chewech rtzojbal Dios. 26Com cꞌola chpam rtzojbal Dios jmajoꞌn kꞌalaj ta chquewech wnak chpam jeꞌ tiemp jkꞌaxnak cana per camic kꞌalsan chic chquewech e rtnamet Dios. 27Com Dios arjaꞌ rechꞌbon chic chquewech rtnamet chcꞌol chic Cristo ptak ewanm jme ix aj Israel ta y rmal cꞌaraꞌ ewutkin chic che nquixecꞌjeꞌ na pregloria jaꞌ Dios. Jawra jxenbij kaja chewa wewtanak ojer per Dios rkꞌalsan chic chkawech camic ch-utz cꞌaraꞌ tzraꞌ nkatzꞌet waꞌ che ajniꞌla nim regloria Dios jnesmaja checjol ixix jme ix aj Israel ta. 28Ajoj xe nruyon waꞌ Cristo nkayaꞌ rbixic, nquekpaxbaꞌ kchꞌalal chejujnel y nquektijoj chejujnel chkaꞌ com jaꞌ Dios nuyaꞌ knaꞌoj che ctojxic. Caraꞌ nkaban ch-utz cꞌaraꞌ tak nquekaban presentar chwech Dios per bien tzꞌkat ccꞌaslemal tzraꞌ chejujnel, per xe rmal je xjun quebnon ruqꞌuin Cristo Jesús. 29Rmal cꞌaraꞌ tak nemjon jun nimlaj lucha, congan quentaj nukꞌij per je nyowa nchukꞌaꞌ jaraꞌ Jesucristo com arjaꞌ congan nesmaja chpam ncꞌaslemal che rbanic jawra samaj jnemjon rbanic ra.
 
2
1Com anen quenwajoꞌ chnewutkij wchꞌalal, congan nucsan nchukꞌaꞌ pnecwent y pquecwent kchꞌalal jecꞌola chpam Laodicea, y pquecwent jleꞌ chic kchꞌalal jnexte wjic retzꞌton riꞌ kawech cuqꞌuin. 2Congan nucsan nchukꞌaꞌ ch-utz cꞌaraꞌ bien nquexim quiꞌ chpam ojben riꞌil rxin Dios y rmal ta ra necwira canm chpam utzlaj tzij rxin Jesucristo. Kas quenwajoꞌ chca, kas ta necꞌjeꞌa cseguro, kas ta nchꞌobtaja cmal nak rbanic je rkꞌalsan chic Kadtaꞌ Dios chkawech jaraꞌ jun nimlaj mibil nuyaꞌ chka com arjaꞌ rkꞌalsan chic chkawech nak rbanic Cristo. 3Ruqꞌuin Cristo nkawil waꞌ njelal rnaꞌoj Dios, ruqꞌuin jaꞌ nkawil waꞌ njelal je nrajoꞌ Dios chka che nkutkij, jaraꞌ jun nimlaj mibil nkawil. Per xruyon ruqꞌuin Cristo nkawil waꞌ. 4Caraꞌ quenbij chewa ch-utz cꞌaraꞌ majoꞌn nquixbaꞌn ta engañar cmal jleꞌ wnak je ncajoꞌ nquixqueban pors che nenimaj tijonem je nqueyaꞌ j-eꞌ. 5Com anen mesque en majoꞌn ewqꞌuin camic per wespíritu jaraꞌ cꞌola ewqꞌuin y congan quenquicota chewij. Quenquicota chewij com wutkin chmajoꞌn echꞌron ta ewiꞌ y wutkin chkaꞌ che cow ixpaꞌla tzrij yukbal ecꞌuꞌx ruqꞌuin Cristo. 6Rmal cꞌaraꞌ quenbij chewa, ajniꞌ xeban nabey je xjun xeban ruqꞌuin Kajaw Jesucristo nte caraꞌ neban, xjun ta neban ruqꞌuin per ne rxin junlic chka bechnak opech neban chpam ecꞌaslemal. 7Bien cꞌa quixetqueꞌa ruqꞌuin ajniꞌ rbanic jun cheꞌ qꞌue cꞌnat bnak waꞌ rcꞌamal ptak ulew, y ajniꞌ rbanic jun jay bien tzꞌbula pe rwáꞌ rcimiento. Tecwera ecꞌuꞌx bien ruqꞌuin tijonem rxin Jesucristo ajniꞌ cꞌtun chic chewech, y tmeltioxij waꞌ njelal tzra Dios.
• • • • •
8Majoꞌn jun wnak xtechꞌcow ta ewxin tzrij jleꞌ tijonem je jun chwaꞌ com cꞌola tijonem utzlaj tijonem nbixa tzra, per nmajoꞌn rsamaj y xe engaño recꞌmon ta, jleꞌ tijonem xwankersan cmal wnak, jleꞌ costumbre jxe nqꞌuisa rukꞌij y mruqꞌuin ta Cristo penak waꞌ. 9Me tquixbaꞌn ta engañar com xruqꞌuin Cristo nkatzꞌet waꞌ nak kas mer rbanic Dios com arjaꞌ ocnak wnak y njelal jcꞌola pranm Dios nmajoꞌn ra mquita cꞌola pranm jaꞌ chkaꞌ. 10Ixix com xjun chic ebnon ruqꞌuin Cristo rmal cꞌaraꞌ tak ewlon chic njelal achnak je ncꞌatzina tzra ecꞌaslemal com arjaꞌ nmajoꞌn jun kꞌatbaltzij che mquita cꞌola prukꞌaꞌ. 11Jun chic, com xjun chic ebnon ruqꞌuin rmal cꞌaraꞌ tak xixbaꞌna circuncidar per jun circuncisión jme wnak ta banyona, jun circuncisión rxin Cristo, jaraꞌ tak xelsasa chewa njelal rtzilal jewcꞌan. 12Caraꞌ rbanic com xixbaꞌna bautizar y tak xixbaꞌna bautizar jaraꞌ jun ixix xixmuꞌka ruqꞌuin Cristo, jun ixix xixcꞌastaja ruqꞌuin chkaꞌ. Caraꞌ xeban com cꞌola yukbal ecꞌuꞌx ruqꞌuin jnimlaj poder jxucsaj Dios tak xucꞌas Cristo chquecjol cnomkiꞌ. 13Ixix ix cnomkiꞌ nabey chpam ewil emac, majoꞌn ixebnon ta circuncidar tzraꞌ per ewcꞌan na rtzilal, per Dios arjaꞌ xuyaꞌ jun cꞌacꞌlaj cꞌaslemal chewa tak xucꞌas Cristo chquecjol cnomkiꞌ y xucuy njelal ewil emac chixconjelal. 14Cawra xuban Dios ra, arjaꞌ xokrutoꞌ prukꞌaꞌ jleꞌ costumbre jtzꞌibtanak cana chpam rley Dios je rtzꞌiban cana Moisés, com jnuban ley xe nnataj chka che ok aj-il ajmac, xnokruban condenar, per Dios xchumsaj njelal ch-utz cꞌaraꞌ majoꞌn chic rukꞌaꞌ costumbre chka, per xe rmal recmic Cristo chwech cruz rmal cꞌaraꞌ tak xuban caraꞌ chka. 15Arjaꞌ xkasaj cchukꞌaꞌ njelal quewech kꞌatbaltzij jmajoꞌn nquekatzꞌet ta ruqꞌuin kkꞌawech, bien xerkꞌalsaj chquewech wnak che arjaꞌ xchꞌecmaja tak xcomsasa Cristo chwech cruz. 16Rmal cꞌaraꞌ quenbij chewa, me tqueꞌeyaꞌ ta cas wnak tak necchꞌojquij chewa nak netaj, o wnecchꞌojquij chewa chmajoꞌn necꞌul ta jleꞌ nimkꞌij je ncꞌuꞌla chjunaꞌ, owe ch-icꞌ, o wche sman. 17Jawra xe jleꞌ costumbre cniman, xajniꞌ rnatuꞌ jutzil cꞌo pchic jtzujun ta rmal Dios, per tak xpeta Cristo arjaꞌ xucꞌom ta kas mer utzil jtzujun ta rmal Dios. 18Ecꞌola wnak cawra necbij chewa ra: —We mteban ixix ajniꞌ nkaban ajoj jaraꞌ me tyataja chewa jpremio rxin Cristo, caraꞌ necbij, per mtqueꞌeyaꞌ ta cas. J-ewra wnak congan neckꞌalsaj quiꞌ che e chꞌtak noꞌy quebnon, y nquexqueꞌa chquewech ángel. Jun chic je nqueban, xe nqueyaꞌ kaja quekꞌij queyon rmal jkꞌalsan jeꞌ chquewech, per me Dios ta kꞌalsyona chquewech. Congan e nmak nquenaꞌ kaja per nmajoꞌn cbase tak ncaraꞌ nqueban. Com xyojtanak cnaꞌoj rmal il mac rmal cꞌaraꞌ tak kas e nmak nquenaꞌ kaja. 19Caraꞌ nqueban com me bien ta jun quebnon ruqꞌuin Cristo. Jaꞌ Cristo arjaꞌ wiꞌaj kxin konjelal ja ok recuerpo y rmal arjaꞌ tak nokqꞌuiya. Ajniꞌ rbanic jun cuerpo xjun rebnon, rexmon riꞌ chbil tak riꞌ y nnimaj je nbixa tzra rmal wiꞌaj ch-utz cꞌaraꞌ che nqꞌuiya. Y caraꞌ chka ajoj chkaꞌ, tak neknimaj je nbixa chka rmal Cristo che nkaban jaraꞌ nokqꞌuiya rmal, per jun cꞌyinem je nwen ntzꞌeꞌta rmal Dios. 20We ktzij che ixix jun xixcoma ruqꞌuin Cristo, we ktzij che ix majoꞌn chic prukꞌaꞌ jleꞌ costumbre jxe nkꞌaxa rukꞌij ¿nak tzra cꞌaraꞌ tak cꞌcꞌo na jeꞌ achnak neban ajniꞌ ykul na ecꞌuꞌx ruqꞌuin rwech ruchꞌlew? ¿Nak tzra tak nenimaj jleꞌ costumbre je nbixa chewa cmal wnak? Com cawra necbij wnak chewa ra: 21—Mtecꞌom ta jala la, mtetaj ta jala la, nexte jtzꞌit nechap jala la, xe xjan. Caraꞌ necbij. 22Per me tqueꞌenimaj ta com jeꞌ achnak jawra xe nqꞌuisa tak nataj y majoꞌn achnak nuban chawa. J-ewra wnak xe cnaꞌoj j-eꞌ nquecsaj, xtijonem cxin wnak nqueyaꞌ. 23Cꞌola jeꞌ achnak nquecwankersaj kaja queyon y nquecsaj creligión, congan neckꞌalsaj quiꞌ che e chꞌtak noꞌy quebnon, y cꞌola jeꞌ achnak nqueban kaja jxe pkan kaja tzra quecuerpo. Jawra tijonem ra kas utzlaj tijonem, caraꞌ necbij wnak, per mtecwin waꞌ xtcatrutoꞌ ta che xtcatrukꞌil ta che rbanic il mac.

1We ix jun ixix ixcꞌastanak ruqꞌuin Cristo kas tcꞌa noca ptak ewanm jeꞌ achnak rxin chcaj jabar tzꞌbul waꞌ Cristo prejquenkꞌaꞌ Dios. 2Ruqꞌuin ta jeꞌ achnak rxin chcaj necꞌjeꞌ waꞌ epensar y mquita ruqꞌuin rxin rwech ruchꞌlew. 3Caraꞌ quenbij chewa com ixix jun xixcoma ruqꞌuin Cristo, cꞌacꞌ chic ecꞌaslemal, per jun cꞌaslemal je bien bnon cwent rmal Cristo com xjun ebnon ruqꞌuin y jaꞌ xjun quebnon ruqꞌuin Dios. 4Jaꞌ Cristo arjaꞌ mism ocnak kcꞌaslemal camic, y tak xtpet chic jmul congan nchꞌaꞌana tak ntzꞌeꞌta, ajniꞌla nim rukꞌij, y caraꞌ chewa ixix chkaꞌ, newexbilaj na y caraꞌ nquixtzꞌeꞌta ajniꞌ ntzꞌeꞌta jaꞌ.
• • • • •
5Com ixcomnak chic chwech il mac mteban xta ixix jeꞌ rtzilal je ajniꞌ nqueban wnak waweꞌ chwech ruchꞌlew. Cawra nqueban ra: x-il mac nqueban ach-iꞌ cuqꞌuin ixkiꞌ, xnectzꞌilorsaj cnaꞌoj, xnecyarij jeꞌ quiꞌ, xruyon rtzilal ncajoꞌ nqueban. Jun chic je nqueban, xnecyarij jeꞌ achnak cxin wnak, y tak xcaraꞌ nqueban jaraꞌ xjeꞌ achnak nqueyaꞌ rukꞌij y xjaraꞌ ocnak quedios. 6Caraꞌ rbanic rtzilal je nqueban wnak jmajoꞌn necnimaj ta Dios, y xe rmal cꞌaraꞌ tak penak ryiwal Dios chquij. 7Y caraꞌ xeban ixix ojer chkaꞌ tak ewcꞌan na jun itzel cꞌaslemal, com xeban jleꞌ rtzilal je cꞌjaꞌ xenbij kaja chewa. 8Per camic tey-aꞌ cana ixix chkaꞌ njelal jawrara. Mteban ta ayiwal, mtquixkulluj ta, mteban ta itzel tak achnak chca wnak, mqueꞌetzijoj ta, y mtebij ta itzel tak tzij. 9Mtetzꞌak ta tzij chbil tak ewiꞌ com ey-on cchic je tzbuklaj cꞌaslemal, ey-on cchic bnoj rtzilal je ajniꞌ xeban nabey, 10y camic ewcꞌan chic jun cꞌacꞌlaj cꞌaslemal. Kꞌij kꞌij nbaꞌna más cꞌacꞌ tzra cꞌaslemal je ewcꞌan camic y tak xtqꞌuisbena caraꞌ nela ajniꞌ rcꞌaslemal Dios. Caraꞌ rbanic ch-utz cꞌaraꞌ chnewutkij ajniꞌ kas mer rbanic Dios. 11Xe ok jun konjelal je kcꞌan jawra cꞌacꞌlaj cꞌaslemal jxenbij kaja chewa ra, we ok aj Israel o wme ok aj Israel ta, we okbnon circuncidar o wmajoꞌn okobnon ta circuncidar, wmajoꞌn kutkin ta noktzijona pe griego, wcongan lowloꞌ tnamet okpenak waꞌ, we ok libre o we ok esclavo, per xe ok jun konjelal je kcꞌan cꞌacꞌlaj cꞌaslemal com Cristo necꞌjeꞌa ptak kanm konjelal y nuban jun chka, xruyon Cristo nim rukꞌij. 12Rmal cꞌaraꞌ quenbij chewa, com ixch-on rmal Dios, com ix rtnamet Dios y congan nquixrajoꞌ, tpoknaj cꞌa quewech wnak, tebnaꞌ utzil chca, mteyaꞌ ta ekꞌij chquewech, chka bechnak opech newil chpam ecꞌaslemal tey-aꞌ prukꞌaꞌ Dios, tecꞌjeꞌa epaciencia, 13y tak chek qꞌuenjlal neban ofender ewiꞌ tecchꞌoꞌ y tecyuꞌ ewiꞌ. Caraꞌ ta neban ajniꞌ xuban Cristo, com arjaꞌ xixrucuy rmal cꞌaraꞌ tak quenbij chewa, tecyuꞌ ewiꞌ ixix chkaꞌ. 14Per cꞌola jun más chna ncꞌatzina chwech njelal, jaraꞌ ojben riꞌil, com tak newajoꞌ ewiꞌ jaraꞌ nuban jun chewa y njelal rwech utzil neban rmal. 15Xtecꞌjeꞌ ta quiꞌil rwech ewanm chwech Dios, jaraꞌ ta xtcꞌana ewxin com jaꞌ Dios xixruchaꞌ ch-utz cꞌaraꞌ quiꞌil necꞌjeꞌa ewanm chwech, com arjaꞌ xjun rebnon chewa, xjun cuerpo ebnon. Tmeltioxij tzra Dios jrebnon chewa. 16Kas ta bien xtnoja utzlaj tzij rxin Cristo ptak ewanm. Ttijoj ewiꞌ y tpaxbaꞌ jeꞌ ewiꞌ, per ruqꞌuin ta rnaꞌoj Dios. Tebnaꞌ salmo, tebnaꞌ himno, tbixaj jbix je nwankersas pa ptak ewanm rmal Espíritu Santo, per ruqꞌuin ta ewanm nebixaj rubiꞌ Kajaw Jesucristo y nemeltioxij tzra Dios. 17Chka bechnak opech nebij jeꞌa y chka bechnak opech neban chkaꞌ, per tebnaꞌ njelal prubiꞌ Kajaw Jesucristo y rmal ta Jesucristo chkaꞌ nemeltioxij tzra Kadtaꞌ Dios njelal jrebnon chewa.
• • • • •
18Ixix ja ix ixkiꞌ queꞌebnaꞌ respetar ewechjilal com Kajaw Jesucristo caraꞌ nrajoꞌ chewa chneban. 19Y ixix ach-iꞌ queꞌewaj-oꞌ ewexkilal, mtebij ta pkan tak tzij chca. 20Ixix je ix alcꞌwalxelaꞌ queꞌenimaj edtaꞌ eteꞌ com Kajaw Jesucristo congan nquicota chewij tak nqueꞌenimaj. 21Ixix je ix ttixelaꞌ mtqueꞌechꞌjursaj ta ewlecꞌwal mal-il netur ela junlic rwech quecꞌuꞌx. 22Ixix je ix mos queꞌenimaj epatrón jecꞌola waweꞌ chwech ruchꞌlew. Ecꞌola mos congan nquesmaja tak ecꞌol oca cpatrón cuqꞌuin ch-utz cꞌaraꞌ utz nquetzꞌeꞌta, per tak nba cpatrón majoꞌn kas ta nquesmaj chic, per mteban ta caraꞌ ixix. Per jneban, ne njelal ecꞌuꞌx y njelal ewanm tebnaꞌ samaj y chwech Dios txibej waꞌ ewiꞌ. 23Jsamaj neban chka bechnak opech samaj, tetjaꞌ ekꞌij che rbanic, tebnaꞌ tzra ajniꞌ rxin Kajaw Jesucristo y me cxin ta wnak. 24Caraꞌ quenbij chewa com ixix bien ewutkin chruqꞌuin Kajaw Jesucristo npe waꞌ kas mer rtojbalil je nkaban, jaraꞌ herencia je rtzujun chka com Cristo jKajaw jaraꞌ kas mer Epatrón. 25Y jeꞌ wnak je nquebnowa rtzilal, Dios nyowa rjel recꞌxel chca je nqueban, majoꞌn jun utz ta nutzꞌet y majoꞌn jun itzel ta.

1Ixix je ix patrón tebnaꞌ rbeyal chca emos, tebnaꞌ chca ajniꞌ nrajoꞌ Dios chewa chneban chca. Caraꞌ quenbij chewa com ixix bien ewutkin chcꞌola jun epatrón ixix chkaꞌ chcaj.
• • • • •
2Camic wchꞌalal, mtetenbaꞌ ta je rbanic oración, quixcꞌascꞌata che rbanic y tmeltioxij tzra Dios jrebnon chewa. 3Tebnaꞌ orar pkacwent ajoj chkaꞌ, tcꞌutuj tzra Dios che arjaꞌ nujak jun bey chkawech ch-utz cꞌaraꞌ nkayaꞌ más rbixic rtzojbal. Ajoj nkajoꞌ nkayaꞌ más rbixic jkꞌalsan chic tzrij Cristo jmajoꞌn kꞌalsan ta nabey. Rmal cꞌaraꞌ tak encꞌola anen pcars camic. 4Tebnaꞌ orar pnecwent ch-utz cꞌaraꞌ quencwina quenkꞌalsaj bien nak rbanic Cristo com njawaraꞌ yatanak chwij chquenban. 5Tecsaj rnaꞌoj Dios tak nquixtzijona cuqꞌuin wnak jmajoꞌn cniman ta Jesucristo. Mchek tcaraꞌ nkꞌaxa jun kꞌij chewech per kꞌij kꞌij tebnaꞌ utzil. 6Tak nquixtzijona wen tak tzij tbij, cꞌo ta recꞌmon ta chca je nquecꞌaxana. Ne tcaraꞌ neban ch-utz cꞌaraꞌ tak cꞌola ncꞌaxaxa chewa cmal wnak chka bechnak opech wnak, per bien ewutkin nak nrajoꞌ Dios chewa chnebij chca.
• • • • •
7Tak xtekaja kchꞌalal Tíquico ewqꞌuin arjaꞌ nbij chewa nak nebnon waweꞌ. Arjaꞌ jun quilaj kchꞌalal, jun ajsmajmaꞌ je xjun rebnon ruqꞌuin Kajaw Jesucristo, jun ajsmajmaꞌ jnuban waꞌ cumplir je ntzujuj. 8Rmal cꞌaraꞌ tak netkon ela ewqꞌuin ch-utz cꞌaraꞌ chnerutkij nak ebnon y chkaꞌ chneryukbaꞌ ecꞌuꞌx. 9Onésimo netkon ela chkaꞌ rexbilan ela Tíquico. Jaꞌ Onésimo ewinak, arjaꞌ jun quilaj kchꞌalal chkaꞌ jnuban waꞌ cumplir je ntzujuj. Tak xtqueꞌekaja ewqꞌuin arj-eꞌ necbij chewa njelal jmajtanak rbanic waweꞌ. 10Kchꞌalal Aristarco arjaꞌ wexbil waweꞌ pcars, arjaꞌ nutak ela rutzil ewech. Je kchꞌalal Marcos je rsobrino Bernabé arjaꞌ nutak ela rutzil ewech chkaꞌ. Ajniꞌ nbin chic chewa, we xtekaja Marcos ewqꞌuin kas quiꞌil rcꞌulic tebnaꞌ. 11Je kchꞌalal Jesús je nbixa Justo tzra chkaꞌ, arjaꞌ nutak ela rutzil ewech. J-ewra e oxiꞌ kchꞌalal je cꞌjaꞌ xenbij kaja chewa arj-eꞌ quenquetoꞌ chpam samaj waweꞌ ch-utz cꞌaraꞌ che nkayaꞌ rbixic rgobierno Dios, per e majoꞌn chic nwinak aj Israel jquenquetoꞌ chta waweꞌ, xqueyon j-eꞌ, congan cyukban nucꞌuꞌx. 12Je kchꞌalal Epafras arjaꞌ ewinak, arjaꞌ jun ajsmajmaꞌ rxin Cristo y nutak ela rutzil ewech chkaꞌ. Arjaꞌ congan nuban oración pnecwent, nquixrnataj waꞌ chpam oración. Caraꞌ nuban ch-utz cꞌaraꞌ cow nquixpeꞌa ch-utz cꞌaraꞌ nquixqꞌuiya bien y nquixwachina chpam rtzojbal Dios ch-utz cꞌaraꞌ njaraꞌ neban jachnak nrajoꞌ ranm Dios chewa chneban. 13Anen bien wutkin y quenbij chewa che kchꞌalal Epafras arjaꞌ congan jun nimlaj lucha ntajina nuban pnecwent ixix y pquecwent jecꞌola pLaodicea, y pquecwent chkaꞌ jecꞌola pHierápolis. 14Jquilaj kchꞌalal Lucas jdoctor, arjaꞌ nutak ela rutzil ewech y caraꞌ nuban kchꞌalal Demas chkaꞌ. 15Tey-aꞌ rutzil quewech kchꞌalal jecꞌola pLaodicea, y caraꞌ tzra kchꞌalal Ninfas chkaꞌ y chca iglesia je nquemol quiꞌ pruchoch. 16Jawra carta nkatak ela ewqꞌuin, tak xtsicꞌtaja ewmal cꞌjaraꞌ netak el chic ruqꞌuin iglesia jcꞌola pLaodicea ch-utz cꞌaraꞌ che arj-eꞌ necsiqꞌuij chkaꞌ. Y cꞌo chic jun carta netkon ela cuqꞌuin kchꞌalal jecꞌola pLaodicea y quenwajoꞌ che ixix nesiqꞌuij chkaꞌ. 17Tbij tzra kchꞌalal Arquipo: —Catcꞌascꞌata, tebnaꞌ cumplir samaj jyatanak chewa prubiꞌ Kajaw Jesucristo, caraꞌ tbij tzra. 18Y camic anen en Pablo quentak ela rutzil ewech per anen quentzꞌibaj ela ruqꞌuin nukꞌaꞌ. Mtemestaj ta che anen enbcꞌon pcadena waweꞌ pcars. Jutzil je nsipaj Dios xtecꞌjeꞌ ta ewqꞌuin. Amén.

1 2 3 4 5 • • • • •
1
1Anen en Pablo e wexbil Silvano ruqꞌuin Timoteo nektzꞌibaj jawra carta y nkatak ela ewqꞌuin wchꞌalal ja ix iglesia jixcꞌola chpam tnamet Tesalónica. Ixix wchꞌalal xjun ebnon ruqꞌuin Kadtaꞌ Dios y xjun ebnon ruqꞌuin Kajaw Jesucristo. Ja utzil je nsipaj Dios chka ruqꞌuin jun anm jkas quiꞌil necꞌjeꞌa chwech, jaraꞌ ta xtecochij más tzra Kadtaꞌ Dios y tzra Kajaw Jesucristo.
• • • • •
2Wchꞌalal, ajoj nnekmeltioxij waꞌ tzra Dios ewmal ixix chixconjelal rmal jebnon y nquixknataj waꞌ chpam koración. 3Tak nkaban orar ruqꞌuin Kadtaꞌ Dios nerkaja pkawáꞌ njelal samaj jebnon rmal jyukbal ecꞌuꞌx ruqꞌuin Jesucristo. Bien nerkaja pkawáꞌ njelal utzil jebnon rmal ojben riꞌil rxin Dios jcꞌola ptak ewanm, y bien nerkaja pkawáꞌ chkaꞌ njelal jecchꞌon rmal jcongan nquixquicota che reybxic Kajaw Jesucristo. 4Wchꞌalal, Dios congan nquixrajoꞌ y ajoj kutkin che arjaꞌ xixch-owa che xixoca prukꞌaꞌ. 5Tak xekbij chewa utzlaj tzij rxin Jesucristo mruyon ta rbixic xkaban, Espíritu Santo congan xucsaj rchukꞌaꞌ y congan xesmaja ptak ewanm. Chkaꞌ bien xetzꞌet chcongan ykula kacꞌuꞌx ruqꞌuin jxekbij chewa. Tak xokocꞌjeꞌa checjol bien ewutkin che utzlaj ejemplo xkacꞌut chewech ch-utz cꞌaraꞌ chnewutkij nak rbanic utzlaj cꞌaslemal. 6Ixix xecꞌom ejemplo kxin ajoj, xecꞌom ejemplo rxin Kajaw Jesucristo com caraꞌ xeban ixix ajniꞌ xkaban ajoj, xixquicota che rnimaxic rtzojbal Dios mesque ncongan xetaj lowloꞌ rmal. Ktzij che xixquicota, jaraꞌ xyataja chewa rmal Espíritu Santo. 7Caraꞌ xeban xixoca ejemplo chquewech conjelal kchꞌalal jecꞌola ptak tnamet jcꞌola precwent Macedonia y jcꞌola precwent Acaya. 8Caraꞌ quenbij chewa com congan bnak pnim rtzojbal Dios ewmal. Xekaja ptak tnamet jcꞌola precwent Macedonia y xerkaja ptak tnamet jcꞌola precwent Acaya, y mruyon ta ra per ne njelal nat nkaj ojtkin chwaꞌ chcongan ykula ecꞌuꞌx ruqꞌuin Dios. Rmal cꞌaraꞌ majoꞌn ncꞌatzin xta nekbij chic chca com arj-eꞌ cutkin chic. 9Com arj-eꞌ quemjon rbixic nak rbanic tak xokekaja ewqꞌuin che congan quiꞌil kcꞌulic xeban. Y necbij chkaꞌ nak xeban tak xenimaj cꞌaslic Dios jne ktzitzij Dios, 10y chkaꞌ tak xeꞌeyaꞌ cana jeꞌ tioxaꞌ y majoꞌn xixexqueꞌ xta chquewech, y nquixquicota che reybxic kꞌij tak xtpet chic jmul Rlecꞌwal Dios chcaj. Jesús xyataja tzra rmal Dios che xcꞌastaja chquecjol cnomkiꞌ y jaꞌ nokot-owa chpam ryiwal Dios jpenak.
• • • • •
2
1Wchꞌalal, bien ewutkin tak xokocꞌjeꞌa ewqꞌuin mchek tcaraꞌ xokocꞌjeꞌa per cꞌola recꞌmon ta chewa, 2com xekbij chewa utzlaj tzij rxin Jesucristo jretkon ta Dios. Caraꞌ xkaban mesque nabey congan xkataj pen chpam tnamet Filipos, congan lowloꞌ xbaꞌna chka y jaraꞌ bien ewutkin. Per Dios arjaꞌ xuyaꞌ chka chmajoꞌn nekxibej ta kiꞌ che nkayaꞌ rbixic rtzojbal mesque e qꞌuiy xechꞌojquina chka jtijonem xkayaꞌ chewa. 3Ajoj majoꞌn oksachnak ta tzrij tijonem je xkayaꞌ chewa, nexte xixktijoj rmal ta jcꞌola nkajoꞌ chewa, y nexte xixkaban engañar. 4Mcaraꞌ ta xkaban. Dios arjaꞌ utz okretzꞌton y rebnon recomendar chka che nkayaꞌ rbixic utzlaj tzij rxin Jesucristo, jaraꞌ kbase tak nekbij rtzojbal Dios. Y je kgan ajoj utz ta ncꞌaxaxa rmal Dios njelal jnekbij mesque jeꞌ wnak majoꞌn cgan ruqꞌuin, com Dios arjaꞌ bien rutkin jcꞌola ptak kanm ja ok wnak w-utz o we m-utz ta. 5Com ixix bien ewutkin che ajoj mxekbij ta wen tak tzij chewa xe rmal ta cꞌo ta nkajoꞌ chewa. Ajoj majoꞌn achnak xkachꞌob y xekwiwaj ta chewech xe rmal cꞌo ta nkachꞌec chewij. Njelal jawrara Dios bien rutkin. 6Ajoj tak xokecꞌjeꞌa checjol majoꞌn xekcanoj ta chneyaꞌ kakꞌij, nexte cmal jleꞌ chic wnak. Mjaraꞌ ta nkajoꞌ chewa mesque yatanak chka chneyaꞌ kakꞌij com ajoj okocnak apóstol rxin Cristo, arjaꞌ takyona kxin. 7Per je xkaban, majoꞌn xkayaꞌ ta kakꞌij, lokꞌ xixkanaꞌ ajniꞌ nuban jun teꞌej lokꞌ nquerunaꞌ chꞌtak ral. 8Congan xel ta kacꞌuꞌx chewij tak xekbij chewa utzlaj tzij rxin Jesucristo jretkon ta Dios, y mruyon ta ra per xkayaꞌ kiꞌ pe cmic ewmal ixix. Caraꞌ xkaban com congan nquixkajoꞌ. 9Wchꞌalal, bien ewutkin chcongan samaj xkaban chkaꞌ che xektzukbej kiꞌ. Xokosmaja che pkꞌij chakꞌaꞌ rmal cꞌaraꞌ majoꞌn achnak xkayaꞌ chekul rmal jeꞌ achnak je xcꞌatzina chka tak xekbij chewa utzlaj tzij rxin Jesucristo jretkon ta Dios. 10Tak xokrecꞌjeꞌa checjol wchꞌalal, ne rbeyal waꞌ rxin Dios kcꞌan, nmajoꞌn nak itzel ta xkaban. Jaraꞌ bien ewutkin ixix y rutkin Dios chkaꞌ. 11Bien ewutkin chkaꞌ che xixkpaxbaꞌ chixjujnel y xekyukbaꞌ ecꞌuꞌx ajniꞌ nuban ttixel nquerpaxbaꞌ rlecꞌwal. 12Chkaꞌ xekbij chewa che newcꞌaj rcꞌaslemal Jesucristo ajniꞌ nrajoꞌ Dios chewa chneban, arjaꞌ nquixrsiqꞌuij waꞌ che nquixecꞌjeꞌa chpam rgobierno pe gloria. 13Ajoj nnekmeltioxij waꞌ tzra Dios com ixix tak xekbij rtzojbal Dios chewa bien xeyaꞌ ewexquin tzrij, xenimaj che rxin Dios jnekbij y me cxin ta wnak. Je rtzojbal Dios nnesmaj waꞌ y camic nesmaja ptak ewanm je ykula ecꞌuꞌx ruqꞌuin Jesucristo. 14Com ixix wchꞌalal xetaj lowloꞌ je xbaꞌna chewa cmal ewinak. Caraꞌ xqueban chkaꞌ jeꞌ kchꞌalal jecꞌola ptak tnamet jcꞌola precwent Judea je ykula quecꞌuꞌx ruqꞌuin Jesucristo, arj-eꞌ xquetaj lowloꞌ je xbaꞌna chca cmal cwinak aj Israel. 15Ncawaraꞌ quebnon aj Israel. Jxebnowa lowloꞌ chca kchꞌalal arj-eꞌ chkaꞌ xecꞌutuna recmic Kajaw Jesucristo. Y chkaꞌ arj-eꞌ xecamsana cxin e ojer tak profeta je e cwinak. Y camic j-eꞌ nwinak aj Israel chkaꞌ xelsan ta kxin ajoj. Jaꞌ Dios majoꞌn utz ta nutzꞌet je nqueban. Arj-eꞌ e quecꞌlel conjelal wnak. 16Xcajoꞌ ta xokquekꞌil che mtekbij rtzojbal Dios chca wnak jme aj Israel ta, mtcajoꞌ che nquetotaja. Caraꞌ xqueban chkajniꞌ bnak pnim quil quemac y chkajniꞌ penak ryiwal Dios chquij.
• • • • •
17Wchꞌalal, ajoj okelsan ta jun tiemp checjol y congan kgan nokba chic jmul ewqꞌuin, y camic mesque majoꞌn nutzꞌet riꞌ kawech ewqꞌuin per ne nquixknataj waꞌ. 18Ajoj kachꞌbon chic che nokba ewqꞌuin, y anen qꞌuiylaj mul nechꞌbon chcaraꞌ nkaban per Satanás arjaꞌ xnuyoj kaviaje. 19Wchꞌalal, ne ktzij waꞌ che nkajoꞌ nutzꞌet riꞌ kawech ewqꞌuin com ixix congan qꞌuiy ecꞌmon ta chka. ¿Nak tzra cꞌaraꞌ kutkin chic chcꞌola jun rtojbalil nyataj na chka? ¿Nak tzra tak kutkin chic che nokquicot na y nyaꞌ na kakꞌij? Jaraꞌ kutkin chic com tak xtpet chic jmul Kajaw Jesucristo ixix nquixoc na chwech y ewmal ixix tak xtbaꞌna caraꞌ chka. 20Ne ktzij waꞌ wchꞌalal, congan nokquicota ewmal com ixix ixocnak ix yabal kakꞌij.
 
3
1-2Ajoj majoꞌn chic xcochꞌtaj xta kmal chmajoꞌn chic ewech katzꞌton y nak ebnon, rmal cꞌaraꞌ tak xkatak ela ewqꞌuin kchꞌalal Timoteo y ajoj xokocꞌjeꞌ cana chpam tnamet Atenas. Je kchꞌalal Timoteo, arjaꞌ jun ajsmajmaꞌ rxin Dios, kaxbil che rbixic utzlaj tzij rxin Jesucristo y xkatak ela ewqꞌuin che xixertijoj, y xeryukbaꞌ cana ecꞌuꞌx ch-utz cꞌaraꞌ chneykeꞌa ecꞌuꞌx junlic ruqꞌuin Jesucristo. 3Caraꞌ xkaban ch-utz cꞌaraꞌ majoꞌn jun chewa nturtaj ta rucꞌuꞌx rmal lowloꞌ jremjon rtijic. Com ixix ewutkin che ncꞌatzin waꞌ che nkataj lowloꞌ. 4Tak xokecꞌjeꞌa checjol xekbij chewa che nkataj na lowloꞌ y caraꞌ xbantaja camic, jaraꞌ bien ewutkin chic. 5Rmal cꞌaraꞌ tak majoꞌn xcochꞌtaj xta nmal jmajoꞌn chic ewech netzꞌton y nak ebnon, y xentak ela Timoteo ewqꞌuin che quenwutkij nak rebnon yukbal ecꞌuꞌx ruqꞌuin Jesucristo. Caraꞌ xenban com chek qꞌuenjlal nquixerchat-ij diablo chpam rtzilal y wcaraꞌ neban jaraꞌ nmajoꞌn noc waꞌ jsamaj kabnon checjol. 6Per camic xemloj ta Timoteo ewqꞌuin y congan utzlaj tak tzij recꞌmon ta chka, xerbij chka che ne ykul waꞌ ecꞌuꞌx ruqꞌuin Jesucristo, y xerbij chka chkaꞌ chcꞌola ojben riꞌil rxin Dios ptak ecꞌaslemal. Arjaꞌ xerbij chka che ixix nokenataj waꞌ y nokewajoꞌ y congan newajoꞌ nutzꞌet riꞌ kawech ewqꞌuin. Y caraꞌ chka ajoj chkaꞌ congan nkajoꞌ nkatzꞌet ewech. 7Rmal cꞌaraꞌ wchꞌalal, tak xekcꞌaxaj nak ebnon che ne ykul waꞌ ecꞌuꞌx ruqꞌuin Jesucristo congan xexqꞌueꞌa kacꞌuꞌx rmal. Nokquicota ewmal mesque okcꞌola chpam lowloꞌ. 8Congan nokquicota ewmal y más chna quiꞌil kcꞌaslemal camic com kutkin chic che ne ykul waꞌ ecꞌuꞌx ruqꞌuin Jesucristo. 9Dios arjaꞌ bien rutkin chcongan nokquicota ewmal y rmal cꞌaraꞌ tak mesquier nokocwina nekmeltioxij njelal tzra. 10Congan kabnon oración che pkꞌij chakꞌaꞌ, nekcꞌutuj tzra Dios chnutzꞌet riꞌ kawech ewqꞌuin, y nekcꞌutuj tzra chkaꞌ che nquixktijoj na más ch-utz cꞌaraꞌ nqꞌuiya más yukbal ecꞌuꞌx ruqꞌuin Jesucristo. 11Je nkajoꞌ ajoj, Kadtaꞌ Dios ruqꞌuin Kajaw Jesucristo xtkorutoꞌ ta ch-utz cꞌaraꞌ nokocwina nokba ewqꞌuin. 12Y nkajoꞌ chkaꞌ che Kajaw Jesucristo nuyaꞌ ta chewa chneban ajniꞌ kabnon ajoj, com ajoj nquixkajoꞌ y caraꞌ ta neban ixix chkaꞌ nte newajoꞌ waꞌ ewiꞌ y nqueꞌewajoꞌ ta conjelal wnak chkaꞌ. 13Caraꞌ nkajoꞌ chewa ch-utz cꞌaraꞌ Kajaw Jesús nuyaꞌ ta chewa chmajoꞌn nqꞌuis ta yukbal ecꞌuꞌx ruqꞌuin ch-utz cꞌaraꞌ chkaꞌ tak xtpet chic jmul e rexbil conjelal e rtnamet Dios cꞌjaraꞌ cꞌa nquixoca chwech Kadtaꞌ Dios y nmajoꞌn nak ewil nbixa, per nchꞌajchꞌoj rwech ewanm tzraꞌ.
• • • • •
4
1Wchꞌalal, ixix ewutkin chic nak rbanic utzlaj cꞌaslemal ajniꞌ nrajoꞌ Dios chka che nekcꞌaj, ajoj kbin chic jaraꞌ chewa y camic caraꞌ chic ecꞌaslemal. Camic wchꞌalal, prubiꞌ Kajaw Jesucristo congan nkajoꞌ nekbij chewa chneban más ajniꞌ emjon rbanic camic. 2Com ixix bien ewutkin jpaxbanem xkayaꞌ cana chewa jbin chka rmal Kajaw Jesús. 3Je nrajoꞌ ranm Dios chewa chneyaꞌ ewiꞌ prukꞌaꞌ junlic ch-utz cꞌaraꞌ che arjaꞌ nquixeryonaj chpam jun santlaj cꞌaslemal. Cawra nrajoꞌ Dios chewa ra, majoꞌn acha xtoc ta ruqꞌuin jun ixak jme rexkayil ta, y majoꞌn jun ixak xtuyaꞌ ta cꞌas tzra jun acha che xtoc ta ruqꞌuin we mrechjil ta. 4-5Chkaꞌ ixix ach-iꞌ kas bien techꞌboꞌ na tak nqueꞌecꞌom ewexkilal, mteban ta caraꞌ chca ajniꞌ nqueban wnak jmajoꞌn cutkin ta rwech Dios. Tebnaꞌ chca ajniꞌ nrajoꞌ Dios chewa chneban, lokꞌ queꞌen-aꞌ. 6Tzrij jawra jxentzꞌibaj chewa ra, mteban ta itzel tzra jun kchꞌalal, mteban ta engañar com je nquebnowa caraꞌ ncꞌo waꞌ rtojbalil nyataja chca rmal Dios. Jaraꞌ kbin chic chewa. 7Com Dios arjaꞌ okryonan che nkaban chꞌajchꞌoj tak achnak, me itzel tak naꞌoj ta nrajoꞌ chka che nkaban. 8Rmal cꞌaraꞌ tak quenbij chewa, wcꞌola jun metnimaj jawra tijonem jxentzꞌibaj ra jaraꞌ me wnak ta jmajoꞌn nnimaj ta per Dios me tnimaj, com Dios yoyona chka Santlaj Espíritu rxin ch-utz cꞌaraꞌ jaꞌ Espíritu Santo nyonana kxin chpam santlaj cꞌaslemal. 9Camic wchꞌalal, je tzrij ja ojben riꞌil jaraꞌ majoꞌn ncꞌatzin ta chquenbij chewa com Dios rkꞌalsan chic chewech nak rbanic chnewajoꞌ ewiꞌ. 10Ajniꞌ rkꞌalsan Dios chewech jaraꞌ nquixtajina emjon rbanic, nqueꞌewajoꞌ conjelal kchꞌalal jecꞌola ptak tnamet jcꞌola precwent Macedonia. Wchꞌalal, congan nkajoꞌ nekbij chewa che ne tcaraꞌ neban ajniꞌ emjon rbanic, xtba ta más pnim ja ojben riꞌil rxin Dios checjol. 11Y tucsaj echukꞌaꞌ che mteban jeꞌ chꞌoj, tetjaꞌ ekꞌij tzrij samaj jewxin ixix y mtquixoc ta tzraꞌ abar majoꞌn waꞌ ekꞌaꞌ tzrij, quixesmaja ruqꞌuin ekꞌaꞌ ajniꞌ kbin chewa, mtquixsakꞌorin ta. 12Caraꞌ ta neban ch-utz cꞌaraꞌ nquixbaꞌna respetar cmal wnak jme e kchꞌalal ta ch-utz cꞌaraꞌ chkaꞌ che necꞌjeꞌa njelal ewqꞌuin ja achnak ncꞌatzina chewa.
• • • • •
13Wchꞌalal, je nkajoꞌ chewa chnewutkij nak xtbaꞌn na chca kchꞌalal je nquecoma. Caraꞌ nkajoꞌ chewa ch-utz cꞌaraꞌ tak ecꞌola nquecoma chewa mtquixbison ta ajniꞌ nqueban jeꞌ wnak jmajoꞌn cutkin ta che nquecꞌastaj na jeꞌ cnomkiꞌ. 14Ajniꞌ kniman che xcoma Jesús y xcꞌastaja, caraꞌ cꞌa kniman chkaꞌ chquij je ykula quecꞌuꞌx ruqꞌuin Jesús ja e cnomkiꞌ chic, xe wram quebnon y Dios nuyaꞌ na chca che nquecꞌastaja y nquexbilaj ta Jesús tak xtpet chic jmul. 15Je xtekbij chewa ra Kajaw Jesucristo nbina, y arjaꞌ nbij che ajoj ja okcꞌas na tak xtpeta Kajaw Jesucristo ma ajoj ta noknabyeja che rcꞌulic, per jewarnak chwech Dios j-eraꞌ nquenabyeja che rcꞌulic. 16Com Kajaw Jesucristo tak xtkaj ta chcaj ncꞌaxax na rukul che nokruban mandar, y ncꞌaxax na rukul chkaꞌ jun ángel jmás nim rukꞌij, y ncꞌaxaxa chkaꞌ rukul jun trompeta rxin Dios. Cꞌjaraꞌ jeꞌ cnomkiꞌ je xjun quebnon ruqꞌuin Cristo arj-eꞌ nquecꞌastaja nabey mul. 17Cꞌjaraꞌ ajoj je okcꞌas na junam nokcꞌmar ela psutzꞌ cuqꞌuin che rcꞌulic Kajaw Jesucristo. Caraꞌ nkaban, nokecꞌjeꞌa junlic ruqꞌuin. 18Ja cꞌa waꞌ xektzꞌibaj ra tyukbej ecꞌuꞌx chixjujnel.
 
5
1Per ¿nak tiemp npeta Kajaw Jesucristo y nak kꞌij? Jaraꞌ kchꞌalal majoꞌn ncꞌatzin ta nektzꞌibaj chewa. 2Com ixix bien ewutkin tak xtemloj pa Kjawal Jesucristo jaraꞌ nmajoꞌn jun ojtakyona, chek qꞌuenjlal npeta y caraꞌ rbanic ajniꞌ nuban jun elkꞌom chek qꞌuenjlal nba y nerebnaꞌ alakꞌ chakꞌaꞌ, nmajoꞌn ojtakyona. 3Tak xyamer npeta Jesucristo jeꞌ wnak cawra necbij ra: —Congan quiꞌil tiemp ja okcꞌo waꞌ camic ra, nmajoꞌn lowloꞌ chkij. Per chek qꞌuenjlal tak nquenaꞌ nkaj ta juicio chquij, ajniꞌ nuban jun ixak tak chek qꞌuenjlal nmajtaja rmal t-onem je rmal nuyaꞌ jun acꞌal chwech ruchꞌlew. Caraꞌ cꞌa xtbantaja chca, nmajoꞌn jun nutoꞌ riꞌ chca. 4Per mcaraꞌ ta chewa ixix wchꞌalal com ixix me pkꞌejkuꞌm ta ixcꞌol waꞌ, majoꞌn raꞌ ne cꞌjaꞌ xtenaꞌ ta tak xtpeta Kajaw Jesucristo, ajniꞌ tzra jun elkꞌom jmajoꞌn jun ojtakyona tak nekaja. 5Com jluz jaraꞌ cꞌayona ewxin ixconjelal, eweyben kꞌij tak xtpeta Jesucristo, mkꞌejkumal xta cꞌayona kxin. 6Rmal cꞌaraꞌ quenbij chewa, me tkaban ta ajoj ajniꞌ nqueban wnak jmajoꞌn queyben ta kꞌij tak xtpeta Jesucristo com ajniꞌ wram quebnon, per ajoj kocꞌascꞌata, bien kachꞌboꞌ njelal je nkaban. 7Chakꞌaꞌ nquewara jeꞌ wnak, y chakꞌaꞌ nquekꞌbara jeꞌ wnak chkaꞌ. 8Per ajoj luz cꞌayona kxin y rmal cꞌaraꞌ tak quenbij chewa, bien kachꞌboꞌ njelal je nkaban. Congan teykeꞌa kacꞌuꞌx ruqꞌuin Jesucristo, kaj-oꞌ jeꞌ kiꞌ y jaraꞌ nektobej kiꞌ, ajniꞌ nuban jun soldado cꞌola jun achnak nuyaꞌ churucꞌuꞌx je ntobej riꞌ. Y koquicota che reybxic ktoꞌic com jaraꞌ chkaꞌ nektobej kiꞌ, ajniꞌ jun soldado cꞌola jun achnak nuyaꞌ pe rwáꞌ je ntobej rwáꞌ. 9Com jaꞌ Dios okrech-on ch-utz cꞌaraꞌ nkawil totanem jrecꞌmon ta Kajaw Jesucristo, mxuchꞌob ta Dios chkij che nokruyaꞌ pjun lowloꞌ. 10Jesucristo arjaꞌ xcoma pkacwent ch-utz cꞌaraꞌ nokecꞌjeꞌ na ruqꞌuin junlic, we ok cꞌasla o we okwarnak chwech Dios. 11Rmal cꞌaraꞌ tak quenbij chewa, tyukbaꞌ ecꞌuꞌx y tet-oꞌ ewiꞌ ch-utz cꞌaraꞌ nqꞌuiya más yukbal ecꞌuꞌx ruqꞌuin Jesucristo ajniꞌ emjon rbanic.
• • • • •
12Wchꞌalal, congan nkajoꞌ nekcꞌutuj chewa che nqueꞌeban respetar je nquesmaja checjol y prubiꞌ Kajaw Jesucristo arj-eꞌ ecꞌayona ewxin y nquixcpaxbaꞌ chkaꞌ. 13Lokꞌ queꞌen-aꞌ y congan ta nqueꞌewajoꞌ rmal jsamaj nqueban. Xjun ta neban y mteban ta jeꞌ chꞌoj. 14Chkaꞌ nkajoꞌ nekcꞌutuj chewa wchꞌalal che nechꞌojquij chca je me tcajoꞌ nquesmaja, y tyukbaꞌ quecꞌuꞌx jturtanak quecꞌuꞌx, y queꞌet-oꞌ jqꞌuemjana quecwira chpam rtzojbal Dios, y tecꞌjeꞌa epaciencia cuqꞌuin conjelal. 15Tebnaꞌ cwent ewiꞌ, mteyaꞌ ta rjel recꞌxel tak nbaꞌna lowloꞌ chewa. Jneban tecꞌtuꞌ ewutzil, utz ta netzꞌet jeꞌ ewiꞌ y chkaꞌ tecꞌtuꞌ ewutzil chquewech conjelal wnak. 16Njelal tiemp xtecꞌjeꞌ ta quicotemal rxin Dios pnewanm. 17Mtetenbaꞌ ta rbanic oración. 18Tmeltioxij tzra Dios tzrij njelal je nbantaja com jaraꞌ nrajoꞌ ranm chewa chneban je ykula ecꞌuꞌx ruqꞌuin Cristo Jesús. 19Mtekꞌil ta samaj jnuban Espíritu Santo checjol. 20Tak cꞌola nkꞌalsaxa chwech jun kchꞌalal rmal Dios, majoꞌn itzel ta xtewcꞌaxaj. 21Tewcꞌaxaj njelal je w-utz o wmajoꞌn, y w-utz jaraꞌ tnimaj. 22Tey-aꞌ cana njelal rtzilal. 23Jaꞌ Dios nyowa chewa che quiꞌil necꞌjeꞌa ewanm chwech, y quenwajoꞌ anen nte junlic y pnenter nquixrchꞌachꞌjorsaj chpam ecꞌaslemal, quenwajoꞌ che arjaꞌ nuban cwent ewanm y nuban ta cwent enaꞌoj y nuban ta cwent ecuerpo ch-utz cꞌaraꞌ majoꞌn nak nquixchapbexa tak xtpet chic jmul Kajaw Jesucristo. 24Dios ixrsiqꞌuin che nquixeryonaj chpam jun santlaj cꞌaslemal y arjaꞌ nuban waꞌ cumplir je ntzujuj.
• • • • •
25Wchꞌalal, tebnaꞌ orar pkacwent. 26Tey-aꞌ rutzil quewech conjelal kchꞌalal, per ruqꞌuin ojben riꞌil rxin Dios. 27Prubiꞌ Kajaw Dios quenbij chewa, tsiqꞌuij jawra carta chquewech conjelal kchꞌalal je rtnamet Dios. 28Wchꞌalal, kas ta xtecꞌjeꞌa ewqꞌuin utzil je nsipaj Kajaw Jesucristo chewa. Amén.

2 Tesalonicenses2TH2 TESALONICENSES
1 2 3 • • • • •
1
1Anen en Pablo e wexbil Silvano ruqꞌuin Timoteo nektzꞌibaj jawra carta y nkatak ela ewqꞌuin wchꞌalal je ix iglesia jixcꞌola chpam tnamet Tesalónica. Ixix wchꞌalal xjun ebnon ruqꞌuin Dios Ttixel y xjun ebnon ruqꞌuin Kajaw Jesucristo. 2Ja utzil je nsipaj Dios chka ruqꞌuin jun anm jkas quiꞌil necꞌjeꞌa chwech, jaraꞌ ta xtecochij más tzra Kadtaꞌ Dios y tzra Kajaw Jesucristo.
• • • • •
3Wchꞌalal, congan ncꞌatzina chka che nekmeltioxij tzra Dios rmal je njelal ebnon ixix. Nyatal waꞌ chewij che nkaban caraꞌ chewa com yukbal ecꞌuꞌx congan remjon cꞌyinem y más chna newajoꞌ ewiꞌ chkaꞌ. 4Rmal cꞌaraꞌ tak congan nkayaꞌ ekꞌij tak nokba cuqꞌuin kchꞌalal ptak iglesia com ixix congan ecchꞌon rpoknal ja emjon rtijic y ne ykul waꞌ ecꞌuꞌx ruqꞌuin Jesucristo. 5Tak necochꞌ rpoknal je npeta chewij rmal rtzojbal Dios tzraꞌ cꞌa nkatzꞌet waꞌ che n-utz waꞌ kꞌtoj tzij nuban Dios pkawáꞌ che nimlaj konjelal. Rmal jnecochꞌ rpoknal jaꞌ Dios nbij na chewa che yatal chewij che nquixecꞌjeꞌa junlic chpam rgobierno. 6Chkaꞌ nerlaꞌ jun kꞌij tak Dios nukꞌet na tzij chquij wnak je nquebnowa lowloꞌ chewa y arjaꞌ nuyaꞌ na rjel recꞌxel chca. 7Y nuyaꞌ na chewa chmajoꞌn chic lowloꞌ netaj, y caraꞌ chka ajoj chkaꞌ. Caraꞌ xtbantaja tak xtpet chic jmul Kajaw Jesús, arjaꞌ chpam ruxak kꞌakꞌ npe waꞌ e rexbil r-ángel jcongan cchukꞌaꞌ. 8Arjaꞌ nerey-aꞌ rjel recꞌxel chca wnak jmajoꞌn xcajoꞌ ta xcutkij rwech Dios y majoꞌn xecnimaj ta utzlaj tzij rxin Jesucristo. 9J-eraꞌ nquetaj na lowloꞌ tak xtpeta Kajaw Jesucristo y nqueba chpam lowloꞌ je rxin junlic y nmajoꞌn chic nquetzꞌet ta rwech Kajaw Jesús. Majoꞌn nquecwin ta nquecꞌjeꞌa chwech Jesucristo, qꞌue cꞌnat nqueba waꞌ rmal jcongan chna kꞌaxnak rchukꞌaꞌ Jesús tzraꞌ y congan nchꞌaꞌana chkaꞌ. 10Tak xtpeta Kajaw Jesucristo congan nyaꞌ na rukꞌij, congan quiꞌil ntzꞌeꞌta rmal utzil jrey-on pkanm je okryonan che ok rtnamet, konjelal je ykula kacꞌuꞌx ruqꞌuin. Ixix ykul chic ecꞌuꞌx ruqꞌuin com xenimaj jxekbij ajoj chewa. 11Rmal cꞌaraꞌ ne nkaban waꞌ orar pnecwent, je nkajoꞌ chewa che jaꞌ Kadtaꞌ Dios utz nquixrutzꞌet y nquicota chewij com ixrsiqꞌuin, ixcꞌola prukꞌaꞌ. Y nkajoꞌ chkaꞌ che Dios nuyaꞌ chewa chneban cumplir njelal utzil jemjon rchꞌobic y nuyaꞌ chewa chkaꞌ chneqꞌuis njelal samaj jemjon rbanic rmal je ykula ecꞌuꞌx ruqꞌuin Jesucristo. 12Caraꞌ nkajoꞌ ch-utz cꞌaraꞌ che nyaꞌa rukꞌij Kajaw Jesucristo rmal ecꞌaslemal, ch-utz cꞌaraꞌ chkaꞌ che nyaꞌa ekꞌij rmal je ykula ecꞌuꞌx ruqꞌuin. Jaraꞌ recꞌmon ta utzil je nsipaj Kadtaꞌ Dios ruqꞌuin Kajaw Jesucristo.
• • • • •
2
1Camic wchꞌalal nkajoꞌ chewa, bien techꞌboꞌ je xtentzꞌibaj ra tzrij tak xtpet Kajaw Jesucristo y tak xtkamol kiꞌ ruqꞌuin. 2Mteqꞌuex ta y me tsach ta enaꞌoj rmal jleꞌ tzij jnewcꞌaxaj che xerlaꞌ tiemp che npeta Kajaw Jesucristo. Mesque cꞌola jun nbij chewa: —Dios rkꞌalsan chenwech che xerlaꞌ tiemp, wcaraꞌ nbij, per mtenimaj ta. O wcꞌola jun mensaje newcꞌaxaj che xerlaꞌ tiemp, o wnekaja jun carta ewqꞌuin com xajniꞌ ajoj okbanyona y nbij che xerlaꞌ tiemp per mtenimaj ta chkaꞌ. 3Nmajoꞌn nak ta nquixbanbexa engañar. Com tak qꞌuemjana terlaꞌ tiemp cꞌola ncꞌatzina nbantaja nabey mul. E qꞌuiy jeꞌ wnak nqueyaꞌ cana Dios, cꞌjaraꞌ nwankera acha jcꞌan rmal rtzilal y nyatanak waꞌ tzra che nutaj na nimlaj lowloꞌ chpam juicio. 4Jaraꞌ acha ntzelaj na Dios y ntzelaj njelal rwech religión chkaꞌ, y congan nuyaꞌ kaja rukꞌij ruyon. Arjaꞌ netzꞌbeꞌa chpam santlaj templo rxin Dios y nucsaj riꞌ com ajniꞌ Dios. 5Njelal jawrara xenbij chewa tak xencꞌjeꞌa checjol. ¿Le mterkaj cꞌa pnewáꞌ? 6Ja acha jcꞌan rmal rtzilal bien ewutkin nak me tyowa cꞌas tzra che npeta chanim, com chumin chic tiemp y cꞌjaraꞌ npeta. 7Je rtzilal ne nnajin waꞌ camic, xruyon Dios ojtakyona nak rbanic. Per cꞌola jun nekꞌtowa rxin rtzilal y ncawaraꞌ nuban, per nerlaꞌ jun tiemp tak majoꞌn nukꞌet xta. 8Cꞌjaraꞌ cꞌa tak xtyaꞌa cꞌas tzra jaraꞌ acha jcꞌan rmal rtzilal che npeta. Cꞌjaraꞌ cꞌa tak xtpeta Kajaw Jesucristo, congan nim rukꞌij y nchꞌaꞌana. Arjaꞌ nkasaj rchukꞌaꞌ jaraꞌ acha y rtzojbal ncomsbej. 9Tak xtpeta jaraꞌ acha Satanás cꞌayona rxin. Congan rchukꞌaꞌ y congan milagro nuban che nquerbanbej engañar wnak. 10Njelal rwech rtzilal nquerbanbej engañar wnak je nqueba chpam nimlaj lowloꞌ. Caraꞌ nqueban com me tcajoꞌ necnimaj jutzlaj tzij rxin Jesucristo che nquetotaja. 11Rmal cꞌaraꞌ jaꞌ Dios nuyaꞌ cꞌas chca che nquebaꞌna engañar y necnimaj jme ktzij ta. 12Rmal cꞌaraꞌ tak nba juicio chquij conjelal wnak jme tecnimaj utzlaj tzij rxin Jesucristo, com arj-eꞌ xe nel ta quecꞌuꞌx tzrij bnoj rtzilal.
• • • • •
13Per ixix wchꞌalal congan nquixrajoꞌ Kajaw Jesucristo y congan ncꞌatzina che nekmeltioxij waꞌ tzra Dios ewmal ixix rmal jebnon, com tak qꞌuemjana twankersasa rwech ruchꞌlew Dios xixruchaꞌ ta che nquixtotaja. Xixchꞌachꞌjorsasa rmal Espíritu Santo y xenimaj utzlaj tzij rxin Jesucristo, jaraꞌ nquixtobexa. 14Caraꞌ rchumin jaꞌ Dios ojer y rmal cꞌaraꞌ tak xixrsiqꞌuij che xewil totanem tak xekbij chewa utzlaj tzij rxin Jesucristo. Caraꞌ xuban Dios ch-utz cꞌaraꞌ ajniꞌ nbaꞌna tzra Kajaw Jesucristo nyaꞌa rukꞌij y caraꞌ cꞌa xtbaꞌna chewa ixix chkaꞌ. 15Rmal cꞌaraꞌ wchꞌalal, me tyojtaj ta rwech ewanm, y mtemestaj ta tijonem xkayaꞌ chewa tak xokocꞌjeꞌa checjol y chkaꞌ tak xkatak carta ewqꞌuin. 16-17Kadtaꞌ Dios congan nokrajoꞌ y rmal utzil je xsipaj chka xyukbaꞌ kacꞌuꞌx rxin junlic y xuyaꞌ chka che nokquicota nkeybej más utzil. Kas quenwajoꞌ anen, je Kajaw Jesucristo ruqꞌuin Kadtaꞌ Dios nyukbaꞌ ta ecꞌuꞌx y nuyaꞌ ta echukꞌaꞌ chpam utzlaj tzij jemjon rbixic y tzra njelal utzil jemjon rbanic.
• • • • •
3
1Camic wchꞌalal, tebnaꞌ orar pkacwent ch-utz cꞌaraꞌ je rtzojbal Dios nba alnak nat nkaj y nyaꞌa rukꞌij chkaꞌ ajniꞌ xeban ixix tzra. 2Y tcꞌutuj tzra Dios che arjaꞌ nokrutoꞌ pquekꞌaꞌ e itzel tak ach-iꞌ jxe rtzilal cꞌayona cxin, com mconjelal ta ykula quecꞌuꞌx ruqꞌuin Jesucristo. 3Per Kajaw Jesucristo arjaꞌ nnuban waꞌ cumplir je ntzujuj, arjaꞌ necwersaj ecꞌuꞌx chpam rtzojbal Dios y nquixerchajij chpam njelal rtzilal je npeta chewij. 4Ajoj ykula kacꞌuꞌx ruqꞌuin Kajaw Jesucristo, arjaꞌ rey-on chka che cꞌola kconfianza ewqꞌuin. Rmal cꞌaraꞌ kutkin che ixix eniman tijonem je nkayaꞌ chewa y kutkin chkaꞌ che majoꞌn neyaꞌ cta. 5Kajaw Jesucristo xtuyaꞌ ta chewa che nchꞌobtaja más ewmal nak rbanic ojben riꞌil rxin Dios y xtuyaꞌ ta chewa chkaꞌ che necochꞌ njelal ajniꞌ xuban Cristo.
• • • • •
6Camic wchꞌalal, prubiꞌ Kajaw Jesucristo nekbij chewa, wcꞌola jun kchꞌalal me trajoꞌ nesmaja tebnaꞌ tzra chek jic necꞌjeꞌa checjol, com majoꞌn nuban ta caraꞌ ajniꞌ paxbanem kay-on chewa. 7Ixix bien ewutkin che ncꞌatzina necꞌom ejemplo je xkayaꞌ cana chewech, com ajoj tak xokocꞌjeꞌa ewqꞌuin xokosmaja. 8Njelal jxeyaꞌ chka je xkataj jaraꞌ xkatoj chewa. Congan xokosmaja che pkꞌij chakꞌaꞌ rmal cꞌaraꞌ nmajoꞌn nak xkayaꞌ ta chekul jnektzukbej kiꞌ.[image: 52.TIF] Xokosmaja che pkij chaka.(2 Ts 3.8)

9Mesque ajoj yatanak chka che nekcꞌutuj chewa jnoketobej per mcaraꞌ ta xkaban. Per je xkaban, xokosmaja ch-utz cꞌaraꞌ chcaraꞌ neban ixix necꞌom jaraꞌ ejemplo. 10Com tak xokocꞌjeꞌa ewqꞌuin xekbij chewa: —Nak jun me trajoꞌ nesmaja me twaꞌ tcꞌaraꞌ chkaꞌ. 11Com xekcꞌaxaj che ecꞌola jujun checjol xe nquesakꞌorina, me tcajoꞌ nquesmaja, xe nquemin quiꞌ cuqꞌuin wnak ptak jay tak cꞌola achnak nbantaja. 12Je nquebnowa caraꞌ, prubiꞌ Kajaw Jesucristo nekbij chca y congan nkajoꞌ nekbij chca chkaꞌ che nquesmaja jnectzukbej quiꞌ y quiꞌil quesmaja. 13Per ixix wchꞌalal, mquixcos ta che rbanic utzil. 14Wcꞌola jun me tnimaj jxekbij chpam jawra carta tetzꞌtaꞌ bien nak nebnowa y chek jic chic tey-aꞌ checjol ch-utz cꞌaraꞌ nunaꞌ qꞌuixbal. 15Per mteban ta tzra ajniꞌ ecꞌlel, per jneban, jaraꞌ tpaxbaꞌ com arjaꞌ kchꞌalal.
• • • • •
16Kajaw Jesucristo arjaꞌ nyowa che quiꞌil necꞌjeꞌa rwech awanm chwech Dios y xtuyaꞌ ta jaraꞌ chewa ixix njelal tiemp chka bechnak opech npeta chewij, jaraꞌ xtecꞌjeꞌ ta ewqꞌuin chixconjelal. 17Utzil ewech quenyaꞌ anen ja en Pablo, y anen quentzꞌiban ela y quenban ela firmar chkaꞌ y jaraꞌ noca eseguro che anen xentkow ela ewqꞌuin. Ncawaraꞌ nebnon tzra jeꞌ ncarta, caraꞌ rtzꞌibxic nebnon tzra njelal ajniꞌ jawrara. 18Wchꞌalal, kas ta xtecꞌjeꞌ ta ewqꞌuin chixconjelal ja utzil je nsipaj Kajaw Jesucristo. Amén.

1 Timoteo1TI1 TIMOTEO
1 2 3 4 5 6 • • • • •
1
1Anen en Pablo quentzꞌibaj jawra carta chawa atet Timoteo. Anen en apóstol rxin Jesucristo. Jawra samaj y-on chwa rmal Dios jToꞌonel kxin y rmal Kajaw Jesucristo jYukbal kacꞌuꞌx. 2Atet Timoteo at wlecꞌwal chwech Dios. Ja utzil je nsipaj Dios chka ruqꞌuin jun anm jkas quiꞌil necꞌjeꞌa chwech, jaraꞌ ta xtacochij más tzra Kadtaꞌ Dios y tzra Kajaw Jesucristo, y xtpoknaj ta awech.
• • • • •
3Atet awutkin jxenbij cana chawa tak xenpeta waweꞌ pMacedonia. Jxenbij cana chawa che ecꞌola jujun je nqueyaꞌ tijonem je mjunam ta ruqꞌuin ajniꞌ nkayaꞌ ajoj, y xenbij cchic chawa chkaꞌ che ncatecꞌjeꞌ cana p-Efeso che nachꞌojquij chca ch-utz cꞌaraꞌ me tqueyaꞌ ta más. 4Y chkaꞌ xenbij cana chawa che nabij chca che me tqueyaꞌ ta rukꞌij jleꞌ historia y jeꞌ ojer tak tzij cxin e ktiꞌt kawmaꞌ, jleꞌ historia je nmajoꞌn nqꞌuis ta y xe wnak ewankersyona. Njelal jaraꞌ majoꞌn noc waꞌ, y majoꞌn achnak recꞌmon ta chka tzrij je neknimaj je nrajoꞌ Dios chka che nkaban y nexte tzra qꞌuiyic rxin yukbal kacꞌuꞌx ruqꞌuin. 5Jxentzꞌibaj chawa kas quenwajoꞌ anen conjelal ta kchꞌalal ncajoꞌ ta quiꞌ. Che nwankera jawra ojben riꞌil ncꞌatzina jawrara: cꞌo jun utzlaj anm awcꞌan, nmajoꞌn achnak ntiꞌona awanm rmal, y ne ktzij waꞌ chcꞌola yukbal acꞌuꞌx ruqꞌuin Dios. 6Per ecꞌola jujun xqueyaꞌ cana ja ojben riꞌil y xesaꞌcha rmal jleꞌ tzij jmajoꞌn rcꞌatzil. 7Congan nel ta quecꞌuꞌx tzrij che ncajoꞌ nquectijoj jeꞌ wnak tzrij rley Dios jtzꞌibtanak cana rmal Moisés. Arj-eꞌ nquetzijona per majoꞌn cutkin ta jnecbij y nexte chꞌobtanak cmal chkaꞌ jtijonem nqueyaꞌ chca wnak. 8Bien kutkin che n-utz waꞌ ley per w-utz rcusic nkaban. 9Kutkin chkaꞌ jley majoꞌn nqueruchap ta jeꞌ wnak je e bnoy rbeyal rxin Dios. Je nqueruchap ley j-eraꞌ wnak jmajoꞌn cgan ruqꞌuin ley y mtecnimaj. Nqueruchap je nmajoꞌn necxibej ta quiꞌ chwech Dios y xmás il mac nqueban, y chkaꞌ je wnak jmajoꞌn Dios ptak canm y majoꞌn cgan tzrij rsamaj, y chkaꞌ jneccamsaj e quedtaꞌ queteꞌ, y conjelal comsanelaꞌ, 10y chkaꞌ ach-iꞌ je nqueꞌoca cuqꞌuin ixkiꞌ jme e quexkilal ta y jeꞌ ach-iꞌ je nquemajcuna cuqꞌuin jeꞌ ach-iꞌ, y chkaꞌ je nquequechap jeꞌ wnak che nquelkꞌaj ela jeꞌ cachnak, y chkaꞌ conjelal e tzꞌkoy tak tzij, ruqꞌuin conjelal wnak jxitzel nquetzꞌet utzlaj tijonem rxin Dios. J-ewraꞌ wnak je nquechaꞌp na rmal ley. 11Jawra utzlaj tijonem junam ruqꞌuin utzlaj tzij rxin Jesucristo y Dios xuyaꞌ chwa jsamaj chquenyaꞌ rbixic utzlaj tzij. Ja utzlaj tzij jaraꞌ necꞌtuwa chkawech nak rbanic Dios che arjaꞌ congan utz y kas nim rukꞌij. Ruqꞌuin jaꞌ Dios wankernak twaꞌ quicotemal.

12Kajaw Cristo Jesús xuyaꞌ nchukꞌaꞌ chquenban rsamaj, congan quenmeltioxij tzra com arjaꞌ cꞌola rconfianza wqꞌuin y xuyaꞌ chwa che xenoca ajsmajmaꞌ rxin. 13Caraꞌ xuban chwa mesque anen nabey xitzel xentzijona tzrij, xenban lowloꞌ chca jxenimana rxin y xentzꞌuj. Per jaꞌ Dios xpoknaj nwech com anen mwutkin ta jxenban perc jaraꞌ tiemp majoꞌn nniman ta Jesucristo. 14Jaꞌ Kajaw Jesucristo congan xenrajoꞌ mesque en aj-il ajmac, xuyaꞌ chwa che neykeꞌa nucꞌuꞌx ruqꞌuin y xwankersaj ojben riꞌil rxin Dios chpam ncꞌaslemal, jaraꞌ nyataja chawa tak xjun naban ruqꞌuin Cristo Jesús. 15Cristo Jesús arjaꞌ xpeta waweꞌ chwech ruchꞌlew che ktoꞌic ja ok aj-il ajmac. Jawra tzij ne ktzij waꞌ y yatal chca conjelal wnak che necnimaj. Y anen más na nim wil numac chquewech conjelal. 16Per Jesucristo arjaꞌ congan xpoknaj nwech mesque en nimlaj aj-il ajmac chquewech conjelal wnak. Arjaꞌ xucuy wil numac y jaraꞌ xcꞌutbej chquewech wnak chcꞌola rpaciencia che nquerucuy aj-il ajmac. Caraꞌ xuban xucuy wil numac y jaraꞌ xcꞌutbej che nquerucuy waꞌ je jleꞌ chic nak xtquenimana rxin che nyataja chca utzlaj cꞌaslemal je rxin junlic. 17Rmal cꞌaraꞌ tak quenbij chawa, nte nkaban waꞌ respetar Dios jnimlaj Rey je ncꞌana rxin junlic njelal jeꞌ tiemp. Arjaꞌ nmajoꞌn cmic tzrij, nmajoꞌn ntzꞌettaj ta ruqꞌuin kkꞌawech, xruyon jaꞌ Dios, majoꞌn chic jun caraꞌ ta, y majoꞌn chic jun nkꞌowa rnaꞌoj. Nte nkayaꞌ waꞌ rukꞌij camic y rxin junlic chpam jeꞌ tiemp rxin jeꞌ tiemp. Amén. 18Timoteo atet at wlecꞌwal, congan quenwajoꞌ quenbij chawa chcaraꞌ naban ajniꞌ nuban jun utzlaj soldado je nmajoꞌn nturtaj ta rucꞌuꞌx chpam rsamaj Dios. Teykeꞌa acꞌuꞌx ruqꞌuin Jesucristo, ntey-aꞌ cas tak ntzijona Dios pnawanm. Ajniꞌ bin ta chawa ojer cmal kchꞌalal che ncatoca jun ajsmajmaꞌ rxin Dios. Jxecbij j-eꞌ, Dios biyona chca. Ja cꞌaraꞌ nterkaj waꞌ pnawáꞌ y me tturtaj ta acꞌuꞌx. 19Com ecꞌola jujun majoꞌn nqueyaꞌ ta cas tzra tak ntzijona Dios ptak canm, arj-eꞌ xturtanak chic yukbal quecꞌuꞌx ruqꞌuin Jesucristo. 20Caraꞌ xqueban Himeneo ruqꞌuin Alejandro rmal cꞌaraꞌ tak xenujach prukꞌaꞌ Satanás che nquetaj lowloꞌ. Caraꞌ xenban ch-utz cꞌaraꞌ majoꞌn chic itzel ta nquetzijona tzrij utzlaj tijonem jrecꞌmon ta rtzojbal Dios.
• • • • •
2
1Jmás ncꞌatzina che nkaban wchꞌalal y congan quenban recomendar chewa, jaraꞌ kabnaꞌ orar pquecwent conjelal wnak y kmeltioxij tzra Dios cmal j-eꞌ. 2Kabnaꞌ orar pquecwent jeꞌ rey y pquecwent jleꞌ chic e kꞌtoy tak tzij chkaꞌ ch-utz cꞌaraꞌ wen kcꞌaxic nbaꞌna y majoꞌn jeꞌ chꞌoj nbaꞌna ptak tnamet, y ch-utz cꞌaraꞌ nquekaban respetar, y nquekaban respetar wnak chkaꞌ. 3Wcaraꞌ nkaban Dios jToꞌonel kxin jaraꞌ utz nokrutzꞌet y nquicota chkij. 4Je nrajoꞌ ranm Dios che nquetotaja conjelal wnak y ncutkij utzlaj tijonem rxin Jesucristo. 5Com xjun Dios y xjun chkaꞌ je nchumsana kxin chwech Dios ja ok wnak, jaraꞌ Cristo Jesús jxoca wnak. 6Arjaꞌ xujach riꞌ pquekꞌaꞌ wnak che xcomsasa, y jaraꞌ xokorlokꞌbej konjelal ja ok wnak. Jxuban Jesús, ne rchumin twaꞌ Dios jkꞌij rxin y y-on chic rbixic. 7Y rmal cꞌaraꞌ tak xenchaꞌa anen che xenoca apóstol rxin Jesucristo chquenyaꞌ rbixic jaꞌ. Y xyataja chwa che xenba cuqꞌuin jme aj Israel ta che ctojxic. Jawra ne ktzij waꞌ, Jesucristo arjaꞌ rutkin che ne ktzij waꞌ, me tzꞌkoj tzij ta quenban. Jtijonem xenyaꞌ chca jaraꞌ tzrij nak rbanic che neykeꞌa quecꞌuꞌx ruqꞌuin Jesucristo y nak rbanic utzlaj tzij jrecꞌmon ta. 8Jquenwajoꞌ anen conjelal ta ach-iꞌ nqueban ta oración chka abar opech nquemol waꞌ quiꞌ. Per tak nqueyic quekꞌaꞌ chcaj che rbanic oración ncꞌatzina che majoꞌn achnak ntiꞌona ptak canm, ncꞌatzina chmajoꞌn ayiwal y majoꞌn chꞌoj ptak canm. 9Y caraꞌ chca ixkiꞌ chkaꞌ, quewkaꞌ quiꞌ tzra wen tak tziak per mteckꞌaxaj ta rwáꞌ wkon riꞌil, ajniꞌ tzrij rchumsic resmal quewáꞌ, ajniꞌ tzrij kꞌop chkaꞌ jcongan nmak tak rjel y tzrij tziak jmás nmak tak rjel chkaꞌ. 10Per je nqueban ta, quecꞌtuꞌ cutzil chquewech wnak com je nquebina che cutkin rwech Dios njaꞌ waꞌ raꞌ yatanak chquij che nquecꞌut. 11Tak majtanak ryaꞌic mensaje jeꞌ ixkiꞌ ncꞌatzina che neccꞌaxaj, majoꞌn tzij nqueban y quenimana chkaꞌ. 12Tak nquemol quiꞌ kchꞌalal, anen majoꞌn quenyaꞌ ta cꞌas chca ixkiꞌ che nqueyaꞌ mensaje nexte nquequeban mandar ach-iꞌ, nmajoꞌn tzij nqueban tak cꞌola mensaje nyaꞌa. 13Com Dios ojer xwankersaj acha nabey mul Adán rubiꞌ, cꞌjaraꞌ xwankersaj ixak Eva rubiꞌ. 14Chkaꞌ mjaꞌ ta Adán xbaꞌna engañar, jaꞌ ixak xbaꞌna engañar. Tak xbantaja engañar cꞌjaraꞌ xkaja chpam il mac. 15J-eꞌ ixkiꞌ nqueyaꞌ na chꞌtak cal chwech ruchꞌlew, nquecqꞌuettzij y j-eꞌ nquetotaja wmajoꞌn nqueyaꞌ cta yukbal quecꞌuꞌx ruqꞌuin Jesucristo, wcꞌola ojben riꞌil rxin Dios cuqꞌuin, wchꞌajchꞌoj ccꞌaslemal y wquencꞌun.
• • • • •
3
1Wcꞌola jun kchꞌalal nyarij noca chajinel cxin kchꞌalal jaraꞌ ne ktzij waꞌ che utzlaj samaj nyarij. 2Per ncꞌatzina che wen rcꞌaslemal, nmajoꞌn achnak nchapbexa y xjun rexkayil. Ncꞌatzina che bien nuchꞌob nabey mul tak nuban jun achnak, y nbaꞌna respetar, y nuyaꞌ quepsad wnak je nqueꞌekaja ruqꞌuin jcꞌola cnecesidad, y necwina nquertijoj kchꞌalal. 3Majoꞌn nekꞌbar ta, majoꞌn chꞌoj nuban ta. Ncꞌatzina tzra che necꞌjeꞌa rpaciencia, y majoꞌn nel pta rucꞌuꞌx tzrij pak. 4Ncꞌatzina chkaꞌ che rutkin nchumsaj jnak ncꞌatzina chpam ruchoch y nnimaxa cmal rlecꞌwal y nbaꞌna respetar cmal chkaꞌ. 5Wmesquier necwina nchumij jnak ncꞌatzina chpam ruchoch ¿nak nech-ej cꞌaraꞌ xtecwina nquerchajij rtnamet Dios? 6Wcꞌola jun majruꞌ ta tiemp tnimaj Jesucristo jaraꞌ m-utz ta nquercꞌaj kchꞌalal com chek qꞌuenjlal nuyaꞌ kaja rukꞌij y nkaja pe juicio ajniꞌ xuban diablo. 7Je nquecꞌana cxin kchꞌalal ncꞌatzina che nquebaꞌna respetar cmal wnak jmajoꞌn cniman ta Jesucristo ch-utz cꞌaraꞌ majoꞌn achnak itzel nbixa tzra y majoꞌn nchaptaj ta rmal diablo.
• • • • •
8Caraꞌ chca diácono chkaꞌ, ncꞌatzina chwen ccꞌaslemal ch-utz cꞌaraꞌ nquebaꞌna respetar. Tak nquetzijona cbij tzij jne ktzitzij waꞌ, mexte junwaꞌ necbij jmul y jun chwaꞌ necbij chic wjic. Mtquekꞌbar ta. Chkaꞌ mtel pta quecꞌuꞌx tzrij pak y wen rchꞌaquic quebnaꞌ. 9Ncꞌatzina che necnimaj je rkꞌalsan Dios chkawech jmajoꞌn kꞌalsan ta nabey tzrij njelal jrecꞌmon ta Jesucristo y nqueyaꞌ cas tak ntzijona Dios ptak canm. 10Ncꞌatzina ch-utz ntzꞌeꞌta ccꞌaslemal. Wcaraꞌ cbanic ajniꞌ xentzꞌibaj jaraꞌ utz nqueꞌoca diácono. 11Y je chca ixkiꞌ chkaꞌ, ncꞌatzina ch-utz ccꞌaslemal ch-utz cꞌaraꞌ nquebaꞌna respetar, y me e mloy tak tzij ta chquij wnak, y bien nquechꞌob jeꞌ achnak tak nqueban, y nqueban cumplir je nbixa chca. 12Jeꞌ diácono ncꞌatzina che xjun quexkilal y cutkin nquecpaxbaꞌ clecꞌwal y necchumij je ncꞌatzina ptak cuchoch. 13Com j-eꞌ diácono w-utz nqueban tzra csamaj más na nyaꞌa quekꞌij y más na nqꞌuiya yukbal quecꞌuꞌx ruqꞌuin Cristo Jesús, y rmal cꞌaraꞌ majoꞌn necxibej ta quiꞌ nquetzijona cuqꞌuin wnak.
• • • • •
14Anen quenwajoꞌ quenba awqꞌuin alnak per mex cꞌam-an xtquenekaja y rmal cꞌaraꞌ tak quentak ela jawra carta awqꞌuin. 15Caraꞌ quenban ch-utz cꞌaraꞌ chnawutkij nak ncꞌatzina tzra ccꞌaslemal je e rtnamet Dios, arj-eꞌ e iglesia rxin cꞌaslic Dios. Com csamaj j-eꞌ nqueban cwent utzlaj tzij rxin Jesucristo y mtqueyaꞌ cꞌas chca jeꞌ wnak je nquecꞌut jleꞌ chic tijonem je jun chwaꞌ. 16Ne ktzij waꞌ chcongan nim rukꞌij je rkꞌalsan chkawech jaꞌ Dios tzrij njelal jrecꞌmon ta Jesucristo jmajoꞌn kꞌalsan ta nabey, com arjaꞌ rkꞌalsan chkawech che Dios mismo xecꞌjeꞌa waweꞌ chwech ruchꞌlew y xoca wnak. Xkꞌalsasa rmal Espíritu Santo che ne rbeyal waꞌ njelal je xbij y njelal jxuban tak xecꞌjeꞌa waweꞌ. Y xtzꞌeꞌta cmal ángel. Xyaꞌa rbixic chca wnak ptak jeꞌ nación. Y ecꞌola wnak waweꞌ chwech ruchꞌlew xenimana rxin. Y xojteꞌa pe gloria chcaj. Caraꞌ rkꞌalsan Dios chkawech.
• • • • •
4
1Per nkꞌalaj waꞌ je nbij Espíritu Santo che nerlaꞌ na jun tiempo tak ecꞌola nqueyaꞌ cana utzlaj tijonem rxin Jesucristo. Arj-eꞌ nquebaꞌna engañar cmal itzel tak espíritu y necnimaj jleꞌ itzel tak tijonem cxin demonio. 2Jawra tijonem nyaꞌa cmal jleꞌ wnak je xcacaꞌ queplaj, xe e tzꞌkoy tak tzij y nmajoꞌn ntiꞌon ta canm rmal rtzilal je nqueban. 3J-ewra wnak necbij che xjan ncatecꞌleꞌa, y necbij chkaꞌ chcꞌola jeꞌ achnak xe xjan ntiꞌja. Caraꞌ necbij per Dios arjaꞌ wankersyona njelal che nkataj y nrajoꞌ che nekmeltioxij tzra. Jaraꞌ nrajoꞌ chka je ykula kacꞌuꞌx ruqꞌuin, jkutkin utzlaj tijonem rxin Jesucristo. 4Com njelal je nkataj arjaꞌ Dios wankersyona y nwen waꞌ njelal je rwankersan Dios, rmal cꞌaraꞌ tak nmajoꞌn yatanak ta chkij che nekbij xjan nkataj. Jyatanak chkij katjaꞌ y kmeltioxij tzra Dios. 5Com Dios nchꞌachꞌjorsaj je nkataj rmal rtzojbal jneknataj y rmal chkaꞌ tak nkaban oración.
• • • • •
6Jawra jxentzꞌibaj ra, we xtqueꞌatijoj kchꞌalal tzrij jaraꞌ at jun utzlaj ajsmajmaꞌ rxin Jesucristo. Y ncatqꞌuiya más rmal rtzojbal Dios jrecꞌmon ta yukbal kacꞌuꞌx ruqꞌuin Jesucristo, jaraꞌ utzlaj tijonem animan. 7Per mtayaꞌ ta rukꞌij jleꞌ historia jxe wnak wankersyona nexte ojer tak tzij jnecbij rijaꞌ je nmajoꞌn recꞌmon pa chka, per jnaban ttijoj awiꞌ tzrij je nrajoꞌ Dios chawa chnaban. 8Je chca wnak je nqueban tzꞌanem, tak nectijoj pona quiꞌ jaraꞌ cꞌola noc waꞌ per jaraꞌ xe nkꞌaxa. Per tak natijoj awiꞌ tzrij je nrajoꞌ Dios chawa chnaban jaraꞌ utzlaj cꞌaslemal rxin Dios recꞌmon ta chka chpam jawra tiemp ja okcꞌo waꞌ, y chkaꞌ chpam tiemp je xtekawlaꞌ na chcaj. 9Jawra jxentzꞌibaj ra ne ktzij waꞌ y yatal chca conjelal wnak che necnimaj. 10Rmal cꞌaraꞌ tak nkaban rsamaj Dios y nkataj lowloꞌ rmal, com bien kutkin che jaꞌ Dios nokrutoꞌ waꞌ y rmal cꞌaraꞌ nokquicota y keyben. Dios arjaꞌ cꞌaslic Dios y nquerutoꞌ conjelal wnak, per arjaꞌ más na Toꞌonel kxin je ykula kacꞌuꞌx ruqꞌuin Jesucristo. 11Njelal jawrara jxentzꞌibaj jaraꞌ ncꞌatzina che nqueꞌatijoj kchꞌalal tzrij y nabij chca che necnimaj. 12Jeꞌ wnak mex majoꞌn xcatcnimaj ta xe rmal at cꞌjol na, per tecꞌtuꞌ awutzil chquewech kchꞌalal y jnaban, n-utz ta njelal nabij y njelal jnaban chquewech jeꞌ wnak. Chkaꞌ tecꞌjeꞌa ojben riꞌil rxin Dios chpam acꞌaslemal, tey-aꞌ cꞌas tzra Espíritu Santo che nte jaꞌ waꞌ xtcꞌana awxin, nte xteykeꞌa acꞌuꞌx ruqꞌuin Jesucristo, y nte chꞌajchꞌoj waꞌ awanm. 13Anen quenba na awqꞌuin, per jquenwajoꞌ chawa ne tsiqꞌuij waꞌ rtzojbal Dios chquewech kchꞌalal tak nquemol quiꞌ, tyukbaꞌ quecꞌuꞌx y queꞌatijoj. 14Mtatzꞌilaꞌ ta y tebnaꞌ cwent utzil je xsipasa chawa rmal Dios tak jeꞌ anciano xecꞌaxa rmal Dios y xqueyaꞌ quekꞌaꞌ pnawáꞌ. Tzraꞌ cꞌaraꞌ xyataj waꞌ chawa jaraꞌ utzil rmal Dios che ncatoca jun ajsmajmaꞌ rxin. 15Jawra jxentzꞌibaj ra njelal awanm tebnaꞌ ch-utz cꞌaraꞌ conjelal wnak ncatquetzuꞌ che remjon cꞌyinem yukbal acꞌuꞌx ruqꞌuin Jesucristo. 16Tebnaꞌ cwent acꞌaslemal y tebnaꞌ cwent jtijonem nayaꞌ chca wnak chkaꞌ. Njelal jxentzꞌibaj chawa mtayaꞌ cta. Wcaraꞌ naban ncattotaja junlic, y nquetotaja chkaꞌ je nquecꞌaxana utzlaj tijonem jnayaꞌ chca.
• • • • •
5
1Wcꞌola jun achnak m-utz ta nqueban rilaj tak ach-iꞌ tchumsaj cuqꞌuin pnejkal, mtachꞌaj ta pquewáꞌ, tebnaꞌ chca com ajniꞌ e adtaꞌ. Y chca cꞌjolaꞌ, tebnaꞌ chca ajniꞌ e achakꞌ o e anmal. 2Y chca rilaj tak ixkiꞌ, tebnaꞌ chca e ajniꞌ ateꞌ. Chca kꞌpojaꞌ, tebnaꞌ chca e ajniꞌ awanaꞌ y nmajoꞌn achnak tachꞌob chquij pnawanm. 3Queꞌat-oꞌ melcaniꞌ jecamnak chic quechjilal jne ktzij waꞌ che nmajoꞌn net-owa cxin. 4Per wcꞌola jun melcaꞌn ecꞌola ral o wecꞌola riy rumam, arj-eꞌ quet-owa rxin, tquilij y teccꞌuxlaj. Ncꞌatzina che nerkaja pquewáꞌ che eqꞌuettzin ta y rmal cꞌaraꞌ quey-aꞌ rjel recꞌxel chca quedtaꞌ queteꞌ, jaraꞌ neccꞌutbej chcꞌola Dios ptak canm. Wcaraꞌ nqueban utz nquerutzꞌet Dios y nquicota chquij. 5Jmelcaꞌn jne ktzij waꞌ chmajoꞌn net-owa rxin, arjaꞌ neykeꞌa rucꞌuꞌx ruqꞌuin Dios y nuban oración che pkꞌij chakꞌaꞌ. 6Per jmelcaꞌn we xnuchꞌob na jeꞌ quicotemal rxin rwech ruchꞌlew arjaꞌ comnak chwech Dios. 7Tbij chca jeꞌ melcaniꞌ che necnimaj jxentzꞌibaj ra ch-utz cꞌaraꞌ nmajoꞌn achnak nquechapbexa. 8Ncꞌatzina waꞌ che nquekatoꞌ kchꞌalal, y más chna ncꞌatzina che nquekatoꞌ jecꞌola pkuchoch. Wcꞌola jun majoꞌn nquerutoꞌ ta rchꞌalal jaraꞌ ncꞌutbej chmajoꞌn yukbal rucꞌuꞌx ruqꞌuin Jesucristo, arjaꞌ más chna lowloꞌ chquewech wnak jmajoꞌn cniman ta Jesucristo. 9Y chca jleꞌ chic melcaniꞌ je nquechaꞌa je njunlic nqueꞌoca che nquesmaja pquecwent kchꞌalal, ncꞌatzina chcꞌol chic sesenta cjunaꞌ y xjujun quechjilal e cnomkiꞌ. 10Ncꞌatzina che nbixa chca cmal wnak che e utzlaj tak ixkiꞌ y utz queqꞌuettzic cal quebnon, y quey-on quepsad wnak jcꞌola cnecesidad, y majoꞌn cpoknan ta quiꞌ chquelxic e rtnamet Dios ajniꞌ tzrij chꞌjoj ckan, y equet-on jecꞌola plowloꞌ, y congan quecꞌtun jeꞌ cutzil chquewech wnak. 11-12Per mtqueꞌachaꞌ ta jeꞌ melcaniꞌ jme rijaꞌ ta com arj-eꞌ chek necbij che njunlic nquemaj rij samaj pquecwent kchꞌalal y chek necbij chmajoꞌn nquecꞌleꞌ xta, per chek qꞌuenjlal nquechꞌob che nqueyaꞌ cana samaj y nquecꞌleꞌ chic jmul. Jaraꞌ il mac nqueban com xecbij che nquesmaja y xecbij che majoꞌn nquecꞌleꞌ xta. 13Chkaꞌ xe nqueyojtaja, xe nquemaj binem chiꞌ tak jay. Y mruyon ta jaraꞌ nqueban per nqueban mlon tak tzij, chkaꞌ nquemin quiꞌ cuqꞌuin wnak ptak jay tak cꞌola nbantaja, nequecꞌmaꞌ ta y nquelsaj ela tzij je myatanak ta chquij chnecbij, y jeꞌ tzij je nqueban xchꞌoj recꞌmon ta. 14Rmal cꞌaraꞌ tak quenbij chawa, jquenwajoꞌ anen quecꞌleꞌa jeꞌ melcaniꞌ jme rijaꞌ ta, quecqꞌuettzij na jeꞌ cal y utz quebnaꞌ tzra cuchoch, y mtqueyaꞌ ta cꞌas chca wnak je nquetzelana rxin utzlaj tzij rxin Jesucristo che xtectzijoj ta. 15Com ecꞌola melcaniꞌ quey-on cana utzlaj cꞌaslemal rxin Dios, xecꞌan chic rmal Satanás. 16Wcꞌola jun kchꞌalal acha o ixak wecꞌola rchꞌalal ixkiꞌ e melcaniꞌ, jaraꞌ yatal tzrij che nquerutoꞌ, m-utz ta nqueruyaꞌ ta chrukul iglesia. Caraꞌ ta nuban ch-utz cꞌaraꞌ necwina iglesia nquerutoꞌ jeꞌ melcaniꞌ jmajoꞌn net-owa cxin. 17Jeꞌ anciano jkas wen nquechajina kchꞌalal arj-eꞌ yatanak chca chcongan lokꞌ nquenaꞌa. Y más chna ncꞌatzina chcaraꞌ nbaꞌna chca je njunlic quemjon samaj tzrij rbixic utzlaj tzij rxin Jesucristo y tzrij jnectijoj kchꞌalal. 18Com ajniꞌ nbij rtzojbal Dios jcawrara: —M-utz ta necsaj cbosal wajquex tak quemjon samaj, caraꞌ nbij. Chkaꞌ jun chic cawrara nbij: —Ja ajsmajmaꞌ nyatanak waꞌ tzra che ntoꞌja rukꞌij. Caraꞌ nbij. 19Y chca anciano, wcꞌola quil nbixa y we xjun nbina chcꞌola quil jaraꞌ mtanimaj ta. Ncꞌatzina che e c-eꞌ o oxiꞌ nquebina chcꞌola quil. 20Per jun anciano we ktzij chcꞌola ril nuban tchꞌojquij tzra per chquewech conjelal kchꞌalal. Caraꞌ naban ch-utz cꞌaraꞌ jleꞌ chic necxibej quiꞌ. 21Jawra jxentzꞌibaj ra congan tey-aꞌ rukꞌij y congan quenwajoꞌ quenbij chawa che majoꞌn jun utz y majoꞌn jun itzel ta xtatzꞌet. Y jawra jxenbij kaja chawa, Dios nutzꞌet y nutzꞌet chkaꞌ Kajaw Jesucristo ruqꞌuin jeꞌ ángel jerech-on. 22Me tqueꞌayaꞌ ta kchꞌalal tzrij obra rxin Dios wmajoꞌn awutkin ta nak rbanic ccꞌaslemal com chek qꞌuenjlal cꞌola jun quil nqueban y atet jun ncatejklena cuqꞌuin. Tebnaꞌ cwent acꞌaslemal tzrij njelal jnaban. 23Com chek carat ncateywaja rmal cꞌaraꞌ tak quenbij chawa, mtataj ta ruyon rex yaꞌ, tetjaꞌ jtzꞌit vino chkaꞌ rxin apam. 24Ecꞌola wnak nkꞌalaj waꞌ quil nqueban y jaraꞌ nquekꞌalsana che nquekaja chpam juicio. Per ecꞌol jleꞌ chic majoꞌn kꞌalaj ta tak nqueban quil, cꞌcꞌam-an nekꞌaljina. 25Y caraꞌ chca chkaꞌ e utzlaj tak wnak, ecꞌola chca nkꞌalaj waꞌ utzil nqueban y ecꞌola jleꞌ chkaꞌ nmajoꞌn nnabexa tak nqueban utzil, per nerlaꞌ na jun kꞌij tak xtkꞌaljina.
 
6
1Jeꞌ kchꞌalal jcꞌola cpatrón ncꞌatzina nquequeban respetar ch-utz cꞌaraꞌ majoꞌn itzel ta ntzꞌeꞌta Dios cmal y majoꞌn itzel ta nbixa tzra tijonem rxin Jesucristo. 2Mesque cniman chic Jesucristo cpatrón per me tquechꞌob ta chmajoꞌn chic ncꞌatzin ta nquequeban respetar xe rmal che e kchꞌalal chic. Per je nqueban, más chna utz nqueban ta tzra csamaj com e kchꞌalal chic je cpatrón y nquejoꞌxa rmal Dios. Jawra jxentzꞌibaj ra queꞌatijoj kchꞌalal tzrij y queꞌabnaꞌ animar che necnimaj.
• • • • •
3Wcꞌola jun junwaꞌ tijonem nuyaꞌ chca kchꞌalal y majoꞌn rgan ruqꞌuin utzlaj tijonem rxin Jesucristo jrecꞌmon ta utzlaj cꞌaslemal, 4jaraꞌ xnuyaꞌ kaja rukꞌij ruyon y nmajoꞌn nak rutkin. Arjaꞌ xyojtanak rnaꞌoj, y tak ntzijona cuqꞌuin wnak me njelal ta rucꞌuꞌx ntzijona, xjic nchꞌojquina. Jaraꞌ jnuban recꞌmon ta chꞌoj, kꞌutlin anm, tzꞌjunem ruqꞌuin tzelan tak riꞌil. 5Jnebnowa caraꞌ nchꞌoj waꞌ nrajoꞌ, xyojtanak rnaꞌoj rmal je rtzilal. Arjaꞌ mrutkin ta utzlaj tijonem rxin Jesucristo, xpor interés nnimaj rtzojbal Dios y jnuchꞌob arjaꞌ xchꞌecbal pak. Jnebnowa caraꞌ mtawexbilaj ta. 6Ne ktzij waꞌ chcongan nim nkachꞌec tak neknimaj rtzojbal Dios, per wnokquicota ruqꞌuin jcꞌola kuqꞌuin. 7Com tak xokalexa nmajoꞌn achnak kacꞌmon ta y tak xtokcoma nmajoꞌn achnak nkacꞌom ela chkaꞌ. 8Wcꞌola nkataj y wcꞌola katziak xruqꞌuin ra koquicota. 9Per jeꞌ wnak jcꞌola cgan che nquebyomira arj-eꞌ nquekaja chpam il mac rmal jcongan necyarij pak, y jaraꞌ ajniꞌ nuban jun chcop tak nba pe tramp. Congan qꞌuiy jeꞌ rwech achnak necyarij jmajoꞌn achnak recꞌmon ta y rmal cꞌaraꞌ tak congan lowloꞌ nquetaj rmal. Y rmal jnecyarij xe njunlic nyojtaja ccꞌaslemal. 10Com tak congan nela acꞌuꞌx tzrij pak tzraꞌ npet waꞌ njelal rwech rtzilal. Y ecꞌola caraꞌ xqueban, xecyarij pak y rmal cꞌaraꞌ tak xqueyaꞌ cana utzlaj tijonem rxin Jesucristo y queyon xqueyaꞌ quiꞌ chpam lowloꞌ.
• • • • •
11Per atet Timoteo at ajsmajmaꞌ rxin Dios, mtaban ta caraꞌ atet. Jnaban jaraꞌ cawrara, nacꞌut awutzil chquewech wnak, tey-aꞌ rukꞌij Dios y teykeꞌa acꞌuꞌx ruqꞌuin Jesucristo, tecꞌjeꞌa ojben riꞌil rxin Dios chpam acꞌaslemal, tecꞌjeꞌa apaciencia, y mtayaꞌ kta akꞌij ayon. 12Tetjaꞌ akꞌij che rbixic utzlaj tijonem rxin Jesucristo. Mtayaꞌ cta utzlaj cꞌaslemal rxin Dios je rxin junlic, com jaꞌ Dios xuyaꞌ chawa che nawil utzlaj cꞌaslemal y e qꞌuiy wnak xakꞌalsaj chquewech chcꞌola yukbal acꞌuꞌx ruqꞌuin, jaraꞌ wen xaban tak xaban caraꞌ. 13-14Jawra jxentzꞌibaj chawa ra tnimaj cꞌa, mtaqꞌuex ta utzlaj tijonem ch-utz cꞌaraꞌ majoꞌn achnak nchꞌojquixa chawa. Jawra jxenbij chawa ra ntzꞌeꞌta rmal Dios je nyowa cꞌaslemal, y chkaꞌ nutzꞌet Jesucristo je xkꞌalsana bien chwech Poncio Pilato chcꞌola yukbal rucꞌuꞌx ruqꞌuin Dios. Caraꞌ ta naban ajniꞌ xenbij chawa, y nte caraꞌ amjon rbanic tak xtpet chic jmul Kajaw Jesucristo. 15Dios arjaꞌ nutak tna Jesucristo tak xterlaꞌ kꞌij rxin. Ruqꞌuin jaꞌ Dios wankernak twaꞌ quicotemal, majoꞌn chic jun caraꞌ ta ajniꞌ jaꞌ, congan nim rukꞌij, Rey cxin e nmak tak rey, Jefe cxin e nmak tak jefe. 16Xruyon arjaꞌ majoꞌn cmic tzrij, ne pluz cꞌo waꞌ, majoꞌn achnak necwina nkiꞌl oca ruqꞌuin. Nmajoꞌn nak ta tzꞌetyona rxin y nmajoꞌn netzꞌtowa rxin. Nte xtyaꞌ waꞌ rukꞌij y nte xtnatax waꞌ jnimlaj poder jcꞌola prukꞌaꞌ. Ne tcaraꞌ xtbaꞌna tzra rxin junlic. Amén. 17Tbij chca jcꞌola quebyomal rxin jawra tiemp je rxin rwech ruchꞌlew che mtqueyaꞌ ta quekꞌij, mteykeꞌ ta quecꞌuꞌx ruqꞌuin quebyomal, com je byomal majoꞌn yukbal cꞌuxlal recꞌmon pta. Mejor teykeꞌa quecꞌuꞌx ruqꞌuin cꞌaslic Dios. Njelal jcꞌola chwech ruchꞌlew Dios xwankersana, congan qꞌuiy rwech jeꞌ xwankersaj ch-utz cꞌaraꞌ nokquicota rmal. 18Tbij chca byomaꞌ chkaꞌ che quecꞌtuꞌ cutzil chquewech wnak, quecpoknaj quewech jcꞌola cnecesidad y quequet-oꞌ. 19Wcaraꞌ nqueban jaraꞌ noca precꞌxiwach quebyomal ajniꞌ rcimiento jun jay nquetic je ncꞌola rseguro y neclaꞌ na utzlaj cꞌaslemal je rxin junlic.
• • • • •
20Timoteo, jquenwajoꞌ anen chawa chcongan naban cwent utzlaj tijonem je xbaꞌna recomendar chawa. Me tqueꞌayaꞌ ta cas jeꞌ wnak je nqueyaꞌ jun tijonem jmajoꞌn achnak recꞌmon ta y majoꞌn noc waꞌ, arj-eꞌ xnecchꞌojquij utzlaj tijonem. Arj-eꞌ necbij chcongan cutkin per jeꞌ achnak jcutkin majoꞌn noc waꞌ. 21Ecꞌola nicꞌaj xqueyaꞌ cas y xesaꞌcha rmal y xqueyaꞌ cana utzlaj tijonem rxin Jesucristo. Kas ta xtecꞌjeꞌa awqꞌuin utzil je nsipaj Dios. Amén.

1
1Anen en Pablo quentzꞌibaj jawra carta chawa Timoteo. Anen en apóstol rxin Jesucristo. Jawra samaj y-on chwa rmal Dios. Arjaꞌ xenruchaꞌ chquenyaꞌ rbixic utzlaj cꞌaslemal je rxin Dios jnuyaꞌ Cristo Jesús chca jneykeꞌa quecꞌuꞌx ruqꞌuin. 2Atet Timoteo at wlecꞌwal chwech Dios y kas lokꞌ catnunaꞌ. Ja utzil je nsipaj Dios chka ruqꞌuin jun anm jkas quiꞌil necꞌjeꞌa chwech, jaraꞌ ta xtacochij más tzra Kadtaꞌ Dios y tzra Kajaw Jesucristo, y xtpoknaj ta awech.
• • • • •
3Anen quenban oración pnacwent che pkꞌij chakꞌaꞌ, ne ncaterkaj waꞌ pe nwáꞌ. Y tak ncaterkaja pe nwáꞌ nquenmeltioxij waꞌ tzra Dios awmal atet. Jaꞌ Dios, y anen en ajsmajmaꞌ rxin, ney-on cas tak ntzijona jaꞌ Dios pwanm ajniꞌ xqueban chkaꞌ e wtiꞌt nemmaꞌ ojer. 4Nerkaja pe nwáꞌ chkaꞌ tak xnawokꞌej tak xnel ta awqꞌuin, y rmal cꞌaraꞌ congan quenyarij catnutzꞌet chic jmul ch-utz cꞌaraꞌ congan xquenquicota awmal. 5Chkaꞌ nerkaja pe nwáꞌ che ne ktzij waꞌ chcꞌola yukbal acꞌuꞌx ruqꞌuin Dios ajniꞌ rxin rilaj ateꞌ Loida y rxin ateꞌ Eunice, arj-eꞌ xeykeꞌa quecꞌuꞌx nabey mul ruqꞌuin Dios. Y bien wutkin che ykula acꞌuꞌx atet chkaꞌ ruqꞌuin. 6Rmal cꞌaraꞌ quenwajoꞌ chawa che naban waꞌ cwent utzil jyatanak chawa rmal Dios, jaraꞌ tak xenyaꞌ nukꞌaꞌ pnawáꞌ y xyataja chawa che xatoca jun ajsmajmaꞌ rxin Dios. 7Com je Espíritu jyatanak chka rmal Dios me xben riꞌil ta recꞌmon ta chka, per jrecꞌmon ta chka jaraꞌ nuyaꞌ kchukꞌaꞌ, nuyaꞌ ojben riꞌil rxin Dios ptak kcꞌaslemal, y nuyaꞌ chka che bien nkanucꞌ kcꞌaslemal. 8Rmal cꞌaraꞌ quenbij chawa, mtanaꞌ ta qꞌuixbal tak nayaꞌ rbixic Jesucristo. Jcamic en preso rmal rtzojbal Dios, mtanaꞌ ta aqꞌuix nmal anen chkaꞌ. Mtapoknaj tcꞌa je npeta chawij rmal jamjon rbixic utzlaj tzij rxin Jesucristo, per jachukꞌaꞌ jyatanak chawa rmal Dios xruqꞌuin ra nacochꞌ njelal. 9Dios arjaꞌ xokrutoꞌ, xokrsiqꞌuij che nkaban je nrajoꞌ ranm, per me rmal ta chcꞌola xekchꞌecbej tak xuban caraꞌ chka, xe rmal je rchumsan ta ojer y rmal rutzil je nsipaj tak xuyaꞌ chka. Jaraꞌ ne ojer waꞌ rchumsan ta tak qꞌuemjana twankersasa jeꞌ tiemp rxin rwech ruchꞌlew tak xchumsaj che nutak ta Cristo Jesús che ktoꞌic. 10Je rchumsan ta ojer jaraꞌ rkꞌalsan chic camic, jaraꞌ tak xutak ta Jesucristo jToꞌonel kxin. Jaꞌ Jesucristo xkasaj rchukꞌaꞌ cmic, y jutzlaj tzij jrecꞌmon ta jaraꞌ xkꞌalsbej nak rbanic utzlaj cꞌaslemal rxin Dios je rxin junlic. 11Y rmal utzlaj tzij rxin Jesucristo tak xenchaꞌa che xenoca apóstol rxin chquenyaꞌ rbixic, y xyataja chwa che xenba cuqꞌuin wnak jme aj Israel ta y xentijoj tzra jaraꞌ utzlaj tzij. 12Rmal cꞌaraꞌ tak encꞌola chpam lowloꞌ camic, per majoꞌn qꞌuixbal ta quennaꞌ com anen bien wutkin rwech nak chuqꞌuin ykul waꞌ nucꞌuꞌx, y bien wutkin chkaꞌ che arjaꞌ nquenruban waꞌ cwent tzrij njelal jnejchon prukꞌaꞌ. Wutkin che ncaraꞌ waꞌ nuban chwa y ncaraꞌ waꞌ rebnon chwa tak xtpet chic jmul. 13Ja utzlaj tijonem jxencꞌut chawech jaraꞌ ocnak abase che ctojxic wnak, mtayaꞌ cta y nteykeꞌa acꞌuꞌx ruqꞌuin Jesucristo, nte necꞌjeꞌ waꞌ ojben riꞌil rxin Dios chpam acꞌaslemal com jaraꞌ recꞌmon ta chka Cristo Jesús je ykula kacꞌuꞌx ruqꞌuin. 14Tebnaꞌ cwent njelal je xbixa chawa rmal Dios, tey-aꞌ cꞌas tzra Espíritu Santo che arjaꞌ ncatrutoꞌ che rbanic cwent com jaꞌ Espíritu ncꞌo waꞌ ptak kanm. 15Atet awutkin conjelal jecꞌola precwent departamento Asia arj-eꞌ majoꞌn xenquetoꞌ chta per xenqueyaꞌ cana ajniꞌ xqueban Figelo ruqꞌuin Hermógenes. 16Per Onesíforo mcaraꞌ ta xuban chwa rmal cꞌaraꞌ tak quenwajoꞌ che Kajaw Dios xtpoknan ta rwech rfamilia. Onesíforo qꞌuiylaj mul xyukbaꞌ nucꞌuꞌx y majoꞌn qꞌuixbal ta xunaꞌ che enocnak preso. 17Ajniꞌ xuban tak xerkaja waweꞌ pRoma arjaꞌ congan xucsaj rchukꞌaꞌ che nconxic y pors xenruwil. 18Dios jKajaw xtpoknan ta rwech tak xtpet chic jmul Jesucristo. Atet bien awutkin chcongan xokrutoꞌ chkaꞌ tak xokocꞌjeꞌa p-Efeso.
• • • • •
2
1Atet wlecꞌwal, tecchꞌoꞌ awech chpam utzil je nsipaj Dios chka je xjun kabnon ruqꞌuin Jesucristo. 2Jtijonem jney-on chawa e qꞌuiy xecꞌaxana. Jquenwajoꞌ chawa, tebnaꞌ chic recomendar jtijonem chca jleꞌ chic ach-iꞌ jcꞌola aconfianza cuqꞌuin, jleꞌ ach-iꞌ je bien nquecwina nquectijoj chic jleꞌ wnak tzrij. 3Tecchꞌoꞌ lowloꞌ com atch-on rmal Jesucristo che ncatoca at ajniꞌ jun rsoldado. 4Jsoldado tak necꞌjeꞌa chpam ejército mesquier necwina xtucsaj ta jun rnegocio com ncꞌatzina che nnimaj jnebnowa mandar rxin. 5Chkaꞌ tzra jun acha we ocnak chpam jun tzꞌanem y wmtuban caraꞌ ajniꞌ nrajoꞌ tzꞌanem chnuban, jaraꞌ majoꞌn nuchꞌec ta premio, xnelsax ela. 6Y caraꞌ tzra jun tcoy tejcoꞌn, ncꞌo waꞌ rukꞌaꞌ tzrij rtejcoꞌn tak nwachina. 7Kas bien techꞌboꞌ jxentzꞌibaj chawa ra, y Kajaw Jesucristo nuyaꞌ na chawa che nchꞌobtaja awmal njelal. 8Nterkaj waꞌ pnawáꞌ Jesucristo je xcꞌastaja chquecjol cnomkiꞌ, arjaꞌ riy rumam ojer rey David. Jawra utzlaj tzij rxin Jesucristo nemjon rbixic, 9y congan netjon pen rmal. Camic enbcꞌon pcadena rmal y bnon chwa en ajniꞌ jun itzel acha. Per je rtzojbal Dios nmajoꞌn tzꞌpal ta. 10Y cmal jeꞌ wnak jech-on rmal Dios quencochꞌ njelal rpoknal ch-utz cꞌaraꞌ arj-eꞌ chkaꞌ nquewil totanem jrecꞌmon ta Cristo Jesús chka je ykula kacꞌuꞌx ruqꞌuin ch-utz cꞌaraꞌ nyataj na chca gloria rxin Dios je rxin junlic. 11Jawra je xtentzꞌibaj chawa ra ne ktzij waꞌ: —Jesucristo xcoma pkacwent, y we xjun kabnon ruqꞌuin, wkay-on cchic kil kamac jaraꞌ nokocꞌseꞌ na ruqꞌuin. 12We nkacochꞌ lowloꞌ je xtpeta chkij jaraꞌ nkaban gobernar ajoj chkaꞌ ruqꞌuin Jesucristo chpam rgobierno. Wnekpoknaj nekbij che okcꞌola precwent, xtbij arjaꞌ chka chkaꞌ che me ok rxin ta. 13Wajoj majoꞌn nkaban ta cumplir ktzojbal jnekbij, per arjaꞌ nnuban waꞌ cumplir je nbij com arjaꞌ ne rxin waꞌ chnuban cumplir rtzojbal.
• • • • •
14Jawra jxentzꞌibaj ra nnanataj waꞌ chca. Cawra xtabij chca: —Mteban ta chꞌoj xe rmal jleꞌ tijonem jmajoꞌn achnak recꞌmon ta, Dios rutkin jquenbij chewa ra, caraꞌ tbij chca. Com jaraꞌ tijonem majoꞌn noc waꞌ y je nquecꞌaxana xe nqueyojtaja rmal. 15Tetjaꞌ ekꞌij tzrij rsamaj Dios jyatanak chewa, wen tebnaꞌ tzra ch-utz cꞌaraꞌ Dios wen nutzꞌet samaj jnaban. Kas rubey tebnaꞌ che rcusic utzlaj tijonem jrecꞌmon ta Jesucristo. Wcaraꞌ xtaban jaraꞌ majoꞌn nayaꞌ ta aqꞌuix. 16Mtayaꞌ ta cas chca wnak je nqueyowa tijonem jmajoꞌn achnak recꞌmon ta y majoꞌn noc waꞌ com arj-eꞌ chek ajniꞌ ebnak chpam rtzilal. 17Jitzel tak tijonem je nqueyaꞌ njelal nba waꞌ, npaxij riꞌ ajniꞌ nuban jun itzel yubil nba pnim. Caraꞌ xqueban Himeneo ruqꞌuin Fileto. 18Arj-eꞌ xsaꞌcha cnaꞌoj y xqueyaꞌ cana utzlaj tijonem. Arj-eꞌ necbij che yatanak chic chka che okcꞌastanak chic y majoꞌn chic jun kꞌij xteklaꞌ ta che nkocꞌastaj chic jmul, caraꞌ necbij. Cmal j-eꞌ ecꞌola kchꞌalal xyojtaja yukbal quecꞌuꞌx ruqꞌuin Jesucristo. 19Per chka ajoj je ykula kacꞌuꞌx ruqꞌuin Jesucristo, jrebnon Dios chka ok ajniꞌ jun jay bien tquila rcimiento y majoꞌn nyojtaj ta, y cawra tzꞌibtanak chwech: —Kajaw Dios arjaꞌ bien rutkin quewech wnak ja e rxin. Chkaꞌ tzꞌibtanak cana: —Conjelal wnak jnecbij che e rxin Cristo ncꞌatzina che nqueyaꞌ cana rtzilal, caraꞌ tzꞌibtanak cana. 20Qꞌuiy rwech jeꞌ achnak rxin wibal necꞌjeꞌa chpam jun nimlaj jay. Cꞌola nicꞌaj congan nmak rukꞌij ajniꞌ oro o plata ocnak. Y cꞌola chkaꞌ majoꞌn kas ta nmak rukꞌij ajniꞌ cheꞌ o ulew ocnak. 21Rmal cꞌaraꞌ quenbij chawa, wcꞌola jun nyonaj riꞌ che mtuban jawrara rtzilal arjaꞌ noca jun ajsmajmaꞌ nim rukꞌij. Arjaꞌ ryonan riꞌ chnuban samaj jcongan ncꞌatzina tzra rajaw. Arjaꞌ necwina nuban utzil chka bechnak opech njoꞌxa tzra chnuban. 22Tebnaꞌ cwent acꞌaslemal com ecꞌola chca cꞌjolaꞌ ncꞌo waꞌ itzel tak naꞌoj nwankera pcanm y e qꞌuiy chca nqueyaꞌ quiꞌ prukꞌaꞌ. Per mtaban ta caraꞌ atet. Jnaban jaraꞌ cawrara: nacꞌut awutzil chquewech wnak, teykeꞌa acꞌuꞌx ruqꞌuin Jesucristo, y tecꞌjeꞌa ojben riꞌil rxin Dios chpam acꞌaslemal. Xjun tebnaꞌ cuqꞌuin jcꞌola utzlaj anm ccꞌan y nqueyaꞌ waꞌ rukꞌij Dios. 23Mtayaꞌ ta cas tzij jmajoꞌn achnak recꞌmon ta y majoꞌn noc waꞌ com bien awutkin xchꞌoj recꞌmon ta. 24Per ajsmajmaꞌ rxin Kajaw Jesucristo arjaꞌ majoꞌn chꞌoj nrajoꞌ ta. Jnuban ajsmajmaꞌ rxin Dios, ejkal nquerchumij conjelal. Arjaꞌ bien necwina nquertijoj kchꞌalal y cꞌola rpaciencia. 25Tak ecꞌola nquechꞌojquina rxin, arjaꞌ nuchꞌob chquewech pnejkal y me chpam ta ayiwal. Caraꞌ nuban com chek qꞌuenjlal Dios nuyaꞌ chca che nqueqꞌuex cnaꞌoj y nqueyaꞌ cana rtzilal y ncutkij utzlaj tzij rxin Jesucristo. 26Y wcaraꞌ nqueban jaraꞌ majoꞌn chic nquebaꞌn ta engañar rmal diablo y nquetotaja prukꞌaꞌ, com jaꞌ diablo erechpon camic ch-utz cꞌaraꞌ nqueban jeꞌ achnak jcꞌola rgan jaꞌ che nqueban.
• • • • •
3
1Ncꞌatzina chnawutkij je xtentzꞌibaj chic ra tzrij jqꞌuisbal ruchꞌlew jcongan lowloꞌ recꞌmon ta. 2Tzra jaraꞌ tiemp jeꞌ wnak congan na itzel tak achnak xtqueban. Xe j-eꞌ neclokꞌkꞌoj kaja quiꞌ queyon, congan nel ta quecꞌuꞌx tzrij pak y congan nqueyaꞌ quekꞌij chkaꞌ, kas e nmak nquenaꞌ kaja. Chkaꞌ xitzel nquetzijona, majoꞌn necnimaj ta quedtaꞌ queteꞌ, majoꞌn necmeltioxij ta utzil je nbaꞌna chca, xe e itzel tak wnak chwech Dios. 3Arj-eꞌ majoꞌn necpoknaj ta quewech wnak, majoꞌn nquecuyun ta, nqueban mlon tak tzij chquij wnak, xe rtzilal cꞌayon chic cxin, congan e cꞌaꞌn, y njelal achnak jwen xitzel necbij tzra. 4Arj-eꞌ nquectzujuj cana camigo chpam jeꞌ lowloꞌ y majoꞌn nquechꞌob ta nquemin quiꞌ chpam lowloꞌ chkaꞌ. Congan e nmak nquenaꞌ y más ncajoꞌ quicotemal rxin rwech ruchꞌlew que chwech ncajoꞌ Dios. 5Neckꞌalsaj quiꞌ che e ajniꞌ wnak jnecnimaj rtzojbal Dios per majoꞌn nqueyaꞌ ta cꞌas tzra rpoder rtzojbal Dios che nuqꞌuex rwech canm. Cuqꞌuin j-eraꞌ wnak mtcatoc ta cuqꞌuin. 6Com ecꞌola chca nqueba ptak cuchoch jeꞌ ixkiꞌ che ctojxic per xerwaraꞌ ncajoꞌ nquequechꞌec ch-utz cꞌaraꞌ necnimaj tijonem je nqueyaꞌ j-eꞌ che nqueꞌoca pquekꞌaꞌ. Jaraꞌ ixkiꞌ xe e necnak tak ixkiꞌ, congan ntiꞌona canm rmal il mac quebnon y rmal cꞌaraꞌ necnimaj chka bechnak opech tijonem je nyaꞌa chca cmal ach-iꞌ, com qꞌuiy rwech necyarij ptak canm y rmal cꞌaraꞌ junwaꞌ neykeꞌ waꞌ quecꞌuꞌx camic y junwaꞌ neykeꞌ waꞌ chwak. 7Ncꞌo waꞌ jun cꞌacꞌ tijonem ncutkij per nmajoꞌn ncutkij ta ktzij tijonem je rxin Jesucristo. 8Jeꞌ ach-iꞌ je nqueba cuqꞌuin ixkiꞌ arj-eꞌ necchꞌojquij utzlaj tijonem ajniꞌ xqueban ojer Janes y Jambres tak xecchꞌojquij tzra Moisés je xbij chca. Xyojtanak cnaꞌoj rmal rtzilal, nkꞌalaj waꞌ chmajoꞌn yukbal quecꞌuꞌx ruqꞌuin Jesucristo. 9Per mjunlic ta nquenimaxa cmal wnak, xe nqueyaꞌ cana y conjelal wnak xtquetzuꞌ che majoꞌn noc waꞌ tijonem je nqueyaꞌ y majoꞌn achnak recꞌmon ta. Caraꞌ nbaꞌna chca ajniꞌ xbaꞌna chca Janes y Jambres ojer.
• • • • •
10Per atet bien xawutkij tijonem jnemjon ryaꞌic y nak rbanic ncꞌaslemal chkaꞌ. Bien awutkin che anen quenwajoꞌ quenban njelal je bnon recomendar chwa rmal Dios. Awutkin che ykula nucꞌuꞌx ruqꞌuin Jesucristo y cꞌola npaciencia y cꞌola ojben riꞌil rxin Dios chpam ncꞌaslemal. 11Xentzelaxa y xentaj pen per njelal xencochꞌ. Njelal jaraꞌ bien awutkin. Chkaꞌ awutkin njelal je xbaꞌna chwa chpam oxiꞌ tnamet Antioquía, Iconio y Listra, tzraꞌ congan lowloꞌ xentaj per Kajaw Jesucristo arjaꞌ xet-owa wxin chpam njelal. 12Ktzij waꞌ quenbij chawa, wcꞌola jun neykeꞌa rucꞌuꞌx ruqꞌuin Jesucristo y nuban je nrajoꞌ ranm Dios jaraꞌ nseguro che ntzelaxa cmal wnak. 13Per e itzel tak wnak ruqꞌuin e bnoy tak engaño arj-eꞌ xe nqueyojtaja más, nquequeban engañar wnak, y caraꞌ chca j-eꞌ chkaꞌ nquebaꞌna engañar. 14Per atet utzlaj tijonem xyaꞌa chawa y xanimaj, jaraꞌ mtayaꞌ cta. Atet bien awutkin nak xetijona awxin. 15Cꞌat coꞌl na tak xawutkij ta njelal jtzꞌibtanak cana chpam santlaj rtzojbal Dios. Je rtzojbal Dios nuyaꞌ chawa che npeta más anaꞌoj y nawil totanem rmal tak neykeꞌa acꞌuꞌx ruqꞌuin Jesucristo. 16Njelal jtzꞌibtanak cana chpam rtzojbal Dios, jxetzꞌiban cana Dios cꞌayona cxin che rtzꞌibxic y qꞌuiy recꞌmon ta chka: noca che ctojxic jeꞌ wnak tzrij utzlaj tijonem y chnachꞌojquij itzel tak tijonem, noca che cchumsic wnak je nqueban quil, y noca chkaꞌ che rcꞌutic nak rbeyal rxin Dios. 17Caraꞌ rcusic rtzojbal Dios ch-utz cꞌaraꞌ che ajsmajmaꞌ rxin Dios njelal nyataja tzra ch-utz cꞌaraꞌ necwina nuban njelal rwech utzil je njoꞌxa tzra chnuban.
 
4
1-2Congan quenwajoꞌ quenbij chawa chnayaꞌ waꞌ rbixic rtzojbal Dios njelal tiemp. Tchꞌojquij tijonem jme ktzij ta, queꞌachpaꞌ bien je nqueban quil y tyukbaꞌ quecꞌuꞌx. Tecꞌjeꞌa apaciencia y techꞌboꞌ chquewech nak ncꞌatzina che nqueban. Jawra jxenbij chawa ra Dios nutzꞌet, chkaꞌ nutzꞌet Kajaw Jesucristo je xtpet chic jmul, arjaꞌ nimlaj Rey y nukꞌat tzij chquij che ecꞌasla y che ecomnak chic. 3Com nerlaꞌ na jun tiemp jmajoꞌn nqueyaꞌ xta quexquin jeꞌ wnak tzrij utzlaj tijonem, xjaraꞌ chic nel ta quecꞌuꞌx tzrij che rcꞌaxic je achnak jmajoꞌn recꞌmon ta tzra ccꞌaslemal. Rmal cꞌaraꞌ tak e qꞌuiy jeꞌ wnak nqueccanoj na jleꞌ maestro je nquetijona cxin, per jleꞌ maestro xjaraꞌ nquecꞌut je ajniꞌ ncajoꞌ j-eꞌ wnak. 4J-eraꞌ xe nqueyaꞌ cana utzlaj tijonem rxin Jesucristo y xjaraꞌ nqueyaꞌ cas jleꞌ tzij jmajoꞌn noc waꞌ. 5Per atet tebnaꞌ cwent awiꞌ, kas bien techꞌboꞌ jnaban. Tecchꞌoꞌ jlowloꞌ npeta chawij, mtatenbaꞌ ta rbixic utzlaj tzij rxin Jesucristo y tebnaꞌ njelal samaj je y-on chawa rmal Dios. 6Anen xyamer quencomsasa, xyamer quenyaꞌ cana rwech ruchꞌlew. 7Congan xencsaj nchukꞌaꞌ che rbixic utzlaj tzij rxin Jesucristo, xenban njelal samaj je y-on chwa rmal Dios y majoꞌn xenqꞌuex ta rbixic utzlaj tijonem je kniman. 8Cꞌola jun rtojbalil kxin ajoj je kcꞌan rbeyal rxin Dios y bien chajin chcaj, y wutkin che nyataj na chwa. Jaꞌ Kajaw Jesucristo arjaꞌ utzlaj kꞌtoy tzij y ne rbeyal waꞌ rcꞌan y jaꞌ nyowa chwa rtojbalil tak xtpet chic jmul. Per je rtojbalil mnuyon ta anen xtyataja chwa com nyataja chca chkaꞌ conjelal je nel ta quecꞌuꞌx che reybxic Jesucristo tak xtpet chic jmul.
• • • • •
9Tetjaꞌ pa akꞌij che ncatpeta alnak wqꞌuin 10com Demas arjaꞌ xba chpam tnamet Tesalónica, xenruyaꞌ cana xe rmal congan ykula rucꞌuꞌx ruqꞌuin jawra tiemp rxin rwech ruchꞌlew. Crescente jaraꞌ xentak ptak tnamet jcꞌola precwent Galacia y xentak Tito chkaꞌ ptak tnamet jcꞌola precwent Dalmacia. 11Camic xruyon Lucas cꞌola wqꞌuin. Tecꞌmaꞌ ta Marcos, ncaterxbilaj ta tak xtcatpeta com arjaꞌ utzlaj ajsmajmaꞌ y necwina quenrutoꞌ tzrij samaj. 12Tíquico chkaꞌ xentak chpam tnamet Efeso. 13Tak xtcatpeta nacꞌom ta nechquet jney-on cana pe Troas pruchoch Carpo, y nacꞌom ta jleꞌ libro chkaꞌ, y jmás ncꞌatzina chwa nacꞌom pa jleꞌ jtzꞌibtanak chwech tzꞌum. 14Alejandro je chꞌyol chꞌechꞌ arjaꞌ congan itzel xuban chwa, per Kajaw Dios xtyowa rjel recꞌxel tzra. 15Y atet tebnaꞌ cwent awiꞌ chwech com arjaꞌ congan recꞌlel utzlaj tijonem je nkayaꞌ. 16Tak xensiqꞌuisa nabey mul chquewech e kꞌtoy tak tzij nmajoꞌn xet-owa wxin, xeba conjelal y xenqueyaꞌ cana, per majoꞌn quenwajoꞌ ta che Dios xtuyaꞌ ta recꞌxel chca. 17Per Kajaw Jesucristo jaraꞌ xet-owa wxin y nxuyaꞌ nchukꞌaꞌ, y rmal cꞌaraꞌ xencwina xenqꞌuis njelal samaj jxuyaꞌ chwa chquenyaꞌ rbixic utzlaj tzij jrecꞌmon ta. Caraꞌ xuban chwa ch-utz cꞌaraꞌ conjelal wnak jme aj Israel ta neccꞌaxaj jutzlaj tzij. Caraꞌ xenban, Kajaw Jesucristo xet-owa wxin chpam jlowloꞌ. 18Y bien wutkin chjaꞌ net-owa wxin pquekꞌaꞌ e achnak xtquetzelana wxin. Bien wutkin che arjaꞌ nebnowa cwent wxin ch-utz cꞌaraꞌ quencꞌjeꞌ na chpam rgobierno je rxin chcaj. Kas ta xtyaꞌa rukꞌij camic y rxin junlic chpam jeꞌ tiemp rxin jeꞌ tiemp. Amén.
• • • • •
19Tey-aꞌ rutzil rwech Prisca ruqꞌuin Aquila, y tey-aꞌ rutzil quewech chkaꞌ conjelal jcꞌola pruchoch Onesíforo. 20Erasto arjaꞌ xecꞌjeꞌ cana chpam tnamet Corinto. Trófimo arjaꞌ yawaꞌ y xenyaꞌ cana chpam tnamet Mileto. 21Tetjaꞌ pa akꞌij che ncatpeta chanim utz qꞌuemjana terlaꞌ retiemp tew. Eubulo, Pudente, Lino ruqꞌuin Claudia y conjelal kchꞌalal waweꞌ, arj-eꞌ nquetak ela rutzil awech. 22Kas ta xtecꞌjeꞌa pnawanm Kajaw Jesucristo. Kas ta xtecꞌjeꞌa awqꞌuin utzil je nsipaj Dios. Amén.

TitoTITTITO
1 2 3 • • • • •
1
1Anen en Pablo quentzꞌibaj ela jawra carta chawa atet Tito. Anen en ajsmajmaꞌ rxin Dios y chkaꞌ en apóstol rxin Jesucristo. Arjaꞌ xenrutak ela cuqꞌuin jech-on rmal Dios che ctoꞌic ch-utz cꞌaraꞌ nqꞌuiya más yukbal quecꞌuꞌx ruqꞌuin, y ch-utz cꞌaraꞌ chkaꞌ che ncutkij utzlaj tijonem rxin Jesucristo je ncatercꞌaj chpam utzlaj cꞌaslemal ajniꞌ nrajoꞌ Dios. 2Y tzraꞌ cꞌa ncutkij waꞌ más chcꞌola utzlaj cꞌaslemal je rxin junlic y nquequicota che reybxic. Jaraꞌ utzlaj cꞌaslemal je rtzujun ta Dios ojer. Qꞌuemjana twankersas ta jeꞌ tiemp rxin rwech ruchꞌlew tak rtzujun ta y nuyaꞌ waꞌ com Dios arjaꞌ me tzꞌkoy tzij ta. 3Jaꞌ Dios tak xerlaꞌ kꞌij je rchumin ta xutak ta rbixic rtzojbal. Jaꞌ Toꞌonel kxin, jaꞌ biyona chwa che anen quenyaꞌ rbixic rtzojbal, jaraꞌ rsamaj xuyaꞌ chwa chquenban. 4Tito, atet xjunam ykul waꞌ kacꞌuꞌx awqꞌuin ruqꞌuin Jesucristo, at wlecꞌwal chwech Dios. Ja utzil je nsipaj Dios chka ruqꞌuin jun anm jkas quiꞌil necꞌjeꞌa chwech, jaraꞌ ta xtacochij más tzra Kadtaꞌ Dios y tzra Kajaw Jesucristo jToꞌonel kaxin, y xtpoknaj ta awech.
• • • • •
5Anen xatnuyaꞌ cana pCreta ch-utz cꞌaraꞌ nachumij je mchumtanak ta tzrij rsamaj Dios jmajtanak. Y xenbij cana chawa che nqueꞌaban nombrar anciano chpam njelal tnamet jabar ecꞌo waꞌ kchꞌalal ch-utz cꞌaraꞌ che nquequeban cwent. 6Per ncꞌatzina tzra jun anciano che nmajoꞌn achnak nchapbexa, y xjun rexkayil. Y je rlecꞌwal chkaꞌ ncꞌatzina che necnimaj Jesucristo y nquenimana y majoꞌn nbix ta chca che e itzel tak wnak. 7Je nquebnowa cwent cxin kchꞌalal arj-eꞌ e ajsmajmaꞌ rxin Dios. Rmal cꞌaraꞌ ncꞌatzina ch-utz ccꞌaslemal, y nqueyaꞌ pcwent je nbixa chca, y congan pen npet waꞌ cyiwal, y majoꞌn nquekꞌbar ta, y majoꞌn chꞌoj nqueban ta. Chkaꞌ majoꞌn nel pta quecꞌuꞌx tzrij pak y n-utz rchꞌaquic nqueban. 8Ncꞌatzina chca che nqueyaꞌ quepsad je nqueꞌekaja cuqꞌuin jcꞌola cnecesidad, y nel ta canm tzrij utzil, y nquencꞌun bien ccꞌaslemal, y rbeyal rxin Dios ccꞌan. Ncꞌatzina chca che njelal canm ncajoꞌ Dios y nquecochꞌ che mtqueban rtzilal. 9Ncꞌatzina che necnimaj junlic jtijonem jkay-on chca kchꞌalal com jxekbij chca ne ktzij waꞌ. Wcaraꞌ nqueban nquecwina necyukbaꞌ quecꞌuꞌx wnak tzrij utzlaj tijonem, y nquecwina nquequechꞌec je nquechꞌojquina cxin. 10Com e qꞌuiy jmajoꞌn nqueniman ta. Y chkaꞌ ecꞌola nicꞌaj checjol je nquebina che ncꞌatzina chca kchꞌalal che necnimaj ccostumbre je tnamet Israel. Arj-eꞌ necbij jleꞌ tzij je nmajoꞌn noc waꞌ y nquequeban engañar wnak. 11J-eraꞌ wnak queꞌakꞌlaꞌ com arj-eꞌ ne ptak familia nquequeyoj wnak ptak cuchoch, xitzel tak tijonem nquecꞌut chquewech. Jaraꞌ necchꞌecbej cpak per m-utz ta rchꞌaquic nqueban. 12Cꞌola jun acha ojer aj Creta arjaꞌ rtzꞌiban cana nak cbanic rwinak aj Creta y cawra rtzꞌiban cana: —Je nwinak je aj Creta ne e tzꞌkoy tak tzij waꞌ, xe e junam cuqꞌuin je itzel tak chcop je nquetijona, xe e aj mund y xe aj sajkꞌor tak wnak, caraꞌ nbij. 13Y ne ktzij waꞌ je xbij. Jquenwajoꞌ chawa, tchꞌojquij chca y cowlaj tak tzij queꞌachapbej ch-utz cꞌaraꞌ che neykeꞌa quecꞌuꞌx ruqꞌuin utzlaj tijonem je rcꞌan rtzojbal Dios. 14Y caraꞌ tcꞌa nqueban, me tqueyaꞌ ta cas tzrij jleꞌ tzij jmajoꞌn noc waꞌ je nbixa chca cmal aj Israel, y me tqueyaꞌ ta cas je nbixa chca cmal wnak jxitzel nquetzꞌet utzlaj tijonem rxin Jesucristo. 15Jeꞌ wnak jchꞌajchꞌoj canm arj-eꞌ nquecwin waꞌ nquetzꞌet utzil. Jeꞌ wnak xtzꞌil canm y mtecnimaj Dios arj-eꞌ njelal xitzel nquetzꞌet. J-eraꞌ xitzel cnaꞌoj y majoꞌn ntiꞌon ta chca je rtzilal nqueban. 16Necbij che cutkin rwech Dios per nkꞌalaj waꞌ che me ktzij ta com xitzel tak achnak nqueban. Xitzel nquetzꞌeꞌta, majoꞌn nqueniman ta y majoꞌn nquecwin ta nquecꞌut utzil chquewech wnak.
• • • • •
2
1Per quenwajoꞌ chawa che nqueꞌatijoj kchꞌalal tzrij utzlaj tijonem. 2Jeꞌ rilaj tak ach-iꞌ ncꞌatzina che bien nquechꞌob je nqueban, y nquebaꞌna respetar cmal wnak, y bien nquenucꞌ ccꞌaslemal, y ne ykula quecꞌuꞌx ruqꞌuin utzlaj tijonem je rcꞌan rtzojbal Dios, y necꞌjeꞌa ojben riꞌil rxin Dios ptak ccꞌaslemal, y majoꞌn nyojtaj ta quecꞌuꞌx rmal njelal je npeta chquij. 3Y caraꞌ chca rilaj tak ixkiꞌ chkaꞌ, ncꞌatzina che nqueban cwent ccꞌaslemal ajniꞌ nrajoꞌ Dios chca che nqueban, y me tqueban ta mlon tak tzij chquij wnak, y mtquekꞌbar ta, y quey-aꞌ jun utzlaj rbeyal chquewech jeꞌ ixkiꞌ jmajoꞌn e rijaꞌ ta. 4Wcaraꞌ nqueban jaraꞌ nquecwina nquectijoj ixkiꞌ. Jtijonem nqueyaꞌ chca jaraꞌ cawrara: lokꞌ nquequenaꞌ quechjilal y jeꞌ cal chkaꞌ, 5y bien nquenucꞌ ccꞌaslemal, y majoꞌn nquechꞌob xta tzrij jun acha, y bien necchjalbej cuchoch, y nquequetoꞌ jeꞌ wnak jcꞌola cnecesidad, y nquecnimaj quechjilal ch-utz cꞌaraꞌ majoꞌn nqueyaꞌ ta cꞌas chca wnak che itzel nquetzijona tzrij rtzojbal Dios. 6Queꞌapaxbaꞌ cꞌjolaꞌ chkaꞌ ch-utz cꞌaraꞌ bien nquenucꞌ jeꞌ achnak je nqueban chpam ccꞌaslemal. 7Y atet ncꞌatzina che nacꞌut waꞌ jun utzlaj rbeyal chquewech. Tak nqueꞌatijoj mexte rmal naban chcꞌola nawajoꞌ, queꞌatijoj chnayaꞌ rukꞌij tijonem jnayaꞌ chca. 8Utzlaj tijonem tey-aꞌ chca ch-utz cꞌaraꞌ majoꞌn jun wnak xtchꞌojquina rxin. Wcaraꞌ naban jeꞌ wnak je ncajoꞌ necchꞌojquij xqꞌuixbal nquenaꞌ che xtecchꞌojquij ta y majoꞌn achnak xtecbij ta chewa. 9Queꞌapaxbaꞌ chkaꞌ jcꞌola jeꞌ cpatrón che nquecnimaj ch-utz cꞌaraꞌ utz nquetzꞌeꞌta y utz ntzꞌeꞌta csamaj chkaꞌ, y mteccꞌulbaꞌ ta cpatrón, 10y mtquequelkꞌaj ta chkaꞌ. Wen quebnaꞌ tzra njelal ch-utz cꞌaraꞌ necꞌjeꞌa cconfianza cpatrón cuqꞌuin. Wcaraꞌ nqueban, cmal arj-eꞌ conjelal wnak utz nquetzꞌet rtzojbal Dios, jaꞌ Toꞌonel kxin. 11Kꞌalsan chic chkawech utzil je rsipan Dios chka, jaraꞌ jrecꞌmon ta totanem chka konjelal ja ok wnak. 12Jutzil je nsipaj Dios nucꞌut chkawech nak nkaban chpam jawra tiemp je rxin rwech ruchꞌlew, nokrtijoj che nkayaꞌcana njelal jmajoꞌn nrajoꞌ ta Dios y nkayaꞌ cana njelal quicotemal rxin rwech ruchꞌlew, y nkanucꞌ bien kcꞌaslemal, y nkaban rbeyal rxin Dios, y njelal kanm nkajoꞌ Dios. 13Chkaꞌ jutzil je nsipaj Dios nucꞌut chkawech che npet chna jmul Jesucristo, arjaꞌ nimlaj Dios kxin, Toꞌonel kxin. Y kutkin chic tak xtpeta congan nim chic rukꞌij tzraꞌ, y camic nokquicota che reybxic. 14Kmal ajoj tak xujach riꞌ pquekꞌaꞌ wnak che xcomsasa, xokrutoꞌ chpam kil kamac ch-utz cꞌaraꞌ che arjaꞌ nchꞌachꞌjorsaj kcꞌaslemal. Caraꞌ xuban ch-utz cꞌaraꞌ che nok-oca rtnamet ch-utz cꞌaraꞌ nela kacꞌuꞌx tzrij che rbanic utzil. 15Njelal jawra jxentzꞌibaj raꞌ queꞌatijoj wnak tzrij. Tak nturtaja quecꞌuꞌx tyukbaꞌ quecꞌuꞌx atet. Wecꞌola m-utz ta nqueban tchꞌojquij chca. Mtaxibej ta awiꞌ naban caraꞌ com Dios yoyona chawa che nqueꞌaban cwent. Mtayaꞌ ta awiꞌ chquewech je nquetzelana awxin.
• • • • •
3
1Tnataj chca kchꞌalal che ncꞌatzina chca che nqueban respetar gobierno y nquecnimaj e kꞌtoy tak tzij. Achnak utzil ncꞌutuxa chca quebnaꞌ, per ne njelal quecꞌuꞌx. 2Mtecbij ta itzel tak tzij chca wnak, me tqueban ta chꞌoj, quequebnaꞌ respetar conjelal wnak y quecꞌtuꞌ cutzil chquewech. 3Com ajoj chkaꞌ nabey mchꞌobtanak ta kmal jutzil rxin Dios, mxeknimaj ta Dios, oktzaknak chpam rtzilal, chek njelal xekyarij y okrechpon, ok preso rmal. Ojer xe xektzelaj jeꞌ wnak, congan xkꞌutluna kanm chquij, xa ok itzel tak wnak y xitzel xkatzꞌet jeꞌ kiꞌ. 4Per Dios ja Toꞌonel kxin arjaꞌ xucꞌut rutzil chkawech, xokrajoꞌ konjelal ja ok wnak. 5Y tak xuban caraꞌ, tzraꞌ xokrutoꞌ waꞌ konjelal per me rmal ta chcꞌola xekchꞌecbej tak xuban caraꞌ chka, per xe rmal xpoknaj kawech. Tak xokchꞌachꞌjorsasa rmal tak xokalex chic jmul, tzraꞌ cꞌa xoktotaj waꞌ y rmal Espíritu Santo tak xkawil cꞌacꞌlaj cꞌaslemal. 6Dios xuyaꞌ tzra Jesucristo je Toꞌonel kxin che arjaꞌ xutak ta Espíritu Santo kuqꞌuin y nmajoꞌn nqꞌuis ta rchukꞌaꞌ. 7Rmal cꞌaraꞌ yatanak chka che kcꞌan rbeyal rxin Dios com arjaꞌ xsipaj utzil chka y cꞌola jun herencia nyataj na chka. Jaraꞌ herencia jcꞌacꞌlaj cꞌaslemal je rxin junlic y jaraꞌ kutkin che nyataj na chka y nokquicota che reybxic. 8Jawra jxentzꞌibaj ra ne ktzij waꞌ y congan ncꞌatzina tzra ccꞌaslemal wnak. Rmal cꞌaraꞌ je ngan anen nte nabij waꞌ chca ch-utz cꞌaraꞌ jeꞌ kchꞌalal neccanoj waꞌ utzil. 9Per ecꞌola necbij jleꞌ tzij chca wnak je nmajoꞌn recꞌmon ta, ajniꞌ jleꞌ ojer tak tzij jxecbij e ktiꞌt kawmaꞌ, y tzrij costumbre je rcꞌan rley Dios jtzꞌibtanak cana rmal Moisés. Jaraꞌ xe nquechap quiꞌ wnak rmal. Mtacsaj ta awiꞌ cuqꞌuin com majoꞌn noc waꞌ jnecbij. 10Wcꞌola jun xe bnoy división tchꞌojquij tzra. Wxachꞌojquij tzra nabey mul y majoꞌn xaternimaj ta xtchꞌojquij chic jmul tzra. Wmajoꞌn ncaternimaj ta cꞌjaraꞌ cꞌa tebnaꞌ tzra chek jic necꞌjeꞌa checjol. 11Jnebnowa caraꞌ nkꞌalaj waꞌ che il mac jnuban, xitzel rnaꞌoj, arjaꞌ rutkin chkaꞌ che m-utz ta jnuban.
• • • • •
12Anen quentak ela Artemas awqꞌuin o Tíquico. Tak xtekaja awqꞌuin chka bechnak opech xtekaja chca, tchumlaꞌ cꞌa awiꞌ y ncatba alnak pNicópolis. Tzraꞌ nekawlaꞌ waꞌ kiꞌ awqꞌuin com anen nechꞌbon che tzraꞌ cnecꞌjeꞌ waꞌ pretiemp tew. 13Y tzra Zenas jlicenciado ruqꞌuin Apolos lokꞌ queꞌan-aꞌ, tey-aꞌ chca je ncꞌatzina tzra queviaje je xtquemaj chic ch-utz cꞌaraꞌ majoꞌn achnak nuban faltar chca pbey. 14Y chca kchꞌalal chkaꞌ ncꞌatzina che ncutkij che nquecꞌut cutzil chquewech wnak y nquequetoꞌ tak cꞌola cnecesidad. Wcaraꞌ nqueban jaraꞌ nwachina ccꞌaslemal. 15Conjelal kchꞌalal jecꞌola wqꞌuin nquetak ela rutzil awech. Tey-aꞌ cꞌa rutzil quewech jeꞌ kchꞌalal jecꞌola awqꞌuin. Kas xtecꞌjeꞌ ta ewqꞌuin chixconejlal utzil je nsipaj Dios. Amén.

FilemónPHMFILEMÓN
• • • • •
1
1Anen en Pablo enocnak preso y encꞌola pcars, per rmal Jesucristo tak caraꞌ nebnon. Filemón, anen wexbil kchꞌalal Timoteo nektzꞌibaj jawra carta y camic nkatak ela awqꞌuin. Atet at kaxbil chpam samaj rxin Jesucristo y congan ncatkajoꞌ. 2Jawra carta rxin chkaꞌ jquilaj kchꞌalal Apia, y rxin chkaꞌ Arquipo. Arquipo ok soldado rxin Jesucristo ruqꞌuin. Jawra carta chkaꞌ cxin iglesia je nquemol quiꞌ pnawuchoch. 3Ja utzil je nsipaj Dios chka ruqꞌuin jun anm jkas quiꞌil necꞌjeꞌa chwech, jaraꞌ ta xtecochij más tzra Kadtaꞌ Dios y tzra Kajaw Jesucristo.
• • • • •
4Filemón, anen congan quenmeltioxij tzra Dios awmal atet y ncatnnataj waꞌ chpam jeꞌ woración. 5Congan quenmeltioxij tzra rmal jabnon com xerkaja rbixic wqꞌuin che atet congan nqueꞌawajoꞌ retnamet Dios y ne ykul waꞌ acꞌuꞌx ruqꞌuin Kajaw Jesucristo. 6Anen quencꞌutuj tzra Dios che jyukbal acꞌuꞌx ruqꞌuin Jesucristo más chna nesmaja, kas twen xtkꞌaljina njel utzil jcꞌola ptak ewanm y xtyaꞌ ta rukꞌij Jesucristo rmal. 7Anen quenmeltioxij tzra Dios jabnon wchꞌalal, com ajoj congan nokquicota rmal ojben riꞌil rxin Dios jcꞌola awqꞌuin, congan nexqꞌueꞌa kanm awmal atet. Caraꞌ quenbij chawa com xerkaja rbixic kuqꞌuin che rtnamet Dios ajniꞌla nexqꞌueꞌa canm rmal njelal utzil abnon chca.
• • • • •
8-9Wchꞌalal Filemón, atet congan nqueꞌawajoꞌ kchꞌalal y rmal cꞌaraꞌ tak quenwajoꞌ quencꞌutuj chawa, tak xtekaja Onésimo awqꞌuin kas ta quiꞌil rcꞌulic xtaban. Jaraꞌ nyatanak waꞌ chawij chnacꞌul. Tetzꞌtaꞌ mpaꞌ, wexte cꞌola ngan quenbij chawa chpors nacꞌul jaraꞌ majoꞌn quennaꞌ ta quenbij chawa com yatanak chwa rmal Cristo chcaraꞌ quenbij chawa. Per majoꞌn ngan catnuban mandar. Mejor je nkaban, rmal ojben riꞌil rxin Dios jyatanak chka rmal Jesucristo, rmal jaraꞌ tak quencꞌutuj chawa chnacꞌul Onésimo. Kas terkaja pnawáꞌ che anen en Pablo, en riꞌj chic y chkaꞌ encꞌola pcars rmal Jesucristo. 10Tebnaꞌ jun utzil, tecꞌluꞌ Onésimo. Arjaꞌ wlecꞌwal chwech Dios com waweꞌ pcars xoc waꞌ rlecꞌwal Dios, per nmal anen tak xuban caraꞌ. 11Nabey majoꞌn rcꞌatzil Onésimo chawa per camic cꞌol chic rsamaj chawa, y chwa anen chkaꞌ. 12Camic quentak el chic jmul awqꞌuin y tecꞌluꞌ, tebnaꞌ tzra com ajniꞌ anen cnacꞌul. 13Quentak ela awqꞌuin mesque chwa anen congan wen necꞌjeꞌa más wqꞌuin. Congan quenyarij chquenrutoꞌ waweꞌ ajruꞌ tiemp xtencꞌjeꞌa pcars rmal utzlaj tzij rxin Jesucristo. Wexte necꞌjeꞌ na más wqꞌuin jaraꞌ ajniꞌ jun ayuda natak ta atet wqꞌuin che ntoꞌic. 14Xerwaraꞌ majoꞌn ngan quenban pors chawa che cnatoꞌ, per más na wen njelal acꞌuꞌx y njelal awanm naban jquenwajoꞌ chawa chnaban. Rmal cꞌaraꞌ tak quenbij chawa, majoꞌn achnak nkaban wmajoꞌn at conform ta ruqꞌuin. 15Com jaꞌ Onésimo mchek tcaraꞌ xnanmaj ela jun tiemp awqꞌuin, mex recꞌmon ta chawa chnemloj chic awqꞌuin camic per rxin junlic y me xjun tiemp chta. 16Arjaꞌ nemloja awqꞌuin per majniꞌ xta jun mos, per camic más chna vale chwech jun mos com arjaꞌ quilaj kchꞌalal chic. Arjaꞌ jun kchꞌalal jcongan lokꞌ quennaꞌ anen, y peor cꞌaraꞌ chawa atet com tak xtekaja awqꞌuin jaraꞌ jun ajsmajmaꞌ jnemloj chic awqꞌuin y chkaꞌ ruqꞌuin Jesucristo ykul waꞌ ecꞌuꞌx che ix c-eꞌ. 17Jcamic wnanaꞌ kaja che anen en awexbil tecꞌluꞌ cꞌa Onésimo y tebnaꞌ tzra com ajniꞌ anen cnacꞌul. 18Wcꞌola jeꞌ achnak rebnon cana chawa je m-utz ta, o wcꞌola rucꞌas awqꞌuin, jaraꞌ tey-aꞌ chnukul anen. 19Waweꞌ quenyaꞌ waꞌ nfirm che anen en Pablo quentjowa. Y atet chkaꞌ cꞌola acꞌas wqꞌuin com nmal anen tak xawil cꞌacꞌlaj cꞌaslemal ruqꞌuin Jesucristo, per mjaraꞌ ta quenwajoꞌ chawa che nanaꞌ awiꞌ rmal. 20Caraꞌ rbanic wchꞌalal, tebnaꞌ jawra utzil jquentajina quencꞌutuj chawa, tecꞌluꞌ Onésimo. Wnacꞌul, jaraꞌ nexqꞌueꞌa wanm awmal per rmal je xjun kabnon ruqꞌuin Kajaw Jesucristo tak caraꞌ quenbij chawa. 21Jcamic ra anen ntajina nemjon rtzꞌibxic jawra carta y tak xtekaja awqꞌuin wutkin che atet nanimaj jxenbij chpam, wutkin che nakꞌaxaj más rwáꞌ che rnimaxic. 22Chkaꞌ tchumij pona jabar xtquenwar waꞌ tak xtquenekaja awqꞌuin, com jweyben anen camic che ncꞌaxaxa oración ja emjon rbanic pnecwent, jaraꞌ weyben che nyaꞌa cꞌas chwa chquenba ewqꞌuin.
• • • • •
23Je kchꞌalal Epafras nutak ela rutzil ewech, arjaꞌ wexbil waweꞌ pcars per rmal je xjun kabnon ruqꞌuin Cristo Jesús tak okcꞌola pcars. 24Y nquetak ela rutzil ewech chkaꞌ jeꞌ kchꞌalal Marcos, Aristarco, Demas ruqꞌuin Lucas, arj-eꞌ ok ajsmajmaꞌ cuqꞌuin. 25Kas ta xtecꞌjeꞌa pnewanm utzil je nsipaj Kajaw Jesucristo chka. Amén.

HebreosHEBHEBREOS

1
1Jaꞌ Dios xerucsaj ojer jeꞌ profeta che neckꞌalsaj chquewech ktiꞌt kawmaꞌ ajniꞌ rnaꞌoj. Jaraꞌ mxe wjic ta xuban per qꞌuiylaj mul y qꞌuiy rwech xuban che xkꞌalsbej chquewech ajniꞌ rnaꞌoj. 2Per jrebnon Dios camic chpam jawra qꞌuisbal tak kꞌij jokcꞌo waꞌ xucsaj Rlecꞌwal che arjaꞌ nkꞌalsana chkawech ajoj ajniꞌ rnaꞌoj. Xuyaꞌ tzra Rlecꞌwal che nmajoꞌn jun achnak mquita xtoca prukꞌaꞌ y xucsaj Rlecꞌwal chkaꞌ che arjaꞌ xwankersana rwech ruchꞌlew ruqꞌuin caj. 3Ajniꞌ tzra ruchꞌab kꞌij tzraꞌ nkatzꞌet waꞌ nak rbanic kꞌij, y caraꞌ tzra Rlecꞌwal Dios chkaꞌ, ruqꞌuin nkatzꞌet waꞌ che ajniꞌla nim rukꞌij Dios. Dios ruqꞌuin Rlecꞌwalxel njunam cnaꞌoj che c-eꞌ, nmajoꞌn nak rjalben riꞌ. Majoꞌn achnak wankersan je che mquita jaꞌ Rlecꞌwal Dios chapyona rxin ch-utz cꞌaraꞌ majoꞌn ntzꞌilaꞌ ta riꞌ y majoꞌn nyojtaj ta, y je nchapbej jaraꞌ rtzojbal com jtzij je nbij congan poder rcꞌan. Jxuban nabey mul xpeta y xokrchꞌachꞌjorsaj chpam kil kamac y cꞌjaraꞌ xba chcaj, xetzꞌbeꞌa prejquenkꞌaꞌ jnimlaj Kadtaꞌ Dios.
• • • • •
4Je Rlecꞌwal Dios xyataja tzra che más chna nim rukꞌij chquewech jeꞌ ángel, y chkaꞌ jrubiꞌ xyaꞌa jaraꞌ más chna nim rukꞌij chwech jquebiꞌ jeꞌ ángel. 5Jaꞌ Dios cawra rbin cana tzrij Rlecꞌwal: —Atet at Wlecꞌwal, camic ney-on acꞌaslemal, caraꞌ rbin cana. Per nexte wjic xbij ta wlecꞌwal tzra jun ángel. Chkaꞌ cawra tzij xbij cana jmul: —Anen en Ttixel rxin, jaꞌ Wlecꞌwal, caraꞌ rbin cana. Per nexte wjic xbij ta caraꞌ tzra jun ángel. 6Je Rlecꞌwal jcongan nim rukꞌij, tak xutak ta waweꞌ chwech ruchꞌlew cawra xbij ra: —Conjelal jeꞌ ángel rxin Dios quey-aꞌ rukꞌij jaꞌ, caraꞌ xbij. 7Per jeꞌ ángel cawra tzꞌibtanak cana chquij: —Jeꞌ ángel e rmos Dios. Jaꞌ Dios nquerecsaj com e ajniꞌ xecmel, e ajniꞌ rxak kꞌakꞌ, caraꞌ nbij. 8Per je Rlecꞌwalxel cawra tzꞌibtanak cana tzrij: —Atet at Dios, atet at Rey, y jagobierno atet jaraꞌ ncꞌo waꞌ rxin junlic. Kas wen ccꞌaxic naban jecꞌola pnakꞌaꞌ. 9Nel ta acꞌuꞌx tzrij utzil per je rtzilal itzel natzꞌet. Rmal cꞌaraꞌ atnech-on che atocnak Rey, anen en Dios awxin. Más chna quicotemal tak xatnuchaꞌ atet que chwech tak xenuchaꞌ jleꞌ chic jeꞌ rey. Caraꞌ tzꞌibtanak cana tzrij. 10Cꞌo chic jun tzꞌibtanak cana chkaꞌ, cawrara nbij: —Wajaw, atet xatwankersana rwech ruchꞌlew, ruqꞌuin akꞌaꞌ xawankersbej caj. 11Jcaj ruqꞌuin rwech ruchꞌlew xe nqꞌuisa per atet natcꞌola junlic, majoꞌn ncatqꞌuis ta. Jcaj ruqꞌuin rwech ruchꞌlew xcꞌola yojtajic tzrij ajniꞌ nuban jun tziak xe ntzbukara. 12Je xtaban tzra caraꞌ ajniꞌ nbaꞌna tzra jun tzbuklaj chquet jmajoꞌn chic noc waꞌ, nqꞌuextaja junlic. Per atet mat caraꞌ ta, majoꞌn ncatqꞌuextaj ta, majoꞌn ncaterjix ta. 13Jaꞌ Dios cawra xbij tzra Rlecꞌwal ra: —Catetzꞌbeꞌa waweꞌ pwejquenkꞌaꞌ, congan nim akꞌij. Waweꞌ ncatecꞌjeꞌ waꞌ y quenucsaj na acꞌlel xeꞌ awkan, caraꞌ nbij. Per nexte wjic xbij ta caraꞌ tzra jun ángel. 14Je cbanic ángel arj-eꞌ xe mos, xe espíritu, y Dios nquerutak ela che cchajxic wnak je nyataja chca che nquewil totanem rxin Dios.
• • • • •
2
1Ajniꞌla nim rukꞌij Rlecꞌwal Dios rmal cꞌaraꞌ congan ncꞌatzina che nkayaꞌ más kaxquin tzrij utzlaj tzij jrecꞌmon ta chka, mquita nkayaꞌ cana jtzꞌit. 2Ojer jley rxin Dios jtzꞌibtanak cana rmal Moisés, ángel ecꞌamyon ta. Jaraꞌ ley ne ncatruchap waꞌ wxaban awil. We mxatniman ta, nak awil xaban njaꞌ waraꞌ ncatrchapbej. 3Y caraꞌ chka ajoj camic chkaꞌ, jlokꞌlaj totanem rxin Dios jrecꞌmon ta Rlecꞌwal, we nkaban tzra nmajoꞌn val ta chkawech jaraꞌ nmajoꞌn nektobej kiꞌ. Jaraꞌ totanem xyaꞌa rbixic nabey rmal Kajaw Jesucristo y xbix chic chka ajoj cmal jxecꞌaxana rxin, xquechꞌob chkawech che jun totanem jne ktzij waꞌ chtotanem. 4Kadtaꞌ Dios cꞌola xuban chkaꞌ je xcꞌutbej che ne ktzij waꞌ jtotanem je xqueyaꞌ rbixic chka, ajniꞌ tzrij jqꞌuiy jeꞌ rwech milagro xuban, y tzrij samaj chkaꞌ jxecwina xqueban kchꞌalal je xyataja chca rmal Espíritu Santo. Dios xchumsana nak chsamaj xyataja chca chejujnel. 5Com Dios me pquekꞌaꞌ ta ángel recsan waꞌ jcꞌacꞌlaj rwech ruchꞌlew jpenak jkamjon rnatxic ewqꞌuin camic. 6Ajniꞌ rtzꞌiban cana jun wnak chpam rtzojbal Dios jcawra rbin cana tzra Dios: —Ajoj ja ok wnak xok way xok yaꞌ. ¿Nak tzra tak nokanataj? ¿Nak tzra tak nokachajij? 7Per xaban tak chka je ne xyamer nquekakꞌiꞌ ángel. Xayaꞌ tak wan chka chcongan nim kakꞌij. Xayaꞌ tak wan chka che xokpeꞌa tzrij njelal je awankersan jeꞌa. 8Xacsaj tak wan njelal pkakꞌaꞌ. Caraꞌ tzꞌibtanak cana. Com Dios xucsaj njelal pkakꞌaꞌ ja ok wnak, nbij tzij ra chmajoꞌn jun achnak mquita xucsaj pkakꞌaꞌ. Per nkatzꞌet camic qꞌuemjana toca njelal pkakꞌaꞌ. 9Per nkatzꞌet Jesús che arjaꞌ xtaꞌk ta waweꞌ chwech ruchꞌlew, xoca wnak y xbaꞌna tzra chmajoꞌn kas ta nim rukꞌij chquewech ángel. Per camic y-on chic tzra rmal Dios che ajniꞌla nim chic rukꞌij com xretjaꞌ kaja lowloꞌ y xcomsasa. Caraꞌ xbaꞌna tzra ch-utz cꞌaraꞌ xercom kaja pkacwent chokjujnel. Rmal utzil je nsipaj Dios chka rmal cꞌaraꞌ tak xercoma pkacwent. 10Dios, majoꞌn jun achnak mquita jaꞌ wankersyona, majoꞌn jun achnak mquita rxin jaꞌ. Ok qꞌuiy rey-on chka che xok-oca rlecꞌwal, rey-on chka che nokekaj na ruqꞌuin pe gloria chcaj. Jesucristo necꞌmowa kabey che nokorcꞌaj chpam totanem rxin Dios. Jaꞌ Dios n-utz waꞌ xuban, xutak ta Jesucristo waweꞌ che neren-aꞌ kaja ruquiy rpoknal. Je rpoknal xutaj jaraꞌ xchumbej riꞌ che necwina nucꞌom ela kabey y rmal cꞌaraꞌ xoca jun Toꞌonel, per jun Toꞌonel ncongan tzꞌkat. 11Jaꞌ Jesús nquerchꞌachꞌjorsaj wnak chpam quil quemac. Je nquechꞌachꞌjorsasa arj-eꞌ xjun chic quedtaꞌ ruqꞌuin Jesús com e rlecꞌwal chic Dios chkaꞌ. Rmal cꞌaraꞌ jaꞌ Jesús majoꞌn jun twaꞌ nunaꞌ nbij chka che ok rchꞌalal. 12Ajniꞌ tzꞌibtanak cana chpam rtzojbal Dios, je Rlecꞌwalxel cawra xbij tzra Ttixel ra: —Anen quenyaꞌ na abixic chca wchꞌalal, quenbixaj na abiꞌ chquecjol je nquemol quiꞌ che anatxic. Caraꞌ nbij. 13Jun chic xbij cawrara: —Anen nneykeꞌ waꞌ nucꞌuꞌx ruqꞌuin Dios. Jun chic cawrara xbij: —Waweꞌ encꞌo waꞌ, encꞌola cuqꞌuin alcꞌwalxelaꞌ je y-on chwa rmal Dios, caraꞌ nbij. 14Com ja ok alcꞌwalxelaꞌ xjunam rwech kacqꞌuiel, xjunam rwech kacuerpo, y caraꞌ tzra Jesús chkaꞌ arjaꞌ xoca wnak, xkꞌaxa chpam cmic y jaraꞌ xkasbej diablo je y-ol cmic. 15Conjelal jnecxibej quiꞌ chwech cmic, Jesús net-owa cxin y nquerelsaj pa prukꞌaꞌ xben riꞌil. 16Me jeꞌ ángel ta nquerutoꞌ, ajoj ja ok wnak nokrutoꞌ ja ok riy rumam cana Abraham. 17Rmal cꞌaraꞌ tak xcꞌatzina che arjaꞌ xoca wnak y njunam kbanic ruqꞌuin ja ok rchꞌalal. Rmal cꞌaraꞌ tak necwina nokrucsaj chwech Dios. Rmal cꞌaraꞌ tak xoca jun lokꞌlaj sacerdote, necwina npoknaj kawech y nnuban waꞌ cumplir je rsamaj Dios. Caraꞌ xuban ch-utz cꞌaraꞌ che xecwina xchumij kil kamac chwech Dios. 18Com arjaꞌ bien xunaꞌ ajniꞌ ruquiy rpoknal y xbaꞌna probar chpam jeꞌ prueba rmal cꞌaraꞌ tak necwina nokrutoꞌ konjelal ajoj tak nokbaꞌna probar.
• • • • •
3
1Rmal cꞌaraꞌ tak quenbij chewa wchꞌalal, techꞌboꞌ tzrij Cristo Jesús com ixix ix rtnamet Dios y arjaꞌ ixrsiqꞌuin che nquixecꞌjeꞌ na ruqꞌuin chcaj. Jesús arjaꞌ xtaꞌk ta y xucꞌom ta jtijonem je kniman. Camic arjaꞌ ocnak nimlaj sacerdote y paꞌla chwech jawra tijonem. 2Nxuban waꞌ cumplir jsamaj je xyataja tzra rmal Dios chnuban, ajniꞌ xuban Moisés chkaꞌ tak xuban cumplir samaj je xyataja tzra tak xercꞌaj retnamet Dios ojer. 3Per yatanak tzra Jesús che más chna nyaꞌa rukꞌij que chwech Moisés, ajniꞌ tzra jun bnoy jay arjaꞌ más chna nim rukꞌij que chwech jay jnuban. 4Njelal jay ncꞌo waꞌ nak banyona rxin chejujnel, per Dios nmajoꞌn nak mquita jaꞌ wankersyona. 5Moisés ne ktzij waꞌ che xuban cumplir rsamaj Dios tak xercꞌaj retnamet Dios ojer. Arjaꞌ rmos Dios, y jsamaj jxuban ta jaraꞌ jun testimonio xcanaj cana y cꞌola xrecꞌtuꞌ jqꞌuemjana tkꞌaljina tzraꞌ. 6Cristo chkaꞌ xuban cumplir rsamaj Dios y nquercꞌaj retnamet Dios camic, per jaꞌ mmos ta, jaꞌ Alcꞌwalxel. Y ajoj ok rtnamet Dios wcow nokpeꞌa y wmajoꞌn nkayaꞌ cta yukbal kacꞌuꞌx ruqꞌuin Jesús y wnokquicota che reybxic.
• • • • •
7Rmal cꞌaraꞌ quenbij chewa, kay-aꞌ kaxquin tzrij je nbixa chpam rtzojbal Dios rmal Espíritu Santo jcawra nbij: —Wcamic ntzijona Dios ewqꞌuin tnimaj cꞌa alnak. 8-9Mtecwir ta ewanm che rcꞌaxic ajniꞌ xqueban ewtiꞌt ewmaꞌ tak xqueyic wyiwal, com j-eꞌ xqueyic wyijal tak xecꞌjeꞌa chpam je chkilaj lwar ojer. Qꞌuiy rwech rtzilal xqueban jxenquebanbej probar we ktzij chquenuban castigar. Caraꞌ xqueban chwa mesque xquetzꞌet ruqꞌuin quewech jeꞌ nmak tak milagro jxenban pquecwent chpam cuarenta junaꞌ jxecꞌjeꞌa tzraꞌ. 10Rmal cꞌaraꞌ tak congan xpeta wyiwal chquij. Njelal xquechꞌob kaja ptak canm nmajoꞌn utz ta. Ja utzlaj bey jnecꞌtun chquewech jaraꞌ nmajoꞌn cutkin ta, caraꞌ xenbij kaja. 11Rmal cꞌaraꞌ congan xyictaja wyiwal chquij: —Ne ktzij waꞌ quenbij che arj-eꞌ majoꞌn quenyaꞌ ta cꞌas chca che nqueꞌoc ta chpam xlanbal lwar je nchumin, caraꞌ xenbij kaja. Caraꞌ tzꞌibtanak cana. 12Ixix wchꞌalal tebnaꞌ cwent ewiꞌ, e majoꞌn ta checjol ja itzel jeꞌ canm jmajoꞌn chic neykeꞌ ta quecꞌuꞌx ruqꞌuin cꞌaslic Dios y nqueyaꞌ cana. 13Kas rbeyal ta neban, kꞌij kꞌij tpaxbaꞌ ewiꞌ chbil tak ewiꞌ. Jawrara tmajlaꞌ rij camic ra. Caraꞌ quenwajoꞌ chewa chneban ch-utz cꞌaraꞌ che mtquixbaꞌna engañar rmal il mac ch-utz cꞌaraꞌ mtecwera ewanm chpam. 14Ajniꞌ kabnon ta nabey mul ne ykula kacꞌuꞌx ruqꞌuin Jesucristo, y wcow xtokpeꞌa chpam ryukbal kacꞌuꞌx ruqꞌuin y we nmajoꞌn nkayaꞌ cta, jaraꞌ ne ktzij waꞌ che xjun kabnon ruqꞌuin. 15Terkaja pkawáꞌ jtzꞌibtanak cana jcawra nbij ra: —Wcamic ntzijona Dios ewqꞌuin tnimaj cꞌa alnak, mteban ta cow tzra ewanm che rcꞌaxic ajniꞌ xqueban ewtiꞌt ewmaꞌ ojer tak xqueyic wyiwal, caraꞌ nbij. 16¿Nak wnak cꞌaraꞌ jxecꞌaxana tak xtzijona Dios cuqꞌuin per xe xqueyic ryiwal? Jxebnowa j-eraꞌ conjelal wnak jxetotaja pquekꞌaꞌ aj Egipto ojer jxecꞌaxa rmal Moisés. 17J-eraꞌ wnak cawnak junaꞌ xyictaja ryiwal Dios chquij, xekaja chpam il mac chpam chkilaj lwar y tzraꞌ xecom waꞌ. 18Chca j-eraꞌ chkaꞌ je xbixa chca rmal Dios che majoꞌn nyaꞌ ta cꞌas chca che xqueꞌoc ta chpam xlanbal lwar je rchumin com arj-eꞌ nmajoꞌn xeniman ta. 19Per nkꞌalaj waꞌ che xe rmal mxeykeꞌ ta quecꞌuꞌx ruqꞌuin Dios tak mxeꞌoc ta chpam xlanbal lwar.
 
4
1Y caraꞌ cꞌa chka ajoj camic, Dios cꞌrechpon na rtzujxic chka je xlanbal lwar je rchumin. Kabnaꞌ cꞌa cwent kiꞌ, majoꞌn jun chewa xtel can ta y mquita xtoca chpam jaraꞌ lwar. 2Ajniꞌ xbaꞌna chca wnak ojer je xyaꞌa rbixic jun utzlaj tzij rxin Dios chca, y caraꞌ chka ajoj camic chkaꞌ cꞌola jun utzlaj tzij rxin Dios kcꞌaxan. Per arj-eꞌ chek jic xeccꞌaxaj, nmajoꞌn nak xquelsaj tzrij, nmajoꞌn xeykeꞌ ta quecꞌuꞌx ruqꞌuin utzlaj tzij jxeccꞌaxaj y rmal cꞌaraꞌ tak caraꞌ xqueban. 3Per ajoj je ykula kacꞌuꞌx ruqꞌuin nok-oc cꞌaraꞌ chpam xlanbal lwar. Com cawra xbij Dios chca jmajoꞌn xeniman ta: —Tak xyictaja wyiwal chquij cawra xenbij kaja: —Ne ktzij waꞌ quenbij che arj-eꞌ majoꞌn quenyaꞌ ta cꞌas chca che xqueꞌoc ta chpam xlanbal lwar je nchumin, caraꞌ xbij Dios. Je xlanbal lwar cꞌo chic tzraꞌ, jaraꞌ ncꞌo waꞌ tak Dios xuqꞌuis rsamaj tak xuqꞌuis rwankersic rwech ruchꞌlew. 4Ajniꞌ nbij rtzojbal Dios tzrij rwuk kꞌij jcawrara nbij: —Jaꞌ Dios xuqꞌuis rsamaj y che wkuꞌ kꞌij xexleꞌna, caraꞌ nbij. 5Per ajniꞌ katzꞌton chic ewqꞌuin, nak jmajoꞌn xeniman ta cawra xbij Dios chca ra: —Arj-eꞌ majoꞌn quenyaꞌ ta cꞌas chca che xqueꞌoc ta chpam xlanbal lwar je nchumin, caraꞌ nbij. 6Bien kꞌalaj che ecꞌola nyataj na chca che nqueꞌoca chpam xlanbal lwar jchumin rmal Dios. Per jxecꞌaxana utzlaj tzij nabey arj-eꞌ majoꞌn xecnimaj ta Dios rmal cꞌaraꞌ tak mxeꞌoc ta chpam xlanbal lwar. 7Rmal cꞌaraꞌ xkꞌaxa tiemp y jaꞌ Dios xtzujuj chic xlanbal lwar chca wnak pretiemp David ajniꞌ katzꞌton chic ewqꞌuin jcawrara: —Wcamic ntzijona Dios ewqꞌuin tnimaj cꞌa alnak, mtecwir ta ewanm che rcꞌaxic, caraꞌ nbij. 8Josué xercꞌaj retnamet Dios ojer chpam utzlaj ulew jtzujun chca rmal Dios. Per mjaraꞌ ta ulew je xlanbal lwar noktzijona tzrij camic ewqꞌuin ixix. Wex tjaraꞌ nmajoꞌn noc waꞌ raꞌ tak ntzijona chic Dios tzrij jun chic tiemp ntzujuj waꞌ xlanbal lwar. 9Tzraꞌ cꞌa nkatzꞌet waꞌ chcꞌol na jun xlanem rxin Dios kxin ajoj ja ok rtnamet. 10Caraꞌ quenbij chewa com jaꞌ Dios tak xuqꞌuis rsamaj arjaꞌ xexleꞌna, y caraꞌ cꞌa chca chkaꞌ je eꞌocnak chpam xlanbal lwar com arj-eꞌ majoꞌn chic csamaj nqueban, exlennak ruqꞌuin Dios. 11Katjaꞌ cꞌa kakꞌij, xtok-oc ta chpam jaraꞌ lwar. Majoꞌn jun ta chka xtebnowa caraꞌ ajniꞌ xqueban jleꞌ chic wnak, arj-eꞌ majoꞌn xecnimaj xta Dios y rmal cꞌaraꞌ tak mxeꞌoc ta chpam xlanbal lwar je rchumin jaꞌ Dios. 12Je rtzojbal Dios jaraꞌ majoꞌn comnak ta rwech per cꞌola rchukꞌaꞌ, nuban rsamaj. Nmajoꞌn pen ta nekaja rtzojbal Dios chpam awanm que chwech jun espada chꞌut rutzaꞌm y c-eꞌ cꞌo waꞌ réy, y necwina noca chpam apensar, noca chpam awanm pnabakil, y ne njelal noc waꞌ che nerkꞌalsaj ta nak nanaꞌ kaja y nak nachꞌob kaja pnawanm. 13Jaꞌ Dios nmajoꞌn achnak wewtanak chwech, njelal ncaꞌy waꞌ y nmajoꞌn achnak mquita nutzꞌet, y chwech cꞌa nekajchaꞌ na cwent.
• • • • •
14Wchꞌalal, Jesús je Rlecꞌwal Dios arjaꞌ ocnak jun nimlaj sacerdote kxin jnucsan kxin chwech Dios, y com arjaꞌ njunlic xekaja tzraꞌ abar cꞌo waꞌ Dios rmal cꞌaraꞌ quenbij chewa, cow kopeꞌa, me tkayaꞌ cta utzlaj tzij je kniman. 15Jnimlaj sacerdote kxin arjaꞌ bien rutkin che xok way y xok yaꞌ, rutkin npoknaj kawech com arjaꞌ bien xunaꞌ nak rbanic tak ncatbaꞌna probar chpam prueba. Njelal prueba je okkꞌaxnak chpam ajoj nmajoꞌn raꞌ mquita kꞌaxnak chpam jaꞌ, per xerwaraꞌ nmajoꞌn ril rumac. 16Com rutkin npoknaj kawech me tkanaꞌ tcꞌa kiꞌ tak nkaban oración tak nokekaja chwech rtzꞌulibal jnimlaj Rey jabar nekcochij waꞌ utzil je nsipaj Dios. Ykul ta kacꞌuꞌx ruqꞌuin tak nkaban oración. We ykula kacꞌuꞌx ruqꞌuin jaraꞌ nucuy kil kamac y tak cꞌola knecesidad jaꞌ nsipaj na utzil chka che ktoꞌic.
 
5
1Je nmak tak sacerdote nquechaꞌa chquecjol wnak y je csamaj jaraꞌ che nquequecsaj wnak chwech Dios. Nectzujuj chwech Dios ofrenda je nyaꞌa cmal wnak, y chkaꞌ nectzujuj chwech Dios jeꞌ chcop je nquecomsasa rmal quil quemac jeꞌwnak. 2Arj-eꞌ com bien nquenaꞌ kaja xe way xe yaꞌ rmal cꞌaraꞌ tak bien cutkin necpoknaj quewech chꞌtak wnak, ajniꞌ chca jmajoꞌn cutkin ta che rtzilal nqueban, y chca chkaꞌ je chek qꞌuenjlal nquekaja chpam il mac. 3Ajniꞌ nqueban, cꞌola sacrificio nectzujuj chwech Dios rmal quil quemac jeꞌ wnak y caraꞌ chca j-eꞌ chkaꞌ cꞌola sacrificio cxin j-eꞌ nectzujuj, com bien nquenaꞌ kaja che xe e way e yaꞌ. 4Caraꞌ rbanic jsamaj jnuban jun lokꞌlaj sacerdote, congan nim rukꞌij, y majoꞌn chek xtamin awiꞌ chpam per Dios nech-owa awxin ajniꞌ xuban tzra Aarón ojer. 5Y caraꞌ xuban Jesucristo chkaꞌ, arjaꞌ majoꞌn xuyaꞌ kta rukꞌij ruyon, majoꞌn xumin ta riꞌ chpam nimlaj sacerdot-il per xchaꞌa rmal Ttixel ajniꞌ tzꞌibtanak cana jcawrara nbij: —Atet at Wlecꞌwal, camic ney-on acꞌaslemal, caraꞌ nbij. 6Jun chic je nbij rtzojbal Dios cawrara: —Atet at sacerdote per rxin junlic atocnak sacerdote. Ja asacerdot-il atet jaraꞌ rxin junlic, xjunam ruqꞌuin rsacerdot-il Melquisedec. Caraꞌ xbij Ttixel tzra Rlecꞌwalxel. 7Tak cꞌola Jesús waweꞌ chwech ruchꞌlew arjaꞌ xuban oración, congan xcꞌutuj rtoꞌic tzra Dios com bien rutkin che necwina Dios nutoꞌ chpam cmic. Majtanak rmal nmak tak bis jcꞌola pranm, xurak na ruchiꞌ, xokꞌ na rmal. Xcꞌaxaxa roración com arjaꞌ congan nuban respetar Dios. 8Mesque Rlecꞌwal Dios per xutaj na rpoknal, y chpam cꞌa rpoknal xrutkij waꞌ nak rbanic jnanimaj Dios tak ncatbaꞌna probar chpam prueba. 9Xoc jun Toꞌonel, per jun Toꞌonel je nmajoꞌn mquita tzꞌkat, xyataja tzra chruqꞌuin jaꞌ nwanker twaꞌ totanem rxin Dios. Jaraꞌ totanem je rxin junlic y nyataja chca conjelal wnak je nquenimana rxin. 10Xyataja tzra rmal Dios che xoca nimlaj sacerdote y xbixa tzra che junam csacerdot-il ruqꞌuin rsacerdot-il Melquisedec.
• • • • •
11Jaraꞌ jun sacerdot-il congan qꞌuiy recꞌmon ta chewa y quenwajoꞌ quenchꞌob chewech nak rbanic, per congan pen quenchꞌob waꞌ chewech com chek rumril nchꞌobtaja ewmal ixix. 12Ixix ojer chic eniman ta Jesucristo y kas yatanak chewij che ixix tnaraꞌ nquixtijon chic cxin jleꞌ chic wnak camic. Per kas quentzuꞌ anen, ixix newajoꞌ na jun jnechꞌbowa chewech rtzojbal Dios ajniꞌ tijonem nyaꞌa chca acꞌalaꞌ jmajoꞌn pen ta. Jquentzꞌet anen ne ix junam cuqꞌuin chꞌtak acꞌalaꞌ cꞌtzꞌum na nquetaj y qꞌuemjana tyataja chca che nquemaj w-im. 13Wchek bnak tzꞌum nataj jaraꞌ cꞌa at chꞌuchꞌ y majoꞌn awutkin ta bien nak rbanic utzil je ncꞌuꞌta chawech rmal rtzojbal Dios. 14Per ja e rijaꞌ ajniꞌ chca ach-iꞌ ruqꞌuin ixkiꞌ arj-eꞌ chka bechnak opech nquetaj, cꞌola cutkin chic tzrij ccꞌaslemal y chꞌobtanak chic cmal nak utzil y nak rtzilal.

1Koqꞌuiy cꞌa wchꞌalal. Tak xeknimaj ta utzlaj tijonem nabey xchꞌoꞌba chkawech nak rbanic Jesucristo. Jaraꞌ tijonem xyaꞌa chka ajniꞌ rcimient jun jay tcon chic. Per mchek tkaqꞌuis tkacꞌom rtiquic wchꞌalal, joꞌ koqꞌuiy más, mtokcꞌjeꞌ ta chcaraꞌ. Jnabey tijonem je tcon chic jaraꞌ jnaqꞌuex anaꞌoj, nayaꞌ cana njelal janiman je nmajoꞌn recꞌmon ta y neykeꞌa acꞌuꞌx ruqꞌuin Dios. 2Jun chic nabey tijonem jaraꞌ je nchꞌoꞌba chawech nak rbanic jeꞌ bautismo y chkaꞌ tak nyaꞌa kꞌbaj pquewáꞌ kchꞌalal. Jun chic, nak rbanic tak ncatcꞌastaja chpam cmic y chkaꞌ tzrij jnimlaj juicio je rxin junlic. Caraꞌ nabey tijonem je tcon chic. 3Per mchek truyon rcimient-il tkatic wchꞌalal, joꞌ koqꞌuiya más. Anen wutkin chnokqꞌuiya más, y Dios tcꞌa xtet-owa kxin che rbanic. 4Caraꞌ quenbij com jeꞌ wnak je xsakersasa quebey junlic rmal Jesucristo jaraꞌ junlic necchꞌakij cana je tzbuklaj cꞌaslemal je ccꞌan. Caraꞌ nqueban tak quen-on ajniꞌ rec-il utzil jxeccochij tzra Dios y tak xyataja chca che xecꞌjeꞌa Espíritu Santo pcanm, 5y xquenaꞌ rec-il rtzojbal Dios chkaꞌ chcongan utzil recꞌmon ta, y xquenaꞌ chkaꞌ ajniꞌla nim jpoder jrecꞌmon ta cꞌacꞌ tiemp je ntajina nuyaꞌ Dios chka camic. 6Jcꞌacꞌlaj cꞌaslemal jrecꞌmon ta Jesucristo jaraꞌ rxin junlic y mesquier chek taqꞌuis nacꞌom, com wchek naqꞌuis nacꞌom jaraꞌ narip chic jmul Jesucristo chwech cruz je Rlecꞌwal Dios chnacomsaj chic jmul pnacwent y jaraꞌ xruqꞌuix nayaꞌ chquewech wnak. 7Caraꞌ quenbij chewa com je chnoj wnutaj jab tak nkaja jeꞌ jab tzrij y we nwachij jeꞌ achnak j-utz ntiꞌja cmal wnak je nquejoskꞌina rxin, jaraꞌ nyataja utzil pe rwáꞌ rmal Dios. 8Per we xqꞌuix, wxitzel kꞌayis nuyaꞌ jaraꞌ m-utz ta ntzꞌeꞌta, y xe ntajin ta nerkaja tiemp che nporoxa rmal Dios.
• • • • •
9Per mcaraꞌ ta nkachꞌob chewij ixix quilaj tak wchꞌalal. Tak ncattotaja rmal Jesucristo cꞌola utzil nwachina chpam awanm, jaraꞌ cꞌa keyben chewa camic mesque cꞌola jleꞌ cowlaj tak tzij je cꞌjaꞌ xektzꞌibaj kaja chewa ra. 10Dios majoꞌn jun achnak xtuban ta je m-utz ta xtmestaj ta utzil jebnon ta, arjaꞌ majoꞌn nmestaj ta chcongan xecsaj echukꞌaꞌ che ctoꞌic e rtnamet Dios y cꞌa emjon na ctoꞌic camic. Com congan newajoꞌ Dios rmal cꞌaraꞌ tak nqueꞌetoꞌ. 11Jquenwajoꞌ chewa camic chixjujnel, tetjaꞌ ekꞌij chkaꞌ che rchꞌobic jtzujun cana chka rmal Dios jkeyben camic. Teykeꞌa ecꞌuꞌx junlic ruqꞌuin je rtzujun chka. Nte caraꞌ ebnon tak xtpet chic jmul Jesucristo. 12Me tpet ta ekꞌoral, tucsaj más echukꞌaꞌ. Tecꞌmaꞌ rbeyal cxin wnak jne ykul waꞌ quecꞌuꞌx ruqꞌuin Dios y ne nquecochꞌ waꞌ je npeta jeꞌ chquij, arj-eꞌ nyataja chca jeꞌ achnak jtzujun cana rmal Dios. 13Tak cꞌola achnak ntzujuj Dios nnuyaꞌ waꞌ, ajniꞌ xuban tzra Abraham ojer tak cꞌola xtzujuj tzra y cꞌola jun juramento xuban, per rubiꞌ jaꞌ xucsaj je xbanbej jaraꞌ juramento com majoꞌn chic jun achnak nim ta rukꞌij je chwech jaꞌ, y cawra xbij tzra Abraham ra: 14—Pnubiꞌ anen quenbij waꞌ chawa camic chquenyaꞌ wutzil chawa, quenuyaꞌ na awlecꞌwal y nqueba na pnim, congan nquesop na quiꞌ. Caraꞌ xbij tzra. 15Y caraꞌ xuban Abraham, ne xyataj waꞌ tzra njelal je xtzujuxa tzra rmal Dios per congan xucochꞌ rwech che reybxic. 16Jeꞌ wnak tak nqueban jun juramento cꞌmannak chca che nquecsaj rubiꞌ Dios che necbanbej juramento com jaꞌ Dios más na nim rukꞌij, y tak cꞌola necchumbej quiꞌ pkꞌatbaltzij y tak cꞌola jun juramento nnataxa cmal, arj-eꞌ nqueban respetar y nquechumtaja rmal. 17Jaꞌ Dios mchek tcaraꞌ xuban juramento, per xuban ch-utz cꞌaraꞌ nchꞌobtaja bien kmal che majoꞌn nqꞌuextaj ta jrechꞌbon chkij, nnuban waꞌ cumplir. Caraꞌ nrajoꞌ chka ajoj je nyataja chka njelal je rtzujun cana. 18Caraꞌ cꞌa xuban Dios, c-eꞌ xbij cana. Nabey mul cꞌola xtzujuj, y jrucab cꞌola jun juramento xuban je ncꞌutbej chnuyaꞌ waꞌ je xtzujuj, y nmajoꞌn nqꞌuextaj ta jawra c-eꞌ je xbij cana com jaꞌ Dios majoꞌn nutzꞌok ta tzij. Caraꞌ xuban per kmal ajoj jxoknanmaja chwech il mac y xkatoꞌ kiꞌ ruqꞌuin. Caraꞌ xuban che ryukbxic kacꞌuꞌx ch-utz cꞌaraꞌ che neykeꞌa kacꞌuꞌx junlic ruqꞌuin je rtzujun cana chka jkeyben camic. 19Njelal jaraꞌ jkeyben camic bien kutkin che nekawlaꞌ na, nmajoꞌn nqꞌuextaj ta. Njelal jaraꞌ jkeyben jaraꞌ nekjumsaj ruqꞌuin jun chꞌechꞌ jchapbal lanch. Jaraꞌ chꞌechꞌ nba cꞌa xuxeꞌ mar y nuchap lanch, majoꞌn nuyaꞌ ta cꞌas tzra lanch che nba. Jtotanem jkayben ajoj camic, ruqꞌuin Dios xmil waꞌ ajniꞌ chꞌechꞌ jnuchap lanch y congan nuyaꞌ rseguro. 20Cꞌa tzraꞌ ekajnak waꞌ Jesús jnabey-al chkawech, rejkon jun bey chkawech. Arjaꞌ ocnak nimlaj sacerdote rxin junlic y je rsacerdot-il arjaꞌ rxin junlic, xjunam csacerdot-il ruqꞌuin rsacerdot-il Melquisedec.

1Ajniꞌ tzꞌibtanak cana chpam rtzojbal Dios je Melquisedec arjaꞌ rey rxin jun tnamet Salem rubiꞌ, y chkaꞌ arjaꞌ sacerdote, nuban rsamaj Dios je ktzitzij Dios. Xuban jmul tzra Abraham xerecꞌluꞌ pbey, jaraꞌ tak Abraham ecꞌola jleꞌ rey xercomsaj y xemloj ta pchꞌoj. Jaꞌ Abraham xbaꞌna bendecir rmal Melquisedec. 2Chkaꞌ njelal rwech mibil jxuchꞌec ta pquekꞌaꞌ jeꞌ rey xelsaj na rediezmo y jrediezmo xujach tzra Melquisedec. Jaꞌ Melquisedec cawra nbij rubiꞌ, jun rey kas utzlaj cꞌaxic cxin wnak nuban, caraꞌ nbij rubiꞌ. Arjaꞌ rey rxin Salem chkaꞌ, jaraꞌ nbij tzij jun rey jnuyaꞌ che quiꞌil necꞌjeꞌa awanm, caraꞌ nbij. 3E majoꞌn e redtaꞌ ruteꞌ Melquisedec nnatax ta chpam rtzojbal Dios, e majoꞌn e rtiꞌt remmaꞌ nnatax ta chkaꞌ, y majoꞌn nnatax ta tak xalexa y majoꞌn recmic nnatax ta chkaꞌ. Per je rbanic, junlic ocnak sacerdote y nmajoꞌn nqꞌuis ta rsacerdot-il, jaraꞌ junam ajniꞌ rbanic Rlecꞌwal Dios. 4Techꞌboꞌ mpaꞌ bien ajniꞌla nim rukꞌij Melquisedec. Más na nim rukꞌij chwech kammaꞌ Abraham. Jaꞌ Abraham ojer xuyaꞌ rukꞌij Melquisedec, xyonaj rediezmo rxin mibil jrechꞌcon ta y xujach prukꞌaꞌ Melquisedec. 5Per je nbij rley Dios, pquekꞌaꞌ riy rumam Leví njaꞌch waꞌ diezmo, j-eraꞌ je nqueꞌoca sacerdote. Y caraꞌ nqueban wnak, pquekꞌaꞌ riy rumam Leví nquejach waꞌ quediezmo, caraꞌ nqueban mesque xe e alxic cuqꞌuin com Abraham xespowa cxin conjelal. 6Per Melquisedec arjaꞌ mriy rumam ta Leví per prukꞌaꞌ xjaꞌch waꞌ diezmo rmal Abraham, y jaꞌ xebnowa bendecir rxin Abraham. Utz tcꞌaraꞌ che mquita nim rukꞌij Abraham, com tzra Abraham tzujun waꞌ jeꞌ utzil rmal Dios. 7Per jnebnowa bendecir jaraꞌ más na nim rukꞌij chwech je nbaꞌna bendecir, jaraꞌ bien kutkin konjelal. 8Jriy rumam Leví, chca njaꞌch waꞌ diezmo per Melquisedec arjaꞌ más na nim rukꞌij chquewech j-eꞌ chkaꞌ. Arj-eꞌ xe nquecoma per arjaꞌ majoꞌn achnak nbij rtzojbal Dios tzrij recmic, ajniꞌ cꞌcꞌas na rxin junlic. 9Jriy rumam Leví, chca ntoꞌj waꞌ jeꞌ diezmo per Abraham prukꞌaꞌ Melquisedec xutoj waꞌ diezmo, nel cꞌaraꞌ com ajniꞌ cꞌo pchic Leví y nela com ajniꞌ retjon pchic diezmo chkaꞌ. 10Com Abraham tak xecꞌuꞌla pbey rmal Melquisedec qꞌuemjana talexa Leví tzraꞌ, per mesque caraꞌ per ne rjatzul pe chwaꞌ Abraham. Jaraꞌ quencꞌambej tzij che Melquisedec más na nim rukꞌij que chwech Leví chkaꞌ. 11Je rsacerdot-il Aarón y cxin jleꞌ chic riy rumam Leví jaraꞌ xoca rbase jley rxin Dios tak Moisés xuyaꞌ ley chca tnamet Israel ojer. Per jaraꞌ sacerdot-il xe nkꞌaxa, xe nqꞌuisa. Jaraꞌ majoꞌn xecwin ta xerutoꞌ wnak junlic chwech Dios. Ja wexte xecwina xerutoꞌ junlic mquitcꞌaraꞌ ncꞌatzina che npeta jun chic sacerdote je xjunam csacerdot-il ruqꞌuin rsacerdot-il Melquisedec je jun chwaꞌ que chwech je rxin Aarón. 12Tak noca jun cꞌacꞌ sacerdot-il jaraꞌ ncꞌatzina che noca jun cꞌacꞌ ley chkaꞌ. 13-14Kajaw Jesucristo arjaꞌ sacerdote je jun chwaꞌ. Arjaꞌ mriy rumam ta Leví, nkꞌalaj waꞌ che arjaꞌ riy rumam Judá. Per ja e riy rumam Judá majoꞌn jun chca ocnak ta sacerdote, majoꞌn tzꞌibtanak ta chquij chpam ley rmal Moisés che nqueꞌoc na sacerdote. 15Jcꞌacꞌ sacerdote jpenak camic arjaꞌ xjunam csacerdot-il ruqꞌuin rsacerdot-il Melquisedec, tzraꞌ cꞌa nkatzꞌet waꞌ che xe nqꞌuis na sacerdot-il cxin riy rumam Leví. 16Tak xoca sacerdote me rmal ta jun ley ja xe nkꞌaxa. Arjaꞌ majoꞌn cmic tzrij, je rcꞌaslemal nmajoꞌn nqꞌuis ta y jaraꞌ ocnak rbase rsacerdot-il. 17Ajniꞌ nbixa tzra chpam rtzojbal Dios jcawrara nbij: —Atet at sacerdote per rxin junlic atocnak sacerdote. Ja asacerdot-il jaraꞌ rxin junlic, junam ruqꞌuin rsacerdot-il Melquisedec. Caraꞌ nbixa tzra. 18Jley jxoca nabey jaraꞌ mxecwin ta xokrutoꞌ junlic chwech Dios rmal cꞌaraꞌ tak mxoc xta. 19Jley jxoca nabey nmajoꞌn achnak xchumij ta chwech Dios je nte junlic xchumsaj ta. Per jocnak precꞌxiwach camic jaraꞌ yukbal kacꞌuꞌx ruqꞌuin Jesucristo y jaraꞌ más chna utz que chwech ley jxoca nabey, jaktanak chic kabey rmal y rmal cꞌaraꞌ qꞌue chwech Dios nokekaj chwaꞌ. 20Njelal jawra tak xchumsaj Dios arjaꞌ xuban jun juramento y majoꞌn raꞌ mquita nuban cumplir. 21Per mcaraꞌ ta xbaꞌna chca ja jleꞌ chic jxeꞌoca sacerdote com majoꞌn jun juramento xbaꞌna, per tzra Rlecꞌwal Dios cꞌola jun juramento xbaꞌna ajniꞌ tzꞌibtanak cana chpam rtzojbal Dios jcawrara: —Jaꞌ Kajaw Dios arjaꞌ rebnon jun juramento y majoꞌn nuqꞌuex ta rnaꞌoj, cawra xbij ra: —Atet at sacerdote rxin junlic, je asacerdot-il jaraꞌ rxin junlic, junam ruqꞌuin rsacerdot-il Melquisedec, caraꞌ nbij. 22Rmal cꞌa juramento bnon tak Jesús ocnak chic rseguro jun cꞌacꞌ chuminem jmás chna utz que chwech jun chic chuminem jcꞌola nabey. 23Jeꞌ sacerdote jecꞌola nabey arj-eꞌ xe nquecoma, tak ncoma jun noc chic jun precꞌxiwach, caraꞌ nqueban e qꞌuiy xeꞌoca chpam sacerdot-il. 24Je tzra Jesús jaraꞌ necꞌseꞌa rxin junlic rmal cꞌaraꞌ majoꞌn chic jun sacerdote noca precꞌxiwach. 25Rmal cꞌaraꞌ tak necwina nokrutoꞌ junlic je ykula kacꞌuꞌx ruqꞌuin che arjaꞌ nucsana kxin chwech Dios. Arjaꞌ ncꞌas waꞌ junlic che rbanic oración pkacwent rmal cꞌaraꞌ tak necwina nokrutoꞌ rxin junlic. 26Caraꞌ cꞌa rbanic Jesús, njaꞌ waꞌ jnimlaj sacerdote je ncꞌatzina chka. Arjaꞌ nwen ntzꞌeꞌta rmal Dios. Majoꞌn achnak itzel rebnon ta. Nmajoꞌn ril rumac. Xelsas ela chquecjol ja aj-il ajmac, xecꞌmar ela chcaj jabar cꞌo waꞌ Dios. 27Arjaꞌ njunwaꞌ chquewech j-eꞌ jleꞌ chic nimlaj tak sacerdote. Jsacrificio je nqueban arj-eꞌ kꞌij kꞌij xeccomsaj jleꞌ chcop y xectzujuj chwech Dios. Je nqueban, nabey nectzujuj na je rxin quil quemac j-eꞌ y cꞌjaraꞌ nectzujuj chic je rxin quil quemac jeꞌ wnak. Per Jesús majoꞌn ncꞌatzin ta tzra xtuban ta caraꞌ ajniꞌ nqueban j-eꞌ. Jsacrificio je xtzujuj Jesús jaraꞌ ne rxin junlic, majoꞌn ncꞌatzin ta xtcamluj ta jmul chic, jaraꞌ tak xtzujuj riꞌ chpam cmic. 28Jeꞌ wnak je nquebaꞌna nombrar rmal rley Dios che nqueꞌoca nimlaj sacerdote arj-eꞌ xe e wnak. Per jley rxin Dios jaraꞌ mnim ta rukꞌij que chwech juramento jxuyaꞌ na después jaꞌ Dios, y je nbaꞌna nombrar rmal juramento che noca nimlaj sacerdote jaraꞌ Rlecꞌwal Dios jocnak jun tzꞌkat sacerdote y ne tzꞌkat waꞌ rxin junlic.

1Caraꞌ cꞌa rbanic jnimlaj sacerdote kxin, jaraꞌ más chna ncꞌatzina che nchꞌobtaja ewmal. Arjaꞌ qꞌue chcaj xekaj waꞌ, tzraꞌ xetzꞌbeꞌ waꞌ prejquenkꞌaꞌ jabar tzꞌbul waꞌ Dios. 2Com arjaꞌ nimlaj sacerdote nquerucsaj waꞌ wnak chwech Dios chpam lwar jmás santo abar necꞌjeꞌ waꞌ Dios, caraꞌ rbanic jsamaj nuban. Jaraꞌ ruchoch Dios je ktzitzij ruchoch Dios, jaraꞌ bnon rmal Kajaw Dios, me wnak ta ebanyona. 3Jnimlaj sacerdote arj-eꞌ cꞌola jun samaj yatanak chca chejujnel. J-eꞌ nectzujuj chwech Dios je nsipaxa cmal wnak, y chkaꞌ nquectzujuj chcop je nquecomsasa chwech altar. Jesucristo com arjaꞌ nimlaj sacerdote ncꞌatzina chcꞌola ntzujuj jaꞌ chkaꞌ. 4Arjaꞌ wexte cꞌol na waweꞌ chwech ruchꞌlew jaraꞌ msacerdote tcꞌaraꞌ com qꞌue cꞌol na sacerdote waweꞌ chwech ruchꞌlew jquemjon na rtzujxic chwech Dios ajniꞌ tzꞌibtanak cana chpam rley Dios che nectzujuj na. 5Per jsamaj je nqueban arj-eꞌ xrechbal, xcꞌutbal rxin jmajtanak rbanic chcaj, xajniꞌ rnatuꞌ nqueban. Ajniꞌ xuban Moisés tak xyamer numaj rbanic ruchoch Dios waweꞌ chwech ruchꞌlew jtzꞌum ruqꞌuin tziak ocnak, cawra xbixa tzra rmal Dios ra: —Njelal je xtaban ne ncꞌatzin waꞌ chjunam nela ruqꞌuin ajniꞌ xcꞌuꞌta chawech pe rwáꞌ jyuꞌ, caraꞌ xbixa tzra. Rmal cꞌaraꞌ tak kutkin je ntajina nqueban sacerdote jaraꞌ xrechbal, xcꞌutbal rxin jcꞌola chcaj. 6Per Jesucristo je ksacerdote arjaꞌ y-on tzra camic jun samaj rxin Dios jmás chna nim rukꞌij que chwech je csamaj jleꞌ chic sacerdote, com jcꞌacꞌ chuminem jnokrcusbej chwech Dios jaraꞌ más chna nim rukꞌij chkaꞌ que chwech ajniꞌ cꞌola nabey, y más chna nim rukꞌij chkaꞌ je xtzujuj Dios tak xchumsaj jcꞌacꞌ chuminem. 7Jnabey chuminem wexte xecwina xchumij junlic j-il mac jaraꞌ majoꞌn ncꞌatzin xta jun chic chuminem. 8Per jaꞌ Dios mquiꞌ ta rucꞌuꞌx cuqꞌuin retnamet rmal jmajoꞌn xecnimaj ta nabey chuminem, ajniꞌ tzꞌibtanak cana chpam rtzojbal Dios jcawrara: —Cawra nbij Kajaw Dios: —Nerlaꞌ na jun tiemp tak anen cꞌola jun cꞌacꞌ chuminem quenchumsaj chna cuqꞌuin aj Israel y cuqꞌuin aj Judá chkaꞌ. 9Je xtenchumij cuqꞌuin jaraꞌ jun chwaꞌ que chwech jxenchumij cuqꞌuin ctiꞌt quemmaꞌ, jaraꞌ tak xenchap ta chquekꞌaꞌ y xenelsaj pa pquekꞌaꞌ aj Egipto. Per arj-eꞌ majoꞌn xecnimaj ta jchuminem jxenchumij cuqꞌuin. Rmal cꞌaraꞌ tak xenuyaꞌ cana. 10Tak xterlaꞌ tiemp, anen cꞌo chna jun chuminem quenchumsaj na cuqꞌuin riy rumam aj Israel y cawra rbanic ra: jley je xquencꞌabej jaraꞌ ptak quewáꞌ quencsaj waꞌ y xtentzꞌibaj ptak canm chkaꞌ. Anen en Dios cxin y j-eꞌ e ntnamet. 11Chpam jaraꞌ tiemp arj-eꞌ xtcutkij na nwech conjelal. Rmal cꞌaraꞌ tak majoꞌn ncꞌatzin xta jun je xtbij xta tzra jun rwinak che nrutkij na ajniꞌ rnaꞌoj Dios, y nexte ncꞌatzina xtbij xta tzra jun rchꞌalal chkaꞌ. Conjelal ncutkij na e ajniꞌ rijaꞌ y jeꞌ acꞌalaꞌ. 12Anen quencuy na quil quemac y junlic quenmestaj. Caraꞌ rbin cana Dios. 13Dios tak ntzijona tzrij cꞌacꞌ chuminem tbij tzij cꞌaraꞌ che tzbuk chic jun chic chuminem jcꞌola nabey. Achnak xremjon tzbukarem y achnak remjon rajixem jaraꞌ bien kꞌalaj xyamer nqꞌuisa rukꞌij.

1Per jnabey chuminem bien bnon rbanic. Jeꞌ wnak cꞌola mandamiento bin chca che nqueban che necyabej rukꞌij Dios. Cꞌola chkaꞌ jun ruchoch Dios per xe rxin rwech ruchꞌlew. 2Xbaꞌna ruchoch Dios, tzꞌum ruqꞌuin tziak ocnak. Xtzꞌapixa ruchiꞌ tzra jun tziak y xkꞌoꞌta rpam tzra jun chic tziak, c-eꞌ cuarto xbaꞌna tzra. Jawra xyaꞌa chpam nabey cuarto: jun candelero, jun mes ruqꞌuin xquelway je nyonaxa chwech Dios. Jaraꞌ nabey cuarto lugar santo nbixa tzra. 3Jrucab cuarto jcꞌola tzrij tziak jkꞌotben rpam jaraꞌ santlaj lwar jmás nim rukꞌij nbixa tzra. 4Y jawra xyaꞌa chpam jrucab cuarto: jun rcꞌolibal pom puro oro ocnak y jun cax y-on oro tzrij jaraꞌ cax rxin chuminem nbixa tzra. Jawra cꞌola chpam cax ra: xquelway rxin chcaj je nbixa tzra maná y cꞌlon chpam rcꞌulibal oro ocnak, chꞌmeꞌy rxin Aarón je xwankera rjutay, ruqꞌuin tzꞌlem tak abaj jtzꞌibtanak chwech nak xbij Dios tak xchumsaj chuminem. 5Ecꞌol cꞌa e c-eꞌ querubín ebnon, jquexicꞌ querpon cmujan rwáꞌ cax. Jquerubín jaraꞌ rital che tzraꞌ necꞌjeꞌ waꞌ Dios. Je rwáꞌ cax sachbal il mac nbixa tzra. Per camic majoꞌn quentzijon ta más tzrij jawrara. 6Njelal jawrara jxenbij kaja chewa, tak chumtanak chic jeꞌ sacerdote arj-eꞌ kꞌij kꞌij nqueꞌoca chpam nabey cuarto che rbanic csamaj chwech Dios. 7Jrucab cuarto xruyon nimlaj sacerdote noca chpam, per qꞌue chjunaꞌ noc waꞌ chpam. Arjaꞌ tak noca chpam rcꞌan recqꞌuiel chcop, y jaraꞌ quicꞌ ntzujuj chwech Dios rmal ril rumac jaꞌ y cxin wnak chkaꞌ. 8Jawra jxenbij chewa ra cꞌola nucꞌut chkawech je nkꞌalsaxa chkawech rmal Espíritu Santo. Jnabey cuarto tak qꞌuemjana tqꞌuisa rukꞌij qꞌue tzꞌpal na chkawech santlaj lwar jabar cꞌo waꞌ Dios. 9Jnabey cuarto jaraꞌ xrital, xe ejemplo recꞌmom pa chka rxin jaraꞌ tiemp jremjon qꞌuisem. Ja ofrenda ruqꞌuin sacrificio jnectzujuj chwech Dios jaraꞌ majoꞌn rpoder xtchumsaj ta junlic canm wnak ch-utz cꞌaraꞌ majoꞌn xttiꞌon xta. 10Je xbixa chca che nqueban, jaraꞌ xe rxin quecuerpo, me rxin ta canm, ajniꞌ tzra nak utz ntiꞌja y nak xjan ntiꞌja, y chkaꞌ nak jeꞌ tiemp ncꞌatzina che nquechꞌaj quekꞌaꞌ ruqꞌuin ckan. Y xbixa chca cꞌjaraꞌ majoꞌn chic nqueban ta jeꞌ costumbre tak cꞌola jun chuminem cꞌacꞌ je xtchumsaj na Dios precꞌxiwach. 11Per camic penak chic Cristo, arjaꞌ nimlaj sacerdote jcꞌamyon ta utzil jtzujun ta ojer rmal Dios. Je lwar abar nuban waꞌ rsamaj jaraꞌ jmer ruchoch Dios, más chna nim rukꞌij que chwech jabar xesmaj waꞌ e ojer tak sacerdote. Jruchoch Dios jabar nesmaj waꞌ Cristo majoꞌn bnon ta y me rxin ta rwech ruchꞌlew chkaꞌ. 12Arjaꞌ junlic xoca chpam santlaj lwar chcaj y rcꞌan quicꞌ je ntzujuj chwech Dios pkacwent, per jquicꞌ mrecqꞌuiel ta cabra, me cxin ta wajquex je chꞌtak ternero, jaraꞌ puro recqꞌuiel jaꞌ. Caraꞌ xuban chka, xokrutoꞌ rxin junlic prukꞌaꞌ il mac. 13Cꞌol ncꞌa rsamaj quicꞌ cxin cabra ruqꞌuin cxin wajquex, y cꞌola rsamaj chkaꞌ je rchajul jun chꞌit vac. Jaraꞌ nyaꞌa chquij wnak tak quebnon jeꞌ achnak xe xjan y nbixa chca che me e chꞌajchꞌoj ta. We nyaꞌa chquij jaraꞌ nquechꞌachꞌjara y nqueꞌoca chꞌajchꞌoj. 14Peor cꞌaraꞌ recqꞌuiel Cristo jaraꞌ más chna nim rsamaj. Jaꞌ Cristo arjaꞌ xtzujuj riꞌ chwech Dios y xcomsasa, xoca jun sacrificio per jun sacrificio jne bien tzꞌkat, y jxet-owa rxin che rbanic jawrara jaraꞌ Espíritu Santo je rxin junlic. Jrecqꞌuiel Cristo ajniꞌla nesmaja, nchꞌachꞌjorsana bien kanm ch-utz cꞌaraꞌ majoꞌn ntiꞌon xta, y rmal cꞌaraꞌ nokocwina nkayaꞌ cana jkabnon jeꞌa ja xe cmic recꞌmon ta y nokosmaj chic precwent cꞌaslic Dios. 15Rmal cꞌaraꞌ tak yatanak tzra Cristo che arjaꞌ cꞌamyon ta jcꞌacꞌ chuminem je nquercosbej wnak chwech Dios. Rmal cꞌa jrecmic Cristo tak cuytanak chic il mac je xbantaja chpam chuminem jcꞌola nabey. Y camic oksiqꞌuin rmal Dios che nokocwina nkawil utzil je rtzujun ta ojer, jaraꞌ herencia rxin Dios je rxin junlic. 16Tacꞌa jun acha tak ncoma y we rebnon cana jun wuj rxin rmibil, we rbin cana chpam nak chu chca njaꞌch waꞌ rmibil arjaꞌ qꞌue ncom na tak cꞌjaraꞌ njaꞌcha rmibil. 17Ja acha we cꞌcꞌas na mesquier necwina wuj chnujach mibil, per tak xcoma cꞌjaraꞌ noca wuj. 18Caraꞌ cꞌa tzra chkaꞌ jnabey chuminem je xchumsasa rmal Dios, cꞌjaraꞌ xoca chuminem tak cꞌola quicꞌ xucsasa. 19Caraꞌ xuban Moisés chkaꞌ, nabey xuyaꞌ na rbixic njelal ley chca wnak jbin tzra rmal Dios che nbij, cꞌjaraꞌ xchicaj quicꞌ tzrij jabar tzꞌibtal waꞌ jley y chquij conjelal wnak chkaꞌ. Jquicꞌ xucsaj jaraꞌ cxin wajquex jeꞌ chꞌtak ternero ruqꞌuin cxin cabra, y xuyuj ruqꞌuin yaꞌ. Je xchicbej quicꞌ, cꞌola chꞌit rukꞌaꞌ cheꞌ xucsaj rbin-an hisopo rexbil jleꞌ lana quiek. 20Tak xchictaja rmal cꞌjaraꞌ xbij chca wnak: —Jquicꞌ jxenchicaj jala nuyaꞌ rseguro chuminem jbin chewa rmal Dios che ncꞌatzina nenimaj, caraꞌ nbij chca. 21Y caraꞌ xuban tzra ruchoch Dios y tzra njelal je nquecsaj jeꞌa jnecyabej rukꞌij Dios, xchicaj quicꞌ tzrij chkaꞌ. 22Caraꞌ tzꞌibtanak chpam ley chkaꞌ, nquicꞌ waꞌ noca tak cꞌola nchꞌachꞌjorsasa, xjujun achnak jmajoꞌn quicꞌ ta noca che nchꞌachꞌjorsbexa. Wmajoꞌn quicꞌ ntiꞌx ta majoꞌn raꞌ cuybal il mac.
• • • • •
23Rmal cꞌaraꞌ tak ncꞌatzina che noca recqꞌuiel chcop che nchꞌachꞌjorsbexa jeꞌ achnak jrechbal jeꞌ achnak jcꞌola chcaj. Per tzra kas mer jcꞌola chcaj je mrechbal ta, jaraꞌ ncꞌatzina jun sacrificio jmás chna wen que chwech recqꞌuiel chcop. 24Jabar ocnak waꞌ Cristo camic me chpam ta jun ruchoch Dios jxe bnon xrechbal. Per kas mer chcaj ocnak waꞌ, ne chwech Dios xekaj waꞌ y tzraꞌ cꞌa cꞌol waꞌ camic, ntajina nokrecsaj chwech Dios. 25Je jleꞌ chic nimlaj tak sacerdote arj-eꞌ junaꞌ junaꞌ nxeꞌoc waꞌ chpam santlaj lwar che rtzujxic quicꞌ per me quecqꞌuiel ta j-eꞌ. Per Cristo mcaraꞌ ta rebnon, arjaꞌ majoꞌn ntzujuj ta riꞌ che ncomsas ta chcamul oxmul. 26Wexte caraꞌ rebnon, ajruꞌ tiemp wankernak ta rwech ruchꞌlew qꞌuiy mul ta raꞌ comsan ta. Per jxuban, xe jmul xpeta, xtzujuj riꞌ che xcomsasa pkacwent, y jrecmic jaraꞌ xchupbej kil kamac konjelal. Je tiemp je xpe waꞌ, tzraꞌ xertzꞌkatsaj waꞌ jeꞌ tiemp je rchumin ta Dios ojer. 27Ajniꞌ chca wnak arj-eꞌ queyben cmic y xe jmul nquecoma, mcamul oxmul ta. Jcꞌola chquewech jaraꞌ kꞌtoj tzij jqꞌuemjana tbaꞌna chquij. 28Caraꞌ cꞌa tzra Cristo chkaꞌ, mqꞌuiylaj mul ta xcoma tak xcomsasa pkacwent. Xe jmul xcoma per ok qꞌuiy xokrutoꞌ, xrejkaj kil kamac chwech Dios y xuchup. Arjaꞌ npe chna jmul per me rmal xta che nrejkaj il mac, npe chna ch-utz cꞌaraꞌ che nokrutoꞌ junlic konjelal ajoj jnokquicota chreybxic.

1Jrecꞌmon ta ley xajniꞌ rnatuꞌ jeꞌ utzil jtzujun ta ojer rmal Dios per majoꞌn recꞌmon pta jkas mer utzil. Rmal cꞌaraꞌ mtecwina jaꞌ ley xtquerutoꞌ ta junlic jeꞌ wnak je junaꞌ junaꞌ nqueꞌekaja chwech Dios y nquectzujuj jeꞌ chcop chwech rmal jquil quemac. 2Wexte xecwina xerutoꞌ junlic mquitcꞌaraꞌ xectzujuj chic más jeꞌ chcop. Tbij tzij cꞌaraꞌ wexte xchꞌachꞌjorsasa junlic canm xquenaꞌ tcꞌaraꞌ che quil quemac xchuptaja. 3Per je xqueban, junaꞌ junaꞌ ncꞌol waꞌ xecnatbej che mchuptanak ta, jaraꞌ tak xeccomsaj jeꞌ chcop che nquectzujuj chwech Dios rmal quil quemac. 4Mchumtanak ta com jquicꞌ cxin wajquex ruqꞌuin cxin jeꞌ cabra mesquier xtuchup ta il mac. 5Rmal cꞌaraꞌ jaꞌ Cristo tak xpeta waweꞌ chwech ruchꞌlew cawra xbij tzra Ttixel ra: —Atet mjaraꞌ ta nawajoꞌ che nquecomsasa jleꞌ chcop chawech nexte jaraꞌ jleꞌ chic je ntzujuxa chawech. Per jnecuerpo anen jaraꞌ achumsan, jaraꞌ cꞌa ntzujuxa chawech. 6Mjaraꞌ ta nel ta acꞌuꞌx tzrij jleꞌ chcop je nqueporoxa chawech nexte jleꞌ chic je ntzujuxa chawech rmal quil quemac wnak. 7Rmal cꞌaraꞌ tak cawra xenbij chawa ra: —Dios, anen enpenak ajniꞌ tzꞌibtanak cana chwij chpam jliwr chquenrebnaꞌ achnak nrajoꞌ awanm chwa chquenban, caraꞌ xenbij chawa. Caraꞌ xbij jaꞌ Cristo. 8Jun je xbij, che Dios mjaraꞌ ta nrajoꞌ je nquecomsasa jleꞌ chcop chwech y nexte jleꞌ chic je ntzujuxa chwech, mjaraꞌ ta nel ta rucꞌuꞌx tzrij, caraꞌ nbij. Jley nbij che ncꞌatzina ntzujuxa jawra sacrificio ra per mjaraꞌ ta kas mer nrajoꞌ Dios, caraꞌ nbij Cristo. 9Jun chic xbij cawrara: —Nedtaꞌ Dios, anen enpenak chquenrebnaꞌ achnak nrajoꞌ awanm chwa chquenban, caraꞌ nbij tzra. Caraꞌ xuban Cristo, xelsaj sacrificio je xtzujuxa nabey y jaꞌ xtzujuj riꞌ y xoca precꞌxiwach, xuban ajniꞌ nrajoꞌ ranm Dios chnuban. 10Com majoꞌn nim ta xuban che rbanic je xjoꞌxa tzra rmal Dios rmal cꞌaraꞌ tak xchꞌachꞌjorsasa kanm chpam kil kamac, y je xchꞌachꞌjorsbej jaraꞌ tak junlic xtzujuj recuerpo che xcomsasa kmal. 11Je jleꞌ chic sacerdote arj-eꞌ kꞌij kꞌij nquepeꞌa chwech Dios, nectzujuj sacrificio chwech y njaraꞌ waꞌ sacrificio nectzujuj njelal tak kꞌij. Per jaraꞌ jnectzujuj mesquier necwina xtelsaj ta kil kamac. 12Jesucristo arjaꞌ xjun sacrificio xtzujuj chwech Dios, mqꞌuiy ta, y mkꞌij kꞌij ta xtzujuj per jaraꞌ njunlic. Tak xtzujtaja rmal cꞌjaraꞌ xba xetzꞌbeꞌa prejquenkꞌaꞌ Dios. 13Y tzraꞌ cꞌa nquereybej waꞌ je nquetzelana rxin che nquekasax na, nquecsas na pe rkan rmal Dios. 14Jsacrificio je xtzujuj xjun rwech, jaraꞌ xcuybej junlic kil kamac konjelal jchꞌachꞌjorsan chic kanm rmal, majoꞌn chic achnak keyben tzra kil kamac. 15Y caraꞌ bin ta chka chkaꞌ rmal Espíritu Santo nabey jcawrara: 16—Cawra nbij Dios: —Tak xterlaꞌ tiemp anen quenchumsaj chna jun chuminem cuqꞌuin y cawra rbanic ra, jley xquencꞌabej jaraꞌ ptak canm xtencsaj waꞌ y ptak cpensar xtentzꞌibaj waꞌ. Caraꞌ nbij. 17Cꞌjaraꞌ xbij chic cawrara: —Majoꞌn chic quennataj ta quil quemac, majoꞌn chic quennataj ta jeꞌ rtzilal jquebnon. Caraꞌ rbin ta. 18Com cuytanak chic kil kamac rmal Dios xe rmal cꞌaraꞌ majoꞌn chic jun sacrificio xtektzujuj xta je xtucuy ta jmul chic kil kamac. 19Rmal cꞌaraꞌ wchꞌalal jsantlaj lwar jabar cꞌo waꞌ Dios jaraꞌ jkal chic chkawech y majoꞌn nkanaꞌ xta kiꞌ nkoꞌoca chpam, majoꞌn chic nkanaꞌ ta kiꞌ nokekaja qꞌue chwech Dios. Per xe rmal recqꞌuiel Jesús tak caraꞌ nkaban, xe rmal je xcoma pkacwent tak yatanak chka che nokekaja chwech. 20Arjaꞌ rejkon chkawech jun cꞌacꞌ bey, jun bey jrecꞌmon ta cꞌaslemal je rxin Dios. Ajniꞌ tzra tziak jkꞌotben rpam ruchoch Dios je xraktaja y xejkeꞌa ruchiꞌ santlaj lwar, y caraꞌ cꞌa tzra Jesús chkaꞌ tak xcoma pkacwent jaraꞌ xjakbej jun bey chkawech jnokrey-aꞌ qꞌue chwech Dios. 21Jesús jnimlaj sacerdote kxin paꞌla chkawech ja ok tnamet rxin Dios. 22Koꞌekaj cꞌa chwech Dios, me tkanaꞌ ta kiꞌ per njelal ta kanm, nte ykul waꞌ kacꞌuꞌx ruqꞌuin. Caraꞌ ta nkaban com kutkin che chꞌachꞌjorsan chic kanm chpam kil kamac y majoꞌn chic ntiꞌon ta kanm rmal. Kutkin chic chkaꞌ che chꞌachꞌjorsan chic kacuerpo tzra jun chꞌajchꞌojlaj yaꞌ je nmajoꞌn tzꞌil rcꞌan. 23Dios arjaꞌ nuyaꞌ waꞌ je rtzujun ta rmal cꞌaraꞌ wchꞌalal cow kopeꞌa che reybxic, me tyojtaj ta kacꞌuꞌx. 24Kachꞌboꞌ rij nak nkaban je xtekbanbej ta animar kiꞌ che xtkajoꞌ ta más kiꞌ y che nekcꞌutbej más utzil. 25Per ecꞌola majoꞌn chic nqueꞌerkaj ta tak nkamol kiꞌ, per me tkaban ta caraꞌ ajoj. Kas tkala chkij je nkaban, kpaxbaꞌ kiꞌ, kabnaꞌ animar kiꞌ. Jaraꞌ más chna ncꞌatzina nkaban com ixix netzꞌet che xe nnajin ta nimlaj kꞌij tak xtpet chic jmul Jesucristo. 26Caraꞌ quenbij chewa com ajoj we kniman chic tijonem je rkꞌalsan Jesucristo chkawech y we nkꞌalaj kamjon rbanic il mac, jaraꞌ majoꞌn chic jun sacrificio xkotobex xta tzra j-il mac je nkaban. 27Jeꞌ wnak je nquebnowa caraꞌ cꞌola jun nimlaj juicio cꞌola chquewech jcongan xben riꞌil rcꞌan, je ryiwal Dios npe na chquij ajniꞌ jun nimlaj kꞌakꞌ nquerporbej conjelal je nquetzelana rxin. 28Jley rxin Dios jtzꞌibtanak rmal Moisés, wcꞌola jun wnak majoꞌn xnimaj ta, wxuban tzra nmajoꞌn val ta y we ecꞌola e c-eꞌ e oxiꞌ testig tzrij chcaraꞌ xuban tzra, jaraꞌ majoꞌn npoknana rwech, ncomsaxa. 29Peor cꞌaraꞌ Jesucristo je Rlecꞌwal Dios, wcꞌola jun nuban tzra je nmajoꞌn val ta ¿le myatanak tcꞌa tzrij nechꞌob ixix che nutaj na jun nimlaj lowloꞌ más chna lowloꞌ? Ajniꞌla nutaj na lowloꞌ wnuban tzra recqꞌuiel Jesucristo ajniꞌ recqꞌuiel chka bechnak wnak. Utz tcꞌaraꞌ che mquita jaraꞌ quicꞌ xchꞌachꞌjorsana rxin chpam il mac, utz tcꞌaraꞌ che mquita jaraꞌ quicꞌ nyowa rseguro jcꞌacꞌlaj chuminem jchumsan rmal Dios che ktoꞌic. Ajniꞌla nutaj na lowloꞌ wnuban tzra Espíritu Santo ja ne mval ta, per utz tcꞌaraꞌ che mquita Espíritu Santo cꞌamyon ta utzil je nsipaj Dios chka. 30Caraꞌ quenbij chewa com kutkin chic ajniꞌ rnaꞌoj Kajaw Dios ajniꞌ rbin cana jcawrara: —Je rtzilal je nqueban wnak anen cꞌa quenyowa rjel recꞌxel chca, anen cꞌa quenyowa chca rtojbalil rtzilal je nqueban, caraꞌ nbij. Chkaꞌ tzꞌibtanak cana jun chic jcawra nbij: —Kajaw Dios arjaꞌ nnukꞌet waꞌ tzij chquij retnamet, caraꞌ nbij. 31Ajniꞌla xben riꞌil recꞌmon ta tak ncatkaja pe rkan cꞌaslic Dios. 32Per ixix wchꞌalal, terkaja pnewáꞌ jnabey tak xsakersaxa ebey rmal Jesucristo xixecwina xecochꞌ njelal je xpeta chewij, ajniꞌla jun lucha ajniꞌla jun rpoknal xetaj per xecochꞌ njelal. 33Ixix xecochꞌ ewech chpam tak cꞌola jeꞌa xyaꞌa eqꞌuix chquewech wnak, tak xixyokꞌa xixtzꞌuꞌja, y tak cꞌola jeꞌ lowloꞌ xbaꞌna chewa. Jun chic, majoꞌn xepoknaj ta xeꞌewexbilaj jleꞌ chic je xbaꞌna caraꞌ chca, 34com xecꞌjeꞌa ptak cars rmal Jesucristo y xepoknaj quewech. Y tak xmajtaja chewa jeꞌ emibil majoꞌn xepoknaj ta y xixquicota. Com bien ewutkin chcꞌola emibil chcaj, jleꞌ mibil jmás chna wen y ne rxin junlic, y rmal cꞌaraꞌ tak xixquicota. 35Rmal cꞌaraꞌ quenbij chewa, mteyaꞌ cta yukbal ecꞌuꞌx ruqꞌuin Jesucristo com cꞌola jun nimlaj rtojbalil recꞌmon ta chewa tak neykeꞌa ecꞌuꞌx ruqꞌuin. 36Mteyaꞌ cta nexte jtzꞌit com ne ncꞌatzin waꞌ chewa chnecochꞌ lowloꞌ ch-utz cꞌaraꞌ je nrajoꞌ ranm Dios jaraꞌ neban y newil je rtzujun ta chka. 37Ajniꞌ tzꞌibtanak cana chpam rtzojbal Dios jcawra nbij ra: —Cꞌola jun npe na y ma jruꞌ xta tiemp nrajoꞌ chnerkaja, arjaꞌ npe na y majoꞌn nuyaꞌ xta más tiemp tzra. 38Per jeꞌ wnak jquebnon rbeyal chenwech arj-eꞌ xe rmal yukbal quecꞌuꞌx tak ccꞌan utzlaj cꞌaslemal je rxin junlic. Per je nquemloj chic jmul chquij arj-eꞌ majoꞌn ngan cuqꞌuin. Caraꞌ rbin cana Dios. 39Ajoj wchꞌalal me ok quexbil xta je nquemloja chquij, jmajoꞌn nyataj ta chca chnequewlaꞌ totanem rxin Dios. Ajoj ok quexbil jcꞌola yukbal quecꞌuꞌx ruqꞌuin Dios y noktotaja junlic rmal.

1Jyukbal cꞌuꞌx cawra rbanic ra: wcꞌola jun achnak ykula kacꞌuꞌx ruqꞌuin jaraꞌ ne nkeybej waꞌ y bien kutkin che nekawlaꞌ na, y chkaꞌ wcꞌola jun achnak jmajoꞌn ntzꞌettaj ta ruqꞌuin kkꞌawech per we ykula kacꞌuꞌx ruqꞌuin jaraꞌ bien kutkin chcꞌola mesque majoꞌn ntzꞌettaj ta. 2Jeꞌ ktiꞌt kammaꞌ ojer, rmal yukbal quecꞌuꞌx ruqꞌuin Dios tak wen xetzꞌeꞌta rmal jaꞌ Dios. 3Ajoj chkaꞌ, rmal yukbal kacꞌuꞌx ruqꞌuin Dios tak chꞌobtanak kmal jxuban jaꞌ Dios tak xchumsaj rwech ruchꞌlew ruqꞌuin caj, y jtzij je xbij jaraꞌ xchumsbej. Caraꞌ cꞌa rbanic, Dios xjic xbij pona tzij y jaraꞌ tzij xoca che xchumsbej, mjaraꞌ ta xchumsbej je ntzꞌettaja ruqꞌuin kkꞌawech. 4Abel chkaꞌ, rmal yukbal rucꞌuꞌx ruqꞌuin Dios tak más chna wen sacrificio jxtzujuj tzra Dios que chwech je xtzujuxa rmal Caín. Jaꞌ Dios utz xutzꞌet sacrificio rxin Abel y xucꞌom tzra, y tzraꞌ cꞌa nkatzꞌet waꞌ che jaꞌ Abel wen xtzꞌeꞌta rmal Dios. Majoꞌn chek tcaraꞌ xbaꞌna caraꞌ tzra per rmal yukbal rucꞌuꞌx. Mesque comnak chic Abel per rmal yukbal rucꞌuꞌx ruqꞌuin Dios nela com ajniꞌ ne ntzijon na kuqꞌuin camic ra. 5Enoc chkaꞌ, rmal yukbal rucꞌuꞌx ruqꞌuin Dios tak xyataja tzra che majoꞌn xkꞌax ta chpam cmic y chek qꞌuenjlal xsaꞌcha waweꞌ chwech ruchꞌlew com Dios xecꞌmow ela rxin chcaj. Com jaꞌ Dios congan xquicota tzrij Enoc waweꞌ chwech ruchꞌlew rmal cꞌaraꞌ tak xuban caraꞌ tzra, ajniꞌ tzꞌibtanak cana. 6Wmajoꞌn yukbal acꞌuꞌx ruqꞌuin jaꞌ Dios jaraꞌ majoꞌn wen ta xtutzꞌet acꞌaslemal. Wcꞌola agan ncatkiꞌl oca ruqꞌuin Dios ncꞌatzina chawa jawra c-eꞌ ra: jun, nanimaj chcꞌola Dios, y jun chic, nanimaj chjaꞌ Dios cꞌola rtojbalil nuyaꞌ chawa wnacanoj. 7Noé chkaꞌ, rmal yukbal rucꞌuꞌx ruqꞌuin Dios arjaꞌ xnimaj Dios tak xbixa tzra chcꞌola jun juicio penak. Arjaꞌ xnimaj mesque qꞌuemjana tutzꞌet juicio jpenak. Rmal cꞌa yukbal rucꞌuꞌx tak xuban jun nimlaj barc, xeꞌoca chpam e rexbil conjelal jecꞌola pruchoch, caraꞌ xqueban xetotaja chpam juicio. Tzraꞌ cꞌa nkatzꞌet waꞌ jmajoꞌn xeniman ta ne pquil waꞌ xbaꞌna chca che xecomsasa. Noé xeykeꞌa rucꞌuꞌx ruqꞌuin Dios rmal cꞌaraꞌ tak xyataja tzra che xcꞌaj rbeyal rxin Dios, com caraꞌ nuban jaꞌ Dios chawa tak neykeꞌa acꞌuꞌx ruqꞌuin. 8Abraham chkaꞌ, rmal yukbal rucꞌuꞌx ruqꞌuin Dios tak xnimaj Dios. Jaraꞌ tak xnimaj je xbixa tzra rmal Dios che nel ela y nba chpam jun chic nación je xtyaꞌ na tzra com herencia. Arjaꞌ xnimana y xba mesque mrutkin ta nak lwar xtba waꞌ. 9Tak xekaja chpam nación xtzujuxa tzra che tzraꞌ necꞌjeꞌ waꞌ mesque mretnamet ta, per rmal yukbal rucꞌuꞌx ruqꞌuin Dios tak xuban caraꞌ. Xecꞌjeꞌ na ruqꞌuin Isaac y Jacob chpam jay jtzꞌuꞌm ocnak. Arj-eꞌ chkaꞌ xtzujuxa chca ajniꞌ xtzujuxa tzra Abraham. 10Jtnamet kas reyben Abraham jaraꞌ tnamet rxin chcaj jcꞌola jun rcimient-il jne rxin junlic, jaraꞌ tnamet Dios xchumsana y Dios xebnowa. 11Sara jrexkayil Abraham cꞌola yukbal rucꞌuꞌx ruqꞌuin Dios chkaꞌ y rmal cꞌaraꞌ tak xyataja tzra rmal Dios che xoc na jun teꞌej mesque congan riꞌj chic y majoꞌn alanem tzrij, per xalex na jun ral. Xeykeꞌa rucꞌuꞌx ruqꞌuin Dios, rutkin je ntzujuj nnuyaꞌ waꞌ rmal cꞌaraꞌ tak xyataja tzra chꞌit ral. 12Caraꞌ cꞌa xuban Abraham mesque congan chꞌit riꞌj chic per xyataj na tzra che xecꞌjeꞌ na jun rlecꞌwal, y xecꞌjeꞌ na riy rumam chkaꞌ, congan xquesop quiꞌ y congan pen nqueꞌeltaj waꞌ ajniꞌ chꞌumil jecꞌola chcaj, e ajniꞌ senyiꞌ jcꞌola chuchiꞌ tak mar. 13J-eraꞌ wnak tak xecoma qꞌuemjana tquewil jtzujun chca rmal Dios, per mesque qꞌuemjana tquewil per ne ykul na quecꞌuꞌx ruqꞌuin Dios je xtzujuj chca ne nuyaꞌ waꞌ. Je nquenaꞌ kaja ptak canm ajniꞌ ecꞌol pon chic ruqꞌuin je xtzujuj chca y congan nquequicot pona tzrij. Cawra necbij ra: —Majoꞌn jun ketnamet waweꞌ ra chwech ruchꞌlew, xe kꞌxanem nkaban chwech, caraꞌ necbij. 14Tak caraꞌ nabij, tzraꞌ cꞌa ncꞌaxax waꞌ qꞌue amjon na rconxic jun tnamet jkas mer tnamet awxin. 15Je tnamet abar eꞌelnak twaꞌ nabey, wexte quechꞌbon che tzraꞌ nquemloj twaꞌ xecwin tcꞌaraꞌ xemloja, per mcaraꞌ ta quechꞌbon. 16Per jmer quetnamet jkas nel ta quecꞌuꞌx tzrij jaraꞌ más chna wen, jaraꞌ tnamet rxin chcaj. Jaꞌ Dios majoꞌn jun twaꞌ nunaꞌ nbij che arjaꞌ Dios cxin com cꞌola jun quetnamet rchumsan jkas mer quetnamet. 17Abraham, rmal yukbal rucꞌuꞌx ruqꞌuin Dios tak xnimana tak xbaꞌna probar rmal Dios, jaraꞌ tak xtzujuj chwech Dios Isaac je rlecꞌwal y xyamer xcomsaj. Jaꞌ Abraham conform ntzujuj rlecꞌwal chpam cmic mesque njun oca, per utz tcꞌaraꞌ mquita tzujun chic tzra rmal Dios chcongan nquesop na quiꞌ riy rumam, 18utz tcꞌaraꞌ mquita bin chic tzra chjaꞌ Isaac nespowa cxin riy rumam. 19Per cawra xuchꞌob kaja Abraham ra: —Dios mesque xtcomsaj wlecꞌwal per necwina ncꞌasbaꞌ chic jmul chpam cmic, caraꞌ xuchꞌob kaja. Y caraꞌ xuban rlecꞌwal, xyataj chic jmul tzra, ajniꞌ xkꞌaxa chpam cmic y com ajniꞌ xcꞌastaja. 20Jaꞌ Isaac chkaꞌ, rmal yukbal rucꞌuꞌx ruqꞌuin Dios tak xeruban cana bendecir Jacob ruqꞌuin Esaú, jaraꞌ tak xkꞌalsaj cana chquewech nak qꞌuemjana tbantaja. 21Tak xyamer ncoma Jacob arjaꞌ chkaꞌ rmal yukbal rucꞌuꞌx ruqꞌuin Dios tak xeruban cana bendecir ja e c-eꞌ rlecꞌwal José. Arjaꞌ rcꞌan chꞌit rechꞌmeꞌy, jaraꞌ xechpowa rxin y xexqueꞌ kaja y xuyaꞌ rukꞌij Dios. 22Tak xyamer ncoma José arjaꞌ chkaꞌ rmal yukbal rucꞌuꞌx ruqꞌuin Dios tak xbij cana chca rchꞌalal che nerlaꞌ na jun kꞌij tak xtqueꞌel ela tnamet Israelchpam Egipto: —Jaraꞌ kꞌij tak xtquixel ela necꞌom el na nbakil anen chkaꞌ, caraꞌ xbij cana José chca. 23Jredtaꞌ ruteꞌ Moisés chkaꞌ cꞌola yukbal quecꞌuꞌx ruqꞌuin Dios, y rmal cꞌaraꞌ tak xalexa Moisés xtotaja prukꞌaꞌ rey. Com jaꞌ rey cꞌola jun orden rey-on per arj-eꞌ majoꞌn xecxibej ta quiꞌ chwech. Xquetzꞌet chꞌit clecꞌwal congan chꞌit wen rmal cꞌaraꞌ oxiꞌ icꞌ xecwiwaj chwech rey. 24Jaꞌ Moisés xbaꞌna tzra rmal rmiꞌal rey Faraón com ajniꞌ chꞌit quilaj ral y congan nim rukꞌij. Per Moisés tak xoca acha majoꞌn xpoknaj ta xuyaꞌ cana. Rmal yukbal rucꞌuꞌx ruqꞌuin Dios tak majoꞌn xpoknaj ta xuyaꞌ cana. 25Xerexbilaj retnamet Dios chpam lowloꞌ. Cawra xuchꞌob kaja jaꞌ Moisés: —Más na wen quenwexbilaj retnamet Dios chpam lowloꞌ que chwech quenxbilaj aj Egipto chpam quicotemal je x-il mac recꞌmon ta y xe nkꞌaxa chkaꞌ. 26Más na vale quentaj lowloꞌ rmal Cristo chwech je xtenchꞌec ta njelal mibil jcꞌola chpam Egipto, caraꞌ nbij kaja. Arjaꞌ kas tzꞌel pona rwech tzrij rtojbalil je nyaꞌ na tzra rmal Dios rmal cꞌaraꞌ tak caraꞌ xuchꞌob. 27Rmal yukbal rucꞌuꞌx ruqꞌuin Dios tak xel ela chpam Egipto, majoꞌn xxibej ta riꞌ chwech rey mesque jaꞌ rey congan xyictaja ryiwal. Cow xpeꞌa, rutkin che Dios cꞌola ruqꞌuin, xuban com ajniꞌ xutzꞌet rwech Dios mesque Dios majoꞌn ntzꞌettaj ta. 28Jaꞌ Moisés, rmal yukbal rucꞌuꞌx ruqꞌuin Dios tak xucꞌul jnimkꞌij rbin-an pascua. Rmal yukbal rucꞌuꞌx chkaꞌ tak cawra xbij chca wnak ra: —Tchicaj recqꞌuiel jun carneꞌl chiꞌ tak chijay rxin ewuchoch. Caraꞌ ta neban ch-utz cꞌaraꞌ tak xtpet ángel che ccomsic al-iꞌ je nabey tak al majoꞌn nquercomsaj ta ewlecꞌwal ixix, caraꞌ xbij chca. 29J-eꞌ aj Israel chkaꞌ, rmal yukbal quecꞌuꞌx ruqꞌuin Dios tak xecwina xekꞌaxa chpam nimlaj yaꞌ rbin-an quiek mar per nmajoꞌn xechꞌkeꞌ ta jtzꞌit, com ajniꞌ jun chkilaj bey xekꞌax waꞌ. Per aj Egipto xekꞌax arj-eꞌ chkaꞌ per xejikꞌ kaja chpam mar. 30J-eꞌ aj Israel, rmal yukbal quecꞌuꞌx ruqꞌuin Dios tak xba ptak ulew nimlaj tzꞌak je rsutin riꞌ tzrij tnamet rbin-an Jericó. Chpam wkuꞌ kꞌij xqueyaꞌ volt tzrij tzꞌak, y tak xetzꞌkata y-oj volt cmal xba tzꞌak ptak ulew. 31Jixak ja aj Jericó rbin-an Raab jitzel rcꞌaslemal nabey, arjaꞌ cꞌola yukbal rucꞌuꞌx ruqꞌuin Dios chkaꞌ. Arjaꞌ xerutoꞌ soldado je aj Israel jxeꞌekaja pJericó chnequebnaꞌ probar tnamet per xe pnalakꞌ xeꞌekaj waꞌ. Rahab wen ccꞌulic xuban, xerucsaj pruchoch, y rmal yukbal rucꞌuꞌx tak majoꞌn xcomsas ta per xecomsasa jeꞌ rwinak aj Jericó com arj-eꞌ majoꞌn xecnimaj ta Dios. 32Y ecꞌo na más wnak quey-on cana jun utzlaj ejemplo chkawech tzrij yukbal quecꞌuꞌx ruqꞌuin Dios per mesquier nuyaꞌ tiemp chwa xtentzijon ta chquij, ajniꞌ chca Gedeón, Barac, Sansón, Jefté, David, Samuel y chca jleꞌ chic profeta. 33Arj-eꞌ chkaꞌ rmal yukbal quecꞌuꞌx ruqꞌuin Dios tak xyataja chca che xequechꞌec jeꞌ gobierno je nquetzelana cxin, rmal cꞌaraꞌ tak utz xqueban che ccꞌaxic wnak y rmal cꞌaraꞌ chkaꞌ tak xquewil nicꞌaj jeꞌ rtzujun ta ojer Dios. Rmal yukbal quecꞌuꞌx chkaꞌ tak xecwina xectzꞌapij quechiꞌ cój. 34Rmal cꞌaraꞌ chkaꞌ tak majoꞌn achnak xoca chca tak xeyaꞌa pkꞌakꞌ, majoꞌn xecꞌat ta. Rmal cꞌaraꞌ chkaꞌ tak xecwina xquetoꞌ quiꞌ pquekꞌaꞌ wnak je xcajoꞌ ta xeccomsaj tzan espada. Tak nmajoꞌn cchukꞌaꞌ xyataja chca cchukꞌaꞌ, cow xepeꞌa chpam chꞌoj y xecwina xequelsaj ela jeꞌ wnak je nquetzelana cxin je nquerchꞌojina cuqꞌuin chpam quetnamet. 35Ecꞌola jeꞌ ixkiꞌ chkaꞌ rmal yukbal quecꞌuꞌx ruqꞌuin Dios tak xyataja chca che xecꞌastaja cnomkiꞌ cuqꞌuin. Ecꞌola jleꞌ chic wnak, rmal yukbal quecꞌuꞌx tak xechaꞌpa y más chna lowloꞌ rpoknal xbaꞌna chca y xbixa chca che nquesakꞌpix ela per we nqueyaꞌ cana Dios. Per arj-eꞌ majoꞌn xeniman ta: —Mejor nokcomsasa, caraꞌ xecbij. Caraꞌ xqueban ch-utz cꞌaraꞌ che nquewil cꞌaslemal jmás utz chna. 36Ecꞌola jcongan xetzꞌuꞌja, xeyoꞌkꞌa, xechꞌaꞌya tzra tak asiar, y chkaꞌ xebaꞌcꞌa ptak cadena y xecsasa ptak cars. 37Ecꞌola xecomsasa tzan abaj. Ecꞌola xekupixa tzan tak sierra. Ajniꞌla xebaꞌna pors che nqueyaꞌ cana yukbal quecꞌuꞌx ruqꞌuin Dios. Ecꞌola xecomsasa tzan tak espada. Ecꞌola xexleꞌa xejteꞌa ptak jeꞌ lwar y ctzꞌumal carneꞌl y xe ctzꞌumal cabra xquecsaj chquij y majoꞌn achnak nectzukbej quiꞌ, congan lowloꞌ xbaꞌna chca y congan lowloꞌ ccꞌaslemal. 38Jeꞌ wnak jmajoꞌn cgan tzrij Dios arj-eꞌ myatanak ta chca xtquecꞌjeꞌ ta chquecjol. Congan lowloꞌ xqueban, xebin na ptak chkilaj tak lwar, xebin na chwech tak jyuꞌ, xecꞌjeꞌ na ptak jul. 39Arj-eꞌ conjelal rmal yukbal quecꞌuꞌx ruqꞌuin Dios tak congan wen xetzꞌeꞌta rmal Dios. Per jaraꞌ tiemp mesque utz xetzꞌeꞌta per qꞌuemjana tquewil tzraꞌ je rtzujun ta ojer Dios. 40Arj-eꞌ xqueybej na che nquewil com jaꞌ Dios arjaꞌ rechꞌbon ta che chpam katiemp ajoj nwankersaj waꞌ jcꞌacꞌ chuminem jmás na wen. Caraꞌ xuban ch-utz cꞌaraꞌ chjunam nyataja chka konjelal jtotanem, per jun totanem bien tzꞌkat, me j-eꞌ ta xewlowa chkawech nabey mul.

1Bien kachꞌboꞌ wchꞌalal, j-ewra wnak je ckꞌalsan ta chkawech yukbal quecꞌuꞌx ruqꞌuin Dios arj-eꞌ csutin ta quiꞌ chkij camic. Rmal cꞌaraꞌ quenbij chewa, katjaꞌ cꞌa kakꞌij ajoj, kacsaj cꞌa kchukꞌaꞌ tzrij rbeyal je y-on chkawech rmal Dios, cow kopeꞌa y kacꞌsaꞌ rbanic. Achnak nokruban molestar tzrij jawrara je nkaban chpam kcꞌaslemal kchꞌakij cana y kay-aꞌ cana il mac jnokruchap chpam kabey. 2Ktzꞌulchij cꞌa Jesús, arjaꞌ nwankersana yukbal kacꞌuꞌx ruqꞌuin Dios y arjaꞌ netzꞌkatsana chkaꞌ. Arjaꞌ cꞌola jun nimlaj quicotemal rxin Dios reyben rmal cꞌaraꞌ majoꞌn xpoknaj ta riꞌ xcomsasa chwech cruz, jaraꞌ congan qꞌuixbal xbaꞌna tzra per xucochꞌ njelal. Jcamic ajniꞌla nim rukꞌij, abar tzꞌbul waꞌ Kadtaꞌ Dios tzraꞌ tzꞌbul waꞌ Jesús chkaꞌ prejquenkꞌaꞌ. 3Techꞌboꞌ rij rwech jxuban Jesús, ajniꞌla rpoknal xutaj pquekꞌaꞌ aj-il aj mac per xucochꞌ njelal. Bien techꞌboꞌ ch-utz cꞌaraꞌ ixix majoꞌn nquixcos ta che rtejic rpoknal y ch-utz cꞌaraꞌ majoꞌn nturtaj ta ecꞌuꞌx. 4Mesque ixix emjon jun nimlaj lucha ruqꞌuin il mac per qꞌuemjana tekꞌiꞌ ajniꞌ xbaꞌna tzra Jesús com qꞌuemjana tetix ecqꞌuiel. 5¿Le mterkaj cꞌa pnewáꞌ je ix alcꞌwalxelaꞌ chcꞌola jun paxbanem ewxin tzꞌibtanak cana? Cawra nbij paxbanem ra: —Wlecꞌwal, majoꞌn itzel ta tenaꞌ tak Kajaw Dios ncatruyaꞌ chpam jun rpoknal tzra atojxic. Tak cꞌola nchꞌojquij chawa me tyojtaj ta acꞌuꞌx rmal. 6Com Kajaw Dios we ncatruyaꞌ chpam rpoknal che atojxic jaraꞌ rital che ncatrajoꞌ. We ncatruchꞌey che atojxic tzraꞌ cꞌa natzꞌet waꞌ che at rlecꞌwal, caraꞌ cꞌa rbanic, mexte itzel tanaꞌ. Caraꞌ nbij. 7Wnetaj rpoknal terkaja pnewáꞌ che etojxic nbaꞌna. Jnuban Dios chewa caraꞌ cꞌa nuban jun ttixel chca chꞌtak rlecꞌwal. ¿Lcꞌol cꞌa jun alcꞌwalxel nechꞌob ixix majoꞌn nchꞌaꞌy ta rmal ttixel che rtojxic? Jaraꞌ majoꞌn jun caraꞌ ta, conjelal nquebaꞌna corregir. 8Wmajoꞌn nquixbaꞌn ta corregir jaraꞌ xe ix ajniꞌ ix lkꞌan tak acꞌalaꞌ je mkꞌalaj ta edtaꞌ. 9Tak xokqꞌuiy ta ojer xokchꞌaꞌy ta cmal kadtaꞌ, okcꞌola pe ktojxic y xekaban respetar. Peor cꞌa Kadtaꞌ Dios más chna ncꞌatzina che nkaban respetar. We nkaban respetar nkawil cꞌaraꞌ utzlaj cꞌaslemal je rxin Dios. 10Je kadtaꞌ arj-eꞌ xokqueban corregir jun tiemp waweꞌ chwech ruchꞌlew per xruyon cnaꞌoj j-eꞌ xquecsaj kaja chkij. Per Kadtaꞌ Dios arjaꞌ majoꞌn chek tcaraꞌ nokruban corregir per ncꞌol waꞌ recꞌmon ta chka. Caraꞌ nuban chka ch-utz cꞌaraꞌ chjunam nela kanma ajoj ruqꞌuin ajniꞌ ranm jaꞌ, kas chꞌajchꞌoj. 11Ne ktzij waꞌ nmajoꞌn quiꞌil ta tak ncatbaꞌna corregir, ne ncattiꞌona rmal, y cꞌam-an na nanaꞌ utzil jrecꞌmon ta chawa, ma alnak ta. Per tak nba tiempo cꞌola recꞌmon pa chawa wxawutkij nak rbanic. Cawra nwachij chpam acꞌaslemal: nawcꞌaj rbeyal rxin Dios y rmal cꞌaraꞌ kas quiꞌil necꞌjeꞌa awanm chwech. 12Rmal cꞌaraꞌ quenbij chewa wchꞌalal, cow quixpeꞌa chwech lowloꞌ y me tyojtaj ta ecꞌuꞌx rmal. 13Je tzrij utzlaj bey je cꞌtun chewech rmal Dios jic tecꞌmaꞌ ela. Wcaraꞌ xteban jnicꞌaj chic jqꞌuemjana tecwera canm chpam bey arj-eꞌ majoꞌn nyojtaj ta quecꞌuꞌx ewmal ixix, npeta más cchukꞌaꞌ. 14Quiꞌil quixecꞌjeꞌa cuqꞌuin conjelal wnak y tewcꞌaj jun chꞌajchꞌojlaj anm ajniꞌ rxin Dios. Com majoꞌn jun xteretzꞌtaꞌ ta rwech Kajaw Dios wmajoꞌn rcꞌan ta jun chꞌajchꞌojlaj anm. 15Tebnaꞌ cwent ewiꞌ, majoꞌn ta jun chewa xtuyaꞌ cta utzil je nsipaj Dios chka. Majoꞌn ta jun chewa xtyictaj ta checjol xqueruyoj ta jleꞌ chic ajniꞌ nuban itzel kꞌayis tak nqꞌuiy ta y xe ncomsaj tejcoꞌn. 16Majoꞌn ta jun chewa xtoc ta ruqꞌuin jun ixak jme rexkayil ta, o jun ixak we mrechjil ta. Je ntzujuj Dios chka majoꞌn ta jun chewa xtuban ta tzra com ajniꞌ nmajoꞌn val ta chwech. Ajniꞌ xuban Esaú ojer, jaꞌ nabey-al per xuban tzra jawra privilegio je nmajoꞌn val ta, xe xcꞌayij, xjun rway xcꞌutuj precꞌxiwach. 17Y bien ewutkin tak xba tiemp tzra ja herencia je rcꞌayin cꞌjaraꞌ xcꞌutuj chic jmul tzra redtaꞌ per majoꞌn xyaꞌ xta tzra. Mesque congan xokꞌ rmal per majoꞌn xecney xta rmal nak nuban che nyataj chic jmul tzra. 18Jbey ewcꞌan ixix jun chwaꞌ xixrey-aꞌ waꞌ que chwech jxeꞌeyaꞌ waꞌ rtnamet Dios ojer. Arj-eꞌ chwech jun jyuꞌ xeꞌeyaꞌ waꞌ je ncatecwina natzꞌet ruqꞌuin akꞌawech rbin-an Sinaí. Jaraꞌ jyuꞌ xcꞌata chquewech y cawra xbantaj ra: congan kꞌejkuꞌm xoca y xjaktaj ta jun nimlaj kꞌekꞌ. 19Chkaꞌ cꞌola jun trompeta xeccꞌaxaj y cꞌola jun kul xeccꞌaxaj chkaꞌ. Jkul, jxecꞌaxana rxin congan xquecsaj cchukꞌaꞌ che rcꞌutxic chmajoꞌn ntzijon xta más cuqꞌuin. 20Caraꞌ xqueban com congan xecxibej quiꞌ rmal je xbixa chca jcawrara: —Wcꞌola jun npalbena jyuꞌ mesque xjun chcop, jaraꞌ ncomsasa tzan abaj o tzra lanza, caraꞌ xbixa chca. 21Je xquetzꞌet ajniꞌla jun xben riꞌil xucꞌom pa chca rmal cꞌaraꞌ tak Moisés xxibej riꞌ chkaꞌ: —Anen congan quenberbeta rmal xben riꞌil, caraꞌ xbij. 22Per jxixekaj waꞌ ixix jaraꞌ chwech jun jyuꞌ jmajoꞌn ncatecwin ta natzꞌet ruqꞌuin akꞌawech rbin-an Sion. Ixcꞌola chwech jmer tnamet rxin cꞌaslic Dios rbin-an Jerusalén je rxin chcaj. Ixcꞌol cꞌa chquewech ángel per e congan e qꞌuiy y congan pen nqueꞌeltaj waꞌ, e ajniꞌla quimlon quiꞌ chwech Dios che necbixaj rubiꞌ y ajniꞌla quicotemal nbaꞌna. 23Chkaꞌ ixcꞌol cꞌa chquewech rlecꞌwal Dios je e nabey tak al jabar quemlon waꞌ quiꞌ, jtzꞌibtanak chic quebiꞌ chcaj. Ixcꞌol cꞌa chwech Dios, arjaꞌ kꞌtoy tzij chquij conjelal wnak. Qꞌue tzraꞌ ixcꞌo waꞌ chquewech espíritu cxin wnak je ccꞌan rbeyal rxin Dios jquewlon chic totanem, per jun totanem ne tzꞌkat. 24Qꞌue chwech Jesús ixcꞌo waꞌ, arjaꞌ cꞌola jun cꞌacꞌ chuminem prukꞌaꞌ jnucsana kxin chwech Dios. Qꞌue tzraꞌ ixcꞌo waꞌ chwech recqꞌuiel Jesús je xchicaxa ch-utz cꞌaraꞌ che ncuytaja kil kamac. Jaraꞌ quicꞌ totanem nsiqꞌuij chkij, ma ajniꞌ ta recqꞌuiel Abel ojer jxe rjel recꞌxel xsiqꞌuij tzrij Caín. 25Rmal cꞌa njelal jxentzꞌibaj chewa, camic tebnaꞌ cꞌa cwent ewiꞌ, mtecwir ta ewanm che rcꞌaxic jremjon rbixic Dios chewa camic. Je tnamet Israel ojer majoꞌn xcajoꞌ ta xeccꞌaxaj je xbixa chca rmal Dios tak xtzijona cuqꞌuin waweꞌ chwech ruchꞌlew y xbaꞌna lowloꞌ chca, nmajoꞌn xectobej quiꞌ. Peor cꞌaraꞌ ajoj we mtkajoꞌ nekcꞌaxaj je nbixa chka rmal jaꞌ tak ntzijon ta kuqꞌuin chcaj, twutkij che más chna lowloꞌ xtbaꞌna chka, nmajoꞌn nektobej kiꞌ. 26Tak xtzijona Dios chpam jaraꞌ ojer tiemp, jrukul xusil ruchꞌlew. Per camic cawra nbij chic ra: —Quensil chna jmul rwech ruchꞌlew, y mruyon ta rwech ruchꞌlew per quensil na caj chkaꞌ, caraꞌ nbij. 27Jmul chic, caraꞌ nbij Dios, y nbij tzij cꞌaraꞌ achnak cꞌola siltajic tzrij je xwankersan jaraꞌ xe nkꞌaxa, per jmajoꞌn siltajic tzrij jaraꞌ majoꞌn nkꞌax ta. 28Jaꞌ Dios okrecsan precwent jun gobierno per jun gobierno jmajoꞌn siltajic tzrij. Kmeltioxij tzra Dios ch-utz cꞌaraꞌ nekyabej rukꞌij ch-utz cꞌaraꞌ nquicota rnam chkij. Kay-aꞌ kiꞌ prukꞌaꞌ y kabnaꞌ respetar, 29com je ryiwal Kadtaꞌ Dios ajniꞌ jun nimlaj kꞌakꞌ jcongan cmic nuban.

1Wchꞌalal, ajniꞌ ebnon ta ewaj-on ta ewiꞌ y nte caraꞌ xteban jeꞌa. 2Kas queꞌerkaja pnewáꞌ jeꞌ wnak je ncꞌatzina psad chca, queꞌecꞌluꞌ ptak ewuchoch. Caraꞌ quenbij chewa com ecꞌola quey-on quepsad ángel per nmajoꞌn nak ta cnaben w-ángel quey-on quepsad. 3Queꞌenataj kchꞌalal je rmal Jesucristo ecꞌola ptak cars. Jneban ten-aꞌ kaja ixix com ajniꞌ ixix ixcꞌola cuqꞌuin chpam cars. Queꞌenataj chkaꞌ jmajtanak rbanic lowloꞌ chca. Jneban ten-aꞌ kaja ixix com ajniꞌ ixcꞌola cuqꞌuin chpam lowloꞌ. 4Conjelal ta xtqueban respetar cꞌulbic. Mtcatoc ta ruqꞌuin ixak wmawexkayil ta, y caraꞌ tzra ixak chkaꞌ. Caraꞌ quenbij chewa com Dios arjaꞌ nukꞌet na tzij chquij ach-iꞌ ruqꞌuin chquij ixkiꞌ je nquemajcuna. Nukꞌet na tzij chawij we ncatoca ruqꞌuin jun ixak wmawexkayil ta y chkaꞌ tzra ixak we mrechjil ta. 5Mtel pta congan ecꞌuꞌx tzrij pak, ne quixquicot waꞌ njelal tiemp chcꞌola o wmajoꞌn ewqꞌuin com jaꞌ Dios arjaꞌ nchajina awxin, ajniꞌ rbin cana chpam rtzojbal jcawrara nbij: —Ne encꞌo waꞌ awqꞌuin junlic, nmajoꞌn catnuyaꞌ cta. Caraꞌ nbij. 6Rmal cꞌaraꞌ tak ajoj cawra nekbij ra: —Kajaw Dios arjaꞌ net-owa wxin, jeꞌ wnak chka bechnak opech ncajoꞌ nqueban chwa jaraꞌ majoꞌn quenxibej ta wiꞌ chquewech. Caraꞌ nekbij y majoꞌn nekxibej ta kiꞌ nekbij. 7Queꞌenataj kchꞌalal jxeꞌecꞌana ewxin, arj-eꞌ xquechꞌob chewech rtzojbal Dios. Techꞌboꞌ bien ajniꞌ ccꞌaslemal tak xecꞌjeꞌa waweꞌ chwech ruchꞌlew y ajniꞌ xqueban tak xeykeꞌa congan quecꞌuꞌx ruqꞌuin Dios, nte caraꞌ neban ixix chkaꞌ. 8Jaꞌ Jesucristo nmajoꞌn qꞌuextajic tzrij. Je rnaꞌoj iwir ncaraꞌ camic y ncaraꞌ rxin junlic chpam jeꞌ tiemp jpenak. 9Mchek te njelal tenimaj, mtquixecꞌmar el ta rmal jleꞌ chic tijonem je jun chwaꞌ. Njelal je nkataj nmajoꞌn achnak recꞌmon pa tzra kanm ajoj, nexte cꞌola recꞌmon pa chkaꞌ chca wnak jnecnimaj chcꞌola recꞌmon ta chca. Me rmal tcꞌa nataj tak nqꞌuiya utzil pnawanm, per jaraꞌ rmal utzil jnekcochij tzra Dios. 10Cꞌola jun altar kxin per jsacerdote je nquesmaja chpam templo cxin aj Israel arj-eꞌ majoꞌn quekꞌaꞌ tzra che nquetaj sacrificio je ntzujuxa chwech jawra altar. 11Arj-eꞌ cꞌola achnak nqueban tak nectzujuj jun chcop chwech Dios, nquecꞌol cana recqꞌuiel per jrecuerpo nelsax ela chpam tnamet, jwer nporox waꞌ. Jrecqꞌuiel jaraꞌ necꞌmar ela chpam santlaj lwar rmal nimlaj sacerdote y tzraꞌ ntzujux waꞌ chwech Dios rmal quil quemac wnak. 12Caraꞌ cꞌa xbaꞌna tzra Jesús chkaꞌ, xelsax ela chpam tnamet, jwer xcomsas waꞌ, y recqꞌuiel jaraꞌ xchꞌachꞌjorsbexa kanm ajoj ja ok wnak chpam kil kamac. 13Camic koꞌel cꞌa ajoj chkaꞌ chpam tnamet, joꞌ ruqꞌuin Jesús, xjun kabnaꞌ ruqꞌuin chpam rpoknal jxutaj, jaraꞌ tak xyaꞌa ruqꞌuix chquewech wnak. 14Jwaweꞌ chwech ruchꞌlew majoꞌn jun ketnamet mquita nkꞌaxa, per cꞌola jun ketnamet jqꞌuemjana tyaꞌa chka y jaraꞌ keyben camic. 15Com jkon chic kabey rmal Jesucristo koꞌekaj cꞌa chwech Dios y cawra kbij tzra: —Nedtaꞌ Dios, congan quenmeltioxij njelal achnak chawa. Caraꞌ ta xtekbij tzra njelal tiemp che nekyabej rukꞌij. Jaraꞌ junam nela ruqꞌuin jun sacrificio jnektzujuj tzra. 16Per ntecꞌtuꞌ waꞌ ewutzil chkaꞌ y queꞌet-oꞌ jcꞌola cnecesidad, mtemestaj ta che rbanic jawrara. Tak neban jawrara junam nela ruqꞌuin jun sacrificio, per jun sacrificio jcongan nel ta rucꞌuꞌx Dios tzrij. 17Queꞌenimaj kchꞌalal jecꞌayona ewxin, tey-aꞌ ewiꞌ pquekꞌaꞌ. Arj-eꞌ echajyona rxin ewanm y ewmal nequejchaꞌ na cwent chwech Dios. Queꞌenimaj ch-utz cꞌaraꞌ che nquequicota che ecꞌaxic, mtquebison ta ewmal. Nmajoꞌn recꞌmon ta chewa wex pbis nqueꞌeyaꞌ waꞌ. 18Wchꞌalal, tebnaꞌ oración pkacwent. Chwech Dios quenbij chewa che nmajoꞌn achnak ntiꞌona ptak kanm, per je nkajoꞌ nte jaraꞌ xtkaban j-utz ntzꞌeꞌta rmal Dios. 19Congan quenwajoꞌ quenbij chewa che neban orar pkacwent ch-utz cꞌaraꞌ quentaꞌk el chic jmul ewqꞌuin chanim. 20Dios je nyowa chawa che quiꞌil necꞌjeꞌa awanm chwech, jaraꞌ xeycowa rxin Jesús chpam cmic. Jaꞌ Jesús arjaꞌ nimlaj Pastor, arjaꞌ ykꞌul kxin ja ok chꞌtak carneꞌl. Rmal jrecqꞌuiel xutix chwech cruz tak caraꞌ rebnon. Jaraꞌ quicꞌ rseguro jchuminem je rxin junlic je xchumsasa rmal Dios. 21Dios tcꞌa xtyowa chewa che nnoja njelal rwech utzil ptak ewanm ch-utz cꞌaraꞌ nquixecwina neban je nrajoꞌ ranm, xtuyaꞌ ta chewa che nesmaja Jesucristo ptak ewanm che rwankersic jeꞌ achnak je nel ta rucꞌuꞌx tzrij. Nte xtyaꞌ waꞌ rukꞌij camic y rxin junlic chpam jeꞌ tiemp rxin jeꞌ tiemp. Amén. 22Wchꞌalal, anen quenwajoꞌ quenbij chewa, kas ta xtecꞌjeꞌa epaciencia che rcꞌaxic jeꞌ paxbanem je ntzꞌiban chpam jawra carta com xe mnim ta. 23Jun chic jquenwajoꞌ quenbij chewa, je kchꞌalal Timoteo arjaꞌ elnak pchic libre camic. We xterkaja chanim quencꞌom ela tak xtenba ewqꞌuin. 24Tey-aꞌ cꞌa rutzil quewech conjelal jecꞌayona ewxin. Tey-aꞌ rutzil quewech conjelal rtnamet Dios. Jeꞌ kchꞌalal jecꞌola ptak tnamet jcꞌola precwent Italia arj-eꞌ nquetak ela rutzil ewech chkaꞌ. 25Jutzil je nsipaj Dios jaraꞌ ta xtecꞌjeꞌa ewqꞌuin chixconjelal. Amén.

1
1Anen en Santiago en ajsmajmaꞌ rxin Dios y rxin Kajaw Jesucristo. Anen quentak ela rutzil ewech wchꞌalal je ix cbeljuj tribu je ix aj Israel jechican ewiꞌ, ixbnak njelal nat nkaj.
• • • • •
2Wchꞌalal, tak newil jeꞌ prueba chpam ecꞌaslemal congan ta nquixquicota rmal, mtquixbison ta. 3Caraꞌ quenbij chewa com ewutkin je prueba nkꞌalsaj ajniꞌ yukbal ecꞌuꞌx ruqꞌuin Dios, y ewutkin chkaꞌ wcꞌola epaciencia che rcochꞌic prueba jaraꞌ nqꞌuiya más epaciencia che rcochꞌic jleꞌ chic prueba jpenak chewech. 4Tey-aꞌ cꞌas tzra paciencia che nesmaja ptak ewanm, tey-aꞌ cꞌas tzra che nwankersaj njelal rwech utzil rxin Dios. Caraꞌ ta neban ch-utz cꞌaraꞌ nqꞌuiya y nwachina njelal rwech utzil ptak ewanm, ch-utz cꞌaraꞌ ne tzꞌkat nquixela. 5Wecꞌola chewa jmesquier nchꞌobtaja cmal nak ncꞌatzina chca che nqueban, ccꞌutuj tzra Dios y arjaꞌ nuyaꞌ cnaꞌoj che nchꞌobtaja cmal nak nqueban. Arjaꞌ nuyaꞌ chca achnak nquecꞌutuna tzra, per ne njelal rucꞌuꞌx nuyaꞌ chca y me pchꞌoj ta. 6Xerwaraꞌ ncꞌatzina che ykula quecꞌuꞌx ruqꞌuin tak neccꞌutuj tzra, me tqueban ta c-eꞌ pquecꞌuꞌx. Wxe c-eꞌ acꞌuꞌx jaraꞌ at junam ruqꞌuin nmak tak bloj rxin mar jmjun ta rubey y chkabar tzraꞌ necꞌmar el waꞌ rmal kꞌekꞌ. 7Jeꞌ wnak jcaraꞌ nqueban me tquechꞌob kaj ta chcꞌola nyataja chca tak nquetajina neccꞌutuj tzra Kajaw Dios. 8Wxe c-eꞌ acꞌuꞌx nacꞌutuj tzra Dios, tzraꞌ ntzꞌeꞌt waꞌ chcaraꞌ rbanic acꞌaslemal nmajoꞌn jic ta anaꞌoj y nmajoꞌn pen ta naqꞌuex waꞌ.
• • • • •
9Jeꞌ mibiꞌ chewa quequicota rmal chcongan nmak quekꞌij nquetzꞌeꞌta rmal Dios. 10Jeꞌ byomaꞌ chewa quequicota chkaꞌ rmal che chꞌobtanak cmal che e chꞌtak mibiꞌ chwech Dios. Caraꞌ quenbij chewa com arj-eꞌ e ajniꞌ rusiꞌj kꞌayis xe nkꞌaxa rwech. 11Tak congan rwech kꞌij nechkija kꞌayis y ntzaꞌka rusiꞌj, abar la noc waꞌ retzꞌbalil. Caraꞌ cꞌa cbanic byomaꞌ chkaꞌ, arj-eꞌ quemjon rbanic cnegocio y chek qꞌuenjlal nquecoma.
• • • • •
12Kas ajniꞌla quicotemal chca je nquecchꞌowa prueba je nkꞌaxa chquij. Tak nquechꞌec prueba jaraꞌ neccꞌutbej che ne ktzij waꞌ chcꞌola yukbal quecꞌuꞌx ruqꞌuin Dios. Wcaraꞌ nqueban cꞌjaraꞌ xtyataja premio chca, y jaraꞌ premio utzlaj cꞌaslemal rxin Dios je rtzujun Dios chca conjelal je nquejona rxin. 13Wcꞌola jun chewa nunaꞌ kaja chcꞌola ntajchina rxin che rbanic il mac, me tbij ta che Dios ntajchina rxin. Com Dios majoꞌn nak xttajchin ta rxin che rbanic il mac nexte jaꞌ chkaꞌ xttajchij ta jun che rbanic. 14Per je nwanker twaꞌ tak noktajchixa chokjujnel jaraꞌ tak cꞌola nekyarij ptak kanm jnokruban engañar y kas pnejkal nokrujicꞌ. 15Jeꞌ achnak je m-utz ta nekyarij kaja ptak kanm kas pnejkal nqꞌuiya y tak nqꞌuisbena nalexa il mac ptak kanm. J-il mac tak qꞌuiynak chic xe cmic recꞌmon ta. 16Quilaj tak wchꞌalal, mteban kta engañar jeꞌ ewiꞌ eyon, 17com Dios arjaꞌ nruyon waꞌ utzil nuyaꞌ ta. Chka bechnak opech utzil nekcochij, chka bechnak opech nsipasa chka jmajoꞌn rtzilal rcꞌan, jaraꞌ chcaj penak waꞌ, Kadtaꞌ Dios netkow ta. Jluz ruqꞌuin Dios npet waꞌ njelal ajniꞌ tzra kꞌij, icꞌ ruqꞌuin chꞌumil, y arjaꞌ nexte wjic xtqꞌuextaj ta, n-utz waꞌ nuban y nmajoꞌn kꞌejkumal rcꞌan. 18Jxuban, xuyaꞌ chka che xekcꞌaxaj utzlaj tzij rxin ktzitzij y rmal cꞌaraꞌ xokalex chic jmul y xkawil utzlaj cꞌaslemal rxin Dios. Caraꞌ xuban che xok-oca nabey tak csech chwech njelal je rwankersan com njawaraꞌ nrajoꞌ ranm je rchumin ta.
• • • • •
19Quilaj tak wchꞌalal, más na ncꞌatzina chneyaꞌ ewexquin tzrij nabey mul je nbixa chewa y me tquixtzijon ta alnak, y me tpet ta ewyiwal alnak chkaꞌ. 20Caraꞌ quenbij chewa com jayiwal mtesmajij rbeyal rxin Dios. 21Rmal cꞌaraꞌ quenbij chewa, tey-aꞌ cana njelal jxe ntzꞌilorsaj awanm. Ajniꞌla rtzilal nalexa y nqꞌuiya ptak kanm ja ok wnak, tey-aꞌ cana njelal. Njelal ecꞌuꞌx y njelal ewanm tey-aꞌ ewexquin che rcꞌaxic utzlaj tzij je tcon chic ptak ewanm rmal Dios, jaraꞌ utzlaj tzij ajniꞌla rchukꞌaꞌ y nquixrutoꞌ chpam ewil emac junlic. 22Per ja utzlaj tzij mchek tjic tewcꞌaxaj, tebnaꞌ cumplir je nbij. Wchek jic newcꞌaxaj jaraꞌ xeyon neban kaja engañar ewiꞌ. 23Caraꞌ rbanic com wchek jic nawcꞌaxaj jaraꞌ at junam ruqꞌuin jun acha jnutzꞌet cana ruplaj chpam jun espej. 24Per chek jic nutzꞌet. Chek ntzꞌettaj ela rmal nba y nmestaj ajniꞌ ncaꞌya. 25Per we njelal acꞌuꞌx y njelal awanm nayaꞌ awexquin che rcꞌaxic utzlaj tzij rxin Jesucristo y nmajoꞌn natenbaꞌ ta rnimaxic, jaraꞌ quicotemal rxin Dios recꞌmon pa chawa. Caraꞌ rbanic com majoꞌn chek tnawcꞌaxaj com majoꞌn namestaj ta y naban cumplir je nbij chawa. Ja utzlaj tzij rxin Jesucristo nmajoꞌn mquita tzꞌkat, jaraꞌ nokelsan ela libre. 26Wnachꞌob chcongan animan Dios per nmajoꞌn nakꞌil ta atzij jaraꞌ xnaban kaja engañar awiꞌ ayon, jaraꞌ majoꞌn noc waꞌ areligión, majoꞌn noc waꞌ wchek jic nabij che animan Dios. 27Jreligión jkas utz ntzꞌeꞌta rmal Kadtaꞌ Dios y nucꞌut che ktzij animan Dios cawra rbanic ra: nabey mul, ncatba cuqꞌuin acꞌalaꞌ jmajoꞌn chic e quedtaꞌ queteꞌ y chkaꞌ cuqꞌuin ixkiꞌ je melcaniꞌ ecomnak chic quechjilal y nqueꞌatoꞌ nak cꞌola cnecesidad. Jun chic, naban cwent awiꞌ chwech rtzilal je nqueban jeꞌ wnak je xruqꞌuin rwech ruchꞌlew ykul waꞌ quecꞌuꞌx, naban cwent awiꞌ ch-utz cꞌaraꞌ majoꞌn ntzꞌilor ta awanm rmal rtzilal.
• • • • •
2
1Wchꞌalal, ajniꞌla nim rukꞌij Kajaw Jesucristo, y com ykula kacꞌuꞌx ruqꞌuin rmal cꞌaraꞌ majoꞌn jun utz netzꞌet y jun chic itzel ta. 2Ajniꞌ tzra jun acha nekaja checjol jabar emlon waꞌ ewiꞌ y rewkon ela riꞌ, wen tak tziak rucsan ela je nmak rejlal y puro oro pkꞌaꞌ rucsan ela. Y chkaꞌ nekaj chic jun acha ewqꞌuin congan chꞌit mibaꞌ, congan lowloꞌ retziak rucsan. 3Y ixix kas congan nel ta ecꞌuꞌx tzrij jrucsan ela wen tak tziak y ncꞌo ta neban tzra, y cawra nebij tzra: —Cꞌola tzꞌulbal nim rukꞌij waweꞌ ra, catetzꞌbeꞌa chwech, caraꞌ nebij tzra. Per je tzra mibaꞌ cawra nebij tzra: —Catpeꞌa tzraꞌ o catetzꞌbeꞌa penlew, caraꞌ nebij tzra. 4Wcaraꞌ neban jaraꞌ nkꞌalaj waꞌ che jun utz netzꞌet y jun itzel netzꞌet. Jcaraꞌ ix ajniꞌ jleꞌ kꞌtoy tak tzij jxitzel kꞌtoj tzij nqueban. 5Quilaj tak wchꞌalal, camic tey-aꞌ ewexquin tzrij je xtenbij chewa ra ¿lme wutkin tcꞌa che jeꞌ mibiꞌ waweꞌ chwech ruchꞌlew ech-on rmal Dios che nqueꞌoca byomaꞌ? Jocnak quebyomal jaraꞌ yukbal quecꞌuꞌx ruqꞌuin Dios. Arj-eꞌ cꞌola jun nimlaj herencia xtyataj na chca, jaraꞌ herencia necꞌjeꞌa junlic chpam rgobierno Dios. Caraꞌ rtzujun Dios chca je ajniꞌ nquejona rxin. 6Per ixix neban chca mibiꞌ com e ajniꞌ e majoꞌn, per byomaꞌ lokꞌ nqueꞌenaꞌ. ¿Lme j-eꞌ tcꞌa byomaꞌ nquebnowa lowloꞌ chewa? ¿Lme j-eꞌ tcꞌa byomaꞌ nquecherrena ewxin ptak kꞌatbaltzij? 7¿Lme j-eꞌ tcꞌa byomaꞌ chkaꞌ xitzel nquetzijona tzrij Jesucristo? Utz tcꞌaraꞌ che mquita congan wen Jesucristo y jaꞌ Jesucristo xnataxa pnecwent che echajic. 8Cꞌola jun ley tzꞌibtanak cana chpam rtzojbal Dios y jaraꞌ ley más na nim rukꞌij, y cawra nbij ra: —Ajniꞌ nawajoꞌ kaja awiꞌ ayon caraꞌ cꞌa tebnaꞌ chca jleꞌ chic wnak queꞌawaj-oꞌ chkaꞌ, caraꞌ nbij. We ktzij chcaraꞌ amjon rbanic ajniꞌ nbij ley jaraꞌ utz amjon rbanic. 9We xjun utz y jun itzel natzꞌet jaraꞌ il mac ncattajina naban y rley Dios ncatruchap y nbij chawa che mxatniman ta. 10Caraꞌ quenbij chewa com wcꞌola jun punto tzra rley jme xanimaj ta, ley cꞌaraꞌ rxin Dios je mtanimaj y ncatchaꞌpa rmal. Caraꞌ nbaꞌna chawa mesque animan jleꞌ chic punto rxin jaꞌ ley. 11Caraꞌ rbanic com Dios rbin cana chpam rley che: —M-utz ta ncatmajcuna, y jaꞌ mism Dios rbin cana chkaꞌ che: —Mtaban ta cmic. Caraꞌ nbij. Mesque ixix majoꞌn xixmajcun ta per wxeban cmic, tbij tzij ra che rley Dios mxenimaj ta. 12Chka bechnak opech jnebij, chka bechnak opech jneban, terkaja bien pnewáꞌ che rley Cristo xokolsana libre chpam kil kamac y jaraꞌ ley xtoca chewij, jaraꞌ xtkꞌatbexa tzij chewij. 13Caraꞌ rbanic com wmajoꞌn napoknaj ta quewech jeꞌ wnak, tak xterlaꞌ jnimlaj kꞌij rxin juicio caraꞌ nbaꞌna chawa atet chkaꞌ majoꞌn npoknax ta awech. Wnapoknaj quewech jaraꞌ npoknaxa awech atet chkaꞌ, je juicio rxin Dios majoꞌn nekaj ta chawij tak xtkꞌeꞌta tzij chawij.
• • • • •
14Wchꞌalal, wcꞌola jun nbij chcꞌola yukbal rucꞌuꞌx ruqꞌuin Jesucristo per majoꞌn utzil nuban je ncꞌutbej chcꞌola yukbal rucꞌuꞌx ¿lcꞌo cꞌaraꞌ noc waꞌ yukbal rucꞌuꞌx nechꞌob ixix? Wcaraꞌ nuban ¿le ntotaj cꞌaraꞌ rmal yukbal rucꞌuꞌx nechꞌob ixix? 15Tetzꞌtaꞌ mpaꞌ, cꞌo ta jun kchꞌalal acha o ixak congan ta rnecesidad, ncongan chꞌit lowloꞌ retziak rucsan y nmajoꞌn nutaj njelal kꞌij, 16y jun chewa cawra ta nbij tzra: —Jat cꞌa, tebnaꞌ cwent awiꞌ, xtawil ta atziak jnacsaj y chkaꞌ jeꞌ achnak jnataj. Caraꞌ nbij ela tzra, per wmajoꞌn xuyaꞌ el ta tzra je ncꞌatzina tzra ¿nak cꞌa noc waraꞌ jleꞌ tzij je xbij ela tzra nechꞌob ixix? 17Caraꞌ cꞌa rbanic yukbal acꞌuꞌx chkaꞌ, wmajoꞌn utzil naban jnacꞌutbej chcꞌola yukbal acꞌuꞌx, jaraꞌ xcomnak chic yukbal acꞌuꞌx y nmajoꞌn rcꞌatzil. 18Per mex cꞌola jun nbij che junwaꞌ yukbal kacꞌuꞌx ruqꞌuin Dios y jun chwaꞌ utzil je nkaban. Per anen quenbij tzra che me ktzij ta yukbal rucꞌuꞌx ruqꞌuin Dios wmajoꞌn utzil nuban je ncꞌutbej chne ktzij waꞌ chcꞌola yukbal rucꞌuꞌx. We ktzij chcꞌola yukbal rucꞌuꞌx ruqꞌuin Dios jaraꞌ mchek tcꞌola per nesmaja, y jutzil nuban jaraꞌ necꞌtuwa chcꞌola yukbal rucꞌuꞌx. 19Atet nabij chcꞌola jun Dios y ne xjaraꞌ jun Dios, y ne rbeyal waꞌ tak caraꞌ nabij. Per wchek nabij, jaraꞌ majoꞌn ncattotaj ta rmal, caraꞌ naraꞌ necbij jeꞌ itzel tak espíritu chkaꞌ, arj-eꞌ necbij chcꞌola jun Dios per majoꞌn nquetotaj ta rmal tak chek jic necbij, xcꞌola jun nimlaj castigo chquewech y nqueberbeta rmal. 20Jamjon rchꞌobic nmajoꞌn noc waꞌ. ¿Le mtawajoꞌ che anen quenchꞌob chawech che xcomnak chic yukbal acꞌuꞌx tak majoꞌn utzil nuban jnacꞌutbej che ne ktzij waꞌ cꞌola? 21Kammaꞌ Abraham cꞌola xuban ojer je xcꞌutbej chcꞌola yukbal rucꞌuꞌx ruqꞌuin Dios, y rmal jxuban tak xbixa tzra rmal Dios che rbeyal rxin jaꞌ Dios rcꞌan. Je xcꞌutbej jaraꞌ tak me xpoknaj ta xuyaꞌ pe rwáꞌ altar rlecꞌwal rbin-an Isaac che noca precꞌxiwach jun sacrificio, xyamer xcomsaj chwech Dios. 22Tzraꞌ cꞌa ntzꞌeꞌt waꞌ che yukbal rucꞌuꞌx Abraham ajniꞌla xesmaja, cꞌola xuban che xcꞌutbej che ne ktzij waꞌ chcꞌola. Arjaꞌ xnimaj je xbixa tzra rmal Dios y jaraꞌ xcꞌutbej che ne ktzij waꞌ cꞌola yukbal rucꞌuꞌx. 23Y caraꞌ xuban, xbantaja cumplir jtzꞌibtanak cana chpam rtzojbal Dios ojer jcawra nbij ra: —Jaꞌ Abraham xeykeꞌa rucꞌuꞌx ruqꞌuin Dios y rmal yukbal rucꞌuꞌx tak xbixa tzra rmal Dios che rbeyal rxin Dios rcꞌan. Caraꞌ tzꞌibtanak cana. Y xbixa tzra Abraham chkaꞌ che ramigo Dios. 24Tzraꞌ cꞌa ntzꞌeꞌt waꞌ che mruyon ta yukbal acꞌuꞌx ncꞌatzina tak nbixa chawa rmal Dios che rbeyal rxin jaꞌ abnon, per ncꞌatzin waꞌ che naban utzil jnacꞌutbej che ne ktzij waꞌ chcꞌola yukbal acꞌuꞌx ruqꞌuin. 25Chkaꞌ ajniꞌ xuban ixak rbin-an Rahab jxitzel ixak nabey y xe ach-iꞌ nqueryarij, arjaꞌ cꞌola xuban y rmal jxuban tak xbixa tzra rmal Dios che rbeyal rxin jaꞌ Dios rcꞌan. Jxuban jaraꞌ tak ecꞌola e c-eꞌ ach-iꞌ etkon ela rmal Josué xerwiwaj pruchoch y xerutoꞌ pe cmic, jun chwaꞌ bey xerutak el waꞌ. 26Ajniꞌ tzra jun acha tak majoꞌn chic rexlaꞌ jaraꞌ comnak chic. Y caraꞌ cꞌa tzra chkaꞌ jyukbal acꞌuꞌx, tak chek nabij chcꞌola per majoꞌn utzil rxin Dios naban chnacꞌutbej jaraꞌ xcomnak yukbal acꞌuꞌx.
• • • • •
3
1Wchꞌalal, me tquemin ta quiꞌ e qꞌuiy chewa chpam rsamaj Dios che nquectijoj kchꞌalal. Caraꞌ quenbij chewa com ixix ewutkin jkonjelal jnoktijona cxin kchꞌalal, tak xtekajchaꞌ cwent más na lowloꞌ nbaꞌna chka wme rbeyal ta xkaban. 2Caraꞌ rbanic com konjelal qꞌuiy jeꞌ achnak nkaban jme rbeyal ta. Wexte cꞌola jun wnak je nmajoꞌn jun tzij nel ta pruchiꞌ je nquerbanbej ofender wnak jaraꞌ tzꞌkat rcꞌaslemal. Wexte cꞌola jun nuban caraꞌ necwin tcꞌaraꞌ nuban cwent riꞌ chwech njelal achnak y mquita nba chpam njelal rtzilal. 3Ajniꞌ nkaban chca quiej tak nkacsaj freno pquechiꞌ nokcnimaj chka bechnak opech lwar nquekcꞌaj waꞌ. 4Y ajniꞌ tzra nmak tak lanch tak npeta nimlaj kꞌekꞌ tzrij y nlowloꞌ nbaꞌna tzra rmal nmak tak bloj, per xjun chꞌit coꞌl timón ncꞌana rxin y rmal cꞌaraꞌ je nbinsana rxin lanch necwina nucꞌom ela chkabar opech nucꞌom el waꞌ. 5Y caraꞌ tzra kakꞌ ja ok wnak, mesque xe mnim ta per congan jun nimlaj samaj nuban. Ajniꞌ tzra chꞌit jtzꞌit kꞌakꞌ per necwina npuroj jun nimlaj cꞌchelaj. 6Caraꞌ cꞌa rbanic kakꞌ, junam ruqꞌuin kꞌakꞌ. Ruqꞌuin kakꞌ nwanker twaꞌ njelal rwech rtzilal jcꞌola waweꞌ chwech ruchꞌlew, nmajoꞌn pen ta nuyoj waꞌ kcꞌaslemal. Caraꞌ rebnon ta kakꞌ reyjon ta kcꞌaslemal waweꞌ chwech ruchꞌlew ja ok wnak, ajniꞌ nuban kꞌakꞌ nuban cmic per congan nimlaj cmic nuban. Jkakꞌ tak nuban cmic cꞌola jun kꞌakꞌ penak chpam infierno y jaraꞌ kꞌakꞌ netzjowa rxin. 7Jeꞌ wnak ecwinnak equebnon mansar jeꞌ chcop y ecwinnak chkaꞌ ectijon jeꞌ chcop chka bechnak opech chcop, e itzel tak chcop opech je ncatquetaj, y chkaꞌ e ajniꞌ chꞌtak tzꞌquin, ajniꞌ jeꞌ cmetz, y chkaꞌ ajniꞌ chca jeꞌ chcop jecꞌola chpam mar. 8Per nmajoꞌn jun wnak xtecwin ta nukꞌil ruchiꞌ, nmajoꞌn nukꞌil ta riꞌ jkakꞌ y congan rtzilal rcꞌan, caraꞌ nuban ajniꞌ nuban venen jcongan cmic nuban. 9Jkakꞌ jaraꞌ nkacsaj tak nkayaꞌ rukꞌij Kadtaꞌ Dios, y jaraꞌ nkacsaj chkaꞌ tak xitzel noktzijona chquij wnak, per utz tcꞌaraꞌ che mquita ewankersan wnak rmal Dios che nqueꞌoca ajniꞌ jaꞌ Dios. 10Pkachiꞌ nel twaꞌ utzlaj tak achnak y tzraꞌ nel twaꞌ itzel tak achnak chkaꞌ, per mrubey ta caraꞌ wchꞌalal. 11¿Lcꞌo cꞌa jun tzꞌucnel yaꞌ nechꞌob ixix c-eꞌ rwech yaꞌ nel ta tzraꞌ, jleꞌ quiꞌ y jleꞌ qꞌuey? 12Wchꞌalal ¿lcꞌo cꞌa jun mcaj higo nwachij aceituna o jun mcaj uva nwachij higo? Jaraꞌ mcaraꞌ ta. Nexte yaꞌ chkaꞌ xtuyaꞌ ta jleꞌ quiꞌ y jleꞌ qꞌuey.
• • • • •
13Wchꞌalal, wecꞌola checjol jcongan nmak cnaꞌoj ncꞌatzina che neccꞌaj jun utzlaj anm y ne prukꞌaꞌ Dios nquejach waꞌ njelal achnak, y wcaraꞌ nqueban jaraꞌ neccꞌutbej che ne ktzij waꞌ chcꞌola cnaꞌoj. 14Per wcongan nkꞌutlina jeꞌ ewanm y xpor interés ixcꞌola cuqꞌuin nicꞌaj y nqueꞌechꞌojquij jleꞌ chic, we xcaraꞌ ebnon ¿nak noc waꞌ raꞌ jneyaꞌ kaja ekꞌij? Wcaraꞌ ebnon jaraꞌ me ktzij ta chcongan enaꞌoj. 15Wcaraꞌ emjon rbanic y we nbixa chewa chcongan nmak enaꞌoj, jaraꞌ mruqꞌuin ta Dios penak waꞌ je nbixa chewa chcongan enaꞌoj, per jaraꞌ xe rxin rwech ruchꞌlew, xe cxin wnak y xruqꞌuin diablo penak waꞌ. 16Caraꞌ quenbij chewa com jeꞌ wnak jxe nkꞌutlina jeꞌ canm y xpor interés tak nqueban jeꞌ achnak, jaraꞌ xcꞌola jeꞌ chꞌoj chquecjol y jaraꞌ necwankersbej njelal rwech rtzilal. 17Per jeꞌ wnak jcꞌola cnaꞌoj y ne ktzij waꞌ che Dios yoyona cnaꞌoj j-eraꞌ cawra cbanic: cꞌola jun chꞌajchꞌoj anm ccꞌan, y jun chic, quiꞌil nquecꞌjeꞌa cuqꞌuin wnak, jeꞌ tzij necbij cꞌola qꞌuiyinem recꞌmon ta, majoꞌn nquetzꞌujun ta, necpoknaj quewech wnak, congan utzil nqueban che nquectobej wnak, majoꞌn jun utz ta nquetzꞌet y jun itzel ta nquetzꞌet, y chkaꞌ majoꞌn nqueban ta cacaꞌ queplaj. 18Jeꞌ wnak je nqueban rbeyal rxin Dios arj-eꞌ pe quiꞌil nquetic waꞌ y me pchꞌoj ta, y nwachij utzil. Jeꞌ wnak je quiꞌil nquecꞌjeꞌa j-eraꞌ nquewil jawra utzil.
• • • • •
4
1¿Abar tzraꞌ nwanker twaꞌ jeꞌ chꞌoj jneban nechꞌob ixix? Jitzel tak yarinem jcꞌola ptak ewanm jaraꞌ netcowa chꞌoj checjol. 2Tak cꞌola jeꞌ achnak neyarij y me tyataja chewa jaraꞌ neban cmic rmal. Chkaꞌ nkꞌutlina ewanm chbil tak ewiꞌ y tak me tyaꞌa chewa jnewajoꞌ jaraꞌ netic chꞌoj rmal. Majoꞌn nyataj ta chewa per mchek tcaraꞌ nbantaja tak majoꞌn nyataj ta chewa perc me tzra ta Dios necꞌutuj waꞌ. 3Mesque necꞌutuj per me rbeyal ta rcꞌutxic neban y rmal cꞌaraꞌ tak me tyataja chewa. Caraꞌ rbanic com jechꞌbon ixix tak xtyataja chewa xe eyon ixix nquixquicot kaja ruqꞌuin y neban tzra ajniꞌ nuyaꞌ egan ixix. 4Xmás ykula ecꞌuꞌx ruqꞌuin je ntzujuj rwech ruchꞌlew que chwech neykeꞌa ecꞌuꞌx ruqꞌuin Dios. ¿Lmajoꞌn cꞌa ewutkin ta nak recꞌmon ta tak ykula acꞌuꞌx ruqꞌuin je ntzujuj rwech ruchꞌlew? Tak caraꞌ naban jaraꞌ xnacꞌullaj Dios. Jeꞌ wnak je ncajoꞌ neykeꞌa quecꞌuꞌx ruqꞌuin rwech ruchꞌlew chka e abechnak opech wnak, jaraꞌ xnectzelaj Dios. 5Mex chek caraꞌ tzꞌibtanak cana chpam rtzojbal Dios nechꞌob ixix tak nbij chka che Espíritu rxin Dios jyatanak chka congan ntiꞌona ranm chkij y majoꞌn nrajoꞌ ta che jun chwaꞌ neykeꞌ waꞌ kacꞌuꞌx. 6Per ajniꞌla utzil nsipaj chka ajniꞌ tzꞌibtanak cana chpam rtzojbal Dios jcawra nbij ra: —Jaꞌ Dios nsipaj utzil chca je nqueban chꞌit coꞌl chwech, per nchꞌojina cuqꞌuin je nquenaꞌ kaja che e congan e nmak. Caraꞌ tzꞌibtanak cana. 7Tey-aꞌ ewiꞌ prukꞌaꞌ Dios, cow quixpeꞌa chwech diablo y arjaꞌ nnanmaja chewech. 8Quixkiꞌl oca ruqꞌuin Dios y arjaꞌ chkaꞌ nkiꞌl oca ewqꞌuin. Ixix je ix aj-il ajmac ncꞌatzina che neyaꞌ cana rtzilal. Ixix je xcacaꞌ ecꞌuꞌx ncꞌatzina che nechꞌachꞌjorsaj ewanm. 9Ttiꞌon cꞌa chewa ewil emac jebnon y quixokꞌa rmal chkaꞌ. Mtquixtzeben xta rmal quicotemal je rxin rwech ruchꞌlew, per jneban quixokꞌa rmal ewil emac y quixbisona rmal chkaꞌ. 10Tebnaꞌ chꞌit coꞌl chwech Kajaw Dios, y wneban chꞌit coꞌl chwech nerlaꞌ na jun kꞌij tak arjaꞌ xtuyaꞌ chewa che nmak ekꞌij.
• • • • •
11Wchꞌalal, mtetzijoj ta ewiꞌ. Tak natzijoj awiꞌ o ncatoca ajniꞌ jun kꞌtoy tzij chquij kchꞌalal jaraꞌ junam ruqꞌuin xitzel natzꞌet rley Cristo, jaraꞌ junam ruqꞌuin nacsaj awiꞌ ayon precꞌxiwach ley. Wcaraꞌ naban jaraꞌ mley ta nanimaj, xnacsaj awiꞌ ayon atet che at kꞌtoy tzij. 12Per xruyon Dios Y-ol Ley y xruyon jaꞌ Kꞌtoy Tzij, xruyon arjaꞌ ncatrutoꞌ o ncatrutak ela chpam lowloꞌ. Per atet ¿nak atocnak waꞌ tak nakꞌet tzij tzrij jun awinak?
• • • • •
13Camic quenwajoꞌ quentzijona ewqꞌuin ixix jcawra nebij ra: —Camic o chwak nokba chpam jun tnamet y jun junaꞌ nokecꞌjeꞌa tzraꞌ, nekabnaꞌ jun negocio y nkachꞌec kpak, caraꞌ nebij. 14Caraꞌ nebij per je kcꞌaslemal mkutkin ta nak la rxin chwak y rxin cabij. ¿Lme wutkin tcꞌa nak rbanic kcꞌaslemal che xjunam ruqꞌuin jleꞌ sutzꞌ nwanker ta y xjurat nqꞌuis kaj chic? 15Kas rbeyal jaraꞌ cawra nebij: —Wcaraꞌ nyarij ranm Kajaw Dios jaraꞌ nuyaꞌ más kcꞌaslemal y nkaban cꞌaraꞌ jkachꞌbon, caraꞌ tbij. 16Per neban ixix congan ix nmak nenaꞌ kaja, neyaꞌ ekꞌij y tak caraꞌ neban jaraꞌ congan itzel na chwech Dios. 17Wcꞌola jun utzil yatanak chawij chnaban y awutkin che yatanak chawij chnaban, y wmajoꞌn naban ta jaraꞌ il mac naban chwech Dios.
• • • • •
5
1Camic quenwajoꞌ quentzijona chquij byomaꞌ. ¿Nak tzra tak mtqueꞌokꞌa y mtquerak jeꞌ quechiꞌ rmal jnimlaj juicio jpenak chquewech? 2Jeꞌ cmibil jquemlon ruchiꞌ xe nkꞌoya, y jeꞌ quetziak je nmak rejlal xe nchecpina. 3Jeꞌ oro ruqꞌuin plata jcꞌola cuqꞌuin xe nyojtaja rwech, xe noca kꞌux rwech. Tak noca kꞌux rwech jaraꞌ nucꞌut chkawech chmajoꞌn xquecsaj ta che ctoꞌic wnak, y congan nequetjaꞌ na lowloꞌ rmal tak caraꞌ nqueban. Tak noca kꞌux rwech cmibil jaraꞌ rital che nquecꞌjeꞌ na chpam jun nimlaj lowloꞌ, ajniꞌ chpam jun kꞌakꞌ nquecꞌjeꞌ waꞌ. Chek caraꞌ quemlon ruchiꞌ cmibil, per je juicio ne chquewech cꞌo waꞌ je rxin qꞌuisbal tak kꞌij. 4Je cmos jmajoꞌn xquetoj ta quekꞌij pretiemp csech tak xesmaja cuqꞌuin, kas kꞌalaj che mxequetoj ta y jaraꞌ Dios bien rutkin je xqueban chca. Y jeꞌ mos arj-eꞌ nqueꞌokꞌa rmal cjel y ja okꞌej je nqueban ncꞌaxaxa rmal nimlaj Kajaw Dios. 5Jeꞌ byomaꞌ ajniꞌla jeꞌ mibil cꞌola cuqꞌuin y ajniꞌla quicotem quebnon waweꞌ chwech ruchꞌlew, per cꞌola jun nimlaj lowloꞌ cꞌola chquewech ajniꞌ nbaꞌna tzra jun wajquex tak nechkꞌaja necꞌmar ela pe cmic che npoꞌchꞌa. 6J-eꞌ xquekꞌet tzij chquij wnak je nqueban rbeyal rxin Dios y nmajoꞌn nak ta xectobej ta quiꞌ pquekꞌaꞌ.
• • • • •
7Rmal cꞌaraꞌ wchꞌalal quenbij chewa, tecchꞌoꞌ ewech chpam njelal rpoknal y ncaraꞌ ta ebnon tak xtpet chic jmul Kajaw Jesucristo. Ajniꞌ nuban jun ajchental cꞌola rpaciencia che reybxic c-eꞌ tiemp rxin jab, y chkaꞌ cꞌola rpaciencia che reybxic tiemp je xtwachin waꞌ rtejcoꞌn. 8Caraꞌ cꞌa chewa ixix chkaꞌ, tecꞌjeꞌa epaciencia y cow quixpeꞌa com xe nnajin ta tiemp tak xtpet chic jmul Kajaw Jesucristo. 9Wchꞌalal, jlowloꞌ jixcꞌo waꞌ mtechꞌaj ta pnewáꞌ rmal, caraꞌ quenbij chewa ch-utz cꞌaraꞌ che me tkꞌeꞌta tzij chewij. Caraꞌ quenbij chewa com xe nnajin ta tiemp rxin Kꞌtoy Tzij, jaraꞌ Jesucristo. 10Caraꞌ ta neban ajniꞌ xqueban ojer tak profeta jxechlowa rtzojbal Kajaw Dios, arj-eꞌ xquetaj lowloꞌ per xecꞌjeꞌa cpaciencia che rcochꞌic. 11Terkaja pkawáꞌ jnekbij chca jcow xepeꞌa chpam lowloꞌ, ajniꞌla nimlaj quicotemal chca, caraꞌ nekbij chca. Ixix ewcꞌaxan nak xuban Job ojer, arjaꞌ cow xpeꞌa chpam lowloꞌ y je rqꞌuisbal congan utzil xyaꞌa tzra rmal Dios. Tzraꞌ cꞌa nkatzꞌet waꞌ che Dios ajniꞌla npoknaj kawech. 12Per je xtenbij chic chewa camic ra wchꞌalal más chna nim rukꞌij. Tak cꞌola achnak nebij per mtebij ta cawrara: —Prubiꞌ Dios quenbij waꞌ che ktzij nemjon rbixic, caraꞌ mtebij ta. Per jneban, wxebij j-e ne j-e wcꞌaraꞌ, wxebij mneꞌ ne mneꞌ wcꞌaraꞌ. Chkaꞌ mtenataj ta rwech ruchꞌlew y nexte jun chic achnak xtenataj ta che rbixic che ne ktzitzij waꞌ emjon rbixic. Caraꞌ ta neban ch-utz cꞌaraꞌ majoꞌn nkꞌeꞌt ta tzij chewij rmal Dios. 13Tak cꞌola jun chewa congan lowloꞌ cꞌo waꞌ nunaꞌ, tebnaꞌ orar. Wcꞌola jun chewa congan nquicota, tbixaj rubiꞌ Dios. 14Wcꞌola jun yawaꞌ chewa, quersiqꞌuij anciano rxin iglesia. Arj-eꞌ tak nqueꞌekaja nqueban orar y nqueyaꞌ cana jtzꞌit aceite pe rwáꞌ prubiꞌ Kajaw Jesucristo. 15Je nquebnowa oración we ykula quecꞌuꞌx ruqꞌuin Jesucristo che rbanic oración jyawaꞌ necꞌchoja, jaꞌ Kjawal Jesucristo net-owa rxin chpam yubil. Y wcꞌola ril rumac rebnon jaꞌ yawaꞌ, chkaꞌ ncuytaja. 16Y rmal cꞌaraꞌ quenbij chewa, tkꞌalsaj ewil emac chbil tak ewiꞌ y tebnaꞌ cꞌa orar pnecwent chbil tak ewiꞌ. Caraꞌ ta neban ch-utz cꞌaraꞌ nquixchumtaja. Jacꞌaslemal we rbeyal rxin Dios rcꞌan y naban oración, jaraꞌ oración congan jun nimlaj samaj nuban. 17Ajniꞌ xuban Elías ojer, com arjaꞌ xe wnak y xok junam ruqꞌuin per ne njelal rucꞌuꞌx y njelal ranm xcꞌutuj tzra Dios che majoꞌn jab nkaja. Y caraꞌ xuban, oxiꞌ junaꞌ ruqꞌuin nicꞌaj nmajoꞌn jab xkaja. 18Tak xuban chic jmul oración xkaja jab y rwech ruchꞌlew xumaj chic jmul ryaꞌic jeꞌ csech. 19Wchꞌalal, wcꞌola jun chewa nuyaꞌ cana utzlaj tijonem rxin Jesucristo je kniman, y wcꞌola jun nmelon pchic jmul rxin chpam utzlaj tijonem, jaraꞌ congan utz nuban. 20Kas bien techꞌboꞌ, wcꞌola jun tzaknak chpam il mac y ixix nelsaj ta, jaraꞌ netobej che ntotaja chpam cmic y jril rebnon mesque qꞌuiy jaraꞌ ncuytaja. Amén.

1
1Anen en Pedro en apóstol rxin Jesucristo. Anen quentzꞌibana jawra carta y quentak ela ewqꞌuin ixix jixsalun ela chpam etnamet, jixcꞌola ptak tnamet jcꞌola precwent Ponto, jixcꞌola precwent Galacia, jixcꞌola precwent Capadocia, jixcꞌola precwent Asia y precwent Bitinia. 2Ixix ixch-on rmal Kadtaꞌ Dios, ixyonan chic che ixocnak retnamet com caraꞌ rchumin ta ojer, xixucsasa prukꞌaꞌ rmal Espíritu Santo. Caraꞌ xbaꞌna chewa ch-utz cꞌaraꞌ nenimaj Jesucristo, y ch-utz cꞌaraꞌ chkaꞌ che nquixchꞌachꞌjorsaxa chpam ewil emac tzra recqꞌuiel. Xtba ta pnim checjol utzil je nsipaj Dios ruqꞌuin je quiꞌil necꞌjeꞌa awanm chwech.
• • • • •
3Kay-aꞌ rukꞌij Dios, arjaꞌ Ttixel rxin Kajaw Jesucristo, congan xpoknaj kawech y xuyaꞌ chka che xokalex chic jmul. Jaꞌ Jesucristo xyataja tzra rmal Dios che xcꞌastaja rwech chquecjol cnomkiꞌ y rmal cꞌaraꞌ tak xyataja chka che xokalex chic jmul. Rmal cꞌaraꞌ nmajoꞌn nturtaj ta rwech kacꞌuꞌx che reybxic utzil rxin Dios. 4Y rmal cꞌaraꞌ chkaꞌ tak cꞌola jun herencia ewxin chcaj, jun herencia chjalben rmal Dios. Jaraꞌ herencia nmajoꞌn nturtaj ta, majoꞌn netzbukar ta y nmajoꞌn nqꞌuis ta. 5Ja herencia ewxin ixix je ykula ecꞌuꞌx ruqꞌuin Jesucristo, y rmal yukbal ecꞌuꞌx tak Dios nquixerchjalbej. Arjaꞌ nmajoꞌn nuyaꞌ cta echjalbxic y nerlaꞌ na jun kꞌij tak nquixtotaja junlic. Jetoꞌic chumsan chic rmal Dios, jaraꞌ nkꞌaljin na tak xterlaꞌ qꞌuisbal kꞌij rxin rwech ruchꞌlew. 6Rmal cꞌaraꞌ tak ixix camic congan nquixquicota mesque nquixbison na jun tiemp rmal lowloꞌ com qꞌuiy jeꞌ rwech npeta chewij. 7Per mchek tcaraꞌ nquixkꞌaxa chpam lowloꞌ, cꞌola recꞌmon ta chewa com chpam lowloꞌ nquixbaꞌn waꞌ probar ajniꞌ yukbal ecꞌuꞌx ruqꞌuin Jesucristo. Tak nquixkꞌaxa chpam lowloꞌ jaraꞌ ajniꞌ nbaꞌna tzra oro, com j-oro nyaꞌ na pkꞌakꞌ che ncꞌat cana je m-oro ta jcꞌola tzrij. Jpuro oro ajniꞌla nim rjel per xe nyojtaja. Jyukbal ecꞌuꞌx ruqꞌuin Jesucristo más chna vale que chwech oro. Caraꞌ rbanic lowloꞌ je nquixkꞌaxa chpam, necwersaj yukbal ecꞌuꞌx ch-utz cꞌaraꞌ tak xtpet chic jmul Jesucristo, rmal cꞌa yukbal ecꞌuꞌx nquicota Dios chewij y nyaꞌa ekꞌij rmal chkaꞌ. 8Ixix ajniꞌla newajoꞌ Jesucristo mesque majoꞌn etzꞌton ta rwech y ne ykul waꞌ ecꞌuꞌx ruqꞌuin camic. Rmal cꞌaraꞌ tak ajniꞌla nquixquicota camic, yatanak chewa nimlaj quicotemal rxin chcaj. 9Y rmal yukbal ecꞌuꞌx ruqꞌuin Jesucristo tak ewlon totanem rxin Dios. 10Jtotanem rxin Dios jewlon jaraꞌ utzil je rtzujun ta Dios ojer y tzꞌibtanak cana cmal e ojer tak profeta. Arj-eꞌ congan xquecsaj cchukꞌaꞌ che rchꞌobic nak rbanic. 11Je Espíritu rxin Cristo arjaꞌ xuchꞌob pquewáꞌ y ptak canm chcꞌola jun Toꞌonel npe na, y j-eꞌ congan nquecsaj cchukꞌaꞌ che ncutkij nak che wnak cꞌaraꞌ je npeta y achnak tiemp npe waꞌ. Com Espíritu nbij chca che jaꞌ Cristo neretjaꞌ na lowloꞌ y nyaꞌ na rukꞌij tak xtcꞌastaja rwech. Jaraꞌ xchꞌobtaja chquewech tak qꞌuemjana tpeta Cristo. 12Dios arjaꞌ xkꞌalsaj chquewech che pkatiemp ajoj neryataj waꞌ junlic jtotanem je y-on ta rbixic cmal, me pquetiemp ta arj-eꞌ. Jaraꞌ totanem ewcꞌaxan chic nak rbanic com bin chic chewa cmal kchꞌalal jxeyowa rbixic chewa utzlaj tzij rxin Jesucristo. Ja Espíritu Santo je tkon ta tzraꞌ chcaj arjaꞌ cꞌayona cxin che rbixic. Jaraꞌ totanem, jeꞌ ángel congan necyarij nquechꞌob nak rbanic.
• • • • •
13Rmal cꞌaraꞌ tak quenbij chewa, quixcꞌascꞌata y bien techꞌboꞌ jneban. Njelal ta ecꞌuꞌx njelal ta ewanm neweybej utzil rxin Dios je xtsipasa chewa tak xtpet chic jmul Jesucristo. 14Com ix alcꞌwalxelaꞌ rxin Dios tnimaj je nbij jaꞌ Dios chewa chneban. Mteban xta jeꞌ achnak je m-utz ta jxel ta ecꞌuꞌx tzrij ajniꞌ xeban ta tak qꞌuemjana tchꞌobtaja ewmal utzlaj tzij je rxin Jesucristo. 15Je nrajoꞌ, jaraꞌ jun chꞌajchꞌojlaj anm newcꞌaj njelal tiemp. Com Dios arjaꞌ xixrsiqꞌuij che xixoca rlecꞌwal, y com arjaꞌ ne rcꞌan waꞌ jun chꞌajchꞌojlaj anm rmal cꞌaraꞌ che ncꞌatzina che newcꞌaj ixix chkaꞌ jun chꞌajchꞌojlaj anm. Caraꞌ nbij. 16Ajniꞌ tzꞌibtanak cana chpam rtzojbal Dios jcawra nbij Dios ra: —Com anen newcꞌan jun chꞌajchꞌojlaj anm rmal cꞌaraꞌ tak quenbij chewa, tewcꞌaj cꞌa ixix chkaꞌ jun chꞌajchꞌojlaj anm. Caraꞌ nbij. 17Tak neban oración nebij tzra Dios che arjaꞌ Ttixel, per bien terkaja pnewáꞌ che arjaꞌ kꞌtoy tzij pkawáꞌ che nimlaj konjelal, bien nutzuꞌ je nkaban w-utz o wmajoꞌn utz ta. Arjaꞌ majoꞌn jun utz nutzꞌet y majoꞌn jun itzel ta. Rmal cꞌaraꞌ tak quenbij chewa, ncꞌatzina che nexibej ewiꞌ chwech Dios ajruꞌ kas tiemp neban ela waweꞌ chwech ruchꞌlew. 18Ixix cꞌola xixlokꞌbexa tak xixtotaja chpam jleꞌ costumbre jmajoꞌn noc waꞌ je cꞌtun cana chewech cmal ewtiꞌt ewmaꞌ. Per bien ewutkin che mjaraꞌ ta xixlokꞌbexa jxe nqꞌuisa rukꞌij ajniꞌ oro ruqꞌuin plata. 19Per jlokꞌlaj recqꞌuiel Cristo jaraꞌ xixlokꞌbexa. Cristo arjaꞌ xcomsasa, xbaꞌna sacrificar ajniꞌ nbaꞌna tzra carneꞌl, per jun carneꞌl kas enter y kas chꞌajchꞌoj. 20Dios tak qꞌuemjana twankersaj rwech ruchꞌlew arjaꞌ rchumin pchic che nbaꞌn na sacrificar Cristo. Per jaraꞌ majoꞌn xbantaj ta chanim, cꞌa chpam jawra qꞌuisbal tiemp jokcꞌo waꞌ xbantaj waꞌ cumplir. Jaraꞌ cꞌa xuban Dios pnecwent. 21Rmal Cristo tak ykul chic ecꞌuꞌx ruqꞌuin Dios. Jaraꞌ mism Dios jxuyaꞌ tzra Cristo che xcꞌastaja chquecjol cnomkiꞌ, y xuyaꞌ tzra chkaꞌ chcongan nim chic rukꞌij. Rmal cꞌaraꞌ tak ruqꞌuin Dios ykul waꞌ ecꞌuꞌx, rmal cꞌaraꞌ chkaꞌ tak ewutkin che Dios nuyaꞌ na ja utzil jeweyben. 22Espíritu Santo arjaꞌ xuyaꞌ chewa che xenimaj jutzlaj tzij rxin Jesucristo y jaraꞌ utzlaj tzij xechꞌachꞌjorsbej ewanm. Caraꞌ xeban y rmal cꞌaraꞌ tak nquixcwin chic nqueꞌewajoꞌ jeꞌ kchꞌalal, y mchek te etzij nebij tak nqueꞌewajoꞌ. Rmal cꞌaraꞌ quenbij chewa, twaj-oꞌ ewiꞌ per tzra njelal ecꞌuꞌx y njelal ewanm. 23Ixix ixlexnak chic jmul per jcꞌacꞌ cꞌaslemal ewcꞌan camic jaraꞌ rxin junlic, mjunam ta ruqꞌuin cꞌaslemal jyatanak chewa cmal edtaꞌ eteꞌ com jaraꞌ xcꞌola cmic tzrij. Rmal cꞌa rtzojbal Dios tak ixlexnak chic jmul. Je rtzojbal Dios jaraꞌ majoꞌn comnak ta rwech y necꞌjeꞌa rxin junlic. 24Ajniꞌ tzꞌibtanak cana jcawra nbij: —Je ccꞌaslemal wnak xajniꞌ kꞌayis xnechkija, y je nyabexa quekꞌij xajniꞌ rusiꞌj kꞌayis tak nqꞌuisa rukꞌij xe nquepuka. 25Per je rtzojbal Kajaw Dios jaraꞌ necꞌjeꞌa rxin junlic, caraꞌ nbij. Ja cꞌa waꞌ rtzojbal Dios ja cꞌa waꞌ jutzlaj tzij rxin Jesucristo jyatanak chic rbixic chewa.
 
2
1Rmal cꞌaraꞌ tak quenbij chewa, tey-aꞌ cana njelal rwech rtzilal. Mteban ta engaño, mteban ta cacaꞌ eplaj, me tkꞌutlin ta ewanm, mteban ta mlon tak tzij. 2Ajniꞌ nuban chꞌit chꞌuchꞌ kas nyarij rutzꞌum ruteꞌ caraꞌ ta chewa ixix chkaꞌ, kas tel ta ecꞌuꞌx tzrij chꞌajchꞌojlaj rtzojbal Dios com jaraꞌ majoꞌn engaño rcꞌan. Wcaraꞌ xteban jaraꞌ nquixecwera chpam rtzojbal Dios y nquixtotaja rxin junlic. 3Caraꞌ ta xteban com ewutkin chic ajniꞌ rnaꞌoj Kajaw Jesucristo che arjaꞌ n-utz waꞌ.
• • • • •
4Y nkꞌij kꞌij xteykeꞌ ta más ecꞌuꞌx ruqꞌuin Jesucristo je y-ol cꞌaslemal. Arjaꞌ ocnak ajniꞌ jun abaj je csan rmal Dios che rbanic jun templo espiritual. Jeꞌ wnak xmajoꞌn cgan ruqꞌuin per arjaꞌ ch-on rmal Dios y congan nim rukꞌij nutzꞌet. Ixix chkaꞌ ixocnak ix ajniꞌ jleꞌ abaj ixucsan rmal Dios che rbanic templo. 5Ix sacerdote rxin Dios, jawra samaj yatanak chewa ch-utz cꞌaraꞌ cꞌola sacrificio netzujuj chwech Dios. Jsacrificio netzujuj chwech jaraꞌ ewutzil je nwankersasa ptak ewanm rmal Espíritu Santo. Jaraꞌ jnetzujuj chwech nucꞌom chewa xe rmal je xjun ebnon ruqꞌuin Jesucristo. 6Ajniꞌ tzꞌibtanak cana chpam rtzojbal Dios jcawra nbij Dios je ncꞌambexa tzij ra: —Anen cꞌola jun lokꞌlaj abaj nemjon rcusic che rbanic ntemplo. Chpam tnamet Sion quencsaj waꞌ abaj. Jaraꞌ abaj anen xench-owa, congan nim rukꞌij. Jeꞌ wnak jneykeꞌa quecꞌuꞌx ruqꞌuin arj-eꞌ majoꞌn nqueyaꞌ ta queqꞌuix per nquewil na jutzil jqueyben. Caraꞌ tzꞌibtanak cana. 7Jchewa ixix je ykula ecꞌuꞌx ruqꞌuin Jesucristo arjaꞌ congan nim rukꞌij. Per chca wnak jmajoꞌn ncajoꞌ ta neykeꞌa quecꞌuꞌx ruqꞌuin, arj-eꞌ e junam cuqꞌuin e bnoy tak jay, ajniꞌ tzꞌibtanak cana chpam rtzojbal Dios je ncꞌambexa tzij jcawra nbij: —Jabaj majoꞌn cgan e bnoy tak jay tzrij per njawaraꞌ abaj je csan rmal Dios che rbanic jay, y más na nim rukꞌij jaꞌ abaj com rmal jaꞌ bien rechpon riꞌ jay. 8Chkaꞌ tzꞌibtanak cana jcꞌambal tzij jcawra nbij: —Jaraꞌ abaj je wnak necchakꞌij ckan chwech, nquepaja y nquekaja chpam jun nimlaj poknal rmal, caraꞌ nbij. Caraꞌ nqueban wnak jmajoꞌn ncajoꞌ ta necnimaj rtzojbal Dios, nquekaja chpam jun nimlaj lowloꞌ, jaraꞌ rchumin ta jaꞌ Dios. 9Per ixix ix rtnamet Dios, jaꞌ Dios chayona ewxin. Arjaꞌ xixryonaj che neban rsamaj. Ix sacerdote rxin nimlaj Rey jcꞌola chcaj. Jaraꞌ samaj yatanak chewa ch-utz cꞌaraꞌ neyaꞌ rbixic nimlaj samaj jrebnon Kadtaꞌ Dios. Kas terkaja pnewáꞌ che arjaꞌ xelsana ewxin chpam kꞌejkumal y camic ixrucsan chic ruqꞌuin chpam jun nimlaj luz. 10Nabey me ix rtnamet ta Dios, per camic ix rtnamet chic. Nabey majoꞌn nak xewil xpoknaj ta ewech, per camic xewil Dios y arjaꞌ xpoknaj ewech.
• • • • •
11Quilaj tak wchꞌalal, kas terkaja pnewáꞌ xe kꞌxanem nkaban chwech ruchꞌlew, mwaweꞌ ta kas mer ketnamet. Rmal cꞌaraꞌ quenbij chewa, mteyaꞌ ta cas itzel tak yarinem che nquixercꞌaj, com jnuban itzel tak yarinem xe nchꞌojquina ruqꞌuin ewanm, nrajoꞌ nquixruchꞌec. 12Jneban tecꞌtuꞌ ewutzil chquewech wnak jmajoꞌn cutkin ta rwech Dios. Arj-eꞌ xe nquemol tzij chewij camic y necbij chewa che ix itzel tak wnak, per nquetzꞌet na utzil jneban y rmal cꞌaraꞌ tak nqueyaꞌ na rukꞌij Dios tak xtrebnaꞌ kaja jun nimlaj samaj chquecjol. 13Tnimaj njelal kꞌatbal tak tzij com caraꞌ nrajoꞌ Kajaw Dios chewa che nqueꞌenimaj. Tnimaj nimlaj Rey com arjaꞌ más nim kꞌatbaltzij cꞌola prukꞌaꞌ. 14Ajniꞌ chca gobernador chkaꞌ queꞌenimaj com arj-eꞌ y-on kꞌatbaltzij pquekꞌaꞌ che nquequeban castigar jeꞌ wnak je nqueban rtzilal, per wen nqueban chca wnak ja e bnoy utzil. 15Cawra nrajoꞌ ranm Dios: arjaꞌ nrajoꞌ chneban utzil ch-utz cꞌaraꞌ nquekꞌil quechiꞌ jeꞌ wnak jmajoꞌn cnaꞌoj tak xe nquetzꞌok jeꞌ tzij chewij. 16Ixix ix libre pquekꞌaꞌ wnak, per mruqꞌuin ta ra che ix libre neban ta jeꞌ achnak je m-utz ta. Per jneban tnimaj Dios com prukꞌaꞌ chic ix cꞌo waꞌ camic. 17Queꞌebnaꞌ respetar conjelal wnak, y queꞌewaj-oꞌ kchꞌalal. Txibej ewiꞌ chwech Dios, y tebnaꞌ respetar nimlaj rey.
• • • • •
18Wcꞌola apatrón tebnaꞌ respetar chka bechnak opech rnaꞌoj, we utzlaj wnak owe xcꞌaꞌn. 19Tak nbaꞌna lowloꞌ chewa, wme pnewil ta y nerkaja pnewáꞌ chcꞌola Dios ewqꞌuin y necochꞌ, wcaraꞌ neban jaraꞌ nektzij waꞌ nesmaja ptak ewanm utzil je nsipaj Dios. 20Per wxe pnewil tak nbaꞌna lowloꞌ chewa y necochꞌ y wcꞌola epaciencia, per jaraꞌ majoꞌn val ta chwech Dios. Per we rmal utzil jneban tak nbaꞌna lowloꞌ chewa y necochꞌ y cꞌola epaciencia, jaraꞌ nektzij waꞌ nesmaja ptak ewanm utzil je nsipaj Dios. 21Xe rmal cꞌaraꞌ tak xixsiqꞌuisa rmal Dios chnesmajij utzil je nsipaj chewa y necochꞌ jeꞌ lowloꞌ, com caraꞌ xuban Cristo chkaꞌ, arjaꞌ xutaj lowloꞌ pnecwent. Caraꞌ xuban, xuyaꞌ cana jun rbeyal chkawech ch-utz cꞌaraꞌ neban ixix ajniꞌ xuban jaꞌ.[image: 53.png] Jesucristo xutaj lowlo pkacwent, cara nbij Pedro.(1 Pe 2.21-25)

22Arjaꞌ nmajoꞌn ril rumac nexte cꞌo ta jun xuban ta engañar. 23Tak cꞌola pkan tak tzij xbixa tzra majoꞌn xuyaꞌ ta recꞌxel. Tak xbaꞌna lowloꞌ tzra cmal wnak arjaꞌ majoꞌn xcꞌutuj ta che npeta lowloꞌ chquij. Njelal je xbaꞌna tzra xujach prukꞌaꞌ Dios com bien rutkin che Dios arjaꞌ utzlaj kꞌtoy tzij. 24Cristo arjaꞌ xrejkaj kil kamac chwech cruz, caraꞌ xuban ch-utz cꞌaraꞌ nok-ela libre prukꞌaꞌ il mac y che mtkaban chic, rbeyal rxin Dios nrajoꞌ chic chka che nkaban. Arjaꞌ xsoctaja pnecwent rmal cꞌaraꞌ tak xixecꞌchoja. 25Ixix nabey ix ajniꞌ jleꞌ chꞌtak carneꞌl etzaknak cana, per camic ixcꞌol chic prukꞌaꞌ Jesucristo y jaꞌ chic nyukꞌuna ewxin, jaꞌ nquixchajina.
• • • • •
3
1-2Ixix chkaꞌ ixkiꞌ queꞌenimaj ewechjilal. Com ecꞌola chewa jeꞌ ewechjilal majoꞌn cniman ta rtzojbal Dios, per tak nquixquetzꞌet che ewcꞌan jun utzlaj anm y cꞌola erespeto, jaraꞌ nqueqꞌuex cnaꞌoj y xtecnimaj rtzojbal Dios y majoꞌn ncꞌatzin ta che nqueꞌepaxbaꞌ. 3Mteban ta che ncongan nel ta ecꞌuꞌx tzrij jeꞌ achnak jnewekbej ewiꞌ que chwech jnewcꞌaj jun utzlaj anm. Mtel pta más ecꞌuꞌx tzrij rchumsic resmal ewáꞌ, tzrij jeꞌ achnak ajniꞌ je pkꞌaꞌ, jeꞌ kꞌop y ruqꞌuin jeꞌ cadena oro ocnak, o tzrij jeꞌ tziak nmak jeꞌ rjel, com jaraꞌ xe nkꞌaxa. 4Per jneban, jun utzlaj anm tewcꞌaj, jaraꞌ más na wen y nmajoꞌn nkꞌax ta rukꞌij, jaraꞌ más val nutzꞌet Dios. 5Caraꞌ ccꞌaslemal ixkiꞌ ojer je rxin Dios je ykula quecꞌuꞌx ruqꞌuin, arj-eꞌ xeccꞌaj jun utzlaj anm, xecnimaj quechjilal. 6Caraꞌ rcꞌaslemal Sara, arjaꞌ xnimaj Abraham jrechjil, y nbij wajaw tzra che nbanbej respetar. Ixix ix ral Sara wwen ecꞌaslemal y wmajoꞌn nexibej ta ewiꞌ chwech lowloꞌ chka bechnak opech npeta chewij. 7Ixix chkaꞌ ix ach-iꞌ lokꞌ queꞌen-aꞌ ewexkilal com arj-eꞌ me e junam ta ewqꞌuin. Chkaꞌ junam xecochij cuqꞌuin ewexkilal utzlaj cꞌaslemal je rxin junlic je xsipasa chewa rmal Dios, rmal cꞌaraꞌ ncꞌatzina che lokꞌ nqueꞌenaꞌ. Caraꞌ ta neban ch-utz cꞌaraꞌ che Dios ncꞌaxaj eꞌoración jneban.
• • • • •
8Camic quenwajoꞌ chewa ixconjelal xjun ta neban, xjun ta naꞌoj y xjun ta anm newcꞌaj. Ttiꞌona chewa wcꞌola jun kchꞌalal nkajbej jun achnak. Twaj-oꞌ ewiꞌ com ewchꞌalal jeꞌ ewiꞌ, tpoknaj riꞌ ewech, y mteyaꞌ kta jeꞌ ekꞌij. 9Tak nbaꞌna lowloꞌ chewa, o tak cꞌola pkan tak tzij nbixa chewa, mteyaꞌ ta rjel recꞌxel. Jneban tcꞌutuj utzil rxin Dios pquewáꞌ. Com xixrsiqꞌuij Dios chneban utzil ch-utz cꞌaraꞌ newlaꞌ na utzil ixix chkaꞌ, jaraꞌ herencia nuyaꞌ Dios chewa. 10Ajniꞌ tzꞌibtanak cana chpam rtzojbal Dios jcawra nbij ra: —Jeꞌ wnak jcꞌola cgan che nquecꞌseꞌ na más y ncajoꞌ nquewil utzlaj tak tiemp, ncꞌatzina chmajoꞌn necbij ta itzel tak tzij y ncꞌatzina chkaꞌ me tquetzꞌak ta tzij. 11Je ncꞌatzina nqueban jaraꞌ cawrara: nqueyaꞌ cana rtzilal y nqueban utzil, y ccanoj che quiꞌil nquecꞌjeꞌa chpam ccꞌaslemal y jaraꞌ quetrebej rij rwech. 12Kajaw Dios arjaꞌ nquerchajij je ccꞌan rbeyal rxin jaꞌ y ncꞌaxaj oración je nqueban, per itzel nquerutzꞌet je nquebnowa rtzilal. Caraꞌ tzꞌibtanak cana. 13Majoꞌn nebnowa lowloꞌ chewa wutzil xteban. 14Wcꞌola lowloꞌ xtbaꞌna chewa rmal jneban rbeyal rxin Dios jaraꞌ cꞌola recꞌmon ta chewa. Mtexibej ta ewiꞌ chquewech wnak je ncajoꞌ nqueban lowloꞌ chewa y me tyojtaj ta rwech ewanm. 15Jneban lokꞌ ta nenaꞌ Kajaw Dios ptak ewanm. Techꞌboꞌ rij rwech nak rbanic njelal jrecꞌmon ta chewa Jesucristo jabar ykul waꞌ ecꞌuꞌx. Caraꞌ ta neban ch-utz cꞌaraꞌ che nquixecwina nechꞌob chquewech jeꞌ wnak chkaꞌ tak neccꞌaxaj rzón chewa. Per chpam utzil techꞌboꞌ waꞌ chquewech y mteyaꞌ kta ekꞌij. 16Mteban ta jeꞌ achnak je m-utz ta jxe ntiꞌona ewanm rmal. Com ecꞌola wnak necbij chewa che: —Xitzel ccꞌaslemal wnak je nquenimana rxin Cristo, caraꞌ necbij, per ixix wmajoꞌn achnak ebnon je m-utz ta arj-eꞌ nqueyaꞌ na queqꞌuix tak xtkꞌaljina che me ktzij ta necbij chewa. 17Tak nbaꞌna lowloꞌ chewa xe rmal jutzil neban, per wcaraꞌ je nrajoꞌ ranm Dios chewa jaraꞌ cꞌola noc waꞌ tak netaj lowloꞌ, per wxe pnewil nbaꞌna caraꞌ chewa jaraꞌ majoꞌn noc waꞌ. 18Cristo xbaꞌna lowloꞌ tzra chkaꞌ, xcomsasa rmal kil kamac, xe jmul xcoma y majoꞌn chic cmic tzrij. Arjaꞌ nmajoꞌn ril rumac per xcoma pkacwent ja ok aj-il ok ajmac. Tak caraꞌ xuban jaraꞌ xjakbej kabey chkawech che nokekaj na ruqꞌuin Dios. Arjaꞌ xcomsasa com wnak per xcꞌastaja com espíritu. 19Y caraꞌ xuban com espíritu xba cuqꞌuin jleꞌ espíritu ja eꞌocnak preso, xerey-aꞌ rbixic utzlaj tzij chca. 20J-eraꞌ espíritu cxin wnak jmajoꞌn xecnimaj ta Dios ojer pretiemp Noé. Chpam jaraꞌ tiemp jaꞌ Dios congan xereybej na che nnimaxa cmal tak majtanak rbanic nimlaj barc rmal Noé. Xme ajruꞌ ta xeꞌoca chpam barc, xe e waxkiꞌ xeꞌoca chpam, j-eraꞌ xetotaja chpam yaꞌ. 21Y caraꞌ cꞌa chka ajoj camic chkaꞌ com pyaꞌ nokbaꞌn waꞌ bautizar y noktotaja. Jbautismo me acuerpo ta nuchꞌaj, per jrubey tak ncatbaꞌna bautizar jaraꞌ nacꞌutbej jun chꞌajchꞌojlaj anm tzra Dios. Caraꞌ nkaban noktotaja y xe rmal cꞌastajic rxin Jesucristo rmal cꞌaraꞌ tak noktotaja. 22Arjaꞌ xcꞌastaja, xojteꞌa chcaj y camic cꞌola prejquenkꞌaꞌ Dios. Arjaꞌ cꞌola rukꞌaꞌ chquij jeꞌ ángel y chquij njelal quewech kꞌatbaltzij je nquebnowa mandar cxin wnak.
• • • • •
4
1Jaꞌ Cristo com wnak xutaj lowloꞌ kmal. Y caraꞌ tcꞌa neban ixix chkaꞌ ajniꞌ rnaꞌoj Jesucristo, tchumij ewiꞌ ch-utz cꞌaraꞌ che nquixecwina necochꞌ lowloꞌ je npeta chewij. Watjon lowloꞌ waweꞌ chwech ruchꞌlew rmal Jesucristo jaraꞌ achꞌakin cchic il mac. 2Caraꞌ ta neban ch-utz cꞌaraꞌ majoꞌn nba ta ecꞌuꞌx tzrij jeꞌ achnak jneyarij kaja, per je nrajoꞌ ranm Dios chewa chneban njawaraꞌ neban ajruꞌ tiemp kas xtquixecꞌjeꞌa chwech ruchꞌlew. 3Jeꞌ wnak jmajoꞌn cutkin ta rwech Dios arj-eꞌ qꞌuiy rwech jeꞌ rtzilal nel ta quecꞌuꞌx tzrij, y caraꞌ xeban ta ixix chkaꞌ. Congan qꞌuixbal xeban ta, y tak xeban nmak tak w-im xixchꞌujara rmal tjoj yaꞌ, xerak jeꞌ echiꞌ, xeban jeꞌ chꞌoj, y chkaꞌ xeban más lowloꞌ tak xixexqueꞌa chquewech tioxaꞌ. Per jaraꞌ majoꞌn chic nel pta ecꞌuꞌx tzrij, itzel chic netzꞌet. 4Per camic jun chwaꞌ nquixtzꞌeꞌta cmal wnak com me ix quexbil xta che rbanic rtzilal rmal cꞌaraꞌ tak nquemol tzij chewij. 5Per nerlaꞌ na jun kꞌij tak xtequejchaꞌ na cwent chwech Dios, y arjaꞌ rchumin chic riꞌ chnukꞌet tzij chquij wnak che ecꞌasla o e cnomkiꞌ chic, 6com jutzlaj tzij rxin Jesucristo xyataja rbixic chca chkaꞌ ja e cnomkiꞌ chic. Caraꞌ xbantaja ch-utz cꞌaraꞌ chjaraꞌ nkꞌatbexa tzij chquij com e wnak, per nyaꞌ na cꞌas chca chkaꞌ che nquecꞌseꞌ na ruqꞌuin Dios rmal Espíritu. 7Xe nkajin ta rqꞌuisbal rwech ruchꞌlew rmal cꞌaraꞌ tak quenbij chewa, techꞌboꞌ bien jneban, quixcꞌascꞌata, nte neban waꞌ oración. 8Jmás ncꞌatzina congan twaj-oꞌ ewiꞌ. Tak newajoꞌ ewiꞌ qꞌuiy nquixecwina necuy rmal. 9Tak cꞌola jun chewa ncꞌutuj repsad, njelal ecꞌuꞌx tey-aꞌ. 10Cꞌola yatanak chewa chixjujnel che nquixecwina neban jecochin tzra Dios. Qꞌuiy rwech jyatanak chewa jecochin tzra Dios y quenwajoꞌ che necsaj ta jawra che netobej ewiꞌ chbil tak ewiꞌ ajniꞌ nuban jun utzlaj ajsmajmaꞌ rxin Dios. 11Ecꞌola chewa ecochin tzra Dios che nquecwina nqueyaꞌ mensaje, kas terkaja pquewáꞌ che rtzojbal Dios nquecsaj, y me cnaꞌoj ta wnak nquecsaj. Chkaꞌ cꞌola yatanak chca che nquecwina nquequetoꞌ wnak, kas terkaja pquewáꞌ che Dios yoyona chca che nquecwina nquequetoꞌ. Rmal Jesucristo tak qꞌuiy rwech yatanak chewa jecochin tzra Dios, tebnaꞌ cꞌa njelal che nyabexa rukꞌij jaꞌ Dios. Nte xtyaꞌ waꞌ rukꞌij y nte xtnatax waꞌ che prukꞌaꞌ cꞌo waꞌ njelal camic y rxin junlic chpam jeꞌ tiemp rxin jeꞌ tiemp. Amén.
• • • • •
12Quilaj tak wchꞌalal, ixcꞌola chpam jun nimlaj lowloꞌ che nbaꞌna probar yukbal ecꞌuꞌx ruqꞌuin Jesucristo. Mtechꞌob kta ptak ewanm cawrara: —¿Nak tzra cꞌa waꞌ tak nbaꞌna lowloꞌ chka? Mtebij ta caraꞌ, com jaraꞌ ne kxin waꞌ. 13Jneban quixquicota rmal jyatanak chewa che xjun neban ruqꞌuin Cristo che rtijic lowloꞌ. Wcaraꞌ neban jaraꞌ más chna nquixquicota chkaꞌ tak xtpet chic jmul Jesucristo, tzraꞌ cꞌaraꞌ tak xtkꞌaljina chcongan nim rukꞌij. 14We rmal yukbal ecꞌuꞌx ruqꞌuin Cristo tak nquixtzꞌuꞌja y nquixyoꞌkꞌa jaraꞌ cꞌola recꞌmon ta chewa. Wcaraꞌ nbaꞌna chewa jaraꞌ nkꞌalaj waꞌ chcꞌola ewqꞌuin je Espíritu je nkꞌalsana regloria Dios. Je nquebnowa lowloꞌ chewa j-eraꞌ xitzel nquetzijona tzrij Espíritu rxin Dios, per ixix neyaꞌ rukꞌij. 15Per mexte rmal bnoj cmic mexte rmal bnoj alakꞌ xtetaj lowloꞌ, o mexte rmal chic jleꞌ rtzilal o mexte rmal nemin ewiꞌ cuqꞌuin wnak jmajoꞌn ekꞌaꞌ chca. 16Wnetaj lowloꞌ rmal yukbal ecꞌuꞌx ruqꞌuin Jesucristo mtenaꞌ ta qꞌuixbal, per jneban tey-aꞌ rukꞌij Dios rmal jyatanak chewa che netaj lowloꞌ prubiꞌ Jesucristo. 17Camic numaj ela tiemp rxin lowloꞌ, y kuqꞌuin ajoj numaj el waꞌ rij je ok rlecꞌwal Dios. Wajoj nkataj lowloꞌ peor cꞌaraꞌ wnak jmajoꞌn ncajoꞌ ta necnimaj utzlaj tzij rxin Jesucristo jretkon ta Dios. 18Ajoj je kcꞌan rbeyal rxin Dios npen noktotaj waꞌ. Wpen noktotaj waꞌ ajoj ¿nak nqueban cꞌaraꞌ aj-il ajmac je nmajoꞌn Dios ptak canm? 19Per wcꞌola lowloꞌ netaj rmal je nrajoꞌ ranm Dios, mteyaꞌ cta rbanic utzil per ntebnaꞌ waꞌ, y nteykeꞌ waꞌ ecꞌuꞌx ruqꞌuin Dios jwankersyona ewxin y nuyaꞌ waꞌ je rtzujun.
• • • • •
5
1Camic quenwajoꞌ quentzijona cuqꞌuin jecꞌayona cxin kchꞌalal jecꞌola checjol, com anen jun en quexbil. Anen xentzꞌet njelal lowloꞌ jxutaj Cristo, y anen jun chkaꞌ xtentzꞌtowa Jesucristo tak xtpet chic jmul, tzraꞌ cꞌaraꞌ tak xtkꞌaljina chcongan nim rukꞌij. 2Wen cyukꞌic rtnamet Dios tebnaꞌ. Njelal ecꞌuꞌx y njelal ewanm queꞌewcꞌaj, mchek te ixpors-in. Mexte xe rmal pak teyarij más tak nqueꞌewcꞌaj per kas tel ta ecꞌuꞌx che ccꞌaxic. 3Mtqueꞌeban ta mandar ruqꞌuin egan ixix, per jneban tey-aꞌ jun utzlaj ejemplo chquewech. 4Jesucristo arjaꞌ Pastor, arjaꞌ jun ajyukꞌ jmás nim rukꞌij, y tak xtpet chic jmul tzraꞌ cꞌaraꞌ xtyataj waꞌ chewa rtojbalil je xtyabexa ekꞌij, jun rtojbalil jmajoꞌn nqꞌuis ta. 5Ixix chkaꞌ ja ix cꞌjolaꞌ, queꞌebnaꞌ respetar kchꞌalal jecꞌayona ewxin. Xjun ta neban ixconjelal, tebnaꞌ respetar jeꞌ ewiꞌ, y mteyaꞌ kta jeꞌ ekꞌij. Dios arjaꞌ itzel nquerutzꞌet je nqueyaꞌ kaja quekꞌij per nuyaꞌ utzil chca jmajoꞌn nqueyaꞌ ta quekꞌij. 6Rmal cꞌaraꞌ tak quenbij chewa, tebnaꞌ chꞌtak noꞌy chwech nimlaj Kadtaꞌ Dios ch-utz cꞌaraꞌ che arjaꞌ nuyaꞌ ekꞌij tak xterlaꞌ tiemp. 7Arjaꞌ ixrchajin congan y rmal cꞌaraꞌ tak quenbij chewa, tejchaꞌ prukꞌaꞌ jeꞌ achnak jemjon bis rmal y jaꞌ nchumsana chewech. 8Je diablo jecꞌlel arjaꞌ ntajina ncanoj nak nuban chewa, ajniꞌ nuban jun cój congan nurak ruchiꞌ tak nquercanoj nak nutaj. Rmal cꞌaraꞌ tak quenbij chewa, kas bien techꞌboꞌ na nak neban y quixcꞌascꞌata. 9Mteyaꞌ ta ewiꞌ prukꞌaꞌ diablo per nteykeꞌ waꞌ ecꞌuꞌx ruqꞌuin Jesucristo. Terkaja pnewáꞌ che meyon ta ixix nbaꞌna lowloꞌ chewa com caraꞌ nbaꞌna chca kchꞌalal chkaꞌ jecꞌola chwech njelal ruchꞌlew. 10Per xe mnim ta tiemp rxin lowloꞌ, cꞌjaraꞌ jaꞌ Dios mism xtuyaꞌ njelal chewa jnak majoꞌn ewqꞌuin camic, arjaꞌ necwersaj ewanm y nuyaꞌ echukꞌaꞌ y nuyaꞌ chewa che cow nquixpeꞌa, majoꞌn achnak necꞌmow ela ewxin. Arjaꞌ njelal rwech utzil cꞌola ruqꞌuin y rmal Jesucristo tak xokrsiqꞌuij che nokecꞌjeꞌ na ruqꞌuin chpam regloria, per jun gloria je rxin junlic. 11Nte xtyaꞌ waꞌ rukꞌij, nte xtnatax waꞌ che prukꞌaꞌ cꞌo waꞌ njelal camic y rxin junlic chpam jeꞌ tiemp rxin jeꞌ tiemp. Amén.
• • • • •
12Je kchꞌalal Silvano cꞌola nconfianza ruqꞌuin rmal cꞌaraꞌ xenyaꞌ ela jawra carta tzra che nerejchaꞌ chewa. Jawra c-eꞌ oxiꞌ tzij jxentzꞌibaj chpam jawra carta che necwersaj más ewanm, nucꞌut chewech utzil je nsipaj Dios jne ktzij waꞌ che utzil, nteykeꞌ waꞌ ecꞌuꞌx ruqꞌuin. 13Jeꞌ kchꞌalal jecꞌola waweꞌ pBabilonia je ixch-on cuqꞌuin rmal Dios nquetak ela rutzil ewech. Marcos je wlecꞌwal chwech Dios, arjaꞌ nutak ela rutzil ewech chkaꞌ. 14Tak nemol ewiꞌ tey-aꞌ rutzil ewech chbil tak ewiꞌ jnecꞌutbej chnewajoꞌ ewiꞌ. Nte quiꞌil necꞌjeꞌa ewanm ixconjelal je xjun ebnon ruqꞌuin Jesucristo.

1
1Anen en Simón Pedro, en ajsmajmaꞌ rxin Jesucristo, chkaꞌ en apóstol rxin. Anen quentzꞌibaj jawra carta y quentak ela ewqꞌuin ixix jewlon chic yukbal ecꞌuꞌx ruqꞌuin Jesucristo. Jyukbal ecꞌuꞌx ruqꞌuin Jesús ajniꞌla nim rukꞌij, junam ruqꞌuin ajniꞌ kawlon ajoj. Jesucristo arjaꞌ Dios, arjaꞌ Toꞌonel kxin, y rey-on chewa che ewcꞌan rbeyal rxin Dios y rmal cꞌaraꞌ tak ewlon chic yukbal ecꞌuꞌx ruqꞌuin. 2Xtqꞌuiy ta, xtwachin ta utzil je nsipaj Dios ruqꞌuin je quiꞌil necꞌjeꞌa awanm chwech. Wkꞌij kꞌij newutkij más ajniꞌ rnaꞌoj Dios, wnewutkij más ajniꞌ rnaꞌoj Kajaw Jesús, tzraꞌ cꞌa newil waꞌ jawra utzil ruqꞌuin je quiꞌil necꞌjeꞌa awanm chwech Dios.
• • • • •
3Njelal achnak prukꞌaꞌ Dios cꞌo waꞌ, arjaꞌ njelal rey-on chka je ncꞌatzina chka che nokocwina nekcꞌaj utzlaj cꞌaslemal jwen nutzꞌet. Caraꞌ nuban Dios chawa tak nawutkij rnaꞌoj. Arjaꞌ xokrsiqꞌuij ch-utz cꞌaraꞌ nok-oca rexbil chpam regloria ch-utz cꞌaraꞌ chkaꞌ che nekcꞌaj jun utzlaj anm ajniꞌ ranm jaꞌ. 4Caraꞌ rebnon, cꞌola jeꞌ achnak rtzujun chka jeꞌ nmak tak mibil y congan nim rukꞌij. Rmal je rtzujun ta chka tak nokocwina nkatoꞌ kiꞌ chpam rtzilal rxin rwech ruchꞌlew, com je rwech ruchꞌlew xyojtanak rmal itzel tak yarinem jcꞌola ptak canm wnak. Caraꞌ xuban Dios chka ch-utz cꞌaraꞌ nkaqꞌuex knaꞌoj y ne rnaꞌoj Dios chic nekcꞌaj. 5Rmal cꞌaraꞌ quenbij chewa, tecsaj echukꞌaꞌ che rbanic je xtenbij chewa ra ch-utz cꞌaraꞌ che nqꞌuiya y nwachina rnaꞌoj Dios ptak ewanm. Ixix cꞌola yukbal ecꞌuꞌx ruqꞌuin Jesucristo per tebnaꞌ chkaꞌ je xtenbij chewa ra: cow quixpeꞌa che rbanic nimlaj utzil je rxin Dios, y twutkij nak nrajoꞌ ranm Dios, 6y techꞌboꞌ rij rwech nak neban che mteyaꞌ ewiꞌ prukꞌaꞌ rtzilal che nquixrucꞌom ela, y tecchꞌoꞌ chka bechnak opech npeta chewij, y ne rpensar Dios tecsaj, 7y lokꞌ queꞌen-aꞌ ewchꞌalal, y tecꞌjeꞌa tesmaja ojben riꞌil rxin Dios ptak ewanm. 8Njelal jxentzꞌibaj chewa ra we nqꞌuiya we nwachina ptak ewanm, tzraꞌ cꞌa ntzꞌeꞌt waꞌ che bien ewutkin rnaꞌoj Jesucristo, y tzraꞌ nkꞌaljin waꞌ chkaꞌ chcongan xecsaj echukꞌaꞌ che rojtakxic. 9Per je wnak jmajoꞌn cuqꞌuin jxentzꞌibaj kaja arj-eꞌ e ajniꞌ moyaꞌ, xmajoꞌn nquetzꞌet ta je rtzujun ta Dios com xjaraꞌ nquetzꞌet jcꞌola chenkaj je rxin rwech ruchꞌlew. Mesquier nerkaj chic pquewáꞌ che echꞌachꞌjorsan chic chpam ojer tak quil quemac. 10Rmal cꞌaraꞌ wchꞌalal, tucsaj más echukꞌaꞌ che rbanic jxentzꞌibaj ra ch-utz cꞌaraꞌ cꞌola eseguro che xixsiqꞌuisa y xixchaꞌa che xixoca prukꞌaꞌ Dios. Wcaraꞌ neban jaraꞌ majoꞌn nquixkaj ta chpam il mac 11y congan quiꞌil ecꞌulic xtbaꞌna chpam rgobierno Kajaw Jesucristo, arjaꞌ Toꞌonel kxin, y je rgobierno necꞌjeꞌa rxin junlic. 12Rmal cꞌaraꞌ tak quennataj waꞌ chewa njelal jxentzꞌibaj ra. Caraꞌ quenban mesque ewutkin chic y mesque cwernak chic ewanm chpam utzlaj tzij jeniman jrecꞌmon ta Jesucristo. 13Jquenchꞌob anen nrubey waꞌ quenban che quennataj chewa. Tak xquencoma, tzraꞌ cꞌaraꞌ xtentenbaꞌ waꞌ rnatxic chewa. 14Anen wutkin xyamer quenyaꞌ cana rwech ruchꞌlew, jaraꞌ kꞌalsan chic chenwech rmal Kajaw Jesucristo. 15Anen quenchumsaj cana je ncꞌatzina chewa ch-utz cꞌaraꞌ nenataj waꞌ mesque encomnak chic.
• • • • •
16Ajoj xkachꞌob chewech nak rbanic tak xtpet chic jmul Kajaw Jesucristo, congan chic kꞌaxnak rchukꞌaꞌ tzraꞌ. Ja ocnak kbase tak xekbij chewa, jaraꞌ tak xyataja chka che xkatzꞌet ruqꞌuin kkꞌawech Jesucristo tak rcꞌan ruchꞌaꞌ Dios. Mjaraꞌ ta xkacsaj kbase jleꞌ ojer tak tzij xwankersan cmal wnak y quebnon rbanic. 17Ajoj xkatzꞌet Jesús tak xkꞌalsasa rmal Ttixel chcongan nim rukꞌij y tak rcꞌan regloria Dios. Jaraꞌ xbantaja tak xekcꞌaxaj rukul nimlaj Dios tak cawra xbij tzra Jesús ra: —Ja cꞌa waꞌ Wlecꞌwal, congan quenwajoꞌ y congan quenquicota tzrij, caraꞌ xbij. 18Ajoj okcꞌola ruqꞌuin Jesús pe rwáꞌ jyuꞌ jyonan rmal Dios y rmal cꞌaraꞌ tak xekcꞌaxaj jkul jpenak chcaj. 19Chkaꞌ cꞌo chic jun nkacsaj kbase jmás chna seguro, jaraꞌ rtzojbal Dios je cbin cana y ctzꞌiban cana jeꞌ profeta rxin Dios. Jaraꞌ je ctzꞌiban cana yatanak chewa che neyaꞌ rukꞌij. Je ctzꞌiban cana jaraꞌ ajniꞌ jun kꞌakꞌ je nsakersaj abey chakꞌaꞌ, ncatrutoꞌ chpam keꞌjkuꞌm. Y tak npeta rsakric jaraꞌ majoꞌn chic kꞌejkumal, y tak nel ta kꞌij nsakersaj bien njelal. Y caraꞌ cꞌa rbanic chkaꞌ tak xtpet chic jmul Jesucristo, arjaꞌ nsakersaj bien ewanm. 20Je ctzꞌiban cana profeta chpam rtzojbal Dios congan ncꞌatzina chewa che nchꞌobtaja ewmal che mjun ta wnak xkꞌalsana nak rbanic, per je xkꞌalsana chquewech jaraꞌ Espíritu Santo. 21Mjun wnak ta xcꞌana cxin e santlaj tak profeta ojer che rbixic jtzꞌibtanak cana, com arj-eꞌ xeyonaxa rmal Dios y Espíritu Santo xcꞌana cxin che rbixic.
• • • • •
2
1Per ecꞌola profeta ojer chkaꞌ chquecjol tnamet Israel jme Dios ta takyon pa cxin, y caraꞌ chewa ixix chkaꞌ nquewanker na checjol jleꞌ maestro per me ktzij ta che tijonem rxin Dios nqueyaꞌ. Arj-eꞌ pnalakꞌ xtquecsaj itzel tak tijonem checjol rtzojbal Dios, y jtijonem xtqueyaꞌ xe nyojtaja acꞌaslemal rmal. J-eraꞌ wnak majoꞌn chic necnimaj ta Jesucristo che xutoj quil quemac. Jaraꞌ jun nimlaj juicio necsiqꞌuij chquij per majoꞌn cnaben tak xtekaja chquij. 2Chkaꞌ e qꞌuiy na wnak xqueniman na cxin y nquequexbilaj chpam rtzilal je xtqueban. Xe rmal itzel cꞌaslemal je ccꞌan j-eraꞌ maestro tak itzel xttzꞌeꞌta utzlaj bey je cꞌtun chkawech rmal Dios. 3Arj-eꞌ xpak necyarij y rmal cꞌaraꞌ nquixqueban engañar, xtecbij wen tak tzij chewa che necwesbej pak chewa. Per Dios ojer rchumin ta jun juicio cxin y nerlaꞌ na jun kꞌij tak xqueꞌekaja chwech lowloꞌ. 4Ajniꞌ xuban Dios ojer chca jeꞌ ángel jxemajcuna chwech, majoꞌn xpoknaj ta quewech y xerutak el chpam lowloꞌ pjun kꞌejkumlaj lwar, ebcꞌon pcadena che reybxic nimlaj kꞌij rxin juicio. 5Chkaꞌ pretiemp Noé ojer Dios xutak ta jun juicio pquewáꞌ itzel tak wnak. Jaꞌ Noé xuyaꞌ rbixic chquewech rbeyal rxin Dios, per majoꞌn xecnimaj ta y Dios xutak jun nimlaj kꞌjaljab chquij. Xruyon Noé xtotaja ruqꞌuin ewkuꞌ rexbil. 6Chkaꞌ jaꞌ Dios ojer xutak ta jun juicio pe rwáꞌ c-eꞌ tnamet Sodoma y Gomorra. Congan lowloꞌ xbaꞌna tzra jawra c-eꞌ tnamet, xcꞌata y chaj xbaꞌna tzra. Caraꞌ xuban Dios jaraꞌ xucsaj rbeyal chquewech ja jleꞌ chic itzel tak wnak jqꞌuemjana queꞌalexa. 7Per Dios cꞌola jun acha xutoꞌ chpam cꞌatic je xbantaja, jaraꞌ Lot rubiꞌ, y arjaꞌ rbeyal rxin Dios rcꞌan y congan itzel xutzuꞌ rtzilal je xqueban wnak. 8Jaꞌ Lot jaraꞌ rbeyal rxin Dios rcꞌan. Njelal kꞌij tak nutzꞌet rtzilal je nqueban wnak y tak ncꞌaxaj itzel tak tzij jnecbij, y com jaꞌ rbeyal rxin Dios rcꞌan rmal cꞌaraꞌ congan ntiꞌona ranm je nqueban. 9Tzraꞌ cꞌa nkatzꞌet waꞌ che Dios arjaꞌ bien rutkin nquerutoꞌ je nquebnowa respetar rxin, per chca wnak jmajoꞌn nqueban ta rbeyal, bien rutkin chkaꞌ nqueruyaꞌ chpam lowloꞌ che reybxic nimlaj juicio. 10Y más chna lowloꞌ nuban chca wnak je nqueyaꞌ quiꞌ prukꞌaꞌ itzel tak yarinem jcꞌola ptak canm. Arj-eꞌ xitzel nquenaꞌ tak nquebaꞌna mandar rmal Kajaw Jesucristo. Arj-eꞌ majoꞌn necxibej ta quiꞌ nqueban rtzilal y nqueban jeꞌ achnak jcꞌola cgan nqueban. Caraꞌ cbanic y majoꞌn necxibej ta quiꞌ necbij itzel tak tzij chca je nmak quekꞌij. 11Xmajoꞌn naraꞌ nquetzijon ta jeꞌ ángel caraꞌ mesque más chna kꞌaxnak cchukꞌaꞌ y más nmak quekꞌij chquewech wnak. Jeꞌ ángel tak nqueꞌekaja chwech Dios arj-eꞌ majoꞌn itzel tak tzij necbij je nkꞌatbexa tzij chquij je nmak quekꞌij. 12Per j-eraꞌ wnak je nqueyaꞌ quiꞌ prukꞌaꞌ rtzilal j-eraꞌ xe e ajniꞌ e chcop, xmajoꞌn cpensar. Jeꞌ chcop chkabar nquemin waꞌ quiꞌ, xe nquechaꞌpa y nquecomsasa com njaraꞌ waꞌ yatanak chquij. J-eraꞌ wnak tak cꞌola nbixa chca mesquier nchꞌobtaja cmal, congan cowlaj tak tzij necbij y xe nqueywara. Je rtzilal nqueban jaraꞌ necsicꞌbej cmic chquij, 13jaraꞌ rtojbalil rtzilal je nqueban. Arj-eꞌ majoꞌn qꞌuixbal ta nquenaꞌ, congan nquequicota neckꞌalsaj rtzilal mesque ne pkꞌij. J-eraꞌ tak nquixquexbilaj tzra w-im xruqꞌuix Dios nqueyaꞌ, nquequicota nqueban rtzilal checjol y xe engaño recꞌmon ta je nqueban. 14Majoꞌn ra mquita necyarij rwech jun ixak, majoꞌn nquecos ta che rbanic rtzilal. Jeꞌ wnak jmajoꞌn cwernak ta canm chpam rtzojbal Dios nquecsiqꞌuij chpam rtzilal. Kas necꞌchoja y nbantaja cmal che rqꞌuiyersic cmibil. Caraꞌ cbanic, y etzelan chic rmal Dios. 15Quey-on cana utzlaj bey, xe etzaknak. Jbey ccꞌan jaraꞌ je xcꞌaj ja ojer profeta rbin-an Balaam rlecꞌwal Beor, com arjaꞌ congan xel ta rucꞌuꞌx tzrij chꞌcoj pak mesque m-utz ta rchꞌaquic nuban. 16Per cꞌola jun chꞌit bur xyataja tzra rmal Dios che ntzijona y xchꞌojquij tzra Balaam jitzel naꞌoj jrechꞌbon. Y xkꞌiꞌla Balaam rmal bur tzrij itzel naꞌoj jrechꞌbon. 17J-eraꞌ wnak xe e junam ruqꞌuin jun tzꞌucnel yaꞌ je chkij chic y majoꞌn chic rcꞌatzil, xe e ajniꞌ jleꞌ sutzꞌ xnecꞌmar ela rmal kꞌekꞌ. Arj-eꞌ chumin chic jun quelwar congan kꞌejkuꞌm y tzraꞌ nquecꞌjeꞌ waꞌ rxin junlic. 18Necbij nmak tak tzij per xmajoꞌn achnak recꞌmon ta. Ja itzel tak yarinem jcꞌola ptak canm jaraꞌ nquecsicꞌbej wnak jmajruꞌ ta tiemp equey-on cana jeꞌ quexbil je xe rtzilal cꞌayona cxin. 19Cawra nectzujuj chca ra: —Ixix ix libre, majoꞌn jun cꞌola rukꞌaꞌ chewa, caraꞌ necbij chca. Per nexte j-eꞌ ta e libre com xe echpon rmal rtzilal. Chka bechnak opech rtzilal atchapyona, wmesquier ncatecwina tzrij jaraꞌ me at libre ta, atcꞌol cꞌaraꞌ prukꞌaꞌ jchapyona awxin. 20J-eraꞌ wnak xquetoꞌ quiꞌ chpam rtzilal rxin rwech ruchꞌlew tak xcutkij nak rbanic Kajaw Jesucristo je Toꞌonel kxin. Per wxectzꞌapij chic jmul quiꞌ chpam rtzilal y nquechaꞌp chic jmul rmal, jaraꞌ más chna lowloꞌ nela ccꞌaslemal que chwech ajniꞌ quebnon nabey. 21Más na utz mquita xcutkij nak rbanic rbeyal rxin Dios que chwech je xqueban, com arj-eꞌ xcutkij nak rbanic rbeyal y xeccꞌaxaj jsantlaj mandamiento rxin Dios per jaraꞌ xe xqueyaꞌ cana. 22Je xqueban ajniꞌ nbij jun cꞌambal tzij jcawra nbij ra: —Jtzꞌeꞌ nemloj chic jmul y neretjaꞌ rex-ab, caraꞌ nbij. Jun chic cawra nbij: —Tak nchꞌajtaj ela rij jun aꞌk nba chic jmul chpam chꞌbak, caraꞌ nbij.
• • • • •
3
1Quilaj tak wchꞌalal, jawra rucab carta quentak ela ewqꞌuin junam rsamaj ruqꞌuin nabey carta jnetkon chic ewqꞌuin. Cawra rsamaj ra che nnataj jeꞌ chewa jchꞌobtanak chic ewmal, com anen wutkin chmajoꞌn eniman ta itzel tak tijonem. 2Rmal cꞌaraꞌ quenbij chewa, terkaja pnewáꞌ je cbin cana e santlaj tak profeta rxin Dios. Terkaja pnewáꞌ chkaꞌ jmandamiento je y-on cana rmal Kajaw Jesucristo je Toꞌonel kxin, jaraꞌ kbin chic chewa ja ok apóstol. 3Congan ncꞌatzina che nchꞌobtaja ewmal che pe rqꞌuisbal kꞌij ecꞌola wnak nquepe na jxe ykꞌonem necrebnaꞌ y xe nqueyaꞌ quiꞌ prukꞌaꞌ itzel tak yarinem jcꞌola ptak canm. 4Arj-eꞌ cawra xtecbij chca jleꞌ chic wnak ra: —Bin cana che npeta Cristo per ¿le npeta nechꞌob ixix? Per rwech ruchꞌlew majoꞌn nqꞌuextaj ta y majoꞌn nqꞌuis ta. Ajniꞌ pquetiemp e ktiꞌt kawmaꞌ chkaꞌ tak xwanker ta rwech ruchꞌlew ncaraꞌ waꞌ rebnon camic, caraꞌ xtecbij. 5Per arj-eꞌ majoꞌn ncajoꞌ ta necnataj che caj ruqꞌuin rwech ruchꞌlew mchek tcꞌola, per rmal rtzojbal Dios tak xwankera. Je rwech ruchꞌlew pyaꞌ xwankersas waꞌ y xel ta pe rwáꞌ yaꞌ. 6Y jaꞌ yaꞌ chkaꞌ xeyjowa rwech ruchꞌlew ojer, jaraꞌ tak xuban nimlaj kꞌjaljab y xba chic jmul chpam yaꞌ y xqꞌuisa. 7Y rmal rtzojbal Dios chkaꞌ tak caj ruqꞌuin rwech ruchꞌlew jcꞌola camic xcꞌatic y xporxic reyben. Tzra cꞌaraꞌ xtcꞌat waꞌ tak xterlaꞌ nimlaj kꞌij rxin juicio y conjelal wnak jmajoꞌn ncajoꞌ ta Dios nqueba chpam lowloꞌ. 8Quilaj tak wchꞌalal, mtemestaj ta je xtenbij chewa ra, jun mil junaꞌ mesque congan nim nekcꞌaxaj ajoj per chwech Dios xjunam ruqꞌuin jun kꞌij. 9Caraꞌ quenbij chewa com ecꞌola wnak nquebina che Kajaw Dios cꞌam-an nuban cumplir je rbin cana, per jaraꞌ mcaraꞌ ta. Dios congan rpaciencia kuqꞌuin ja ok wnak com arjaꞌ majoꞌn nrajoꞌ ta chcꞌo ta jun xtba ta chpam jnimlaj lowloꞌ. Je nrajoꞌ ranm jaꞌ che conjelal wnak nqueqꞌuex cnaꞌoj y nqueyaꞌ cana rtzilal. 10Per ne npet waꞌ nimlaj kꞌij je rchumin Kajaw Dios, jaraꞌ ajniꞌ tzra jun elkꞌom majoꞌn nnabexa tak nerebnaꞌ alakꞌ. Jaraꞌ kꞌij ncꞌata njelal. Jcaj nerkowa y nqꞌuisa, njelal jocnak rwech ruchꞌlew nqꞌuis na rmal nimlaj cꞌatic, ncꞌat na rwech ruchꞌlew y chkaꞌ njelal jcꞌola chwech, majoꞌn achnak nutoꞌ riꞌ. 11Com jcaj ruqꞌuin rwech ruchꞌlew xe ncꞌata y nqꞌuisa, rmal cꞌaraꞌ tak quenbij chewa, congan ncꞌatzina che nekcꞌaj jun chꞌajchꞌoj anm y nkaban jeꞌ achnak je nrajoꞌ ranm Dios. 12Koquicota che reybxic jnimlaj kꞌij jchumsan rmal Dios, kabnaꞌ je nrajoꞌ chka che nkaban ch-utz cꞌaraꞌ npeta alnak. Mesque jaraꞌ kꞌij je xtcꞌata caj y xtqꞌuisa y mesque njelal jocnak rwech ruchꞌlew nqꞌuisa rmal kꞌakꞌ, 13per ajoj nokquicota che reybxic jun cꞌacꞌ caj y jun cꞌacꞌ ruchꞌlew ajniꞌ rtzujun cana Dios, y tzraꞌ nbantaj waꞌ xruyon rbeyal rxin Dios. 14Rmal cꞌaraꞌ quenbij chewa quilaj tak wchꞌalal, com ajoj keyben jun cꞌacꞌlaj caj y cꞌacꞌ ruchꞌlew kacsaj kchukꞌaꞌ che rbanic je nrajoꞌ ranm Dios ch-utz cꞌaraꞌ xjun kabnon ruqꞌuin tak xkoꞌekaja chwech, y kas ta chꞌajchꞌoj kanm y majoꞌn nak nokchapbexa. 15Kas bien ta xtchꞌobtaja ewmal che Kajaw Dios mchek tcꞌola rpaciencia kuqꞌuin ja ok wnak, arjaꞌ nrajoꞌ chka che noktotaja konjelal. Caraꞌ bin chewa rmal quilaj kchꞌalal Pablo. Jaraꞌ xbij chewa tak xutak carta ewqꞌuin y Dios yoyona rnaꞌoj che rbixic. 16Arjaꞌ xbij chewa jnemjon rbixic chewa camic. Njawaraꞌ ntzꞌibaj jaꞌ chpam njelal carta jnuban. Cꞌola ntzꞌibaj Pablo chpam carta jcongan pen rchꞌobic y ecꞌola jmajoꞌn ctijon ta bien quiꞌ y majoꞌn cwernak ta quecꞌuꞌx chpam rtzojbal Dios, j-eraꞌ xe nqueqꞌuex rbixic je rtzꞌiban cana Pablo ajniꞌ nqueban chic tzra jleꞌ chic rtzojbal Dios. Jaraꞌ necsicꞌbej nimlaj lowloꞌ chquij. 17Rmal cꞌaraꞌ quilaj tak wchꞌalal, com ixix ewutkin chic tebnaꞌ cwent, me tquixkaj ta chpam itzel tak tijonem je nqueyaꞌ itzel tak wnak. Ixix cwernak ecꞌuꞌx chpam rtzojbal Dios, mtquixyojtaj ta. 18Per jneban ne tqꞌuiy waꞌ más ptak ewanm utzil je nsipaj Dios, nte xtewutkij waꞌ más ajniꞌ rnaꞌoj Kajaw Jesucristo je Toꞌonel kxin. Arjaꞌ nte xtyaꞌ waꞌ rukꞌij camic y rxin junlic. Amén.

1
1Jawra jun carta jquentak ela ewqꞌuin recꞌmon ta nak rbanic Rlecꞌwal Dios je Y-ol utzlaj cꞌaslemal je rxin junlic, jaꞌ xerkꞌalsana ajniꞌ rnaꞌoj Dios. Jaꞌ Rlecꞌwal Dios ncꞌo waꞌ tak xwankersasa rwech ruchꞌlew. Ajoj xkatzꞌet ruqꞌuin kkꞌawech, xekcꞌaxaj je xbij, xkatzꞌet ajniꞌ rcꞌaslemal, xkachap ruqꞌuin kakꞌaꞌ. 2Je Y-ol cꞌaslemal xerlaꞌ kꞌij che ntzꞌettaja, ajoj xkatzꞌet y camic kamjon rkꞌalxic nak rbanic, y jaraꞌ nkayaꞌ rbixic chewa. Nabey ncꞌo waꞌ Rlecꞌwal Dios ruqꞌuin Ttixel per xpeta y xrecꞌtuꞌ kaja riꞌ chkawech. 3Jkatzꞌton y je kcꞌaxan jaraꞌ nkayaꞌ rbixic chewa ch-utz cꞌaraꞌ ixix jun nquixquicota kuqꞌuin rmal jaꞌ, com xjun kabnon ruqꞌuin Dios Ttixel y chkaꞌ xjun kabnon ruqꞌuin Jesucristo je Rlecꞌwal. 4Nektzꞌibaj jawra ch-utz cꞌaraꞌ che nqꞌuiya y nwachina quicotemal rxin Dios ptak ewanm.
• • • • •
5Je xtektzꞌibaj, ja cꞌa waꞌ tijonem kcꞌaxan je xbixa chka rmal Jesucristo jcawrara: Dios arjaꞌ luz, majoꞌn kꞌejkumal rcꞌan ta. 6Wnekbij xjun kabnon ruqꞌuin Dios per we xkꞌejkumal cꞌayona kxin jaraꞌ ok tzꞌkoy tzij y nkꞌalaj waꞌ chmajoꞌn neknimaj ta utzlaj tzij rxin Jesucristo. 7Per wluz cꞌayona kxin ajniꞌ rebnon Dios jne pluz cꞌo waꞌ, wcaraꞌ kabnon jaraꞌ xjun kabnon chbil tak kiꞌ, y recqꞌuiel Jesucristo je Rlecꞌwal jaraꞌ nchꞌachꞌjorsana njelal kil kamac je nkaban. 8Wnekbij chmajoꞌn il mac kcꞌan jaraꞌ xe nkaban engañar kiꞌ kayon y me ktzij ta jnekbij. 9Per we nkachol kil kamac chwech Dios, arjaꞌ nuban waꞌ cumplir y ne rbeyal waꞌ chwech chnucuy njelal kil kamac, y nokrchꞌachꞌjorsaj chpam njelal jme rbeyal ta rxin Dios je nkaban. 10Wnekbij chmajoꞌn il mac kabnon jaraꞌ xe tzꞌkoy tzij nkacsaj waꞌ Dios. Wcaraꞌ nekbij jaraꞌ nkꞌalaj waꞌ chmajoꞌn kacsan ta rtzojbal Dios ptak kanm.
• • • • •
2
1Quilaj tak wlecꞌwal, quentzꞌibaj jawra carta chewa ch-utz cꞌaraꞌ majoꞌn neban ta il mac. Per wcꞌola jun chewa chek qꞌuenjlal xuban ril rumac, cꞌola jun nesmaja pkacwent chwech Dios Ttixel jaraꞌ Jesucristo jne rbeyal waꞌ rxin Dios nuban. 2Ruqꞌuin jaꞌ alaxnak waꞌ cuyban il mac com xcoma pkacwent, y mruyon ta chka ajoj rebnon waꞌ caraꞌ, com caraꞌ rebnon chca conjelal wnak chkaꞌ. 3Wneknimaj rmandamiento Jesucristo, tzraꞌ nkatzꞌet waꞌ chkutkin rwech. 4Wcꞌola jun nbij che arjaꞌ rutkin rwech Jesucristo per wmajoꞌn nnimaj ta rmandamiento jaraꞌ xe tzꞌkoy tzij y majoꞌn rtzojbal Dios pranm. 5Per je wnak je nquenimana rmandamiento j-eraꞌ qꞌuiynak chic y nwachin chic ojben riꞌil rxin Dios ptak canm. Wcaraꞌ kabnon, tzraꞌ ntzꞌeꞌt waꞌ che xjun kabnon ruqꞌuin. 6Wcꞌola jun nbij che arjaꞌ xjun chic rebnon ruqꞌuin Jesucristo jaraꞌ ne ncꞌatzin waꞌ che ncꞌaj jun utzlaj cꞌaslemal ajniꞌ rcꞌaslemal jaꞌ Jesucristo.
• • • • •
7Wchꞌalal, jquentzꞌibaj ela waweꞌ mjun ta cꞌacꞌ mandamiento, per jawra jun ojer mandamiento jewcꞌaxan chic je kas xyaꞌ ta chewa nabey. 8Per nekbij tzra chkaꞌ che cꞌacꞌ mandamiento com je rcꞌaslemal Jesucristo nucꞌut chkawech nak kas mer rbanic jnawajoꞌ awiꞌ, y caraꞌ tzra ecꞌaslemal ixix chkaꞌ ajniꞌla newajoꞌ ewiꞌ. Caraꞌ nekbij com ojben riꞌil jrecꞌmon ta Jesucristo ne ktzij waꞌ chruqꞌuin Dios penak waꞌ, okrey-on cchic psak ajniꞌ nuban kꞌij tak npeta rsakric, jkꞌejkumal rxin ojer ntajina nqꞌuisa. 9Wcꞌola jun nbij psak cꞌo waꞌ per wxitzel nutzꞌet jun rchꞌalal jaraꞌ cꞌa pkꞌejkuꞌm na cꞌo waꞌ. 10We nqueꞌawajoꞌ awchꞌalal jaraꞌ psak chic atcꞌo waꞌ y majoꞌn chic achnak necꞌmow ela awxin chpam rtzilal. 11Per wcꞌola jun xitzel nutzꞌet jun rchꞌalal jaraꞌ ne pkꞌejkuꞌm cꞌo waꞌ, kꞌejkumal cꞌayona rxin. Arjaꞌ ocnak moy rmal kꞌejkumal, rmal cꞌaraꞌ majoꞌn rutkin ta abar nekaj waꞌ tzrij rcꞌaslemal. 12Quilaj tak wlecꞌwal, rmal Jesucristo tak Dios xucuy ewil emac y rmal cꞌaraꞌ tak quentzꞌibaj jawra carta chewa. 13Y chewa ixix ja ix rijaꞌ, ixix ewutkin rwech Rlecꞌwalxel je ncꞌo waꞌ tak xwankersasa rwech ruchꞌlew, y rmal cꞌaraꞌ quentzꞌibaj jawra carta chewa. Chewa ixix ja ix cꞌjolaꞌ, ixix xechꞌec diablo y rmal cꞌaraꞌ quentzꞌibaj jawra carta chewa. Quilaj tak wlecꞌwal, ewutkin rwech Ttixel y rmal cꞌaraꞌ xentzꞌibaj jawra carta chewa. 14Y chewa ixix ja ix rijaꞌ, ewutkin rwech Rlecꞌwalxel je ncꞌo waꞌ tak xwankersasa rwech ruchꞌlew, y rmal cꞌaraꞌ xentzꞌibaj jawra carta chewa. Y chewa ixix je ix cꞌjolaꞌ ixcwernak chpam rtzojbal Dios y ncꞌola rtzojbal ptak ewanm y chkaꞌ xechꞌec diablo, rmal cꞌaraꞌ xentzꞌibaj jawra carta chewa. 15Wchꞌalal, mtel ta ecꞌuꞌx tzrij cꞌaslemal je rxin rwech ruchꞌlew nexte jeꞌ achnak je ntzujuj chkaꞌ. Wcꞌola jun congan nel ta rucꞌuꞌx tzrij cꞌaslemal rxin rwech ruchꞌlew jaraꞌ majoꞌn nel pta rucꞌuꞌx tzrij Kadtaꞌ Dios. 16Je ntzujuj rwech ruchꞌlew mruqꞌuin ta Kadtaꞌ Dios penak waꞌ, xe chwech ruchꞌlew wankernak twaꞌ, ajniꞌ itzel tak yarinem jcꞌola ptak anm, ajniꞌ nyarij nutzuꞌ akꞌawech jxitzel tak achnak, ajniꞌ chkaꞌ njelal achnak jnayabej kaja akꞌij jmajoꞌn rcꞌatzil. 17Jcꞌaslemal rxin rwech ruchꞌlew rexbil njelal je ntzujuj jnayarij jaraꞌ xe nkꞌaxa, per conjelal je nqueban ajniꞌ nrajoꞌ ranm Dios j-eraꞌ nquecꞌseꞌ na rxin junlic.
• • • • •
18Quilaj wlecꞌwal, anen quenbij chewa che xerlaꞌ qꞌuisbal tiemp. Ixix ewcꞌaxan chic che npe na je ntzelna rxin Cristo y camic e qꞌuiy nquetzelana rxin epenak chic rmal cꞌaraꞌ tak kutkin chic che xerlaꞌ qꞌuisbal tiemp. 19J-eraꞌ wnak jxeꞌel ela chkacjol y xokqueyaꞌ cana, arj-eꞌ bien kꞌalaj che me e kaxbil ta. Wexte e kaxbil mquita xokqueyaꞌ cnaraꞌ. Mchek tcaraꞌ xeꞌel ela com tzraꞌ ntzꞌeꞌt waꞌ che next jun chca e kaxbil ta. 20Per ixix chꞌobtanak chic ewmal ixconjelal nak rbanic utzlaj tzij rxin Jesucristo. Mchek ta chꞌobtanak ewmal com Cristo arjaꞌ retkon ta Espíritu Santo ewqꞌuin. 21Anen quentzꞌibaj ela jawra carta chewa per me rmal ta che qꞌuemjana tchꞌobtaja ewmal nak rbanic utzlaj tzij, per com chꞌobtanak chic ewmal rmal cꞌaraꞌ tak quentzꞌibaj ela chewa. Ixix bien ewutkin che nmajoꞌn nucꞌom ta riꞌ tzꞌkoj tzij ruqꞌuin utzlaj tzij rxin Jesucristo. 22Anen quenbij chewa che xe e tzꞌkoy tak tzij wnak je nquebina che Jesús mjaꞌ ta Cristo je Rlecꞌwal Dios. J-eꞌ cꞌaraꞌ je nquetzelana rxin Cristo, necbij che Dios me Ttixel ta y necbij chkaꞌ che Jesús me Alcꞌwalxel ta. 23Jeꞌ wnak je nquebina che Jesús me Alcꞌwalxel ta jaraꞌ majoꞌn Dios Ttixel ptak canm, per je nquebina che Alcꞌwalxel jaraꞌ cꞌola Dios Ttixel ptak canm. 24Rmal cꞌaraꞌ tak quenbij chewa, tey-aꞌ cꞌas tzra utzlaj tijonem jxewcꞌaxaj ta nabey che necꞌjeꞌa ptak ewanm. Wcaraꞌ xteban jaraꞌ nquixecꞌjeꞌa pranm Rlecꞌwalxel y pranm Ttixel chkaꞌ. 25Cawra rtzujun cana chka: jun utzlaj cꞌaslemal rxin junlic. 26Jawra xentzꞌibaj chewa ra cmal wnak je ncajoꞌ nqueyaꞌ jun tijonem chewa che nyojbej tijonem jeniman. 27Per ixix cꞌo chic Espíritu Santo tkon ta ewqꞌuin rmal Jesucristo, arjaꞌ cꞌo chic ptak ewanm. Rmal cꞌaraꞌ majoꞌn ncꞌatzin ta chewa xtquixtijox ta cmal jleꞌ wnak, Espíritu Santo cꞌola ewqꞌuin jaꞌ nquixtijona, jaꞌ nechꞌbowa njelal chewech. Jtijonem nuyaꞌ chewa jaraꞌ ne ktzij waꞌ, majoꞌn tzꞌkoj tzij recꞌmon ta. Ajniꞌ nuchꞌob arjaꞌ chewech nte caraꞌ neban, quixecꞌjeꞌa pranm Jesucristo. 28Quilaj tak wlecꞌwal, camic quenbij chic jmul chewa, nquixecꞌjeꞌ waꞌ pranm Jesucristo. Wcaraꞌ xtkaban jaraꞌ majoꞌn nekxibej ta kiꞌ chwech tak xtpet chic jmul, per cꞌola kconfianza ruqꞌuin y majoꞌn nekwiwaj ta kiꞌ chwech, majoꞌn qꞌuixbal ta nkanaꞌ chwech tak xtpeta. 29Ixix bien ewutkin che rbeyal rxin Dios rcꞌan jaꞌ Jesucristo y tzraꞌ cꞌa newutkij waꞌ che conjelal jeꞌ wnak je nqueban rbeyal rxin Dios j-eraꞌ e rlecꞌwal Dios.
• • • • •
3
1Ajniꞌla nokrajoꞌ Dios Ttixel. Arjaꞌ nbij chka che ok rlecꞌwal, tzraꞌ cꞌa nkatzꞌet waꞌ chcongan nokrajoꞌ, y ne ktzij waꞌ che ok rlecꞌwal. Jeꞌ wnak je xruqꞌuin rwech ruchꞌlew ykul waꞌ quecꞌuꞌx j-eraꞌ majoꞌn nchꞌobtaj ta cmal ajniꞌ rnaꞌoj Dios y rmal cꞌaraꞌ chkaꞌ mesquier nchꞌobtaja cmal nak kbanic ajoj. 2Quilaj tak wchꞌalal, anen quenbij chewa che ok rlecꞌwal chic Dios camic. Qꞌuemjana tkꞌalsasa chkawech nak kbanic tak xtkoqꞌuextaja pjun kꞌij xerwaraꞌ kutkin tak xtpet chic jmul Jesucristo, ajoj nok caraꞌ chic ajniꞌ jaꞌ. Nkatzuꞌ na bien ruqꞌuin kkꞌawech y rmal cꞌaraꞌ nok-oca ajniꞌ jaꞌ. 3Wnokquicota che reybxic Jesucristo jaraꞌ nkachꞌochꞌjorsbej kanm chpam il mac, com Jesucristo arjaꞌ ne rcꞌan waꞌ jun chꞌajchꞌojlaj anm. 4¿Ajniꞌ cꞌa jaꞌ il mac? J-il mac jaraꞌ tak mtanimaj rley Dios. Tak ncatmajcuna jaraꞌ rley Dios je mtanimaj. 5Ixix bien ewutkin che xpeta Jesucristo waweꞌ chwech ruchꞌlew che rchupic kil kamac, y arjaꞌ nmajoꞌn ril rumac rebnon. 6We ncatecꞌjeꞌa pranm Jesucristo jaraꞌ majoꞌn naban ta il mac. Wchek il mac naban jaraꞌ majoꞌn chꞌobtanak ta awmal ajniꞌ rnaꞌoj Jesucristo y majoꞌn chꞌobtanak ta awmal chkaꞌ nak rbanic. 7Quilaj tak wlecꞌwal, majoꞌn ta jun xtquixebnowa engañar, jeꞌ wnak je nquebnowa rbeyal rxin Dios xqueyon j-eꞌ jne ktzij waꞌ ccꞌan rbeyal rxin Dios, ajniꞌ rebnon Jesucristo je rcꞌan rbeyal rxin Dios. 8Per wnak jchek il mac nqueban j-eraꞌ e rlecꞌwal diablo, ajniꞌ rebnon jaꞌ diablo arjaꞌ ne aj-il ajmac waꞌ tak xwankersas ta rwech ruchꞌlew. Je Rlecꞌwal Dios xpeta waweꞌ chwech ruchꞌlew che ryojic y rturic samaj jnuban diablo. 9We at rlecꞌwal Dios jaraꞌ awcꞌan cꞌaslemal je rxin Dios y majoꞌn naban ta il mac, com cꞌola rjatzul Dios chpam acꞌaslemal y rmal cꞌaraꞌ majoꞌn ncatecwin ta naban il mac. 10Waweꞌ nkatzꞌet waꞌ e achnak rlecꞌwal Dios y e achnak rlecꞌwal diablo, wmajoꞌn nqueban ta rbeyal rxin Dios y wmajoꞌn nquecajoꞌ ta kchꞌalal me e rlecꞌwal ta Dios cꞌaraꞌ.
• • • • •
11Ne ncꞌatzin waꞌ nkajoꞌ kiꞌ com caraꞌ nucꞌut chkawech jtijonem jewcꞌaxan ta nabey. 12Me tkaban ta caraꞌ ajoj ajniꞌ xuban Caín ojer tak xoca precwent diablo y xcomsaj ruchakꞌ. ¿Nak tzra tak xcomsaj? Com arjaꞌ xitzel rcꞌaslemal per ruchakꞌ rbeyal rxin Dios rcꞌan y rmal cꞌaraꞌ tak xcomsaj. 13Wchꞌalal, mtenaꞌ ta junwaꞌ rmal tak nquixtzelaxa cmal wnak je xruqꞌuin rwech ruchꞌlew ykul waꞌ quecꞌuꞌx. 14We mtawajoꞌ awiꞌ jaraꞌ atcomnak chwech Dios. Per ajoj nquekajoꞌ kchꞌalal rmal cꞌaraꞌ tak kutkin che me okcomnak ta chwech Dios, kutkin che okkꞌaxnak pchic chpam cmic y kawlon chic utzlaj cꞌaslemal rxin Dios je rxin junlic. 15We xitzel natzꞌet jun awchꞌalal jaraꞌ at jun camsanel. Ixix bien ewutkin che majoꞌn jun camsanel rcꞌan ta utzlaj cꞌaslemal je rxin junlic. 16Jesucristo arjaꞌ xuyaꞌ riꞌ che xcomsasa pkacwent, tzraꞌ cꞌa nkutkij waꞌ nak kas mer rbanic ojben riꞌil. Caraꞌ chka ajoj chkaꞌ, yatanak chkij che majoꞌn nekpoknaj ta kiꞌ nkayaꞌ kiꞌ pe cmic pquecwent kchꞌalal. 17Per wcꞌola jun awchꞌalal y cꞌola rnecesidad tzrij je ntzukbej riꞌ, y wcꞌola awqꞌuin je ncꞌatzina tzra, wmajoꞌn napoknaj ta rwech y we mtatoꞌ, jaraꞌ nkꞌalaj waꞌ chmajoꞌn ojben riꞌil rxin Dios nesmaja pnawanm. 18Quilaj tak wlecꞌwal, mchek tkatzij tak nekbij che nkajoꞌ kiꞌ. Kas nrajoꞌ cꞌola nkaban che nekcꞌutbej che ne ktzij waꞌ che nkajoꞌ kiꞌ.
• • • • •
19-20We ktzij che nkajoꞌ kiꞌ, tzraꞌ nkutkij waꞌ che Dios okcꞌayona. Jun chic, mesque ntiꞌona kanm rmal je m-utz ta kabnon per wcꞌola ojben riꞌil rxin Dios nesmaja ptak kanm, xe rmal ra tak nquicota kanm chwech Dios y majoꞌn ntiꞌon xta. Caraꞌ rbanic com Dios arjaꞌ más chna nim rukꞌij com cꞌola rukꞌaꞌ tzra kanm y njelal rutkin. 21Quilaj tak wchꞌalal, wmajoꞌn achnak ntiꞌona ptak kanm jaraꞌ cꞌola kconfianza noktzijona ruqꞌuin Dios 22y arjaꞌ nuyaꞌ chka achnak nekcꞌutuj tzra. Com ajoj neknimaj rmandamiento y com arjaꞌ nquicota chkij, rmal cꞌaraꞌ tak nuban caraꞌ chka. 23Je rmandamiento Dios cawra nbij chka ra: teykeꞌa acꞌuꞌx ruqꞌuin Jesucristo je Rlecꞌwal y tkaj-oꞌ kiꞌ ajniꞌ rbin cana chka. 24Wnanimaj rmandamiento Dios jaraꞌ ncatecꞌjeꞌa pranm Dios y necꞌjeꞌa Dios pnawanm atet chkaꞌ. Rmal Espíritu Santo jrey-on Dios chka rmal cꞌaraꞌ tak kutkin che arjaꞌ cꞌola ptak kanm.
• • • • •
4
1Quilaj tak wchꞌalal, tey-aꞌ ewexquin tzrij je xtenbij chewa ra. E qꞌuiy wnak cpaxin quiꞌ chwech ruchꞌlew jnecbij che tijonem rxin Dios nqueyaꞌ. Per xe tzꞌkoj tak tzij necbij, me ktzij ta. Rmal cꞌaraꞌ tak quenbij chewa, mqueꞌenimaj ta conjelal wnak je nquebina che Espíritu rxin Dios cꞌayona cxin. Per jneban, bien tcꞌaxaj ajniꞌ nquetzijona we ktzij che Espíritu rxin Dios ecꞌayona, o we mjaꞌ ta. 2Waweꞌ newutkij waꞌ we Espíritu rxin Dios ecꞌayona: je nquebina che xkaj ta Jesucristo y xoca wnak j-eraꞌ che ktzij Espíritu rxin Dios cꞌayona cxin. 3Per je nquebina che Jesucristo majoꞌn ocnak ta wnak j-eraꞌ me Espíritu ta rxin Dios cꞌayona cxin, per jun chwaꞌ espíritu cꞌayona cxin, jaraꞌ espíritu je ntzelana rxin Cristo. Jaraꞌ espíritu ewcꞌaxan chic che npe na, per camic cꞌo chic waweꞌ chwech ruchꞌlew. 4Quilaj tak wlecꞌwal, ixix ixcꞌola precwent Dios. Jeꞌ maestro jme Dios ta cꞌayona cxin, arj-eꞌ majoꞌn xecwin ta chewij, ixix xixechꞌcowa cxin. Caraꞌ xeban com Dios jcꞌola ptak ewanm más chna congan rchukꞌaꞌ que chwech diablo jcꞌola ptak canm wnak je xruqꞌuin rwech ruchꞌlew ykul waꞌ quecꞌuꞌx. 5Com arj-eꞌ xruqꞌuin rwech ruchꞌlew ykul waꞌ quecꞌuꞌx rmal cꞌaraꞌ xe rxin rwech ruchꞌlew necnataj. Je jleꞌ chic wnak je ykula quecꞌuꞌx ruqꞌuin rwech ruchꞌlew arj-eꞌ nel ta quecꞌuꞌx tzrij je nbixa chca cmal j-eꞌ. 6Per ajoj okcꞌola precwent Dios. Jeꞌ wnak je cutkin rwech Dios arj-eꞌ nel ta quecꞌuꞌx che rcꞌaxic jnekbij, per je majoꞌn precwent Dios arj-eꞌ majoꞌn neccꞌaxaj ta jnekbij. Tzraꞌ cꞌa nkutkij waꞌ e achnak ecꞌan rmal Espíritu rxin Dios, per jun Espíritu jmajoꞌn tzꞌkoj tzij recꞌmon ta, y nkutkij chkaꞌ e achnak ecꞌan rmal espíritu rxin diablo, y jaraꞌ jun espíritu xe tzꞌkoj tzij recꞌmon ta.
• • • • •
7Quilaj tak wchꞌalal, congan ncꞌatzina che nkajoꞌ kiꞌ. Ja ojben riꞌil ruqꞌuin Dios wankernak twaꞌ. Wnawajoꞌ awiꞌ jaraꞌ at rlecꞌwal Dios, jaraꞌ awutkin rwech Dios. 8Jaꞌ Dios ne rcꞌan waꞌ ojben riꞌil rmal cꞌaraꞌ tak quenbij chewa, we mtawajoꞌ awiꞌ jaraꞌ majoꞌn awutkin ta rwech Dios. 9Jaꞌ Dios xutak ta Rlecꞌwal che ktoꞌic y njaraꞌ oca jun Rlecꞌwal. Tzraꞌ nkꞌalsas waꞌ che nokrajoꞌ jaꞌ Dios com xutak ta Rlecꞌwal waweꞌ chwech ruchꞌlew. Caraꞌ xuban ch-utz cꞌaraꞌ che rmal Rlecꞌwal nkawil utzlaj cꞌaslemal je rxin junlic. 10Ma ajoj ta xokjona Dios nabey mul, jaꞌ xjona kxin nabey mul com xutak ta Jesucristo je Rlecꞌwal che arjaꞌ xoca chumsbal rxin kil kamac chwech Dios. Tzraꞌ nkatzꞌet waꞌ kas mer rbanic ojben riꞌil. 11Quilaj tak wchꞌalal, caraꞌ xuban Dios congan xokrajoꞌ, y rmal cꞌaraꞌ quenbij chewa che yatala chkij che nkajoꞌ kiꞌ ajoj chkaꞌ. 12Dios majoꞌn jun tzꞌetyona rxin, per we nkajoꞌ kiꞌ jaraꞌ necꞌjeꞌa ptak kanm jaꞌ Dios y chkaꞌ nqꞌuiya y nwachina ptak kanm ojben riꞌil rxin jaꞌ. 13Jaꞌ Dios rey-on chka rEspíritu, tzraꞌ cꞌa nkatzꞌet waꞌ che okcꞌola pranm y jaꞌ chkaꞌ cꞌola ptak kanm. 14Y ajoj chkaꞌ xkatzꞌet rwech Jesucristo je Rlecꞌwal Dios y nkayaꞌ rbixic che arjaꞌ xtaꞌk ta rmal Ttixel, xoca Toꞌonel kxin konjelal ajoj ja ok wnak. 15Conjelal wnak je nquebina che Jesús arjaꞌ Rlecꞌwal Dios j-eraꞌ cꞌola jaꞌ Dios ptak canm Dios, y chkaꞌ ecꞌola j-eꞌ pranm Dios. 16Ajoj kutkin che Dios nokrajoꞌ, ykula kacꞌuꞌx ruqꞌuin ja ojben riꞌil je rcꞌan. Jaꞌ Dios ne rxin waꞌ ja ojben riꞌil. Konjelal je kcꞌan chic ojben riꞌil rxin Dios jaraꞌ okcꞌola pranm Dios y caraꞌ chka ajoj chkaꞌ cꞌola Dios ptak kanm. 17Wmajoꞌn nekxibej ta kiꞌ chwech nimlaj kꞌij rxin juicio tak xtpet chic jmul Jesucristo, tzraꞌ nkatzꞌet waꞌ che qꞌuiynak chic y wachinnak chic ojben riꞌil rxin Dios ptak kanm. Ajoj cꞌa okcꞌo na waweꞌ chwech ruchꞌlew per xjunam chic knaꞌoj ruqꞌuin Jesucristo, rmal cꞌaraꞌ tak majoꞌn nekxibej ta kiꞌ chwech. 18Ja ojben riꞌil rxin Dios majoꞌn xben riꞌil rcꞌan ta. Per je rbanic, we nwachina ojben riꞌil rxin Dios chpam awanm jaraꞌ nelsaj ela xben riꞌil. Je xben riꞌil congan lowloꞌ nuban chawa. Wnaxibej awiꞌ jaraꞌ qꞌuemjana tqꞌuiya y twachina bien ja ojben riꞌil rxin Dios chpam awanm. 19Dios xjona kxin nabey mul rmal cꞌaraꞌ tak nkajoꞌ jaꞌ chkaꞌ. 20Wcꞌola jun nbij: —Anen quenwajoꞌ Dios, per xitzel nutzꞌet jun rchꞌalal, jaraꞌ tzꞌkoy tzij. Ja awchꞌalal jcꞌola chawech natzuꞌ, per we mtawajoꞌ ¿nak tzra cꞌaraꞌ xtcatecwina xtawajoꞌ Dios jmajoꞌn natzꞌet ta? 21Je rmandamiento Dios cawra nbij chka ra: —We cnewajoꞌ anen ncꞌatzina che nqueꞌewajoꞌ ewchꞌalal chkaꞌ, caraꞌ nbij Dios.
• • • • •
5
1Konjelal je kniman Jesús che arjaꞌ Cristo je ch-on rmal Dios, wcaraꞌ kniman ok rlecꞌwal Dios cꞌaraꞌ. Ajniꞌ tzra jun alcꞌwalxel, we nrajoꞌ redtaꞌ nquerajoꞌ cꞌaraꞌ chkaꞌ jleꞌ chic rchꞌalal. 2We nkajoꞌ Dios y neknimaj rmandamiento, tzraꞌ nkatzꞌet waꞌ che nquekajoꞌ rlecꞌwal Dios chkaꞌ. 3Wneknimaj rmandamiento Dios jaraꞌ nekcꞌutbej che nkajoꞌ Dios chkaꞌ. Je rmandamiento Dios m-al ta rcꞌaxic, 4com jaꞌ Dios rey-on kchukꞌaꞌ konjelal ja ok rlecꞌwal y rmal cꞌaraꞌ je rtzilal rxin rwech ruchꞌlew mtecwina chkij, ajoj nokchꞌecmaja, rmal yukbal kacꞌuꞌx ruqꞌuin Jesucristo tak nokchꞌecmaja. 5¿E achnak cꞌaraꞌ nquechꞌecmaja? Ajoj je kniman Jesús che arjaꞌ Rlecꞌwal Dios ajoj cꞌaraꞌ nokchꞌecmaja.
• • • • •
6Tak xpeta Jesucristo cꞌola xkꞌalsana rxin che Rlecꞌwal Dios, jaraꞌ tak xbaꞌna bautizar y tak xcomsasa y xutix recqꞌuiel chwech cruz. Mchek truyon xbaꞌna bautizar per xutix recqꞌuiel chwech cruz chkaꞌ. Jaꞌ Espíritu Santo nbina chkaꞌ che Jesucristo Rlecꞌwal Dios. Jaꞌ Espíritu Santo ne rxin waꞌ che ktzij njelal je nbij. 7E oxiꞌ jecꞌola chcaj xjunam necbij tzra Jesús che arjaꞌ Rlecꞌwal Dios, jun Dios Ttixel, jun chic Rlecꞌwalxel je Rtzojbal Dios, y jun chic Espíritu Santo. 8Chkaꞌ oxiꞌ rwech testig cꞌola chwech ruchꞌlew, jun jaꞌ Espíritu Santo, jun chic tak xbaꞌna bautizar Jesús, jun chic tak xutix recqꞌuiel chwech cruz, xjunam nkꞌalsaj che oxiꞌ che Jesús arjaꞌ Rlecꞌwal Dios. 9Com nqueknimaj wnak tak nqueyaꞌ testig-il, rmal cꞌaraꞌ tak más ncꞌatzina che neknimaj testig-il jnuyaꞌ Dios. Jaꞌ Dios rucsan testig che rkꞌalsic che Jesús arjaꞌ Rlecꞌwal, y testig-il jnuyaꞌ Dios más na nim rukꞌij chwech je nqueyaꞌ wnak. 10Konjelal je ykula kacꞌuꞌx ruqꞌuin Rlecꞌwal Dios cꞌo chic testig-il rxin Dios ptak kanm je nyabexa kseguro. We mtanimaj je nbij Dios nel cꞌaraꞌ com xajniꞌ tzꞌkoy tzij nacsaj waꞌ. Caraꞌ naban tak mtanimaj testig-il jrey-on ta Dios tzrij Rlecꞌwal. 11Je testig-il rxin Dios cawra nucꞌut chkawech ra: jaꞌ Dios rey-on chka utzlaj cꞌaslemal je rxin junlic y ruqꞌuin Rlecꞌwal nkawil waꞌ. 12We awcꞌan Rlecꞌwal Dios chpam awanm jaraꞌ awcꞌan chic utzlaj cꞌaslemal je rxin junlic, per wmawcꞌan ta Rlecꞌwal Dios pnawanm jaraꞌ majoꞌn awcꞌan ta utzlaj cꞌaslemal je rxin junlic.
• • • • •
13Anen xentzꞌibaj ela jawra carta y quentak ela ewqꞌuin ixix je ykula ecꞌuꞌx ruqꞌuin Jesucristo je Rlecꞌwal Dios. Jxentzꞌibaj chpam jaraꞌ quenyabej eseguro che ixix ewcꞌan chic utzlaj cꞌaslemal je rxin junlic. 14Ykula kacꞌuꞌx ruqꞌuin Dios che arjaꞌ ncꞌulbaꞌ oración je nkaban wjaraꞌ nekcꞌutuj tzra je nrajoꞌ ranm jaꞌ. 15Com kutkin che Dios ncꞌaxaj njelal achnak jnekcꞌutuj tzra, rmal cꞌaraꞌ kutkin che arjaꞌ rey-on chic chka jnekcꞌutuj tzra. 16Tak nkatzꞌet jun kchꞌalal, wxuban jun ril kabnaꞌ oración precwent, y nyataj na tzra utzlaj cꞌaslemal je rxin Dios. Caraꞌ rbeyal we mjaraꞌ ta xuban jmajoꞌn cuytajic tzrij je ncatrucꞌom ela junlic chpam cmic. Per cꞌola il mac ncatrucꞌom ela junlic chpam cmic, mjaraꞌ ta quenbij che kay-aꞌ chpam oración. 17Njelal je nbantaja jme rbeyal ta rxin Dios jaraꞌ il mac, per cꞌola il mac wxaban cꞌola cuytajic tzrij y majoꞌn ncatrucꞌom el ta chpam cmic. 18Kutkin che konjelal joklexnak chic jmul jaraꞌ majoꞌn nkaban xta il mac, com Jesús je Rlecꞌwal Dios okrechjalben y mtecwina diablo nokruchap. 19Kutkin chkaꞌ che ajoj okcꞌola precwent Dios, per jleꞌ chic wnak jecꞌola chwech ruchꞌlew xe prukꞌaꞌ diablo ecꞌo waꞌ. 20Kutkin chkaꞌ che Jesús je Rlecꞌwal Dios xpeta waweꞌ chwech ruchꞌlew y xuyaꞌ knaꞌoj ch-utz cꞌaraꞌ nkutkij ajniꞌ rnaꞌoj ktzitzij Dios. Ajoj xjun kabnon ruqꞌuin ktzitzij Dios, xjun kabnon ruqꞌuin Jesucristo je Rlecꞌwal, y xruyon arjaꞌ Dios jne ktzij che Dios, xruyon arjaꞌ nyowa utzlaj cꞌaslemal je rxin junlic. 21Quilaj tak wlecꞌwal, tebnaꞌ cwent ewiꞌ y mteykeꞌ ta ecꞌuꞌx cuqꞌuin tioxaꞌ. Amén.

2 Juan2JN2 JUAN
• • • • •
1
1Wchꞌalal je atch-on rmal Dios, anen ja en anciano quentak ela jawra carta chawa, y quentak ela chca awal chkaꞌ. Anen congan quixnwajoꞌ, per jun ojben riꞌil jcꞌola kuqꞌuin ne ktzij waꞌ chruqꞌuin Jesucristo penak waꞌ. Per mnuyon ta anen quixnwajoꞌ per nquixcajoꞌ chkaꞌ conjelal jchꞌobtanak cmal nak rbanic utzlaj tijonem rxin Jesucristo. 2Rmal utzlaj tijonem jrecꞌmon ta Jesucristo rmal cꞌaraꞌ tak quixnwajoꞌ, jaraꞌ tijonem cꞌo chic ptak kanm y necꞌjeꞌ na kuqꞌuin rxin junlic. 3Jutzil je nsipaj Dios chka, jaraꞌ ta xtyataja chewa rmal Dios Ttixel y rmal Kajaw Jesucristo je Rlecꞌwal Kadtaꞌ Dios, j-eꞌ ta xtecpoknaj ewech y xtqueyaꞌ ta chewa che quiꞌil necꞌjeꞌa ewanm. Jaraꞌ nekcochij tzra Dios tak necꞌjeꞌa utzlaj tijonem rxin Jesucristo ptak kanm y tak nkajoꞌ kiꞌ chkaꞌ.
• • • • •
4Ecꞌola awal kacꞌlun kiꞌ kuqꞌuin y congan quenquicota chquij com j-eꞌ quemjom waꞌ rnimaxic utzlaj tijonem rxin Jesucristo. Ncaraꞌ quemjon rbanic ajniꞌ nbij mandamiento je y-on chka rmal Ttixel. 5Camic wchꞌalal, congan quenwajoꞌ quenbij chewa che kaj-oꞌ jeꞌ kiꞌ. Per jawra mjun ta mandamiento cꞌacꞌ xwankera, per jawra bitanak ta chka nabey che ncꞌatzin waꞌ nkajoꞌ jeꞌ kiꞌ. 6Je ojben riꞌil rxin Dios cawra rbanic ra: jaraꞌ nanimaj jeꞌ mandamiento je y-on chka rmal Dios. Cawra mandamiento rey-on cana Dios ajniꞌ ewcꞌaxan ta nabey: twaj-oꞌ jeꞌ ewiꞌ, caraꞌ nbij. 7Caraꞌ quenbij chawa com e qꞌuiy e bnoy tak engaño eꞌelnak chic, ebnak cuqꞌuin wnak je xruqꞌuin rwech ruchꞌlew ykul waꞌ quecꞌuꞌx. J-eraꞌ wnak necpoknaj necbij che xkaj ta Jesucristo y xoca wnak. Achnak nebnowa caraꞌ arjaꞌ xe bnoy engaño y ntzelaj Cristo. 8Kas tebnaꞌ cwent ewiꞌ y me tquixbaꞌn ta engañar, mquita xtetzꞌilaꞌ rtojbalil jsamaj jebnon, per kas quenwajoꞌ chewa xtyataj tna chewa rtojbalil per nche njelal. 9Wcꞌola jun nuyaꞌ rwáꞌ jtijonem rxin Cristo y wnuyaꞌ cana kas mer rbeyal, jaraꞌ majoꞌn Dios pranm. We nmajoꞌn nayaꞌ cta kas mer tijonem rxin Cristo jaraꞌ cꞌola Ttixel chpam awanm rexbil Rlecꞌwalxel. 10Chka bechnak opech nekaja ewqꞌuin, wcꞌola jun tijonem recꞌmon ta je junwaꞌ chwech tijonem rxin Cristo mtecꞌul ta chpam ewuchoch chneyaꞌ repsad, y mtebij ta tzra: —Dios ta xtebnowa bendecir atijonem. 11Caraꞌ quenbij chewa com wcꞌola jun nbij tzra: —Dios ta xtebnowa bendecir atijonem, jaraꞌ arjaꞌ jun nejklena ruqꞌuin itzel tijonem jnuyaꞌ.
• • • • •
12Cꞌcꞌo na más quenwajoꞌ quenbij chewa per majoꞌn quentzꞌibaj ta chpam carta, com jnechꞌbon anen che quenba na ewqꞌuin. Tak xtnekaja nutzꞌet riꞌ kawech ewqꞌuin, tzraꞌ cꞌaraꞌ xtoktzijon waꞌ ch-utz cꞌaraꞌ nqꞌuiya y nwachina quicotemal rxin Dios ptak kanm. 13Jral awchꞌalal jech-on rmal Dios arj-eꞌ nquetak ela rutzil awech. Amén.

3 Juan3JN3 JUAN
• • • • •
1
1Quilaj wlecꞌwal Gayo, anen ja en anciano quentak ela jawra carta chawa. Wchꞌalal, anen congan catnwajoꞌ, per jun ojben riꞌil jcꞌola kuqꞌuin ne ktzij waꞌ chruqꞌuin Jesucristo penak waꞌ. 2Quilaj wlecꞌwal, anen nemjon rbanic oración pnacwent, y quenwajoꞌ anen kas twen nela chawech njelal jnawil chpam acꞌaslemal. Y tzra acuerpo, quencꞌutuj tzra Dios che mquita cꞌola jun yubil nkajbej, per tzra awanm jaraꞌ wutkin ch-utz bnak. 3Caraꞌ quenbij chawa com ecꞌola jleꞌ chca kchꞌalal xquerbij chwa jabnon, y congan xenquicota tak xecbij chwa che atet nawcꞌan waꞌ tijonem rxin Jesucristo pnawanm, y xecbij chwa chkaꞌ che amjon waꞌ rbanic jtijonem rxin Jesucristo chpam acꞌaslemal. 4Jeꞌ wlecꞌwal, tak nerkaja cbixic wqꞌuin chquemjon rbanic jtijonem rxin Jesucristo ptak ccꞌaslemal jaraꞌ ajniꞌla quenquicot kaja cmal. Je chwa anen majoꞌn chic jun quicotemal caraꞌ ta.
• • • • •
5-6Quilaj wlecꞌwal, jeꞌ kchꞌalal arj-eꞌ xecrechloꞌ chquewech iglesia waweꞌ njelal jxaban pa chca jxeꞌawojbej. Nwen xaban pa chca com caraꞌ nrajoꞌ yukbal acꞌuꞌx ruqꞌuin Jesucristo che nqueꞌatoꞌ kchꞌalal, y peor tak cꞌola nqueꞌatoꞌ chca jmajoꞌn awutkin ta quewech. Tak ecꞌola chca xqueꞌekaja awqꞌuin, congan wen wnayaꞌ ela je ncꞌatzina chca tzra queviaje com ncawaraꞌ yatal chca ajsmajmaꞌ rxin Dios chcꞌola ayuda nyaꞌa chca cmal kchꞌalal. 7Caraꞌ quenbij chawa com arj-eꞌ rmal Jesucristo tak ebnak y majoꞌn ayuda nquecꞌom ta chca wnak jme kchꞌalal ta. 8Rmal cꞌaraꞌ tak quenbij chawa, nyatanak waꞌ chkij che nquekatoꞌ e ctakraꞌ ch-utz cꞌaraꞌ caraꞌ nela ajniꞌ jun ajoj ekexbilan che rbixic jtijonem rxin Jesucristo.
• • • • •
9Cꞌola jun carta xentak ela chca iglesia per jaꞌ Diótrefes arjaꞌ ncꞌola rgan che xruyon jaꞌ nebnowa mandar chquecjol y majoꞌn nrajoꞌ ta nbij che anen cꞌola nukꞌaꞌ tzra. 10Rmal cꞌaraꞌ tak anen xquenba ruqꞌuin y quenkꞌalsaj na bien njelal jremjon rij che arjaꞌ remjon ktzojxic, com jaꞌ ntajina nbij jleꞌ itzel tak tzij chka. Y cꞌcꞌona más je m-utz ta nuban, com majoꞌn nquerucꞌul ta kchꞌalal tak nqueꞌekaja ruqꞌuin, y chkaꞌ nak cꞌola cgan che nquequecꞌul per jaꞌ mtuyaꞌ cꞌas chca che xquequecꞌul ta, xe nquerelsaj ta chpam iglesia y majoꞌn nquerucꞌul xta arj-eꞌ chkaꞌ. 11Quilaj wlecꞌwal, mtacꞌom ta ejemplo rxin jnebnowa rtzilal, per jnebnowa utzil jaraꞌ ta nacꞌom ejemplo rxin. Com jnebnowa utzil jaraꞌ rlecꞌwal Dios per jnebnowa rtzilal jaraꞌ xmajoꞌn rutkin ta rwech Dios. 12Conjelal wnak necbij tzra Demetrio che arjaꞌ utzlaj wnak, je rcꞌaslemal bien nucꞌom riꞌ ruqꞌuin tijonem rxin Jesucristo, y ajoj chkaꞌ nekbij tzra che utzlaj wnak y bien ewutkin jnekbij ajoj jaraꞌ ne ktzij waꞌ.
• • • • •
13Cꞌcꞌo na más quenwajoꞌ quenbij chawa per majoꞌn quentzꞌibaj ta chpam jawra carta. 14Per nechꞌbon quenba na awqꞌuin chanim. Tak xtquenekaja nutzꞌet riꞌ kawech awqꞌuin, tzraꞌ cꞌa xtoktzijon waꞌ awqꞌuin. 15Quiꞌil ta xtecꞌjeꞌa awanm chwech Dios. Je kaxbil jecꞌola waweꞌ nqueyaꞌ rutzil awech. Je kaxbil jecꞌola awqꞌuin, tey-aꞌ utzil quewech chejujnel.

JudasJUDJUDAS
• • • • •
1
1Anen en Judas, en ajsmajmaꞌ rxin Jesucristo, en rchꞌalal Jacobo. Anen quentzꞌibaj jawra carta chewa jixsiqꞌuin rmal Dios, jixyonan rmal Ttixel che ixocnak retnamet, y bien ixbnon cwent rmal Jesucristo com xjun ebnon ruqꞌuin. 2Dios xtpoknan ta ewech, xtba ta pnim checjol je quiꞌil necꞌjeꞌa ewanm rexbil ojben riꞌil rxin.
• • • • •
3Quilaj tak wchꞌalal, anen cꞌola ngan quenchꞌob más chewech nak rbanic jtotanem rxin Dios je kcochin tzra ewqꞌuin y xatra xenyaꞌ chpam jun carta nabey mul. Per camic cꞌo chic jun punto más chna ncꞌatzina chquenyaꞌ chpam jcarta, com camic congan ncꞌatzina chcongan quenyaꞌ echukꞌaꞌ chneban cwent jtijonem rxin Jesucristo je kniman ewqꞌuin ch-utz cꞌaraꞌ che me tqꞌuextaja. Jaraꞌ tijonem yatanak chka ja ok rtnamet Dios y majoꞌn qꞌuextajic tzrij. 4Caraꞌ quenbij chewa com ecꞌola ach-iꞌ kas pnejkal eꞌocnak checjol y arj-eꞌ tzꞌibtanak cana chquij chpam rtzojbal Dios che cꞌola jun nimlaj juicio cꞌola chquewech ajniꞌ xtenchꞌob chewech ra. Arj-eꞌ xe e itzel tak wnak, xe nqueqꞌuex rbixic jutzil je nsipaj Kadtaꞌ Dios: —Tebnaꞌ nak cꞌola egan neban, Dios arjaꞌ nquixrucuy laꞌ, caraꞌ necbij. Je ccꞌaslemal jaraꞌ necꞌtuwa chmajoꞌn necnimaj ta Dios je kjefe, y njaꞌ oca Jefe, y nmajoꞌn necnimaj ta Kjawal Jesucristo. 5Per camic quenwajoꞌ quennataj chewa juicio je xkaja chquij rtnamet Dios jxetotaja chpam Egipto ojer. Ixix bien ewutkin njelal jawrara je xtenbij chewa ra. Jaꞌ Kajaw Dios tak xetotaja tnamet rmal, arjaꞌ xercomsaj na jecꞌola chquecjol je nmajoꞌn xeykeꞌ ta quecꞌuꞌx ruqꞌuin. 6Y quenwajoꞌ quennataj chewa chkaꞌ je xqueban itzel tak ángel jxecchꞌakij cana nimlaj privilegio je xyataja chca rmal Dios y xqueyaꞌ cana chcaj kas mer ccꞌolibal. Arj-eꞌ ecsan preso rmal Dios chpam lwar jabar cꞌo waꞌ nimlaj kꞌejkumal, ebcꞌon pcadena junlic che reybxic nimlaj kꞌij rxin juicio. 7Quenwajoꞌ quennataj chewa chkaꞌ je xbaꞌna chca wnak jecꞌola chpam c-eꞌ tnamet Sodoma ruqꞌuin Gomorra ojer e quexbil jecꞌola chpam jleꞌ chic tnamet jecꞌola chenkaj. Arj-eꞌ chkaꞌ quemjon rbanic rtzilal, ach-iꞌ nquemajcuna cuqꞌuin ach-iꞌ y chkaꞌ jeꞌ ixkiꞌ nquemajcuna cuqꞌuin ixkiꞌ. Per chek qꞌuenjlal cꞌola kꞌakꞌ xkaj ta tzrij quetnamet y xcꞌata tnamet, jaraꞌ noca ejemplo rxin nimlaj lowloꞌ chpam jun chic kꞌakꞌ je nremjon waꞌ cꞌatic rxin junlic. 8Per jach-iꞌ jxenbij chewa ja eꞌocnak checjol caraꞌ rtzilal nqueban chkaꞌ. Cꞌola jeꞌ achicꞌ nqueban y jaraꞌ nquecsaj cbase che rbanic rtzilal. Arj-eꞌ xe nquecsaj quecuerpo che rbanic rtzilal, nmajoꞌn cgan nquecnimaj jcꞌola kꞌatbaltzij pquekꞌaꞌ y xitzel nquetzijona chquij je nmak quekꞌij. 9Per jnimlaj ángel Miguel xe mcaraꞌ tnaraꞌ ntzijona, xe mcaraꞌ tnaraꞌ xtzijona tak congan xetzijona ruqꞌuin diablo tzrij nak xtbaꞌna tzra recuerpo comnak Moisés. Arjaꞌ majoꞌn xuban ta nim y xbij ta jleꞌ itzel tak tzij tzra diablo je nkꞌetbexa tzij tzrij, per arjaꞌ cawra xbij tzra: —Jaꞌ ta Kajaw Dios xtyowa rjel recꞌxel chawa rmal rtzilal jabnon, caraꞌ xbij tzra. 10Per jach-iꞌ jxenbij chewa arj-eꞌ tak cꞌola nbixa chca y wmajoꞌn nchꞌobtaj ta cmal xe nqueywara, xe itzel tak tzij necbij tak nbixa chca. Xjaraꞌ nquechꞌob je ncꞌutuj quecuerpo, achnak ncꞌutuj quecuerpo nqueyaꞌ rgan, ajniꞌ nqueban jleꞌ chcop jmajoꞌn cpensar, jaraꞌ xe nqueyojtaja rmal. 11Arj-eꞌ congan lowloꞌ chca com ccꞌaslemal xcaraꞌ ajniꞌ rcꞌaslemal Caín ojer, y chkaꞌ congan nquetaj quekꞌij che rbanic engaño per xe rmal pak nquechꞌec tzrij tak nqueban caraꞌ, ajniꞌ xuban Balaam ojer, y chkaꞌ xeyictaja chquij jcꞌola kꞌatbaltzij pquekꞌaꞌ, ajniꞌ xuban Coré ojer, per congan nquetaj na lowloꞌ rmal jquebnon. 12J-eraꞌ ach-iꞌ tak nemol ewiꞌ ixix che rbanic w-im jnecꞌutbej ojben riꞌil jcꞌola checjol, arj-eꞌ xruqꞌuix Dios nqueyaꞌ tak nquixquexbilaj che w-im, com xqueyon nqueban kaja cwent quiꞌ. Arj-eꞌ nmajoꞌn nqueꞌoc waꞌ, xajniꞌ jleꞌ sutzꞌ jmajoꞌn jab rcꞌan y chka abar tzraꞌ necꞌmar el waꞌ rmal kꞌekꞌ, xajniꞌ jleꞌ cheꞌ tak nerlaꞌ tiemp rxin csech majoꞌn rwech nuyaꞌ, jaraꞌ xcomnak y nboꞌk el junlic y ncoma. 13Je nqueban j-eꞌ xqꞌuixbal rbanic, xe e caraꞌ ajniꞌ nuban nmak tak bloj pmar congan tzꞌil nuyaꞌ cana chuchiꞌ mar. Arj-eꞌ xe ajniꞌ jleꞌ chꞌumil jquey-on cana kas mer quebey, y cꞌo chic jun lwar chumin chic cxin jcongan kꞌejkuꞌm y tzraꞌ nquecꞌjeꞌ waꞌ rxin junlic. 14Chkaꞌ j-eraꞌ ach-iꞌ bitanak cana chquij rmal Enoc nak xtbaꞌn na chca. Ja e rtiꞌt remmaꞌ Enoc wnamaj ta quelxic ruqꞌuin Adán y narecꞌsaꞌ pretiemp Enoc wkuꞌ generación nuyaꞌ. Cawra xbij Enoc ra: —Bien tewcꞌaxaj, Kajaw Dios arjaꞌ npe na erexbilan ta jeꞌ r-ángel per congan e qꞌuiy. 15Tak xtpeta nukꞌet na tzij chquij conjelal. Conjelal aj-il ajmac jmajoꞌn ncajoꞌ ta Dios, arjaꞌ nquerutak ela chpam lowloꞌ, per rmal njelal achnak jquebnon jxitzel nutzꞌet jaꞌ y rmal chkaꞌ njelal cowlaj tak tzij cbin tzra. Caraꞌ bitanak cana rmal Enoc. 16J-eraꞌ ach-iꞌ necchꞌojquij jeꞌ achnak y xe pnejkal necbij waꞌ, nmajoꞌn ncajoꞌ, xe nqueyaꞌ rgan je ncꞌutuj quecuerpo, congan nmak tak tzij nquetzijona che necyabej kaja quekꞌij y congan wen tak tzij necbij chca wnak per xcꞌola ncajoꞌ chca.
• • • • •
17Per chewa ixix quilaj tak wchꞌalal, mtemestaj ta jbitanak cana cmal apóstol rxin Kajaw Jesucristo tzrij je xtbantaj na. 18Cawra cbin ra: —Je chpam qꞌuisbal tak kꞌij ecꞌola yokꞌonelaꞌ nquewanker na, arj-eꞌ xe nqueyaꞌ rgan rtzilal je ncꞌutuj quecuerpo, caraꞌ cbin. 19J-eraꞌ ach-iꞌ xe e bnoy tak división, xjaraꞌ nqueban jnak cꞌola cgan nqueban, majoꞌn Espíritu Santo ptak canm. 20Per chewa ixix quilaj tak wchꞌalal, jaraꞌ ta neban nquixqꞌuiya y nquixecꞌjeꞌ ta bien chpam santlaj tijonem rxin Jesucristo. Jun chic, xjun ta neban ruqꞌuin Espíritu Santo che rbanic oración. 21Nte nquixecꞌjeꞌ waꞌ chpam ojben riꞌil rxin Dios, y nte jaraꞌ kꞌij eweyben tak xtpet chic jmul Kajaw Jesucristo tak arjaꞌ npoknaj ewech y njunlic nuyaꞌ chewa utzlaj rcꞌaslemal Dios je rxin junlic. 22Ecꞌola nquebina: —Nak la kas mer rubey, caraꞌ necbij, per ixix techꞌboꞌ chquewech. 23Y ecꞌo chic jleꞌ xyamer nquekaja chpam jleꞌ kꞌakꞌ che nquecꞌata, jaraꞌ queꞌet-oꞌ. Y ecꞌo chic jleꞌ más chna itzel ccꞌaslemal per ixix tpoknaj quewech. Per ixix txibej ewiꞌ, kas itzel tetzꞌtaꞌ rtzilal je nqueban, com je rtzilal jaraꞌ ajniꞌ jun tziak tzꞌil tzꞌil jcongan itzel natzꞌet.
• • • • •
24Dios arjaꞌ bien necwina nquixerchjalbej ch-utz cꞌaraꞌ majoꞌn nquixkaj ta chpam il mac, arjaꞌ necwina nuyaꞌ chewa che nquixpeꞌa chwech y majoꞌn nak ta nquixchapbexa, ne chwech nquixpe waꞌ pe gloria y congan jun nimlaj quicotemal nyataja chewa rmal. 25Xruyon jaꞌ Dios y majoꞌn chic jun. Nmajoꞌn jun nkꞌowa rnaꞌoj, arjaꞌ Toꞌonel kxin. Nte xtyaꞌ waꞌ rukꞌij, nte xtnatax waꞌ chjaꞌ nimlaj Rey, nte jaꞌ waꞌ xtebnowa mandar y nte xtnatax waꞌ nimlaj poder jcꞌola prukꞌaꞌ. Nte caraꞌ xtbaꞌna tzra camic y rxin junlic chpam jeꞌ tiemp rxin jeꞌ tiemp. Amén.

ApocalipsisREVAPOCALIPSIS

1
1Anen en Juan, y jawra je xtentzꞌibaj ra Jesucristo kꞌalsyona chenwech. Jaꞌ Jesucristo xyataja tzra rmal Dios che nkꞌalsaj jawrara ch-utz cꞌaraꞌ chjaraꞌ ncꞌutbej chkawech ja ok ajsmajmaꞌ rxin nak xtbantaj na cumplir chanim. Jxucsaj che rkꞌalsic, cꞌola jun ángel xutak wqꞌuin anen ja en ajsmajmaꞌ rxin. 2Anen ney-on testig-il tzrij rtzojbal Dios y ney-on testig-il tzrij jkꞌalsan rmal Jesucristo, njelal jxentzꞌet ney-on testig-il tzrij. 3Ajniꞌla quicotemal tzra je xtsiqꞌuina jawra je xtentzꞌibaj ra jkꞌalsan tzrij je xtbantaj na cumplir, y congan quicotemal chca chkaꞌ je nquecꞌaxana y necnimaj com xe nkajin ta tiempo.
• • • • •
4Jawra jnemjon rtzꞌibxic quentak ela ewqꞌuin ixix ja ix wkuꞌ iglesia jixcꞌola chpam departamento Asia. Jutzil je nsipaj Dios rexbil je quiꞌil necꞌjeꞌa awanm chwech, jaraꞌ ta xtecochij más tzra. Jaraꞌ Dios nmajoꞌn jmul mquita cꞌola, arjaꞌ cꞌola camic, ncꞌo waꞌ iwir cubjir, ncꞌola chwak cabij y ncꞌola rxin junlic. Y xtecochij ta utzil chca chkaꞌ je e wkuꞌ espíritu jecꞌol oca chwech retrono Dios, 5y xtecochij ta tzra Jesucristo chkaꞌ. Jaꞌ Jesucristo ocnak testigo rxin Dios y ne ktzij waꞌ testig-il jnuyaꞌ, jaꞌ Nabey-al je xcꞌastaja chquecjol cnomkiꞌ y cꞌola rukꞌaꞌ chca jeꞌ reyes rxin rwech ruchꞌlew che nqueruban mandar. Arjaꞌ ajniꞌla xokrajoꞌ y xokrchꞌachꞌjorsaj chpam kil kamac tzra recqꞌuiel, 6y chkaꞌ xuyaꞌ chka ajoj che xok-oca ok reyes y ok sacerdote ch-utz cꞌaraꞌ nkaban rsamaj Dios jredtaꞌ. Nte xtyaꞌ waꞌ rukꞌij, nte jaꞌ waꞌ xtebnowa mandar camic y rxin junlic chpam jeꞌ tiemp rxin jeꞌ tiemp. Amén. 7Bien tewcꞌaxaj, arjaꞌ penak cꞌmon ta rmal jleꞌ sutzꞌ y ne conjelal wnak nquetzꞌet na rwech, y jeꞌ wnak jxemnowa lanza prupox arj-eꞌ nquetzꞌet na chkaꞌ. Je tnamet jecꞌola chwech ruchꞌlew ajniꞌla jun okꞌej xtqueban rmal. Caraꞌ nbantaj na. Amén. 8Cawra nbij Kajaw ra: —Anen encꞌo chic tak xwankera rwech ruchꞌlew y encꞌola tak xtqꞌuisa rwech ruchꞌlew chkaꞌ, anen en Nabey y anen en Qꞌuisbal, caraꞌ nbij. Jaraꞌ Dios majoꞌn ra mquita cꞌola, arjaꞌ cꞌola camic, ncꞌola ojer y ncꞌola chwak cabij y ne rxin junlic, arjaꞌ nmajoꞌn poder mquita cꞌola prukꞌaꞌ.
• • • • •
9Anen en Juan en ewchꞌalal. Anen en ewexbil che rtijic lowloꞌ, en ewexbil chpam gobierno rxin Dios, y chkaꞌ en ewexbil che rcochꞌic je njelal npeta chkij rmal xjun kabnon ruqꞌuin Jesucristo. Tak xkꞌalsasa chenwech jxentzꞌibaj chewa ra jaraꞌ tak xencꞌjeꞌa chpam lwar Patmos jcꞌola pmar. Rmal rtzojbal Dios tak xencꞌjeꞌa chpam jawra lwar y rmal rbixic Jesucristo. 10Jxenban pjun domingo xencꞌjeꞌa prukꞌaꞌ Espíritu Santo, y cꞌola jun nimlaj kul xencꞌaxaj cana chwij ajniꞌ rukul jun trompeta, 11y cawra xbij chwa ra: —Anen encꞌo chic tak xwanker ta rwech ruchꞌlew y ne encꞌo waꞌ tak xtqꞌuisa rwech ruchꞌlew chkaꞌ, anen en Nabey y anen en Qꞌuisbal. Njelal je xtatzꞌet ttzꞌibaj chpam jun libro y natak ela cuqꞌuin e wkuꞌ iglesia jecꞌola chpam e wkuꞌ tnamet jcꞌola chpam departamento Asia. J-ewra e wkuꞌ tnamet ra: Efeso, Esmirna, Pérgamo, Tiatira, Sardis, Filadelfia ruqꞌuin Laodicea. Caraꞌ xbij chwa. 12Cꞌjaraꞌ xenyaꞌ volt che rtzꞌetic je ntzijona wqꞌuin, y jxentzꞌet cꞌola wkuꞌ candelero oro ocnak. 13Y cꞌola jun paꞌla checjol wkuꞌ candelero y je ncaꞌya caraꞌ ajniꞌ ncaꞌya rlecꞌwal jun wnak. Jretziak rucsan elnak ta chukul y kanak che rkan, y cꞌola jun xembal rucsan xeꞌ rpam y qꞌue chwech rurucꞌuꞌx ponnak waꞌ, oro ocnak. 14Jresmal rwáꞌ congan sak sak, y pe rkꞌarwech ajniꞌ ruxak kꞌakꞌ. 15Je rkan congan ncꞌacꞌota ajniꞌ bronce ja cꞌa nel ta p-horno y bien s-un rij ch-utz cꞌaraꞌ congan ncꞌacꞌota, y jrukul congan nim ncꞌaxaxa ajniꞌ jleꞌ yaꞌ congan nerjoja. 16Prejquenkꞌaꞌ ecꞌola e wkuꞌ chꞌumil, y cꞌola jun espada elnak ta pruchiꞌ congan is rutzaꞌm y ne c-eꞌ cꞌo waꞌ réy, y jreplaj ajniꞌla ruchꞌaꞌ ajniꞌ nuban kꞌij tak congan ruchꞌaꞌ. 17Tak xentzꞌet xenkaja penlew chwech ajniꞌ xencoma. Per arjaꞌ xenruchap tzan rejquenkꞌaꞌ y cawra xbij chwa ra: —Mtaxibej ta awiꞌ com anen en Nabey y anen en Qꞌuisbal. 18Anen encꞌas waꞌ, xenyaꞌ wiꞌ pe cmic per encꞌas chic, y quencꞌseꞌ na rxin junlic chpam jeꞌ tiemp rxin jeꞌ tiemp, amén. Y cꞌola nukꞌaꞌ tzrij cmic, y cꞌola nukꞌaꞌ chkaꞌ tzrij jeꞌ lwar abar necꞌjeꞌ waꞌ canm cnomkiꞌ. 19Camic quenbij chawa, jxatzꞌet ttzꞌibaj, ttzꞌibaj je ntajina nbantaja camic y ttzꞌibaj chkaꞌ jqꞌuemjana tbantaja. 20Camic quenkꞌalsaj chawech nak cbanic je wkuꞌ chꞌumil jxeꞌatzꞌet pwejquenkꞌaꞌ, y quenkꞌalsaj chawech chkaꞌ nak rbanic je wkuꞌ candelero j-oro ocnak. Je wkuꞌ chꞌumil j-eraꞌ e wkuꞌ ángel je nquechajina cxin e wkuꞌ iglesia y je wkuꞌ candelero jxatzꞌet jaraꞌ e wkuꞌ iglesia, caraꞌ xbij Jesucristo chwa.
 
2
1Cawra xbij chic chwa: —J-ángel jnechjalbena rxin iglesia jcꞌola p-Efeso cawra ttzꞌibaj ela tzra ra: —Jesucristo jcꞌola wkuꞌ chꞌumil prejquenkꞌaꞌ y nbina checjol wkuꞌ candelero j-oro ocnak, arjaꞌ cawra nbij tzra iglesia ra:
• • • • •
2—Anen bien wutkin jebnon, wutkin che ajniꞌla pen rsamaj Dios jemjon rbanic y wutkin che ajniꞌla ecchꞌon ewech chpam. Wutkin chkaꞌ che nmajoꞌn egan cuqꞌuin itzel tak wnak, y xeꞌeban probar wnak je nquebina che e apóstol per me e apóstol ta y xewutkij che e tzꞌkoy tak tzij. 3Ecchꞌon jpenak jeꞌ chewij y cꞌola epaciencia che rcochꞌic, y nmal anen congan ixsmajnak y nmajoꞌn yojtanak ta ecꞌuꞌx. 4Per quenwajoꞌ quenchꞌojquij jun chewa camic ra, com ixix ey-on cana ojben riꞌil rxin Dios jnesmaja ptak ewanm nabey. 5Kas bien terkaja pnewáꞌ abar ixtzaknak waꞌ, tecꞌxaꞌ enaꞌoj y tebnaꞌ ajniꞌ ebnon ta nabey. We mteban caraꞌ quenba anen ewqꞌuin chanim y quenlsaj ela ja ecandelero chpam rcꞌolibal. Caraꞌ quenban chewa we mteqꞌuex enaꞌoj. 6Per utz ebnon tak itzel netzꞌet je nqueban jeꞌ wnak jnicolaítas quebiꞌ, y anen chkaꞌ itzel quentzꞌet je nqueban. 7Jcꞌola quexquin teccꞌaxaj je ntajina nbij Espíritu Santo chca iglesia. Achnak nquechꞌecmaja y majoꞌn nqueyaꞌ ta quiꞌ prukꞌaꞌ rtzilal che xqueruchꞌec ta, anen quenyaꞌ na chca che nquetaj rwech cheꞌ jrecꞌmon ta utzlaj cꞌaslemal je rxin junlic. Jaraꞌ cheꞌ jcꞌola pnicꞌaj paraíso jabar cꞌo waꞌ Dios. Caraꞌ natzꞌibaj ela tzra ángel rxin iglesia jcꞌola p-Efeso, caraꞌ nbij chwa.
• • • • •
8Y cawra xbij chic chwa: —J-ángel je nechjalbena rxin iglesia jcꞌola chpam Esmirna cawra natzꞌibaj ela tzra: —Jesucristo, jaꞌ Nabey y jaꞌ Qꞌuisbal, y jaꞌ xcoma per xcꞌastaja rwech y cawra nbij tzra iglesia ra: 9—Anen bien wutkin jebnon y wutkin chcongan lowloꞌ etjon. Wutkin chkaꞌ chcongan ix chꞌtak mibiꞌ, per ix byomaꞌ chwech Dios rmal jyukbal ecꞌuꞌx ruqꞌuin. Y wutkin chkaꞌ chcongan itzel tak tzij nbixa chewa cmal wnak je nquebina che aj Israel per majoꞌn ccꞌan ta jun anm ajniꞌ yatanak chca aj Israel che neccꞌaj. Per arj-eꞌ xjun molbal riꞌil rxin Satanás eꞌocnak waꞌ. 10Mtexibej ta ewiꞌ chwech lowloꞌ je nquixkꞌaxa chpam. Bien tewcꞌaxaj je xtenbij chewa ra, ecꞌola chewa nquixecsasa pcars rmal diablo, jaraꞌ nquixertakchbej che neyaꞌ cana yukbal ecꞌuꞌx ruqꞌuin Dios, y ljuj kꞌij nquixecꞌjeꞌ na chpam lowloꞌ. Nte xteykeꞌ waꞌ ecꞌuꞌx junlic ruqꞌuin Dios, nte caraꞌ ebnon tak xtquixcoma. Wcaraꞌ neban cꞌola jun corona nyataja chewa, jaraꞌ utzlaj cꞌaslemal je rxin junlic. 11Jcꞌola quexquin teccꞌaxaj je ntajina nbij Espíritu Santo chca iglesia. Achnak nquechꞌecmaja y majoꞌn nqueyaꞌ ta quiꞌ prukꞌaꞌ rtzilal che nqueruchꞌec ta, arj-eꞌ majoꞌn rukꞌaꞌ rucab cmic chquij je xtuban ta lowloꞌ chca. Caraꞌ natzꞌibaj ela tzra ángel rxin iglesia jcꞌola chpam Esmirna, caraꞌ xbij chwa.
• • • • •
12Y cawra xbij chic chwa: —J-ángel jnechjalbena rxin iglesia jcꞌola chpam Pérgamo cawra ttzꞌibaj ela tzra ra: —Jesucristo jcꞌola jun espada elnak ta pruchiꞌ, per jun espada jcongan chꞌut rutzaꞌm y ne c-eꞌ cꞌo waꞌ réy, arjaꞌ cawra nbij tzra iglesia ra: 13—Anen bien wutkin jebnon. Mesque tzraꞌ ixcꞌo waꞌ abar cꞌo waꞌ retrono Satanás per nmajoꞌn eney-on cta, y tak xbixa chewa chneyaꞌ cana yukbal ecꞌuꞌx wqꞌuin per nmajoꞌn xeyaꞌ cta. Y nmajoꞌn xeyaꞌ cta yukbal ecꞌuꞌx wqꞌuin chkaꞌ tak xcomsasa Antipas, arjaꞌ jun testigo wxin y nmajoꞌn xuyaꞌ cta yukbal rucꞌuꞌx wqꞌuin, y xcomsasa checjol tzraꞌ chpam lwar abar cꞌo waꞌ Satanás. 14Per camic cꞌola jun achnak quenchꞌojquij chewa ra. Ecꞌola jujun checjol nquetajina necnimaj tijonem rxin Balaam. Com Balaam ojer arjaꞌ xuchꞌob chwech Balac nak nuban che nquerkasaj tnamet Israel chpam rtzilal. Caraꞌ xuban y rmal cꞌaraꞌ tak tnamet Israel cꞌola xquetaj jtzujun chquewech tioxaꞌ, y chkaꞌ xeꞌoca cuqꞌuin jleꞌ ixkiꞌ jme quexkilal ta. 15Y caraꞌ ebnon ixix chkaꞌ, ecꞌola chewa je ntajina necnimaj tijonem cxin nicolaítas y jaraꞌ tijonem congan itzel quentzꞌet anen. 16Tecꞌxaꞌ cꞌa enaꞌoj, per wmajoꞌn neqꞌuex ta quenba anen ewqꞌuin chanim cnechꞌojquij cuqꞌuin je nquebnowa caraꞌ, y ja espada jelnak ta pnuchiꞌ jaraꞌ quencsaj chquij. 17Jcꞌola quexquin ccꞌaxaj je ntajina nbij Espíritu Santo chca iglesia. Achnak nquechꞌecmaja y majoꞌn nqueyaꞌ ta quiꞌ prukꞌaꞌ rtzilal che nqueruchꞌec ta, anen quenyaꞌ na chca che nquetaj maná jwewtanak, y quenyaꞌ na jun abaj sak chca chkaꞌ y jaraꞌ abaj cꞌola jun biꞌaj cꞌacꞌ tzꞌibtanak chwech jmajoꞌn ojtakyona, xjaraꞌ notkina achnak xtyaꞌa jaraꞌ abaj tzra. Caraꞌ natzꞌibaj ela tzra ángel rxin iglesia jcꞌola chpam Pérgamo, caraꞌ nbij chwa.
• • • • •
18Y cawra xbij chic chwa: —J-ángel jnechjalbena rxin iglesia jcꞌola chpam Tiatira cawra ttzꞌibaj ela tzra: —Jesucristo je Rlecꞌwal Dios, je rkꞌarwech ajniꞌ ruxak kꞌakꞌ y rkan jcongan ncꞌacꞌota ajniꞌ jun chꞌechꞌ bronce je bien bnon rchumilal che ncꞌacꞌota, cawra nbij tzra iglesia ra: 19—Anen bien wutkin jebnon y wutkin chcꞌola ojben riꞌil rxin Dios ewqꞌuin. Wutkin chkaꞌ che ykula ecꞌuꞌx ruqꞌuin Dios y wutkin che eꞌet-on jcꞌola cnecesidad. Wutkin che ecchꞌon njelal jpenak jeꞌ chewij y wutkin che más chna nim samaj rxin Dios neban camic que chwech ajniꞌ ebnon ta nabey. 20Per cꞌola quenchꞌojquij chewa camic ra, jaraꞌ tak majoꞌn nechꞌojquij ta rtzilal jnuban ixak Jezabel rubiꞌ. Arjaꞌ nbij chcꞌola nkꞌalsaxa chwech rmal Dios. Per xe m-utz ta nucꞌut chquewech ajsmajmaꞌ wxin, xe nqueruban engañar y nucꞌut chquewech ch-utz nqueꞌoca ach-iꞌ cuqꞌuin ixkiꞌ jme quixkilal ta, y utz chkaꞌ nquetaj jeꞌ achnak jtzujun chquewech tioxaꞌ. 21Anen ney-on tiempo tzra chnuqꞌuex rnaꞌoj per arjaꞌ nmajoꞌn nrajoꞌ ta nuqꞌuex, cꞌremjon na rbanic il mac cuqꞌuin ach-iꞌ. 22Bien tewcꞌaxaj je xtenban tzra, quenkasaj chpam jun yubil, y jquenban chca jxebnowa il mac ruqꞌuin quenuyaꞌ na chpam jun nimlaj lowloꞌ wmajoꞌn xtqueyaꞌ cta rtzilal ajniꞌ nucꞌut jaꞌ ixak chquewech. 23Je xtenban chca ral jaraꞌ queꞌencamsaj, y njelal iglesia bien xtchꞌobtaja cmal che anen quencwina quentzꞌet achnak jcꞌola ptak cpensar y ptak canm wnak, nmajoꞌn wewtanak ta chenwech anen, y anen quenyaꞌ na rtojbalil chewa ajniꞌ ebnon chixjujnel, jebnon jaraꞌ ncꞌutuna ajniꞌ rtojbalil xtenyaꞌ chewa. 24Per chewa ixix y chca jleꞌ chic jecꞌola Tiatira jmajoꞌn eniman ta tijonem rxin Jezabel y majoꞌn etijon ta ewiꞌ tzrij je nmak tak tijonem rxin Satanás nbixa tzra, cawra quenbij chewa camic, anen majoꞌn chic jun ejkaꞌn xtenyaꞌ ta chewij. 25Per xerwaraꞌ, jutzlaj tijonem jcꞌola ewqꞌuin tnimaj waꞌ, ne tcaraꞌ ebnon tak xtenpet chic jmul. 26Achnak nquechꞌecmaja y majoꞌn nqueyaꞌ ta quiꞌ prukꞌaꞌ lowloꞌ che xqueruchꞌec ta y majoꞌn nqueyaꞌ cta nmandamiento, anen quenyaꞌ na chca che nqueꞌoca e kꞌtoy tak tzij pquewáꞌ wnak jecꞌola ptak jeꞌ nación. 27Congan jun nimlaj poder necꞌjeꞌa pquekꞌaꞌ jaraꞌ nquecsaj chquij wnak chcow nquequechap tzra y che nqueccꞌabej cxin, ajniꞌ poder rxin jun chꞌechꞌ nyaꞌa prukꞌaꞌ jun acha che npaxij jun bjoꞌy tzra y nquiraj riꞌ bjoꞌy. Caraꞌ poder je xtyataja chca ajniꞌ xyataja chwa anen rmal Nedtaꞌ Dios. 28Chkaꞌ xtenyaꞌ chca jchꞌumil rxin rsakric. 29Jcꞌola quexquin ccꞌaxaj je ntajina nbij Espíritu Santo chca iglesia. Caraꞌ ttzꞌibaj ela tzra ángel rxin iglesia jcꞌola Tiatira, caraꞌ xbij chwa.
• • • • •
3
1Y cawra xbij chic chwa: —J-ángel jnechjalbena rxin iglesia jcꞌola Sardis cawra ttzꞌibaj ela tzra ra: —Jesucristo jecꞌola e wkuꞌ espíritu rxin Dios ruqꞌuin, jecꞌola e wkuꞌ chꞌumil prukꞌaꞌ, cawra nbij tzra iglesia ra: —Anen bien wutkin jebnon, ixix nquixtzꞌeꞌta ix jun iglesia ixcꞌasla per chwech Dios ix jun iglesia ixcomnak. 2Quixcꞌascꞌata. Cꞌcꞌo na jtzꞌit ecꞌaslemal, xjaraꞌ jlal xyamer nqꞌuisa, per jaraꞌ tey-aꞌ rchukꞌaꞌ ch-utz cꞌaraꞌ nquixemloj ta. Caraꞌ quenbij chewa com njelal obra jebnon xenwutkij bien che majoꞌn wen ta chwech Dios. 3Rmal cꞌaraꞌ quenbij chewa, kas terkaja bien pnewáꞌ jutzlaj tijonem je cꞌtun ta chewech nabey y xeyaꞌ ewexquin tzrij. Camic njaraꞌ tijonem tnimaj y tecꞌxaꞌ enaꞌoj. Wmajoꞌn xquixcꞌascꞌat ta anen quenba ewqꞌuin, per majoꞌn ewutkin ta nak hor xquenekaja, ajniꞌ nuban jun elkꞌom je nmajoꞌn jun ojtakyona nak hor nekaja. 4Per ecꞌo na jujun chewa jixcꞌola pSardis cꞌa chꞌajchꞌoj na ccꞌaslemal y majoꞌn ctzꞌilon ta quetziak. Arj-eꞌ nyataj na chca che quenquexbilaj, sak tziak quecsan etren ela chwij com jaraꞌ yatanak waꞌ chca chcaraꞌ nqueban. 5Je nquechꞌecmaja y majoꞌn nqueyaꞌ ta quiꞌ prukꞌaꞌ rtzilal che xqueruchꞌec ta jaraꞌ cꞌola jleꞌ tziak sak nyataj na chca che nquecsaj, y anen majoꞌn quenchup ta quebiꞌ chpam libro jabar tzꞌibtal waꞌ quebiꞌ wnak jyatanak chca utzlaj cꞌaslemal je rxin junlic, y tak xtqueꞌekaja chwech Nedtaꞌ y chquewech r-ángel, ne chquewech nbij waꞌ che ecꞌola pnecwent. 6Nak cꞌola quexquin ccꞌaxaj je ntajina nbij Espíritu Santo chca iglesia. Caraꞌ natzꞌibaj ela tzra ángel rxin iglesia jcꞌola pSardis, caraꞌ nbij chwa.
• • • • •
7Y cawra xbij chic chwa: —J-ángel jnechjalbena rxin iglesia jcꞌola p-Filadelfia cawra natzꞌibaj ela tzra ra: —Jesucristo jSantlaj Alcꞌwalxel jne ktzij waꞌ njelal je nbij y cꞌola llave rxin David prukꞌaꞌ, y tak cꞌola nujak majoꞌn jun xtecwin ta xttzꞌapij ta, y tak cꞌola ntzꞌapij majoꞌn jun xtecwin ta xtujak ta, arjaꞌ cawra nbij tzra iglesia ra: 8—Anen bien wutkin jebnon. Camic bien tewcꞌaxaj, cꞌola jun puerta jkala jney-on chewech y majoꞌn jun xtecwin ta xtzꞌapij. Bien wutkin xe mnim ta echukꞌaꞌ, per mesque caraꞌ ebnon per majoꞌn ey-on cta ntzojbal y majoꞌn nepoknaj ta nebij chwa che anen en Ewajaw. 9Bien tewcꞌaxaj, ecꞌola wnak xjun molbal riꞌil rxin Satanás eꞌocnak waꞌ, j-eꞌ necbij che e aj Israel per majoꞌn ccꞌan ta jun anm ajniꞌ yatanak chca aj Israel che neccꞌaj com xe e tzꞌkoy tak tzij. Tetzꞌtaꞌ mpaꞌ je xtenban chca, pors nquepe na ewqꞌuin, queꞌenkasaj na y nquerexqueꞌ na chewech y ncutkij na che anen quixnwajoꞌ. 10Ixix eniman ntzojbal jxenbij chewa che tecꞌjeꞌa epaciencia che rcochꞌic je npeta chewij, y rmal cꞌaraꞌ anen chkaꞌ quixenchjalbej na chpam nimlaj lowloꞌ jpenak chwech njelal rwech ruchꞌlew. Jaraꞌ nimlaj lowloꞌ je xtpet na jaraꞌ nquebanbexa probar wnak jecꞌola chwech ruchꞌlew. 11Bien tewcꞌaxaj, anen quenba chic jmul chwech ruchꞌlew chanim, tebnaꞌ cwent jyatanak chic chewa ch-utz cꞌaraꞌ majoꞌn nak xtelsan ta chewa jecorona. 12Je nquechꞌecmaja y majoꞌn nqueyaꞌ ta quiꞌ prukꞌaꞌ rtzilal che xqueruchꞌec ta, anen quenyaꞌ na chca che nqueꞌoca e ajniꞌ rkan tak jay rxin santlaj rtemplo neDios y junlic nquecꞌjeꞌa tzraꞌ, nmajoꞌn nak ta xtelsana cxin chpam. Jun chic, quentzꞌibaj na rubiꞌ neDios chquij y quentzꞌibaj rubiꞌ retnamet neDios chquij chkaꞌ. Jawra tnamet jaraꞌ jcꞌacꞌ Jerusalén je nel ta chcaj ruqꞌuin neDios y nkaj ta chwech ruchꞌlew. Y cꞌola jun biꞌaj cꞌacꞌ je wxin anen, jaraꞌ quentzꞌibaj chquij chkaꞌ. 13Jcꞌola quexquin ccꞌaxaj je ntajina nbij Espíritu Santo chca iglesia. Caraꞌ natzꞌibaj ela tzra ángel rxin iglesia jcꞌola Filadelfia, caraꞌ nbij chwa.
• • • • •
14Y cawra xbij chic chwa: —J-ángel jnechjalbena rxin iglesia jcꞌola chpam tnamet Laodicea cawra natzꞌibaj ela tzra ra: —Jesucristo je rbin-an Amén y nuban waꞌ cumplir njelal je nbij, y njelal je nbij ne ktzij waꞌ, y ruqꞌuin jaꞌ wankernak twaꞌ njelal je rwankersan Dios, arjaꞌ cawra nbij tzra iglesia: 15—Anen bien wutkin jebnon che nexte ix tew nexte ix cꞌten. Utz ta wexte ix kꞌalaj che ix tew owe ix cꞌten. 16Per me ix kꞌalaj ta nak ebanic rmal cꞌaraꞌ congan itzel quennaꞌ ewmal. Ajniꞌ nuban jun acha xe nxabij ela njelal jretjon tak itzel xuban tzra, y caraꞌ xtenban chewa ixix chkaꞌ, quixnelsaj ela. 17Caraꞌ quenbij chewa com ixix nebij chcongan ix byomaꞌ y congan bnak pnim emibil y majoꞌn achnak ncꞌatzina chewa. Caraꞌ nebij per xmajoꞌn ewutkin ta je chwech Dios congan lowloꞌ ebnon, ix chꞌtak mibiꞌ, ix moyaꞌ, y nmajoꞌn etziak chewij. 18Rmal cꞌaraꞌ quenyaꞌ enaꞌoj, telkꞌoꞌ wqꞌuin anen kas mer oro jkꞌaxnak pkꞌakꞌ ch-utz cꞌaraꞌ nquixoca byomaꞌ jne ktzij waꞌ che ix byomaꞌ. Y telkꞌoꞌ wqꞌuin anen jeꞌ tziak sak jnecsaj chewij ch-utz cꞌaraꞌ majoꞌn ixchꞌnel ta nquixtzꞌeꞌta y majoꞌn qꞌuixbal ta nenaꞌ. Y telkꞌoꞌ wqꞌuin chkaꞌ akꞌom jneyaꞌ pnekꞌawech ch-utz cꞌaraꞌ njaktaja. 19Conjelal wnak jquenwajoꞌ arj-eꞌ quenchꞌojquij rtzilal chca je nqueban y quenuban castigar. Quixemkꞌeꞌ cꞌa tzra ecꞌaslemal y tecꞌxaꞌ enaꞌoj. 20Bien tewcꞌaxaj, anen enpaꞌla chuchiꞌ puerta rxin ewanm y quencꞌojcꞌa oca. Achnak ncꞌaxana nukul y nujak chijay rxin ranm chenwech jaraꞌ quenoc chpam ranm y junam nokwaꞌ ruqꞌuin.[image: 54.png] Anen en pala chuchi chijay rxin ewanm y quencojca oca, cara nbij Jesucristo.(Ap 3.20)

21Je nquechꞌecmaja y majoꞌn nqueyaꞌ ta quiꞌ prukꞌaꞌ rtzilal che xqueruchꞌec ta, anen quenyaꞌ na chca che nqueꞌoca e kꞌtoy tak tzij y quenquexbilaj na chpam netrono, ajniꞌ xenban anen xenchꞌecmoja y xenwexbilaj Nedtaꞌ Dios chpam retrono. 22Jcꞌola quexquin ccꞌaxaj je ntajina nbij Espíritu Santo chca iglesia. Caraꞌ natzꞌibaj ela tzra ángel rxin iglesia jcꞌola chpam Laodicea. Caraꞌ xbij chwa.
• • • • •
4
1Tak xtzꞌettaja njelal jawra nmal chek qꞌuenjlal xentzuꞌ chic jun je xcꞌuꞌta chenwech. Cꞌola jun puerta jkala chcaj y xtzijon chic wqꞌuin jkul je xtzijona wqꞌuin nabey mul ajniꞌ rukul jun trompeta, cawra xbij chwa ra: —Catojteꞌ ta waweꞌ, anen quencꞌut chawech jqꞌuemjana tbantaja, caraꞌ xbij chwa. 2Cꞌjaraꞌ xennaꞌ xencꞌjeꞌa prukꞌaꞌ Espíritu Santo y xentzꞌet jun trono chumin chcaj y cꞌola jun tzꞌbula chpam. 3Je tzꞌbula chpam trono, je ncaꞌya caraꞌ ajniꞌ ncaꞌya c-eꞌ abaj jcongan nmak rjel, jun rbin-an jaspe, jun chic rbin-an cornalina. Y cꞌola jun xconkꞌaꞌ rsutin riꞌ tzrij trono, y je ncaꞌya xconkꞌaꞌ ncaraꞌ ajniꞌ ncaꞌya abaj jcongan nim rejlal rbin-an esmeralda. 4Je trono cꞌo chic veinticuatro trono rsutin riꞌ tzrij y ecꞌola e veinticuatro anciano e jujun etzꞌbula chpam. Arj-eꞌ quecsan sak tak tziak y quecsan jujun corona pquewáꞌ oro ocnak. 5Y chpam trono congan kꞌakꞌ nuqꞌuiek riꞌ y nel ta chpam, y cꞌola queypaꞌ congan fuerte nel ta chpam chkaꞌ. Je chwech trono cꞌola wkuꞌ lámpara tzjila, y je wkuꞌ lámpara jaraꞌ wkuꞌ espíritu rxin Dios. 6Y cꞌola ajniꞌ jun mar jcꞌola chwech trono, per jun mar vidrio ocnak, puro cristal ncaꞌya. Chkaꞌ ecꞌola e cjiꞌ ecꞌola ruqꞌuin trono, arj-eꞌ csutin quiꞌ tzrij. Arj-eꞌ njelal nquecaꞌy waꞌ com congan qꞌuiy ckꞌawech. Je ckꞌawech mruyon ta chqueplaj cꞌo waꞌ per cꞌola ptak quewáꞌ chkaꞌ. 7Jun je ncaꞌya ajniꞌ ncaꞌya jun cój, jun chic ajniꞌ ncaꞌya jun wajquex, jrox caraꞌ ruplaj ajniꞌ ruplaj jun acha, jrucaj arjaꞌ ncaꞌya ajniꞌ jun xiꞌc nrupina. 8Y cꞌola wajkiꞌ quexicꞌ chejujnel, y je ckꞌawech chkabar cꞌo waꞌ com cꞌola tzrij quexicꞌ y cꞌola xuxeꞌ chkaꞌ, y njunlic quemjon bix che pkꞌij y chakꞌaꞌ, cawra necbixaj ra: —Santo, Santo, Santo, caraꞌ rbanic Kajaw Dios. Arjaꞌ nmajoꞌn poder mquita cꞌola prukꞌaꞌ. Arjaꞌ ncꞌo waꞌ ojer, ncꞌo waꞌ camic y ncꞌo waꞌ chwak cabij y rxin junlic, caraꞌ necbixaj. 9Caraꞌ nqueban che cjiꞌ, ne nqueyaꞌ rukꞌij Dios je tzꞌbula chpam trono y nquemeltioxina tzra, arjaꞌ cꞌaslic Dios y necꞌseꞌa rxin junlic chpam jeꞌ tiemp rxin jeꞌ tiemp. 10Tak nqueban caraꞌ je e veinticuatro anciano arj-eꞌ nquexqueꞌa chwech Dios je tzꞌbula chpam trono y nqueyaꞌ rukꞌij, com arjaꞌ cꞌaslic Dios y necꞌseꞌa rxin junlic chpam jeꞌ tiemp rxin jeꞌ tiemp. Nquelsaj ccorona y nqueyaꞌ oca chwech trono y cawra necbixaj ra: 11—Atet at Kajaw, atet at kaDios, nyatanak waꞌ chawa che ncatkaban respetar y nkayaꞌ akꞌij, y nyatanak waꞌ chawa che neknataj nimlaj poder jcꞌola pnakꞌaꞌ. Caraꞌ nekbij chawa com atet xatwankersana caj ruqꞌuin rwech ruchꞌlew, nmajoꞌn achnak mquita atet xatwankersana. Com ncawaraꞌ nrajoꞌ awanm che xawankersaj y xe rmal cꞌaraꞌ tak cꞌola njelal camic y xe rmal cꞌaraꞌ tak xwankersasa njelal, caraꞌ necbixaj.

1Y xentzꞌet je tzꞌbula chpam trono, arjaꞌ rcꞌan jun wuj rebton riꞌ y prukꞌaꞌ cꞌo waꞌ je rxin rejquenkꞌaꞌ. Jwuj cꞌola tzꞌibtanak chwech per ne che c-eꞌ praj tzꞌibtanak waꞌ. Jruchiꞌ wuj kꞌolin tzra wkuꞌ rkan sello ch-utz cꞌaraꞌ majoꞌn nsoltaj ta. 2Y cꞌola jun ángel xentzꞌet congan rchukꞌaꞌ y cꞌola ntajina remjon rbixic. Jrukul ángel congan fuerte y cawra nbij ra: —¿Lcꞌola jun yatanak tzrij che nelsaj sello y nusol wuj? caraꞌ xcꞌaxaj. 3Nmajoꞌn jun xecwina xusol ta wuj y xutzꞌet ta jtzꞌit, nexte cꞌo ta jun chcaj nexte cꞌo ta jun chwech ruchꞌlew y nexte cꞌo ta jun xuxeꞌ ulew. 4Anen congan okꞌej quenban rmal je nmajoꞌn jun yatanak ta tzrij che xtusol ta wuj y xtsiqꞌuij ta rwech y nexte xtutzꞌet ta jtzꞌit. 5Cꞌjaraꞌ xpeta jun chca anciano y cawra xbij chwa ra: —Me tcatokꞌ ta, tetzꞌtaꞌ mpaꞌ cꞌola jun, arjaꞌ xuchꞌec rtzilal, arjaꞌ Cój nbixa tzra y arjaꞌ jun chca riy rumam Judá, y chkaꞌ riy rumam ja ojer rey David. Arjaꞌ xchꞌecmaja y rmal cꞌaraꞌ necwina nelsaj je wkuꞌ rkan sello je rcꞌan wuj y nusol. 6Chek qꞌuenjlal cꞌola jun Carneꞌl xentzꞌet paꞌla pnicꞌaj abar cꞌo waꞌ trono, abar ecꞌo waꞌ j-eraꞌ e cjiꞌ jcꞌola wajkiꞌ quexicꞌ, y abar ecꞌo waꞌ anciano. Je ncaꞌya ajniꞌ ncaꞌya jun carneꞌl jsoctanak chic y ocnak jun sacrificio. Wkuꞌ rcꞌoꞌ y wkuꞌ rkꞌarwech. Je wkuꞌ rkꞌarwech jaraꞌ wkuꞌ espíritu rxin Dios jretkon ela nat nkaj chwech njel ruchꞌlew. 7Xba Carneꞌl ruqꞌuin je tzꞌbula chpam trono y xucꞌom wuj tzra je rcꞌan prukꞌaꞌ je rxin rejquenkꞌaꞌ. 8Tak xcꞌomtaja rmal, j-eraꞌ e cjiꞌ jcꞌola wajkiꞌ quexicꞌ e quexbil e veinticuatro anciano arj-eꞌ xexqueꞌa chwech. Arj-eꞌ ccꞌan jujun arpa y chkaꞌ ccꞌan jleꞌ incienso nojnak ptak rcꞌulibal, y je rcꞌulibal oro ocnak. J-incienso jaraꞌ oración je nqueban retnamet Dios. 9Y cꞌola jun cꞌacꞌ bix necbixaj tzra Carneꞌl jcawra nbij: —Atet nyatanak waꞌ chawij chnacꞌom jwuj y nawsaj jeꞌ sello je rcꞌan. Caraꞌ nekbij chawa com atet xatcomsasa y jacqꞌuiel jaraꞌ xokalokꞌbej che xok-oca ok rxin Dios. Caraꞌ abnon, chka bechnak opech tribu okcꞌo waꞌ, chka bechnak opech ktzojbal, chka bechnak opech ketnamet y chka bechnak opech knación. 10Y xayaꞌ chka che ajoj okocnak reyes y okocnak sacerdote che nokosmaja precwent kaDios, y noc na kꞌatbaltzij pkakꞌaꞌ chwech ruchꞌlew. Caraꞌ nbij cꞌacꞌ bix jnecbixaj. 11Cꞌjaraꞌ xentzꞌet y xenwcꞌaxaj quekul jleꞌ ángel, arj-eꞌ csutin quiꞌ tzrij lwar abar cꞌo waꞌ trono, abar ecꞌo waꞌ j-eraꞌ e cjiꞌ jcꞌola wajkiꞌ quexicꞌ e quexbil anciano. Jeꞌ ángel e congan e qꞌuiy, e ajruꞌ la mil y mesquier ncatecwina nqueꞌawejlaj. 12Arj-eꞌ quemjon rakic quechiꞌ y cawra necbij ra: —Carneꞌl je xcomsasa arjaꞌ nyatanak waꞌ tzra che nkayaꞌ rukꞌij rmal rpoder, rmal rmibil, rmal nmak tak rnaꞌoj, y rmal rchukꞌaꞌ. Nyatanak waꞌ tzra che nkaban respetar y nkayaꞌ rukꞌij y nekbij utzlaj tak tzij tzra. Caraꞌ necbij j-eꞌ ángel. 13Y cꞌcꞌo na xenwcꞌaxaj. Njelal jwankersan rmal Dios xenwcꞌaxaj quekul chejujnel xabar opech ecꞌo waꞌ, we chcaj, o chwech ruchꞌlew, o xuxeꞌ ulew, we pmar, y cawra necbij ra: —Je tzꞌbula chpam trono ruqꞌuin Carneꞌl, njunlic xtbix ta chca jeꞌ utzlaj tak tzij, junlic xtebaꞌn ta respetar, junlic xtyaꞌa ta quekꞌij y junlic ta xtnataxa che ajniꞌla nim cchukꞌaꞌ. Ncaraꞌ ta xtbaꞌna chca camic y rxin junlic chpam jeꞌ tiemp rxin jeꞌ tiemp, caraꞌ necbij. 14Tak xbitaja caraꞌ cmal, j-eraꞌ e cjiꞌ jcꞌola wajkiꞌ quexicꞌ xecbij amén. Je veinticuatro anciano arj-eꞌ xexqueꞌa y xqueyaꞌ rukꞌij cꞌaslic Dios jnecꞌseꞌa rxin junlic chpam jeꞌ tiemp rxin jeꞌ tiemp.

1Y xentzꞌet Carneꞌl tak xelsaj jun tzra wkuꞌ rkan sello. Y xpeta jun chca j-eraꞌ e cjiꞌ jcꞌola wajkiꞌ quexicꞌ, arjaꞌ xtzijona y xencꞌaxaj rukul ajniꞌ rukul jun queypaꞌ: —Catjoꞌ, tetzꞌtaꞌ mpaꞌ, caraꞌ xbij. 2Y chek qꞌuenjlal xentzꞌet jun quiej sak rij, y cꞌola jun tzꞌbula tzrij rcꞌan jun arco je nbanbej chꞌoj. Cꞌola jun corona xjaꞌcha tzra. Tak xjachtaj ela tzra cꞌjaraꞌ xba xumaj cchꞌaquic recꞌlel ch-utz cꞌaraꞌ nqueruchꞌec per ne rxin junlic. 3Jaꞌ Carneꞌl xelsaj chic jun sello. Tak xlestaja rmal cꞌo chic jun chca e cjiꞌ jcꞌola wajkiꞌ quexicꞌ xencꞌaxaj tak xtzijona y cawra xbij: —Catjoꞌ, tetzꞌtaꞌ mpaꞌ. 4Y xel ta jun quiej chic quiek rij, y cꞌola jun tzꞌbula tzrij yatanak tzra che arjaꞌ nutic chꞌoj chwech ruchꞌlew ch-utz cꞌaraꞌ jeꞌ wnak neccamsaj quiꞌ rmal. Y cꞌola jun nimlaj espada xjaꞌcha tzra. 5Jaꞌ Carneꞌl xelsaj chic jun sello. Tak xlestaja rmal cꞌo chic jun chca j-eraꞌ e cjiꞌ jcꞌola wajkiꞌ quexicꞌ xencꞌaxaj tak xtzijona y cawra xbij: —Catjoꞌ, tetzꞌtaꞌ mpaꞌ. Y chek qꞌuenjlal xentzꞌet jun quiej kꞌak rij, y cꞌola jun tzꞌbula tzrij rcꞌan jun lipr prukꞌaꞌ. 6Y cꞌola jun kul xencꞌaxaj chquecjol j-eraꞌ e cjiꞌ jcꞌola wajkiꞌ quexicꞌ y cawra xbij ra: —Jpak jnachꞌec jun kꞌij xjun libra trigo nyaꞌa chwech, xwajkiꞌ libra cebada nulokꞌ. Per mtecomsaj ta jeꞌ tejcoꞌn jnuyaꞌ aceite ruqꞌuin vino. 7Jaꞌ Carneꞌl xelsaj chic jun sello. Tak xlestaja rmal cꞌo chic jun chca j-eraꞌ e cjiꞌ jcꞌola wajkiꞌ quexicꞌ xencꞌaxaj tak xtzijona y cawra xbij: —Catjoꞌ, tetzꞌtaꞌ mpaꞌ. 8Chek qꞌuenjlal tak xentzꞌet jun quiej kꞌan rij, y cꞌola jun tzꞌbula tzrij, Cmic rubiꞌ. Y cꞌo chic jun trena tzrij, Ccꞌulibal Cnomkiꞌ rubiꞌ. Arj-eꞌ xyataja chca che nqueccamsaj wnak jecꞌola chwech ruchꞌlew. Je nqueccamsbej jaraꞌ tzra espada, tzra wyejal, tzra itzel tak yubil, y tzra itzel tak chcop jecꞌola chwech ruchꞌlew. Arj-eꞌ xyataja chca chcꞌola quekꞌaꞌ tzrij la cuarta parte rxin rwech ruchꞌlew je nqueban waꞌ cmic. 9Jaꞌ Carneꞌl xelsaj chic jun sello. Tak xlastaja rmal anen xenutzꞌet canm je wnak jecamsan rmal rtzojbal Dios y rmal testimonio jquey-on. Xuxeꞌ altar cꞌo waꞌ canm. 10Arj-eꞌ congan xquerak quechiꞌ y cawra xecbij tzra Dios ra: —Kajaw, atet nchꞌajchꞌoj waꞌ awanm, naban waꞌ cumplir jnabij. ¿Nak kꞌij nakꞌet tzij chquij jecꞌola chwech ruchꞌlew jxecamsana kxin? ¿Nak kꞌij nayaꞌ rjel recꞌxel chca? caraꞌ xeccꞌaxaj. 11Cꞌjaraꞌ cꞌola jun tziak sak xjaꞌcha chca y cawra xbixa chca ra: —Quixexlaꞌn chna jun tiemp com ecꞌo na más ajsmajmaꞌ jewchꞌalal nquecomsas na ajniꞌ bnon chewa ixix. Tak xtquecomsasa conjelal cꞌjaraꞌ cꞌa xtbantaja je ajniꞌ nebij. 12Jaꞌ Carneꞌl xelsaj chic jun sello. Tak xlestaja rmal chek qꞌuenjlal xentzꞌet cꞌola jun nimlaj cbarkan xuban, xoca kꞌejkuꞌm jkꞌij ajniꞌ xucsaj jun tziak rxin bis, y chkaꞌ j-icꞌ xoca ajniꞌ quicꞌ per ne pnenter. 13Jchꞌumil xetzak ta chcaj ajniꞌ nuban jun cheꞌ higuera tak qꞌuemjana tekꞌnera rwech y tak npeta jun nimlaj kꞌekꞌ ne nmulij rwech. 14Jcaj xsaꞌcha, abar le tzraꞌ xoc waꞌ, caraꞌ xuban ajniꞌ jun wuj nboꞌta. Njelal jyuꞌ xkꞌax chic chpam jun lwar y caraꞌ xuban jeꞌ lwar chkaꞌ jcꞌola ptak mar. 15Jeꞌ wnak arj-eꞌ xecwiwaj quiꞌ ptak jul y checjol nmak tak abaj ruqꞌuin ptak jeꞌ kꞌayis. Caraꞌ xqueban jeꞌ reyes jecꞌola chwech ruchꞌlew, y caraꞌ xqueban chkaꞌ jleꞌ chic e nmak tak wnak ajniꞌ chca jeꞌ cjefe ejército, jeꞌ byomaꞌ, y jleꞌ chic jcongan cchukꞌaꞌ. Caraꞌ xqueban conjelal, che esclavo y che e libre. 16Y cawra xecbij ra: —Camic ttzak pa chkij jeꞌ jyuꞌ, ttzak pa chkij nmak tak abaj y korwiwaj chwech je tzꞌbula chpam trono ch-utz cꞌaraꞌ chmajoꞌn nkatzꞌet ta rwech, y korwiwaj chwech ryiwal Carneꞌl, 17com camic xerlaꞌ nimlaj kꞌij rxin ryiwal y nmajoꞌn jun achnak xtecwin ta xtpeꞌa chwech, caraꞌ xecbij.

1Tak xtzꞌettaja nmal jawrara cꞌjaraꞌ xentzꞌet chic ecꞌola e cjiꞌ ángel. Jun ángel tzraꞌ paꞌl waꞌ abar nel twaꞌ kꞌij, jun chic abar nkaj waꞌ kꞌij, jun chic tzraꞌ pal waꞌ pnorte, y jun chic psur. Y cꞌola cjiꞌ nmak tak kꞌekꞌ rxin rwech ruchꞌlew quechpon ch-utz cꞌaraꞌ chmajoꞌn nkaj ta kꞌekꞌ chewech ruchꞌlew nexte tzrij mar nexte tzrij ta jun cheꞌ. 2Y cꞌo chic jun ángel xentzꞌet, arjaꞌ xel ta abar nel twaꞌ kꞌij y rcꞌan jun sello rxin cꞌaslic Dios. Y xurak ruchiꞌ chquij j-eraꞌ e cjiꞌ ángel jyatanak poder pquekꞌaꞌ che nqueban cmic chwech ruchꞌlew y pe rwáꞌ mar chkaꞌ. 3Y cawra xbij chca ra: —Mteban ta cmic chwech ruchꞌlew nexte pe rwáꞌ mar y nexte tzra jun cheꞌ. Cꞌjaraꞌ xteban cmic tak xtkayaꞌ sello chqueplaj ajsmajmaꞌ rxin Dios, caraꞌ xbij chca. 4Y xenwcꞌaxaj ajruꞌ xyaꞌa sello chca, e ciento cuarenticuatro mil, j-eraꞌ epenak chquecjol e cbeljuj tribu rxin Israel. 5Checjol jun tribu Judá ecꞌola e cbeljuj mil xyaꞌa csello, chquecjol tribu rxin Rubén ecꞌola e cbeljuj mil, chquecjol tribu rxin Gad ecꞌola e cbeljuj mil, 6chquecjol tribu rxin Aser ecꞌola e cbeljuj mil, chquecjol tribu rxin Neftalí ecꞌola e cbeljuj mil, chquecjol tribu rxin Manasés ecꞌola e cbeljuj mil, 7chquecjol tribu rxin Simeón ecꞌola e cbeljuj mil, chquecjol tribu rxin Leví ecꞌola e cbeljuj mil, chquecjol tribu rxin Isacar ecꞌola e cbeljuj mil, 8chquecjol tribu rxin Zabulón ecꞌola e cbeljuj mil, chquecjol tribu rxin José ecꞌola e cbeljuj mil, y chquecjol tribu rxin Benjamín ecꞌola e cbeljuj mil. J-ewra xyaꞌa jeꞌ csello.

9Tak xtzꞌettaja nmal anen jawrara ecꞌo chic jleꞌ wnak xenutzꞌet per ncongan e qꞌuiy, nmajoꞌn jun wnak xecwin ta xerilaj. J-eraꞌ wnak njelal nación epenak waꞌ, njelal tribu, y njelal tnamet, y chkaꞌ njelal tzojbal nquetzijon waꞌ. Arj-eꞌ epaꞌl oca chewech trono y chwech Carneꞌl, quecsan jleꞌ tziak sak y ccꞌan rxak tak palma pquekꞌaꞌ. 10Arj-eꞌ congan nquerak quechiꞌ y cawra necbij ra: —Jtotanem ruqꞌuin kaDios npet waꞌ je tzꞌbula chpam trono y rexbil je Carneꞌl. 11Conjelal jeꞌ ángel arj-eꞌ epaꞌla, csutin quiꞌ tzrij lwar abar cꞌo waꞌ trono abar ecꞌo waꞌ anciano y abar ecꞌo waꞌ j-eraꞌ e cjiꞌ jcꞌola wajkiꞌ quexicꞌ. Xexqueꞌa chewech trono y xquemaj ryaꞌic rukꞌij Dios. 12Cawra necbij ra: —Amén. Ne tbix waꞌ utzlaj tak tzij tzra kaDios, nte xtyaꞌ waꞌ rukꞌij, nte xtnatax waꞌ che ajniꞌla nim rukꞌij y ajniꞌla nim rnaꞌoj, xtmeltioxix ta tzra njelal achnak, nte xtbaꞌn waꞌ respetar, nte xtnatax waꞌ jnimlaj rpoder y ajniꞌla nim rchukꞌaꞌ. Nte caraꞌ xtbaꞌna tzra camic y rxin junlic chpam jeꞌ tiemp rxin jeꞌ tiemp. Amén. Caraꞌ xecbij. 13Jeꞌ anciano cꞌola jun chca cawra xcꞌaxaj chwa ra: —J-ela wnak jquecsan sak tziak ¿nak cbanic y abar epenak waꞌ? Caraꞌ xcꞌaxaj chwa. 14—Señor, jaraꞌ atet atojtakyona, caraꞌ xenbij tzra. Cawra xbij chic chwa: —J-eꞌ cꞌalaꞌ jekꞌaxnak ta chpam nimlaj lowloꞌ, y quetziak sak com quechꞌjon chic chpam recqꞌuiel Carneꞌl. 15Rmal cꞌaraꞌ tak ecꞌol oca chwech retrono Dios, y che pkꞌij chakꞌaꞌ nquesmaja precwent Dios chpam santlaj rtemplo, y je tzꞌbula chpam trono ne arjaꞌ waꞌ necꞌjeꞌa cuqꞌuin che cchajxic. 16Tzraꞌ majoꞌn chic nquetaj ta wyejal, majoꞌn nquetaj xta chkichiꞌ, majoꞌn chic xtquecꞌat ta chwech reykꞌij, majoꞌn chic cꞌten xtquenaꞌ ta. 17Caraꞌ xtqueban com jaꞌ Carneꞌl jcꞌola kas mer pnicꞌaj jabar cꞌo waꞌ trono arjaꞌ xtyukꞌuna cxin. Arjaꞌ xquercꞌaj abar cꞌo waꞌ tzꞌucnel yaꞌ, per jaraꞌ yaꞌ recꞌmon ta utzlaj cꞌaslemal rxin Dios. Jaꞌ Dios nes-uwa njelal riꞌal ckꞌawech.

1Jaꞌ Carneꞌl xelsaj rqꞌuisbal sello. Tak xlestaja rmal majoꞌn chic achnak ncꞌaxaxa chcaj, y ncꞌaj hor xuban caraꞌ. 2Anen xenutzꞌet e wkuꞌ ángel epaꞌla chwech Dios, y cꞌola jujun trompeta xjaꞌcha chca chejujnel. 3Y xpet chic jun ángel arjaꞌ xpeꞌ oca chwech altar, rcꞌan jun rcꞌulibal incienso oro ocnak. Y qꞌuiy incienso xjaꞌcha tzra chnuyaꞌ pe rwáꞌ altar j-oro ocnak jcꞌola chwech Dios, com incienso nrexbilaj oración je nqueban conjelal retnamet Dios. 4Jresbel incienso xel ta prukꞌaꞌ ángel rexbil oración cxin retnamet Dios y xojteꞌa, cꞌa chwech Dios xekaj waꞌ. 5J-ángel xucꞌom rcꞌulibal incienso y xucꞌom rchakꞌakꞌ jcꞌola pe rwáꞌ altar, xnojsaj chpam y xutix chwech ruchꞌlew. Tak xtixtaja rmal cꞌola jleꞌ queypaꞌ xuban jcongan fuerte rukul y cꞌola kꞌakꞌ nuqꞌuiek riꞌ, y chkaꞌ xuban jun cbarkan.

6Je wkuꞌ ángel cꞌola jun trompeta ccꞌan, arj-eꞌ xecchumsaj quiꞌ che necxulaj. 7Jnabey ángel xulaj trompeta. Tak xultaja rmal cꞌola jleꞌ sajbech ruqꞌuin kꞌakꞌ reyjun riꞌ chpam jleꞌ quicꞌ y jaraꞌ xtiꞌxa chwech ruchꞌlew. Jeꞌ cheꞌ jcꞌola chwech ruchꞌlew xcꞌata tercera parte, y xcꞌata jrex tak kꞌayis per ne njelal. 8Jun chic ángel xulaj trompeta. Tak xultaja rmal cꞌola ajniꞌ jun nimlaj jyuꞌ remjon cꞌatem xqꞌuieꞌk ela pmar, y jmar xoca quicꞌ tercera parte. 9Jeꞌ chcop jecꞌola pmar xecoma tercera parte, y jleꞌ lanch jcꞌola pe rwáꞌ mar xyojtaja tercera parte chkaꞌ. 10Jun chic ángel xulaj trompeta. Tak xultaja rmal cꞌola jun nimlaj chꞌumil xtzak ta chcaj, remjon cꞌatem ajniꞌ nuban kꞌakꞌ y xkaja chpam tercera parte rxin binel yaꞌ y chpam tercera parte rxin tzꞌucnel yaꞌ chkaꞌ. 11Jrubiꞌ chꞌumil, Ajenjo nbixa tzra, y jyaꞌ xoca qꞌuey tercera parte rmal. E qꞌuiy wnak xecoma rmal yaꞌ com xoca qꞌuey. 12Jun chic ángel xulaj trompeta. Tak xultaja rmal, jkꞌij xyojtaja tercera parte rmal, y caraꞌ tzra icꞌ y chca chꞌumil chkaꞌ xyojtaja tercera parte. Jkꞌij rexbil icꞌ ruqꞌuin jeꞌ chꞌumil xyojtaja jquechꞌaꞌ y majoꞌn chic xchꞌaꞌan ta tercera parte. Je pkꞌij ruqꞌuin chakꞌaꞌ majoꞌn chic xchꞌaꞌan ta tercera parte rxin kꞌij nexte tercera parte cxin chꞌumil ruqꞌuin icꞌ. 13Anen xentzꞌet, cꞌola jun ángel mer pe ncꞌaj caj nrupin waꞌ y nurak ruchiꞌ xenwcꞌaxaj, cawra nbij ra: —Congan lowloꞌ chca wnak jecꞌola chwech ruchꞌlew rmal jleꞌ chic trompeta jqꞌuemjana txulaxa cmal e oxiꞌ ángel, com oxiꞌ rwech lowloꞌ xtbaꞌna chca je nlowloꞌ, caraꞌ xbij.
 
9
1Jun chic ángel xulaj trompeta. Tak xultaja rmal xentzꞌet, cꞌola jun chꞌumil xtzak ta chcaj y xkaja chwech ruchꞌlew. Jchꞌumil xjaꞌcha jun llave tzra je njakbej ruchiꞌ nimlaj jul je nqꞌue cꞌnat nekaj waꞌ xuxeꞌ ulew je chpam nimlaj kꞌejkumal. 2Xujak ruchiꞌ jul y xel ta jleꞌ seb chpam ajniꞌ seb nel ta chpam jun nimlaj horno. Jkꞌij majoꞌn chic ntzꞌeꞌt ta rmal seb y majoꞌn chic achnak natzꞌet chcaj rmal. 3Ecꞌola jleꞌ sacꞌ xeꞌel ta chpam seb y xecꞌjeꞌa chwech ruchꞌlew. Jsacꞌ cꞌola jun poder xyataja chca ajniꞌ yatanak chca jeꞌ xcaꞌ ja e rxin rwech ruchꞌlew. 4Y xbixa chca che me tqueban ta cmic tzra rex tak kꞌayis rxin rwech ruchꞌlew nexte tzra tejcoꞌn nexte tzra jun cheꞌ, y xruyon chca wnak nqueban waꞌ lowloꞌ per xruyon jmajoꞌn y-on ta sello rxin Dios chqueplaj. 5Xyaꞌa cꞌas chca che j-oꞌ icꞌ nqueban lowloꞌ chca wnak per majoꞌn xyataj ta chca che nqueccamsaj. Je rbanic lowloꞌ nqueban chca wnak jaraꞌ ajniꞌ ruquiy jun xcaꞌ tak ncatrutiꞌ. 6Chpam jaraꞌ tiemp jeꞌ wnak neccanoj nak nqueban che nquecoma per majoꞌn nquecom ta, congan necyarij nquecoma per xmajoꞌn nquecom ta. 7Jsacꞌ nquecaꞌya e ajniꞌ jleꞌ quiej echumsan chic che nqueba pchꞌoj. Quecsan pquewáꞌ ajniꞌ corona ntzꞌeꞌta j-oro ocnak, y queplaj ajniꞌ queplaj wnak. 8Jresmal quewáꞌ ajniꞌ resmal quewáꞌ ixkiꞌ, y jquéy ajniꞌ réy jun cój. 9Quey-on chwech quecꞌuꞌx ajniꞌ tobal rurucꞌuꞌx jun soldado jchꞌechꞌ ocnak. Jrukul quexicꞌ ncꞌaxaxa ajniꞌ rukul jleꞌ caret, per jleꞌ caret jcherren cmal jleꞌ quiej tak ebnak alnak pchꞌoj. 10Chkaꞌ cꞌola quejey ajniꞌ quejey xcaꞌ y cꞌola quetobal chutzaꞌm quejey y jaraꞌ nquecsaj jnecbanbej lowloꞌ chca wnak chpam j-oꞌ icꞌ. 11Y cꞌola jun ángel ocnak rey pquewáꞌ, jaraꞌ ángel cꞌnat cꞌo waꞌ chuxeꞌ ulew chpam nimlaj kꞌejkuꞌm. Jrubiꞌ ángel nbixa chpam tzojbal hebreo jaraꞌ Abadón, y nbixa Apolión tzra chpam tzojbal griego. 12Camic xkꞌaxa jnabey lowloꞌ, tetzꞌtaꞌ mpaꞌ cꞌo chna c-eꞌ penak. 13Jun chic ángel xulaj trompeta. Tak xultaja rmal cꞌola jun kul xencꞌaxaj xel ta checjol je cjiꞌ acꞌoꞌ je rcꞌan altar j-oro ocnak jcꞌola chwech Dios. 14Jkul cawra xbij tzra ángel je xxulana trompeta: —Queꞌacra je cjiꞌ ángel jexmila chuchiꞌ nimlaj binel yaꞌ rbin-an Eufrates, caraꞌ xbij tzra. 15Y caraꞌ xuban xeruquir e cjiꞌ ángel. Jaꞌ Dios ne rchumin twáꞌ nak hor, nak kꞌij, nak icꞌ, y nak junaꞌ nquequir waꞌ je cjiꞌ ángel che nqueba y nqueccamsaj jun tercera parte chca wnak. 16Ecꞌol cꞌa jun nimlaj ejército etzꞌbula chquij tak quiej per ncongan e qꞌuiy soldado, y xenwcꞌaxaj e c-eꞌ cient millones quebnon conjelal. 17Jeꞌ quiej xecꞌuꞌta chenwech y jetzꞌbula chquij quecsan nicꞌaj achnak jnectobej ruquecꞌuꞌx. Jtobal ruquecꞌuꞌx oxiꞌ rwech rcolor-il, jun quiek ajniꞌ rcolor-il kꞌakꞌ, y jun chic azul ajniꞌ rcolor abaj zafiro, jun chic kꞌan ajniꞌ rcolor azufre. Jquewáꞌ quiej ajniꞌ quewáꞌ cój, y cꞌola kꞌakꞌ nel ta pquechiꞌ rexbil seb ruqꞌuin azufre. 18Ja cꞌa waꞌ oxiꞌ rwech lowloꞌ je xecamsbesa tercera parte chca wnak, jaraꞌ kꞌakꞌ rexbil seb ruqꞌuin azufre jnel ta pquechiꞌ quiej. 19Com jpoder je ccꞌan j-ewra quiej pquechiꞌ cꞌo waꞌ, y quejey rcꞌan poder chkaꞌ. Jquejey caraꞌ rbanic ajniꞌ rbanic jun cmetz y tzra rwáꞌ quejey necbanbej lowloꞌ chca wnak. 20Je jleꞌ chic wnak jmajoꞌn xecomsas ta rmal jawra oxiꞌ rwech lowloꞌ, j-eꞌ nmajoꞌn xqueqꞌuex ta jtzꞌit cnaꞌoj com majoꞌn xequeyaꞌ cta jeꞌ tioxaꞌ je j-eꞌ ebanyona, nexte xqueyaꞌ cana y-oj quekꞌij itzel tak espíritu, nexte xqueyaꞌ cana y-oj quekꞌij jeꞌ tioxaꞌ j-oro eꞌocnak, owe plata, bronce, abaj, owe cheꞌ, per com j-eꞌ tioxaꞌ xjic rechbal jeꞌ achnak rmal cꞌaraꞌ majoꞌn nquecaꞌy ta, nexte neccꞌaxaj je nbixa chca, nexte nquebina. 21Chkaꞌ jeꞌ wnak majoꞌn xqueyaꞌ cta bnoj cmic, y majoꞌn xqueyaꞌ cta bnoj tak samaj cxin aj-itzaꞌ, y majoꞌn xqueyaꞌ cta bnoj il mac jeꞌ ach-iꞌ nqueꞌoca cuqꞌuin ixkiꞌ, y nexte bnoj alakꞌ xqueyaꞌ cana chkaꞌ.
• • • • •

1Cꞌo chic jun ángel xentzꞌet congan rchukꞌaꞌ, arjaꞌ ntajina nkaj ta chcaj, cꞌo pa chpam sutzꞌ y cꞌola jun xconkꞌaꞌ pe rwáꞌ. Je ncaꞌya ruplaj ajniꞌ ncaꞌya kꞌij y je rkan ajniꞌ kꞌakꞌ ocnak. 2Y cꞌola jun chꞌit libro jkala je rcꞌan prukꞌaꞌ. Je rkan rxin rejquenkꞌaꞌ jaraꞌ xuyaꞌ pe rwáꞌ mar, jrexquen jaraꞌ xuyaꞌ chwech ruchꞌlew. 3Xurak ruchiꞌ per congan fuerte rukul, ajniꞌ rukul jun cój tak nurak ruchiꞌ. Tak xurak ruchiꞌ ángel cꞌjaraꞌ xtzijona wkuꞌ cꞌkoljay. 4Tak xecꞌchoja tzij rmal wkuꞌ cꞌkoljay, anen xatra xentzꞌibaj je xbij per cꞌola jun kul xenwcꞌaxaj jpenak chcaj jcawra xbij chwa ra: —Tecꞌjeꞌa pnawanm je xbij wkuꞌ cꞌkoljay, mtakꞌalsaj ta y mtatzꞌibaj ta, caraꞌ xbij chwa. 5J-ángel xentzꞌet jrey-on jun rkan pe rwáꞌ mar y jun rey-on chwech ruchꞌlew arjaꞌ xuyic rukꞌaꞌ chcaj 6y xuban jun juramento prubiꞌ Dios. Jaraꞌ caslic Dios jnecꞌseꞌa rxin junlic chpam jeꞌ tiemp rxin jeꞌ tiemp, jaꞌ xwankersana caj y njelal je rcꞌan, y jaꞌ wankersyona rwech ruchꞌlew y njelal jcꞌola chwech, y jaꞌ wankersyona mar y njelal jcꞌola chpam chkaꞌ. Cawra juramento jxuban ángel: —Je Dios arjaꞌ majoꞌn nuyaꞌ xta más tiemp tzra nimlaj juicio 7per nutak ta chanim. Tak xterlaꞌ kꞌij tak ncꞌaxaxa rukul trompeta y xtxulaxa rmal qꞌuisbal ángel, tzraꞌ cꞌaraꞌ xtkꞌaljin waꞌ njelal je rchumin ta Dios jwewtanak nabey y xtbantaja cumplir njelal ajniꞌ xbij cana chca profeta je ajsmajmaꞌ rxin. Caraꞌ xbij ángel. 8Jkul jxenwcꞌaxaj jpenak chcaj arjaꞌ xtzijon chic jmul wqꞌuin y cawra xbij chwa ra: —Camic jat acꞌmaꞌ libro jcꞌola prukꞌaꞌ ángel jcꞌola jun rkan rey-on pe rwáꞌ mar y jun rey-on chwech ruchꞌlew, caraꞌ xbij chwa. 9Y caraꞌ xenban, xenba ruqꞌuin ángel xenbij tzra chnuyaꞌ chwa jlibro, y cawra xbij chwa ra: —Tecꞌmaꞌ libro y tetjaꞌ. Tak xtitaja awmal congan qꞌuey xtunaꞌ apam per pnachiꞌ jaraꞌ quiꞌ nunaꞌ, ajniꞌ riꞌal cheꞌ, caraꞌ nbij chwa. 10Cꞌjaraꞌ xencꞌom libro tzra y xentaj. Tak xtitaja nmal, je pnuchiꞌ congan quiꞌ xunaꞌ, ajniꞌ riꞌal cheꞌ xentaj, per che npam jaraꞌ congan qꞌuey xunaꞌ. 11Y cawra xbij chwa: —Atet ncꞌatzina che namaj chic jmul rbixic jqꞌuemjana tbantaja. Ajniꞌ chca tnamet jqꞌuiy jeꞌ quewech jnayaꞌ na rbixic chca je xtqueban na y ajniꞌ chca nación, ajniꞌ chca je nquetzijona ptak tzojbal y ajniꞌ chca jeꞌ reyes, caraꞌ xbij chwa.
• • • • •

1Cꞌjaraꞌ xjaꞌcha jun aj chwa ajniꞌ jun ejtbal y cawra xbixa chwa ra: —Catyictaja y twejtaj santlaj rtemplo Dios, twejtaj altar y queꞌawejtaj chkaꞌ jecꞌola chpam templo jquemjon ryaꞌic rukꞌij Dios. 2Per jchujay jcꞌola chwech santlaj templo jaraꞌ mtawejtaj ta, com jaraꞌ jchon pquekꞌaꞌ jme aj Israel ta y arj-eꞌ cuarentidos icꞌ nquecꞌjeꞌa chwech jsantlaj retnamet Dios y nquepakꞌ tzra ckan. 3Anen ecꞌola e c-eꞌ testigo wxin quenyaꞌ na chca che nqueyaꞌ rbixic ntzojbal, jun mil doscientos sesenta kꞌij nqueyaꞌ rbixic y arj-eꞌ quecsan jleꞌ tziak rxin banbal bis. Caraꞌ xbij chwa. 4Je c-eꞌ testigo arj-eꞌ e junam ruqꞌuin e c-eꞌ cheꞌ olivo ruqꞌuin e c-eꞌ candelero jpaꞌla chwech Rajaw ruchꞌlew. 5Je c-eꞌ testigo, achnak ncajoꞌ nqueban lowloꞌ chca arj-eꞌ cꞌola kꞌakꞌ nel ta pquechiꞌ y jaraꞌ nqueccꞌatsbej je nquetzelana cxin. Achnak ncajoꞌ nqueban lowloꞌ chca arj-eꞌ, j-eꞌ chkaꞌ caraꞌ nbaꞌna chca, kꞌakꞌ nquecamsbexa. 6Arj-eꞌ cꞌola quekꞌaꞌ tzrij caj che nectzꞌapij ch-utz cꞌaraꞌ majoꞌn jab nkaj ta. Ajruꞌ tiemp xtqueyaꞌ rbixic rtzojbal Dios ncꞌo waꞌ quekꞌaꞌ tzra che nqueban caraꞌ. Chkaꞌ cꞌola quekꞌaꞌ tzra yaꞌ che nqueyoj y noca quicꞌ, y cꞌola quekꞌaꞌ tzra rwech ruchꞌlew che nqueyaꞌ njelal rwech yubil chwech. Caraꞌ nqueban y jaraꞌ nquecwina nqueban xajruꞌ ta mul ncajoꞌ nqueban. 7Je c-eꞌ testigo tak xtetzꞌkata tiempo rxin testig-il je nqueyaꞌ, cꞌjaraꞌ nel ta ja itzel chcop chpam lwar jqꞌue cꞌnat cꞌo waꞌ xuxeꞌ ulew chpam kꞌejkumal, y jaꞌ itzel chcop necwina chquij y nquercamsaj. 8Jquecuerpo nepneꞌa pbey chpam nimlaj tnamet abar xcomsas waꞌ Kajaw Jesucristo chwech cruz. Jaraꞌ tnamet ncꞌambexa tzij ruqꞌuin c-eꞌ tnamet Sodoma ruqꞌuin Egipto. 9Jeꞌ wnak oxiꞌ kꞌij ruqꞌuin nicꞌaj chek jic nquetzꞌet je cuerpo. J-eraꞌ wnak epenak ptak jeꞌ tnamet, ptak jeꞌ tribu, epenak chpam njelal rwech tzojbal y epenak chpam jeꞌ nación. Chek jic nquetzꞌet je cuerpo y majoꞌn nqueyaꞌ ta cꞌas che xtmuꞌk ta. 10Jecꞌola chwech ruchꞌlew arj-eꞌ congan nquequicota rmal che xecomsasa e c-eꞌ testigo, nqueban nim kꞌij rmal y nqueyaꞌ cregalo chbil tak quiꞌ. Caraꞌ nqueban com je c-eꞌ profeta congan ruquiy xqueban chca jecꞌola chwech ruchꞌlew. 11Tak xetzꞌkata oxiꞌ kꞌij ruqꞌuin nicꞌaj, xoca Espíritu cuqꞌuin je c-eꞌ testigo, jaraꞌ Espíritu je nyowa cꞌaslemal je tkon ta rmal Dios. Cꞌjaraꞌ xyataja chca che xepeꞌa y congan xecxibej quiꞌ jxetzꞌtowa cxin. 12Cꞌol cꞌa jun nimlaj kul xeccꞌaxaj jpenak chcaj, cawra xbij chca e c-eꞌ testig: —Quixojteꞌ ta waweꞌ, caraꞌ xbij chca. Y xejteꞌa chcaj, xecꞌmar ela rmal jleꞌ sutzꞌ, per ne chquewech je nquetzelana cxin tak nqueban caraꞌ. 13Njaraꞌ hor cꞌola jun nimlaj cbarkan xuban y jun décima parte rxin tnamet xba ptak ulew rmal, e wkuꞌ mil xecoma rmal cbarkan. Je jleꞌ chic congan xecxibej quiꞌ y xquemaj ryaꞌic rukꞌij Dios jcꞌola chcaj. 14Camic xkꞌaxa rucab lowloꞌ, tetzꞌtaꞌ mpaꞌ cꞌo chna jun penak.
• • • • •
15Jun chic ángel xulaj trompeta. Tak xultaja rmal cꞌola jleꞌ nmak tak kul xcꞌaxaxa tzraꞌ chcaj, cawra nbij ra: —Jeꞌ gobierno jecꞌola chwech ruchꞌlew, ocnak prukꞌaꞌ Kajaw Dios camic y prukꞌaꞌ Cristo jrech-on. Camic arjaꞌ nebnowa mandar com jaꞌ Rey y nuban waꞌ mandar camic y rxin junlic chpam jeꞌ tiemp rxin jeꞌ tiemp, caraꞌ nbij. 16Je veinticuatro anciano jetzꞌbul oca chwech Dios chpam quetrono arj-eꞌ xexqueꞌa y xquemaj ryaꞌic rukꞌij Dios 17y cawra xecbij tzra ra: —Kajaw Dios, atet nmajoꞌn poder mquita cꞌola pnakꞌaꞌ, atet ne atcꞌo waꞌ camic, atcꞌo waꞌ ojer, y ne atcꞌo waꞌ chwak cabij y ne rxin junlic. Camic nekmeltioxij chawa che xacsaj jnimlaj poder jcꞌola pnakꞌaꞌ y atet chic ncatebnowa mandar com at Rey. 18Jeꞌ nación congan xyictaja cyiwal chawij per camic xerlaꞌ kꞌij che atet xyictaja awyiwal chquij j-eꞌ. Camic xerlaꞌ kꞌij che nkꞌeꞌta tzij chquij jeꞌ cnomkiꞌ, y xerlaꞌ kꞌij je nyataj waꞌ rtojbalil chca jeꞌ ajsmajmaꞌ awxin ajniꞌ chca jeꞌ profeta, ajniꞌ chca jleꞌ chic tnamet awxin, ajniꞌ chca conjelal je nqueban respetar abiꞌ che nmak quekꞌij y che me nmak ta quekꞌij. Camic xerlaꞌ kꞌij cxin je nqueyjowa rxin rwech ruchꞌlew che nqueyoꞌja j-eꞌ chkaꞌ. Caraꞌ xecbij tzra. 19Cꞌjaraꞌ xejkeꞌa santlaj rtemplo Dios chcaj y xtzꞌettaja jcax je rxin rchuminem chpam templo. Congan kꞌakꞌ nuqꞌuiek riꞌ, cꞌola jeꞌ kul ncꞌaxaxa congan nim rukul, cꞌola jleꞌ cꞌkoljay xuban, xuban cbarkan y nmak tak sajbech xkaj ta.
• • • • •

1Y cꞌola jun nimlaj rital xwankera chcaj: cꞌola jun ixak rewkon riꞌ tzan kꞌij, icꞌ ocnak rpalibal y cꞌola jun corona rey-on pe rwáꞌ rcꞌan cbeljuj chꞌumil. 2Jaꞌ ixak yawaꞌ chic, majtanak rmal ruquiy y nurak ruchiꞌ com xyamer nalexa chꞌit ral. 3Y cꞌo chna jun rital xwankera chcaj: chek qꞌuenjlal xwankera jun nimlaj chcop, jun itzel chcop rbin-an dragón, quiek rij, wkuꞌ rwáꞌ y ljuj rcꞌoꞌ. Jujun rwáꞌ cꞌola jun corona rcꞌan. 4Arjaꞌ xucsaj rujey y xerkasaj ta chwech ruchꞌulew tercera parte chca jeꞌ chꞌumil jecꞌola chcaj. Cꞌjaraꞌ xpabaꞌ riꞌ chwech ixak je xyamer necꞌjeꞌa ral ch-utz cꞌaraꞌ nutaj alnak chꞌtacꞌal tak xtecꞌjeꞌa. 5Jaꞌ ixak xecꞌjeꞌa chꞌit ral alaꞌ. Jral ixak cꞌola jun nimlaj poder rcꞌan jnucsaj na chquij conjelal wnak chcow nquerchapbej y che nquercꞌabej, chka bechnak opech nación ecꞌo waꞌ. Chek qꞌuenjlal tak xyataja tzra ral che xojteꞌa chcaj abar tzꞌbul waꞌ Dios chpam retrono. 6Jaꞌ ixak xnanmaja, xba chpam jun tenlic lwar jabar cꞌo waꞌ jun rcꞌolibal jchumin rmal Dios y tzraꞌ xbaꞌn waꞌ cwent jun mil doscientos sesenta kꞌij. 7Cꞌol cꞌa jun nimlaj chꞌoj xbantaja chcaj. Miguel e rexbil jleꞌ chic ángel nquechꞌojina ruqꞌuin dragón y cuqꞌuin jeꞌ itzel tak ángel jecꞌola ruqꞌuin. 8Per xechꞌaꞌca dragón y majoꞌn xyataj ta chca che xecꞌjeꞌ ta chcaj. 9Jaꞌ nimlaj dragón xchꞌakix ta. Jaraꞌ dragón ja ojer cmetz, y diablo nbixa tzra, y cꞌo chic jun rubiꞌ chkaꞌ jaraꞌ Satanás. Arjaꞌ nebnowa engañar cxin conjelal wnak jecꞌola chwech ruchꞌlew. Xchꞌakix ta chwech ruchꞌlew e rexbil e itzel tak ángel jecꞌola ruqꞌuin. 10Y cꞌola jun kul xencꞌaxaj chcaj, congan fuerte rukul y cawra nbij ra: —Camic xerlaꞌ kꞌij che nyataja jtotanem rxin Dios chca wnak y ntzꞌettaja jnimlaj rpoder, y xerlaꞌ kꞌij che noca rgobierno y nujach njelal prukꞌaꞌ Cristo jrech-on. Caraꞌ xbantaja com xchꞌakix ta diablo je nbina quil kchꞌalal chwech Dios, com jaꞌ diablo arjaꞌ che pkꞌij chakꞌaꞌ nremjon twaꞌ ryaꞌic quil kchꞌalal chwech Dios. 11Per j-eꞌ kchꞌalal xechꞌcowa rxin diablo, y jxecchꞌecbej jaraꞌ recqꞌuiel Carneꞌl ruqꞌuin jeꞌ testig-il xqueyaꞌ tzrij Jesucristo, y jun chic, majoꞌn xecpoknaj ta xqueyaꞌ quiꞌ pe cmic rmal. 12Camic congan quicotemal chcaj, quixquicot cꞌa jixcꞌola tzraꞌ. Per congan lowloꞌ chewa jixcꞌola chwech ruchꞌlew y jixcꞌola pe rwáꞌ mar com camic kanak ta diablo checjol y congan yictanak ryiwal, com arjaꞌ rutkin che xmajruꞌ ta tiemp nyataja tzra che necꞌjeꞌa chwech ruchꞌlew. Caraꞌ xbij jkul. 13Je dragón tak xutzꞌet che xchꞌakix ta chwech ruchꞌlew arjaꞌ xumaj rsalujxic ixak jxecꞌjeꞌa chꞌit ral alaꞌ y nrajoꞌnuban lowloꞌ tzra. 14Per jaꞌ ixak xyataja c-eꞌ ruxicꞌ ajniꞌ rxin jun nimlaj xiꞌc ch-utz cꞌaraꞌ nrupina y nnanmaj ela chwech cmetz che nba chpam tenlic lwar y nekaja chpam rcꞌulibal jabar nbaꞌn waꞌ cwent oxiꞌ junaꞌ ruqꞌuin nicꞌaj. 15Je cmetz xelsaj ta jleꞌ yaꞌ pruchiꞌ ajniꞌ binel yaꞌ, caraꞌ xuban ch-utz cꞌaraꞌ jyaꞌ nba y nucꞌom ela ixak. 16Per je rwech ruchꞌlew xutoꞌ ixak, xjaktaja jun jul y xkaja binel yaꞌ chpam, jaraꞌ yaꞌ jxel ta pruchiꞌ dragón. 17-18Je dragón congan xpeta ryiwal tzrij ixak y xba che nerebnaꞌ chꞌoj cuqꞌuin jleꞌ chic ral ixak, j-eraꞌ jnecnimaj rmandamiento Dios y nqueyaꞌ testig-il tzrij Jesucristo.
• • • • •

1Anen xenpeꞌa chuchiꞌ mar psenyiꞌ y cꞌo chna jun itzel chcop xentzꞌet, ntajina nel ta pmar. Wkuꞌ rwáꞌ je chcop y ljuj rcꞌoꞌ. Ja jujun rcꞌoꞌ rcꞌan jun corona, y jujun rwáꞌ rcꞌan jun biꞌaj jcongan nim rukꞌij, per xruyon tzrij jaꞌ Dios tkal waꞌ jawra biꞌaj. 2Jaꞌ itzel chcop xentzꞌet ajniꞌ rbanic jun rlusil bajlam, y je rkan ajniꞌ rkan oso, y jréy ajniꞌ réy cój. Je dragón xujach rpoder ruqꞌuin retrono tzra itzel chcop y congan nim kꞌatbaltzij xujach tzra chkaꞌ. 3Jitzel chcop cꞌola jun rwáꞌ soctanak, y xentzꞌet anen recꞌmon ta cmic tzra per xecꞌchoja. Jeꞌ wnak congan xel ta quecꞌuꞌx tak xquetzꞌet chcop y conjelal xetreꞌ ela tzrij. 4Y xexqueꞌa chwech dragón rmal jnimlaj poder jrejchon tzra itzel chcop, y xexqueꞌa chwech itzel chcop chkaꞌ, cawra necbij tzra ra: —Je chcop majoꞌn chic abar nekjumsaj waꞌ y majoꞌn achnak necwina tzrij, caraꞌ necbij. 5Jitzel chcop xyaꞌa cꞌas tzra che nbij jleꞌ nmak tak tzij je nyabej rukꞌij ruyon kaja ruqꞌuin jleꞌ tzij xruyon trij Dios tkal waꞌ, y nyaꞌa cꞌas tzra che cuarentidos icꞌ noca kꞌatbaltzij prukꞌaꞌ. 6Y caraꞌ xuban, xbij jleꞌ tzij tzrij Dios jcongan itzel ncꞌaxaxa, xruyon ncanoj kaja rubiꞌ per xruyon Dios tkal waꞌ biꞌaj je ncanoj, y xitzel chkaꞌ jtzij je nbij tzrij ruchoch Dios y chquij je nquecꞌjeꞌa chcaj. 7Y xyaꞌa cꞌas tzra chkaꞌ che nchꞌojquina ruqꞌuin retnamet Dios, xyaꞌa cꞌas tzra che necwina chquij y xercomsaj. Y xyaꞌa cꞌas tzra chkaꞌ che nqueꞌoca conjelal wnak prukꞌaꞌ chka bechnak opech tribu ecꞌo waꞌ, chka bechnak opech tnamet ecꞌo waꞌ, chka bechnak opech tzojbal nquetzijon waꞌ, y chka bechnak opech nación ecꞌo waꞌ. 8Y conjelal jecꞌola chwech ruchꞌlew xexqueꞌa chwech, caraꞌ xqueban conjelal jmajoꞌn tzꞌibtanak ta quebiꞌ chpam libro abar tzꞌibtanak waꞌ quebiꞌ jyatanak chca utzlaj cꞌaslemal je rxin junlic. Jawra libro jaraꞌ libro rxin jaꞌ Carneꞌl jxoca jun sacrificio y xcomsasa, y qꞌuemjana twankersasa rwech ruchꞌlew tak nchumin chwaꞌ chnoca sacrificio. 9Jcꞌola quexquin ccꞌaxaj cꞌa je nbij jawra tzij. 10Je nquechpowa cxin wnak che nqueꞌoca preso pquekꞌaꞌ, j-eraꞌ nquechaꞌpa chkaꞌ y nqueꞌoc na preso. Jxecsana espada che ccamsic wnak, chkaꞌ j-eꞌ tzan espada nquecomsas waꞌ. Waweꞌ cꞌa nkatzꞌet waꞌ che retnamet Dios ncꞌatzina nquecochꞌ quewech chpam lowloꞌ, ncꞌatzina che neykeꞌa quecꞌuꞌx ruqꞌuin Jesucristo. 11Cꞌjaraꞌ cꞌo chna jun itzel chcop xentzꞌet, ntajina nel ta ptak ulew. Je chcop cꞌola c-eꞌ rcꞌoꞌ ajniꞌ rcꞌoꞌ jun carneꞌl, per je ntzijona ajniꞌ ntzijona jun dragón. 12Jawra chcop ra congan nim kꞌatbaltzij xjaꞌcha prukꞌaꞌ rmal jun chic itzel chcop je ljuj rcꞌoꞌ y ne chwech jaꞌ chcop nucsaj waꞌ rkꞌatbaltzij. Njelal kꞌatbaltzij jcꞌola prukꞌaꞌ necsaj ch-utz cꞌaraꞌ npors nuban chca conjelal wnak jecꞌola chwech ruchꞌlew che nquexqueꞌa chwech jitzel chcop jsoctanak. Jsoctanem je rcꞌan recꞌmon ta cmic tzra per xecꞌchoja y majoꞌn xcom ta. 13Chkaꞌ nuban nmak tak milagro, y cꞌo naraꞌ nuban nkasaj ta kꞌakꞌ chcaj per ne chquewech wnak nuban waꞌ. 14Y nqueruban engañar wnak jecꞌola chwech ruchꞌlew. Je nquerbanbej engañar jaraꞌ jmilagro nuban jeꞌa jyatanak tzra chnuban, y ne chwech itzel chcop nuban waꞌ. Y nqueruban mandar jeꞌ wnak jecꞌola chwech ruchꞌlew che nqueban rechbal itzel chcop jsoctanak tzan espada nabey per xecꞌseꞌa. 15Y xyataja tzra che xecwina xuyaꞌ tzra rechbal itzel chcop che ntzijona y nuyaꞌ orden che nquecomsasa wnak jmajoꞌn nquexqueꞌ ta chwech jrechbal itzel chcop. 16Chkaꞌ nqueruban mandar conjelal wnak che nyaꞌa quital chquekꞌaꞌ je rxin rejquenkꞌaꞌ, o chqueplaj, per nche conjelal wnak nbaꞌna caraꞌ chca che e nmak tak wnak, che e cocoj tak wnak, y chkaꞌ che e byomaꞌ, che e chꞌtak mibiꞌ, y chkaꞌ che e libre, che esclavo. 17Caraꞌ nbantaja, jeꞌ wnak wmajoꞌn quital y-on ta rmal chcop jaraꞌ majoꞌn nyaꞌ ta cꞌas chca che nquelokꞌmoja nexte nyaꞌa cꞌas chca chkaꞌ che nqueban cꞌayinem. Jrital nyaꞌa chca wnak jaraꞌ rubiꞌ chcop, owe rnúmero rubiꞌ. 18Jawra ncꞌatzina che nelsaj enaꞌoj tzrij. Nak cꞌola rnaꞌoj telsaj cꞌa rnaꞌoj tzrij jnúmero rxin chcop, jaraꞌ je rnúmero wnak y jaraꞌ wajkiꞌ cient ruqꞌuin sesenta y seis.

1Y cꞌcꞌo na más xentzꞌet, chek qꞌuenjlal xentzꞌet Carneꞌl, arjaꞌ paꞌla pe rwáꞌ jyuꞌ je Sion rubiꞌ, e rexbil ciento cuarenticuatro mil wnak. J-eraꞌ wnak cꞌola jun quital tzꞌibtala chqueplaj, jquital jaraꞌ jrubiꞌ Carneꞌl y rubiꞌ redtaꞌ chkaꞌ. 2Y cꞌola jun kul xencꞌaxaj chkaꞌ penak chcaj, y jrukul je ncꞌaxaxa congan nim ajniꞌ jleꞌ yaꞌ jnerjoja, ajniꞌ rukul jun cꞌkoljay. Jkul xenwcꞌaxaj ajniꞌ quekul jleꞌ wnak je ntajina nqueban arpa 3y necbixaj jun cꞌacꞌ bix. Je lwar abar nquebixan oc waꞌ jaraꞌ chwech retrono Dios y chquewech j-eraꞌ e cjiꞌ jcꞌola wajkiꞌ quexicꞌ y chquewech anciano. Majoꞌn nak chic xecwin ta xrutkij ta jcꞌacꞌ bix jnecbixaj, xqueyon j-eraꞌ e ciento cuarenti cuatro mil wnak xeꞌotkina, j-eraꞌ jxeloꞌkꞌa y xetotaja chquecjol wnak jecꞌola chwech ruchꞌlew. 4J-eraꞌ jmajoꞌn xemajcun ta cuqꞌuin ixkiꞌ com arj-eꞌ chꞌajchꞌoj ccꞌaslemal. Arj-eꞌ netren waꞌ tzrij Carneꞌl chkabar opech nqueba waꞌ. Arj-eꞌ xeloꞌkꞌa xetotaja chquecjol jeꞌ wnak y xeꞌoca e ajniꞌ nabey tak csech je ntzujuxa tzra Dios y tzra Carneꞌl. 5Arj-eꞌ nmajoꞌn tzꞌkoj tzij xqueban, nmajoꞌn nak nquechapbexa, epaꞌl oca chwech retrono Dios.
• • • • •
6Cꞌo chic jun ángel xentzꞌet mer pe ncꞌaj caj nrupin waꞌ, arjaꞌ recꞌmon ta utzlaj tzij rxin Jesucristo je rxin junlic chnuyaꞌ rbixic chca wnak jecꞌola chwech ruchꞌlew chka bechnak opech nación ecꞌo waꞌ, chka bechnak opech tribu ecꞌo waꞌ, chka bechnak opech tzojbal nquetzijon waꞌ, y chka bechnak opech tnamet ecꞌo waꞌ, 7cow xtzijona y cawra nbij chca ra: —Txibej ewiꞌ chwech Dios y tey-aꞌ rukꞌij com xerlaꞌ hor chnutak ta nimlaj juicio. Chwech Dios quixexqueꞌ waꞌ com arjaꞌ wankersyona caj ruqꞌuin rwech ruchꞌlew, jaꞌ wankersyona mar ruqꞌuin tzꞌucnel tak yaꞌ, caraꞌ nbij. 8Y xpet chic jun ángel cawra nbij ra: —Xkaja nimlaj tnamet Babilonia, xturtaja. Caraꞌ rebnon Babilonia com arjaꞌ ajniꞌ jun itzel ixak, xe nqueruban engañar wnak jecꞌola njelal tak nación, npors xuban chca che jun chwaꞌ xeykeꞌ waꞌ quecꞌuꞌx y mruqꞌuin ta Dios jne ktzij waꞌ che Dios, y jaꞌ Dios xpeta ryiwal cmal j-eꞌ. 9Xpet chic jun ángel, cow xtzijona y cawra nbij ra: —Achnak nquexqueꞌa chwech itzel chcop y chwech rechbal, y we nqueyaꞌ cꞌas che nyaꞌa quital chqueplaj, o we chquekꞌaꞌ, 10wcaraꞌ nqueban jaraꞌ congan lowloꞌ nbaꞌn na chca y npeta ryiwal Dios chquij, per nmajoꞌn jtzꞌit ryiwal mquita nucsaj chquij. Congan nquetaj na lowloꞌ pkꞌakꞌ ruqꞌuin azufre, per ne chquewech santlaj tak ángel y chwech Carneꞌl tak xtbaꞌna caraꞌ chca. 11Congan seb nela chpam lwar abar nquetaj waꞌ lowloꞌ. Jseb nojteꞌa y nojteꞌa rxin junlic chpam jeꞌ tiemp rxin jeꞌ tiemp. Nmajoꞌn nquexleꞌn ta jtzꞌit, che pkꞌij chakꞌaꞌ ne ecꞌo waꞌ chpam lowloꞌ. Caraꞌ cꞌa nbaꞌna chca wnak je nquexqueꞌa chwech itzel chcop y chwech rechbal chkaꞌ, caraꞌ nbaꞌna chca conjelal je nqueyaꞌ cꞌas tzra che nyaꞌa rital rubiꞌ jaꞌ itzel chcop chca. 12Waweꞌ nkatzꞌet waꞌ je rtnamet Dios jnecnimaj rmandamiento y ne ykula quecꞌuꞌx ruqꞌuin Jesucristo, arj-eꞌ congan ncꞌatzina chca cpaciencia che nquecochꞌ quewech chpam jpenak chquij. 13Y cꞌola jun kul xencꞌaxaj penak chcaj jcawra xbij chwa ra: —Ttzꞌibaj je xtenbij chawa ra, tzra jawra tiemp jnumaj ela rij camic congan wen chca wnak je nquecoma je xjun quebnon ruqꞌuin Kajaw Jesucristo tak nquecoma. Jaꞌ Espíritu rxin Dios nbij che ne ktzij waꞌ jawrara com j-eꞌ wnak majoꞌn chic nquecos ta, nquexleꞌna tzrij csamaj y j-obra jquebnon ta nyataj na rtojbalil chca abar xqueꞌekaj waꞌ, caraꞌ nbij.
• • • • •
14Y cꞌcꞌo na más xentzꞌet, chek qꞌuenjlal xentzuꞌ jleꞌ sutzꞌ sak y tzꞌbula jun pe rwáꞌ, je ncaꞌya caraꞌ ajniꞌ ncaꞌya rlecꞌwalxel jun wnak. Arjaꞌ cꞌola jun corona rucsan oro ocnak y cꞌola jun woz rcꞌan chꞌut rutzaꞌm. 15Cꞌo chic jun ángel xel ta chpam santlaj templo, arjaꞌ nurak ruchiꞌ tzrij je tzꞌbula pe rwáꞌ sutzꞌ y xbij tzra che nquerumol wnak, ajniꞌ nbaꞌna tzra csech tak nmoꞌla ruchiꞌ, y cawrara xbij tzra: —Jwoz jawcꞌan tucsaj che rmolic csech, com xerlaꞌ hor che nmoꞌla csech com kꞌan chic jtejcoꞌn jcꞌola chwech ruchꞌlew, caraꞌ xbij tzra. 16Y caraꞌ xuban je tzꞌbula pe rwáꞌ sutzꞌ, arjaꞌ xumaj rcusic woz chwech ruchꞌlew, y je csech rxin rwech ruchꞌlew xmoꞌla ruchiꞌ. 17Y cꞌo chic jun ángel xel ta chpam santlaj templo jcꞌola chcaj, arjaꞌ chkaꞌ rcꞌan jun woz congan chꞌut rutzaꞌm. 18Y cꞌo chic jun ángel xel ta abar cꞌo waꞌ altar, arjaꞌ cꞌola rukꞌaꞌ tzrij kꞌakꞌ jcꞌola pe rwáꞌ altar. Arjaꞌ nurak ruchiꞌ tzrij jun chic ángel je rcꞌan woz jcongan chꞌut rutzaꞌm, y xbij tzra che nquerumol wnak je xtkaj pa lowloꞌ chquij jnutak ta Dios, cawra xbij tzra ra: —Jwoz awcꞌan tucsaj che rmolic uva jcꞌola chwech ruchꞌlew com kꞌan chic j-uva, caraꞌ xbij tzra. 19Y caraꞌ xuban ángel, xucsaj woz chwech ruchꞌlew, y xumol ruchiꞌ uva. J-uva xuqꞌuiek chpam nimlaj lwar abar npaꞌkꞌ waꞌ chakan cmal wnak che rlisic riꞌal, jaraꞌ ncꞌambej tzij tzrij ryiwal Dios je xtkaja chquij wnak. 20Je lwar abar xpaꞌkꞌ waꞌ j-uva chakan jaraꞌ che nkaj ruqꞌuin tnamet, me chpam ta. Congan jun nimlaj quicꞌ xel ta abar xpaꞌkꞌ waꞌ uva chakan, congan nim rpam jquicꞌ xela, y tak nkaja jun quiej chpam cꞌa tzraꞌ nekaj waꞌ abar cꞌo waꞌ freno pruchiꞌ, y abar xermeꞌ waꞌ cꞌo la laꞌ oxiꞌ cient kilómetro rkan.
• • • • •
15
1Cꞌo chic jun xentzꞌet jcꞌola chcaj ncongan xel ta wanm tak xentzꞌet. Ecꞌola e wkuꞌ ángel xenutzꞌet, wkuꞌ rwech rpoknal cꞌola pquekꞌaꞌ, jaraꞌ rqꞌuisbal tak poknal. Tak xtqꞌuisa jawra wkuꞌ rwech rpoknal cꞌjaraꞌ nkꞌaxa ryiwal Dios, y rmal cꞌaraꞌ tak nbixa qꞌuisbal tak poknal tzra. 2Y xentzꞌet ajniꞌ jun mar vidrio ocnak y ajniꞌ kꞌakꞌ reyjun riꞌ ruqꞌuin. Y xenutzꞌet wnak jxechꞌecmaja jmajoꞌn xecwersas ta rmal itzel chcop y majoꞌn xexqueꞌ ta chwech rechbal, y majoꞌn xqueyaꞌ ta cꞌas tzra che nyaꞌa rital chca, y nexte rnúmero rubiꞌ xyaꞌ ta chca chkaꞌ, arj-eꞌ epaꞌla chuchiꞌ mar jvidrio ocnak y ccꞌan jeꞌ arpa rxin Dios. 3Arj-eꞌ quemjon jun bix, jaraꞌ bix rxin Moisés y rxin jaꞌ Carneꞌl, cawra necbixaj ra: —Kajaw Dios, ajniꞌla poder cꞌola pnakꞌaꞌ y nmajoꞌn achnak mquita ncatecwina naban, congan nim rukꞌij samaj jnaban y ajniꞌla nel ta kanm tak nkatzꞌet. Atet at Rey cxin wnak ja eꞌayonan che eꞌocnak atnamet. Ne rbeyal waꞌ njelal jnaban y ne ktzij waꞌ chkaꞌ. 4Kajaw ¿nak tcꞌa mquita necxibej quiꞌ chawech? ¿Nak tcꞌa ja che mquita lokꞌ xtquenaꞌ abiꞌ? Com ayon oca atet jmajoꞌn mquita chꞌajchꞌoj jeꞌ anaꞌoj. Y jeꞌ wnak jecꞌola njelal tak nación arj-eꞌ nquepe na, nquerexqueꞌ na chawech. Caraꞌ xtqueban com njelal jabnon bien kꞌalaj che ne rbeyal waꞌ. Caraꞌ bix jnecbixaj. 5Tak xtzꞌettaja nmal jawra cawra xentzꞌet chic: xjaktaja santlaj rtemplo Dios jcꞌola chcaj jmer abar tzraꞌ cꞌo waꞌ Dios. 6Je wkuꞌ ángel jcꞌola wkuꞌ rwech rpoknal pquekꞌaꞌ arj-eꞌ xeꞌel ta chpam santlaj lwar. Jquetziak quecsan lino rubiꞌ, bien chꞌajchꞌoj, congan nruprota y cꞌola jujun xembal quecsan chwech quecꞌuꞌx j-oro ocnak. 7Xpeta jun chca j-eraꞌ e cjiꞌ jcꞌola wajkiꞌ quexicꞌ, xujach jujun copa oro ocnak chca je wkuꞌ ángel. Jcopa nojnak ryiwal Dios chpam, jaraꞌ cꞌaslic Dios y necꞌseꞌa rxin junlic chpam jeꞌ tiemp rxin jeꞌ tiemp. 8Jsantlaj lwar ne xnoja seb chpam, caraꞌ xuban rmal ruchꞌaꞌ Dios ajniꞌla nchꞌaꞌana chpam santlaj lwar y rmal chkaꞌ nimlaj poder jcꞌola ruqꞌuin. Nmajoꞌn wnak xecwin ta xoca chpam santlaj lwar, cꞌjaraꞌ nqueꞌoca chpam tak xtqꞌuisa wkuꞌ rwech lowloꞌ jcꞌola pquekꞌaꞌ e wkuꞌ ángel.

1Cꞌo chic jun kul xencꞌaxaj congan nim, penak chpam santlaj lwar y cawra xbij chca e wkuꞌ ángel ra: —Jax, tecꞌmaꞌ ela wkuꞌ copa jewcꞌan jnojnak ryiwal Dios chpam, etxaꞌ chwech ruchꞌlew. 2Xba nabey ángel, xeretxaꞌ chwech ruchꞌlew jcopa jcꞌola ryiwal Dios chpam. Jeꞌ wnak je y-on rital itzel chcop chca y nquexqueꞌa chwech rechbal, arj-eꞌ xwankera jleꞌ itzel tak chꞌaꞌc chquij jcongan ruquiy. 3Jun chic ángel jcopa rcꞌan, jcꞌola chpam jaraꞌ xutix chpam mar. Jmar xoca quicꞌ rmal ajniꞌ recqꞌuiel jun comnak, y achnak ecꞌola chpam mar xecoma, per ne che conjelal. 4Jun chic ángel jcopa rcꞌan, jcꞌola chpam jaraꞌ xutix chpam binel tak yaꞌ y chpam tzꞌucnel tak yaꞌ chkaꞌ. Jyaꞌ xoca quicꞌ rmal. 5J-ángel rxin yaꞌ cꞌola xbij tzra Dios y xenwcꞌaxaj, cawra xbij: —Wajaw, atet je nmajoꞌn mquita atcꞌola, atcꞌola camic y ne atcꞌo waꞌ ojer chkaꞌ. Atet ne rbeyal waꞌ jxaban kaja camic ra. 6Caraꞌ quenbij chawa com jeꞌ wnak xquetix quecqꞌuiel jeꞌ profeta awxin y xeccamsaj, y caraꞌ xqueban chca jleꞌ chic wnak je awxin chkaꞌ. Per camic xayaꞌ rjel recꞌxel chca com nquetaj na jyaꞌ jxacsaj quicꞌ chquewech, y njaraꞌ nyataj waꞌ chquij chcaraꞌ nbaꞌna chca, caraꞌ nbij jaꞌ ángel. 7Y cꞌo chic jun kul xenwcꞌaxaj, ne tzraꞌ nel twaꞌ abar cꞌo waꞌ altar y cawra nbij ra: —Caraꞌ Wajaw Dios, atet at jun Dios je nmajoꞌn poder mquita cꞌola pnakꞌaꞌ, y njelal lowloꞌ jnatak ta ncaraꞌ waꞌ ajniꞌ abin ta y nrubey waꞌ chkaꞌ, caraꞌ nbij. 8Jun chic ángel jcopa rcꞌan, jcꞌola chpam xutix tzrij kꞌij. Jkꞌij chkajniꞌ xba rchukꞌaꞌ y nlowloꞌ xuban chca wnak rmal cꞌten. 9Je cꞌten congan lowloꞌ y xecꞌata wnak rmal. Per jeꞌ wnak arj-eꞌ xquemaj rbixic jleꞌ tzij tzrij rubiꞌ jaꞌ Dios jxitzel ncꞌaxaxa. Caraꞌ xqueban mesque prukꞌaꞌ jaꞌ Dios cꞌo waꞌ njelal jawra rpoknal jquemjon rtijic. Per arj-eꞌ majoꞌn xqueqꞌuex ta cnaꞌoj, majoꞌn xqueyaꞌ ta rukꞌij jaꞌ Dios. 10Jun chic ángel jcopa rcꞌan, jcꞌola chpam xutix tzrij retrono jitzel chcop. Xoca pkꞌejkuꞌm njelal gobierno jcꞌola prukꞌaꞌ itzel chcop. Jeꞌ wnak xeccachꞌchꞌej cakꞌ rmal jcongan lowloꞌ quebnon. 11Xquemaj rbixic jleꞌ tzij tzrij Dios je rxin chcaj jxitzel ncꞌaxaxa, caraꞌ xqueban rmal lowloꞌ jquemjon rtijic y rmal itzel tak chꞌaꞌc jcꞌola chquij. Per nmajoꞌn xqueyaꞌ cta rtzilal jquemjon rbanic. 12Jun chic ángel jcopa rcꞌan, jcꞌola chpam xutix chpam nimlaj binel yaꞌ rbin-an Eufrates. Jyaꞌ xqꞌuisa, xechkija rmal. Caraꞌ xuban yaꞌ ch-utz cꞌaraꞌ jeꞌ reyes jepenak ptak lwar jcꞌola pnoriente njaktaj ta jun bey chquewech che nquepeta y necrebnaꞌ jun nimlaj chꞌoj. 13Ecꞌol cꞌa e oxiꞌ itzel tak espíritu xenutzꞌet e ajniꞌ xpek. Je nqueꞌel twaꞌ itzel espíritu jaraꞌ pruchiꞌ dragón, pruchiꞌ itzel chcop, y pruchiꞌ je profeta jme ktzij ta che profeta. 14Xe e itzel tak espíritu com arj-eꞌ e espíritu cxin demonio. Arj-eꞌ cꞌola jleꞌ milagro nqueban, nqueba cuqꞌuin jeꞌ reyes jecꞌola chwech njelal ruchꞌlew che nqueꞌequemloꞌ. Caraꞌ nqueban ch-utz cꞌaraꞌ j-eꞌ reyes nqueban jnimlaj chꞌoj je xtbaꞌna tak xterlaꞌ nimlaj kꞌij rxin Dios, jaraꞌ Dios je nmajoꞌn poder mquita cꞌola prukꞌaꞌ. 15Jaꞌ Jesucristo cawra nbij ra: —Bien tewcꞌaxaj, anen quenba chic jmul chwech ruchꞌlew y jeꞌ wnak cꞌjaꞌ nquenaꞌ tak xtquenekaja cuqꞌuin, ajniꞌ nuban jun elkꞌom chek qꞌuenjlal tak nekaja. Ajniꞌla quicotemal chca wnak je nquecꞌascꞌata y majoꞌn nqueyaꞌ cta yukbal quecꞌuꞌx wqꞌuin ch-utz cꞌaraꞌ tak xtquenekaja cuqꞌuin majoꞌn qꞌuixbal ta nquenaꞌ chenwech, caraꞌ nbij. 16Y xerumol jeꞌ reyes chpam jun lwar rbin-an Armagedón, jaraꞌ rubiꞌ nbixa tzra chpam tzojbal hebreo. 17Jun chic ángel jcopa rcꞌan, jcꞌola chpam xutix chcaj y cꞌola jun kul xcꞌaxaxa congan nim. Xel ta kul chpam santlaj rtemplo Dios jcꞌola chcaj jabar cꞌo waꞌ retrono Dios, y cawra xbij ra: —Camic chumtanak chic che npeta rpoknal per ne che njelal, caraꞌ nbij. 18Congan kꞌakꞌ nuqꞌuiek riꞌ, cꞌola jeꞌ kul ncꞌaxaxa fuerte rukul, y cꞌola jleꞌ cꞌkoljay xuban, y chkaꞌ xuban jun nimlaj cbarkan per congan nim. Ajruꞌ tiemp ecꞌola wnak chwech ruchꞌlew per nmajoꞌn jun cbarkan caraꞌ ta rebnon. 19Jnimlaj tnamet oxiꞌ xuban rmal cbarkan, y jleꞌ chic nmak tak tnamet jcꞌola ptak nación j-eraꞌ xba ptak ulew rmal chkaꞌ. Dios arjaꞌ xerkaja pe rwáꞌ jnimlaj tnamet Babilonia, ajniꞌla xcꞌatsaj ryiwal tzrij. Jaꞌ tnamet Babilonia pors xutaj na njelal lowloꞌ je rchumsan ta Dios chnutak tzrij. 20Jeꞌ lwar jcꞌola pmar abar la xoc waꞌ, xsaꞌcha, y caraꞌ xuban jeꞌ jyuꞌ chkaꞌ, majoꞌn ntzꞌettaj tchic. 21Chkaꞌ cꞌola nmak tak sajbech xpeta chcaj y xkaj pa chquij wnak. Jsajbech congan rejlal, jujun rkꞌarwech cꞌola laꞌ jun quintal npajona. Jeꞌ wnak xquemaj rbixic jleꞌ tzij tzrij Dios jxitzel ncꞌaxaxa. Caraꞌ xqueban rmal lowloꞌ jxquetaj prukꞌaꞌ sajbech, com je rpoknal más chna lowloꞌ.

1Cꞌol cꞌa jun chca e wkuꞌ ángel je ccꞌan wkuꞌ copa, arjaꞌ xerkaja wqꞌuin y cawra xbij chwa ra: —Catjoꞌ waweꞌ, anen quenwajoꞌ quencꞌut chawech je rpoknal je nkꞌetbexa tzij tzrij jnimlaj itzel ixak je tzꞌbula pe rwáꞌ tak yaꞌ, per qꞌuiy jeꞌ yaꞌ rtzꞌulben. 2Jeꞌ reyes jecꞌola chwech ruchꞌlew arj-eꞌ quebnon rtzilal ruqꞌuin jawra itzel ixak, y jeꞌ wnak jecꞌola chwech ruchꞌlew eyojtanak rmal rtzilal jquebnon ruqꞌuin, ajniꞌ ekꞌbernak rmal rtzilal jnuban itzel ixak. Caraꞌ xbij ángel chwa. 3Anen xencꞌjeꞌ chic prukꞌaꞌ Espíritu Santo, xencꞌmar ela rmal ángel y xokba chpam lwar abar tlan waꞌ. Tzraꞌ xentzꞌet waꞌ jun ixak rtzꞌulben jun itzel chcop quiek rij ajniꞌ rcolor quicꞌ. Je chcop cꞌola jleꞌ biꞌaj tzꞌibtala tzrij per congan qꞌuiy, per xruyon tzrij jaꞌ Dios tkal waꞌ jawra biꞌaj. Wkuꞌ rwáꞌ jaꞌ chcop y ljuj rcꞌoꞌ. 4Jaꞌ ixak congan rewkon riꞌ, recsan jleꞌ tziak mrad ruqꞌuin quiek ajniꞌ rcolor quicꞌ, y cꞌo chic jleꞌ achnak rucsan congan nmak rjel ajniꞌ oro, ajniꞌ perla, ajniꞌ jeꞌ abaj jwen rbanic bnon. Jaꞌ ixak cꞌola jun copa rcꞌan puro oro ocnak. Jaraꞌ copa nojnak chpam jeꞌ rtzilal jrebnon, ixak ajniꞌ jeꞌ achnak jrebnon jcongan chuw chwech Dios, ajniꞌ tzra jeꞌ achnak jxe ntzꞌilora awanm rmal. 5Jaꞌ ixak cꞌola jun biꞌaj tzꞌibtala chuplaj per jaraꞌ biꞌaj mchek te jic biꞌaj, ncꞌatzina nawsaj anaꞌoj tzrij je nbij. Cawra jbiꞌaj ra: —Babilonia jcongan nim rukꞌij, queteꞌ jitzel tak ixkiꞌ, ruqꞌuin arjaꞌ wankernak twaꞌ jbantanak jeꞌa chwech ruchꞌlew je xchuw chwech Dios. Caraꞌ nbij jbiꞌaj. 6Jaꞌ ixak xentzꞌet jaraꞌ kꞌabrel, per jkꞌabersyona rxin jaraꞌ quecqꞌuiel retnamet Dios, jaraꞌ quecqꞌuiel jxecoma rmal yukbal quecꞌuꞌx ruqꞌuin Jesús. Anen congan xel ta nucꞌuꞌx tak xentzꞌet jaꞌ ixak. 7Per cawra xbixa chwa rmal ángel: —¿Nak tzra tak nel ta acꞌuꞌx tak natzꞌet? Anen quenchꞌob chawech nak rbanic jaꞌ ixak y nak rbanic itzel chcop je rtzꞌulben jcꞌola wkuꞌ rwáꞌ y ljuj rcꞌoꞌ. Jcamic xwewtanak per anen quenchꞌob chawech. 8Jitzel chcop jxatzꞌet arjaꞌ cꞌasla ojer per camic majoꞌn chic, per necꞌseꞌ chna jmul. Arjaꞌ nel ta chpam nimlaj jul jne cꞌnat nel pwáꞌ xeꞌ ulew. Tak elnak pchic chpam jul nba chna chpam nimlaj lowloꞌ. Jeꞌ wnak jecꞌola chwech ruchꞌlew kas xtel ta quecꞌuꞌx tak xtquetzꞌet itzel chcop. J-eraꞌ wnak majoꞌn quebiꞌ tzꞌibtanak ta chpam libro jabar tzꞌibtal waꞌ quebiꞌ jeꞌ wnak jyatanak chca utzlaj cꞌaslemal je rxin junlic, jaraꞌ biꞌaj tzꞌibtanak chpam libro tak qꞌuemjana twankersasa rwech ruchꞌlew. Kas xtel ta quecꞌuꞌx tak xtquetzꞌet chcop com arjaꞌ cꞌasla ojer per camic majoꞌn chic, per necꞌseꞌ chna jmul. 9Je xtenbij chic chawa ra ncꞌatzina che nawsaj anaꞌoj tzrij. Je wkuꞌ rwáꞌ chcop jaraꞌ wkuꞌ jyuꞌ jtzꞌulben rmal ixak. 10Chkaꞌ je wkuꞌ rwáꞌ jaraꞌ e wkuꞌ rey. E j-oꞌ chca rey ekanak chic, jun cꞌola camic y jun chic qꞌuemjana twankera, y tak xtwankera necꞌjeꞌ na jun tiemp. 11Jitzel chcop jcꞌasla ojer per majoꞌn chic camic arjaꞌ noca rey chkaꞌ y nequebnaꞌ e waxkiꞌ rey conjelal. Arjaꞌ caraꞌ rbanic ajniꞌ cbanic e wkuꞌ rey, arjaꞌ ncanaj cana pquecꞌxel y nba chpam nimlaj lowloꞌ. 12Je ljuj rcꞌoꞌ chcop xatzꞌet jaraꞌ e ljuj rey jqꞌuemjana tjaꞌcha gobierno pquekꞌaꞌ. Arj-eꞌ cꞌola kꞌatbaltzij ajniꞌ cxin rey njaꞌch na pquekꞌaꞌ, jkꞌatbaltzij jun hor noca pquekꞌaꞌ y nquexbilaj itzel chcop chpam rgobierno. 13Xjun nquechꞌob che ljuj, njelal poder y njelal kꞌatbaltzij jcꞌola pquekꞌaꞌ jaraꞌ nquejach na prukꞌaꞌ itzel chcop. 14Arj-eꞌ nquechꞌojin na ruqꞌuin Carneꞌl, per jaꞌ Carneꞌl nchꞌecmoja com arjaꞌ Jefe cxin e nmak tak jefe, y Rey cxin e nmak tak rey. Je rexbil Carneꞌl arj-eꞌ esiqꞌuin rmal Dios, ech-on rmal, y ne ykul waꞌ quecꞌuꞌx ruqꞌuin. Caraꞌ xbij ángel chwa. 15Chkaꞌ cawra xbij chic chwa: —Jyaꞌ jxatzꞌet je rtzꞌulben itzel ixak jaraꞌ nbij tzij jeꞌ wnak congan e qꞌuiy. Qꞌuiy jeꞌ rwech tnamet epenak waꞌ, qꞌuiy rwech cnación, y qꞌuiy rwech tzojbal je nquetzijon waꞌ. 16Je ljuj rcꞌoꞌ chcop xatzꞌet nerlaꞌ na jun tiemp tak arj-eꞌ xtquecꞌom quiꞌ ruqꞌuin itzel chcop y xitzel xtquetzꞌet itzel ixak. Xtquelsaj tzra ixak njelal je rwekben riꞌ y nechꞌneꞌ cana ixak cmal. Njelal rmibil nqueqꞌuis na y jaꞌ ixak necporoj na pkꞌakꞌ. 17Mchek te cgan nqueban caraꞌ, com Dios nyowa chca che nbantaj na cumplir cmal jrechꞌbon ta che nbantaj na. Arjaꞌ nyowa chca che xjun nquechꞌob y jeꞌ gobierno jcꞌola pquekꞌaꞌ nquejach na prukꞌaꞌ itzel chcop. Caraꞌ xtuban Dios chca, pors nbantaj na cumplir njelal jbitanak cana rmal che nbantaj na. 18Ixak jxatzꞌet jaraꞌ nbij tzij jun nimlaj tnamet, y conjelal tnamet jecꞌola chwech ruchꞌlew arj-eꞌ ecꞌola prukꞌaꞌ jaraꞌ tnamet.

1Cꞌo chic jun ángel xentzꞌet ntajina nkaj ta chcaj, congan nim poder cꞌola prukꞌaꞌ. Arjaꞌ congan nchꞌaꞌana y je rwech ruchꞌlew congan nchꞌaꞌana rmal chkaꞌ. 2Congan nurak ruchiꞌ ángel y cawra nbij ra: —Xkaja nimlaj tnamet Babilonia, xturtaja. Congan lowloꞌ rebnon com xcuchoch chic jeꞌ demonio, ccꞌolibal chic jeꞌ itzel tak espíritu, y tzraꞌ nqueban waꞌ quesoc itzel tak tzꞌquin. 3Caraꞌ rebnon com arjaꞌ ajniꞌ jun itzel ixak xeruban engañar wnak jecꞌola chpam njelal nación, junwaꞌ xeykeꞌ waꞌ quecꞌuꞌx rmal, mruqꞌuin ta Dios jne ktzitzij che Dios, y jaꞌ Dios xpeta ryiwal chquij rmal je xqueban. Chkaꞌ jeꞌ reyes jecꞌola chwech ruchꞌlew arj-eꞌ quebnon rtzilal ruqꞌuin Babilonia. Chkaꞌ je e bnoy negocio jecꞌola chwech ruchꞌlew arj-eꞌ eꞌocnak byomaꞌ rmal jnegocio je nqueban ruqꞌuin, com jmibil jcꞌola ruqꞌuin nabey congan nim, njelal rwech mibil bkula ruqꞌuin y arjaꞌ congan nuyaꞌ rukꞌij rmal. 4Y cꞌo chna jun kul xenwcꞌaxaj jpenak chcaj y cawra nbij ra: —Ixix je ix netnamet, camic quixel ta chpam itzel tnamet, mexte ixix jun nquixejklena il mac je nbaꞌna chpam y mexte ixix jun chkaꞌ xtquixetjowa nimlaj lowloꞌ je ntaꞌk ta tzrij. 5Caraꞌ quenbij chewa com congan xqꞌuiya j-il mac jbantanak chpam itzel tnamet, cꞌa chcaj xekaj waꞌ y ne chwech jaꞌ Dios cꞌol waꞌ njelal rtzilal jbantanak chpam jaraꞌ tnamet. 6Tey-aꞌ rjel recꞌxel njelal rtzilal jrebnon chewa xerwaraꞌ ncamul ctakraꞌ tey-aꞌ tzra ajniꞌ rebnon chewa. Ajniꞌ lowloꞌ quetjon wnak rmal, ncamul ctakraꞌ tey-aꞌ tzra chkaꞌ. 7Arjaꞌ congan nim nunaꞌ kaja y congan quicotnak kaja ruyon ruqꞌuin nmak tak mibil jcꞌola ruqꞌuin, y camic tey-aꞌ rjel recꞌxel, congan nmak tak ruquiy y congan nmak tak bis tey-aꞌ tzra. Caraꞌ ta neban tzra com arjaꞌ cawra nbij kaja pranm ra: —Waweꞌ entzꞌbul waꞌ, enocnak reina pquewáꞌ jeꞌ wnak. Anen me en melcaꞌn ixak ta y nmajoꞌn achnak xtquenbison ta rmal, caraꞌ nbij. 8Rmal cꞌaraꞌ tak nerlaꞌ na jun kꞌij tak xtutaj na lowloꞌ y chpam jaraꞌ kꞌij qꞌuiy rwech lowloꞌ nkaj ta tzrij. Nkaj ta cmic tzrij, nkaj ta bis, y chkaꞌ nkaj ta wyejal tzrij y nporoxa. Caraꞌ xtbaꞌna tzra com Kajaw Dios jnekꞌtowa tzij congan nim poder jcꞌola prukꞌaꞌ. Caraꞌ nbij kul jpenak tzraꞌ chcaj. 9Jeꞌ reyes jecꞌola chwech ruchꞌlew jxebnowa rtzilal ruqꞌuin itzel tnamet y xerexbilaj che xequicot kaja queyon ruqꞌuin cmibil, arj-eꞌ tak xtquetzꞌet chremjon cꞌatem tnamet y congan seb nela congan okꞌej xtqueban, ajniꞌla xtquebisona rmal. 10Qꞌue cꞌnat xtquepeꞌ waꞌ rmal jnecxibej quiꞌ chwech jnimlaj lowloꞌ jremjon rtijic y cawra xtecbij ra: —Babilonia, congan nokbisona awmal, atet at jun nimlaj tnamet y congan poder cꞌola pnakꞌaꞌ, per camic xe pjun hor xatkasas waꞌ com xkꞌeꞌta tzij chawij, caraꞌ xtecbij. 11Je bnoy negocio jecꞌola chwech ruchꞌlew arj-eꞌ chkaꞌ congan okꞌej nqueban y nquebisona rmal com majoꞌn chic nelkꞌowa quecꞌay. 12Arj-eꞌ qꞌuiy jeꞌ rwech jneccꞌayij chpam tnamet ajniꞌ tzra oro, plata, ajniꞌ tzra chꞌtak abaj cocoj je ncꞌacꞌota je bnon rbanic, y ajniꞌ tzra perla. Y cꞌola wen tak tziak neccꞌayij ajniꞌ tzra lino je nmás wen, ajniꞌ tzra púrpura, ajniꞌ tzra seda y ajniꞌ tzra escarlata. Neccꞌayij cheꞌ chkaꞌ chka bechnak opech cheꞌ jcongan quiꞌ rexlaꞌ, neccꞌayij njelal rwech jeꞌ achnak jmarfil ocnak, neccꞌayij jeꞌ cheꞌ je nmak rejlal. Y cꞌola je chꞌechꞌ neccꞌayij ajniꞌ tzra cobre y ajniꞌ tzra hierro. Y cꞌola abaj neccꞌayij chkaꞌ ajniꞌ tzra mármol. 13Y cꞌola jeꞌ achnak neccꞌayij chkaꞌ jcongan quiꞌ rexlaꞌ ajniꞌ tzra canela, especias, incienso, mirra, olíbano. Neccꞌayij vino ruqꞌuin aceite. Neccꞌayij harina, per harina jmás wen. Neccꞌayij trigo. Y ecꞌola chcop nqueccꞌayij chkaꞌ ajniꞌ chca jeꞌ wajquex, carneꞌl, quiej. Neccꞌayij jeꞌ caret jcherren cmal quiej, y ecꞌo naraꞌ jeꞌ wnak nqueccꞌayij chkaꞌ che nqueꞌoca pquekꞌaꞌ jeꞌ wnak. 14Y cawra nbix na tzra tnamet Babilonia: —Njelal quilaj tak achnak kas xel ta acꞌuꞌx tzrij, jaraꞌ majoꞌn chic camic. Njelal wen tak achnak xatquicot kaja ruqꞌuin ayon y njelal nmak tak mibil jcꞌola awqꞌuin, camic majoꞌn chic y nexte wjic xtawil xta, caraꞌ nbix na tzra. 15Je e bnoy negocio jxecꞌayina chpam tnamet y xeꞌoca e byomaꞌ rmal, arj-eꞌ qꞌue cꞌnat xqueꞌepeꞌ twaꞌ tzrij tnamet rmal jnecxibej quiꞌ chwech nimlaj lowloꞌ jremjon rtijic, congan okꞌej xtqueban y xquebisona rmal, y cawra xtecbij ra: 16—Congan nekbisoj nimlaj tnamet, jaraꞌ tnamet ajniꞌ jun ixak jrecsan wen tziak lino ocnak y wen rcolor-il, ajniꞌ púrpura y ajniꞌ escarlata. Congan rewkon riꞌ tzra oro y tzra jleꞌ abaj chꞌtak noꞌy je ncꞌacꞌota je bnon rbanic, y ajniꞌ tzra perla chkaꞌ. 17Per camic tak wan chpam jun hor xyojtaj waꞌ njelal nmak tak mibil jcꞌola ruqꞌuin, caraꞌ necbij na. Y xebisona chkaꞌ conjelal wnak je nquebina ptak lanch pe rwáꞌ mar che nectzukbej quiꞌ, ajniꞌ chca e binsay tak lanch, ajniꞌ e bnoy negocio, y ajniꞌ chca ayudante. Arj-eꞌ cꞌa cꞌnat xeꞌepeꞌ twaꞌ. 18Y tak xquetzꞌet tnamet remjon cꞌatem y congan seb nela cawra necbij ra: —¿Abar nekjumsaj waꞌ nimlaj tnamet je xbaꞌna tzra laꞌ? caraꞌ necbij. 19Congan okꞌej nqueban, congan nquebisona rmal y nqueyaꞌ pkok pquewáꞌ jneccꞌutbej che nquebisona, y cawra necbij ra: —Congan nekbisoj nimlaj tnamet Babilonia. Conjelal wnak jcꞌola clanch jnecbinsaj pe rwáꞌ mar arj-eꞌ xeꞌoca byomaꞌ rmal nmak tak mibil jcꞌola chpam tnamet. Per camic tak wan xe chpam jun hor xyojtaj waꞌ. Caraꞌ necbij. 20—Per ixix jixcꞌola chcaj quixquicota. Je ix apóstol, je ix profeta, ixconjelal je ix rtnamet Dios, quixquicota com jaꞌ Dios rey-on chic rjel recꞌxel tzra tnamet Babilonia jeꞌ njelal rebnon chewa, caraꞌ xbixa chca. 21Cꞌol cꞌa jun ángel xpeta, congan poder cꞌola prukꞌaꞌ, y cꞌola jun abaj xucꞌom ajniꞌ jun caꞌ per congan nim, xuqꞌuiek pmar y cawra xbij ra: —Caraꞌ cꞌa tzra Babilonia jnimlaj tnamet, lowloꞌ xtbaꞌn na tzra y nkasaxa per junlic, nmajoꞌn nyictaj xta. 22Y conjelal e bnoy tak música majoꞌn chic nquecꞌaxax xta chpam tnamet, ajniꞌ chca e bnoy arpa, je nquebnowa bix, je nquebnowa flauta, y ajniꞌ chca je nquebnowa trompeta, per nmajoꞌn jun chca ncꞌaxaxa. Chkaꞌ je e bnoy tak samaj chpam tnamet chka bechnak opech rwech samaj nqueban, arj-eꞌ mesquier chic nquecneya. Chkaꞌ majoꞌn chic molino ncꞌaxaxa chpam tnamet. 23Chkaꞌ jluz nmajoꞌn chic xttziꞌj xta, ne pkꞌejkuꞌm necꞌjeꞌ waꞌ tnamet junlic. Ajniꞌ tzra jun alaꞌ tak necꞌleꞌa ruqꞌuin jun xten kas nquequicota nquetzijona, per jaraꞌ majoꞌn chic nquecꞌaxax xta chpam tnamet. Caraꞌ xtbaꞌn na tzra nimlaj tnamet Babilonia, per rmal njelal je nqueban e bnoy negocio ruqꞌuin e bnoy engaño tak caraꞌ nbaꞌna tzra. Com j-eꞌ e bnoy negocio aj Babilonia xe nquenaꞌ kaja che congan e nmak tak wnak waweꞌ chwech ruchꞌlew, y jleꞌ chic wnak aj Babilonia xe rtzilal nqueban jxequebanbej engañar jeꞌ wnak jecꞌola njelal nación. 24Je tnamet Babilonia ajniꞌla cmic bantanak chpam com tzraꞌ xecomsas waꞌ jeꞌ profeta e quexbil jleꞌ chic rtnamet Dios, y tzraꞌ xecomsas waꞌ chkaꞌ conjelal jecomsan waweꞌ chwech ruchꞌlew. Caraꞌ xbij ángel.
 
19
1Cꞌjaraꞌ cꞌola jleꞌ kul xenwcꞌaxaj chic, quekul jleꞌ wnak jecꞌola chcaj per ncongan e qꞌuiy, cawra necbij ra: —Aleluya. Ruqꞌuin jaꞌ Kajaw Dios npe waꞌ totanem, nyatanak waꞌ tzra che nyaꞌa rukꞌij, nyatanak waꞌ tzra che nnataxa nimlaj poder jcꞌola prukꞌaꞌ. 2Com njelal lowloꞌ jnutak ta ncawaraꞌ ajniꞌ rbin ta y nrubey waꞌ chkaꞌ. Com arjaꞌ xukꞌet tzij tzrij nimlaj ixak jitzel ixak. Jaraꞌ ixak xe xuyoj ccꞌaslemal wnak waweꞌ chwech ruchꞌlew, xe rmal ixak tak junwaꞌ xeykeꞌ waꞌ quecꞌuꞌx wnak y mruqꞌuin ta Dios je ktzij che Dios. Arjaꞌ xercomsaj jeꞌ ajsmajmaꞌ rxin Dios, per camic Dios xuyaꞌ rjel recꞌxel tzra. Caraꞌ necbij. 3Y cꞌcꞌo na más necbij cawrara: —Aleluya. Jseb nela chpam tnamet nojteꞌa y nojteꞌa rxin junlic chpam jeꞌ tiemp rxin jeꞌ tiemp. Caraꞌ necbij. 4Je veinticuatro anciano e quexbil j-eraꞌ e cjiꞌ jwajkiꞌ quexicꞌ, arj-eꞌ xexqueꞌa y xquemaj ryaꞌic rukꞌij Dios je tzꞌbula chpam trono, cawra necbij tzra ra: —Amén, aleluya, caraꞌ necbij.
• • • • •
5Cꞌol cꞌa jun kul xel ta tzraꞌ abar cꞌo waꞌ trono, cawra nbij ra: —Camic, ixconjelal je ix ajsmajmaꞌ rxin Dios congan tey-aꞌ rukꞌij Dios, ixconjelal je nquixebnowa respetar rxin, che nmak ekꞌij o che me nmak ta ekꞌij, camic tey-aꞌ rukꞌij, caraꞌ nbij. 6Cꞌjaraꞌ cꞌo chic jun kul xenwcꞌaxaj ajniꞌ quekul jleꞌ wnak per congan e qꞌuiy. Jkul ncꞌaxaxa congan nim, ajniꞌ jleꞌ yaꞌ nerjoja, ajniꞌ rukul jleꞌ nmak tak cꞌkoljay. Cawra nbij kul ra: —Aleluya, com Kajaw Dios jmajoꞌn poder mquita cꞌola prukꞌaꞌ, arjaꞌ chic nebnowa mandar y remjon chic rij rgobierno. 7Koquicota per congan koquicota, kay-aꞌ rukꞌij com jcꞌulbic rxin Carneꞌl xerlaꞌ retiempo che nbantaja y jixak je noca rexkayil arjaꞌ rewkon chic riꞌ che necꞌleꞌa ruqꞌuin. 8Jaraꞌ ixak yatanak tzra che rewkon riꞌ tzra jleꞌ tziak lino, per jleꞌ lino más chna wen, congan chꞌajchꞌoj y congan ncꞌacꞌota. Jaraꞌ wen lino nbij tzij ja utzil jne rbeyal waꞌ rxin Dios jquebnon wnak jeyonan che e rtnamet Dios. 9Cꞌjaraꞌ jaꞌ ángel cawra xbij chwa: —Je xtenbij chawa ra ttzꞌibaj, congan quicotemal chca wnak jebnon invitar tzra nimlaj cena rxin cꞌulbic je nbantaja tak necꞌleꞌa Carneꞌl. Caraꞌ natzꞌibaj, xbij chwa. Y cawra xbij chic chwa: —Jawra jxenbij chawa ra Dios nbina y ne nbantaj waꞌ cumplir, caraꞌ xbij chwa. 10Anen xenxqueꞌa chwech ángel chquenyaꞌ rukꞌij per arjaꞌ cawra xbij chwa ra: —Mtaban ta caraꞌ com anen xok junam awqꞌuin, xa ok ajsmajmaꞌ rxin Dios e kaxbil jeꞌ awchꞌalal je nqueyaꞌ testig tzrij Jesús. Jmás wen jnaban, Dios tey-aꞌ rukꞌij. Caraꞌ quenbij chawa com tak nkayaꞌ testig-il tzrij Jesús jaraꞌ nbij tzij che mism Espíritu Santo cꞌayona kxin che rbixic jkꞌalsan jeꞌa rmal Dios.
• • • • •
11Cꞌjaraꞌ xentzꞌet caj jkala, y chek qꞌuenjlal xentzꞌet jun quiej sak rij y cꞌola jun tzꞌbula tzrij, arjaꞌ je nbixa tzra che nuban waꞌ cumplir je nbij y njelal jnuban ne ktzij waꞌ chkaꞌ. Arjaꞌ tak nuban kꞌtoy tzij y tak nuban chꞌoj nrubey waꞌ nuban tzra. 12Jpe rkꞌarwech ajniꞌ ruxak kꞌakꞌ ncaꞌya, y congan qꞌuiy corona rucsan pe rwáꞌ. Y cꞌola jun biꞌaj tzꞌibtala chuplaj y jaraꞌ biꞌaj nmajoꞌn nak ojtakyona nak recꞌmon ta, xruyon arjaꞌ ojtakyona nak rbanic. 13Cꞌola jun tziak rucsan congan quicꞌ tzrij, y jrubiꞌ je nbixa jaraꞌ cawrara, Rlecꞌwalxel je Rtzojbal Dios, caraꞌ nbixa tzra. 14Y jecꞌola chpam ejército rxin chcaj je nquechꞌojina precwent Dios arj-eꞌ etrena tzrij, etzꞌbula tzrij sak tak quiej, quecsan jleꞌ tziak lino jmás chna wen, congan sak y congan chꞌajchꞌoj. 15Cꞌola jun espada elnak ta pruchiꞌ congan chꞌut rutzaꞌm, jaraꞌ nucsaj chquij wnak jecꞌola ptak nación che nquersocbej. Congan jun nimlaj poder necꞌjeꞌa prukꞌaꞌ jnucsaj chquij chcow nqueruchap tzra y che nquercꞌabej. Arjaꞌ nqueruyaꞌ wnak chpam jun nimlaj lowloꞌ, nquerupakꞌ pe rkan ajniꞌ nuban jun acha nupakꞌ chakan uva chpam jul abar nelsas waꞌ riꞌal, y jaꞌ Dios jmajoꞌn poder mquita cꞌola prukꞌaꞌ, arjaꞌ ajniꞌla ncꞌatsaj ryiwal chquij. 16Je tziak rucsan cꞌola jun biꞌaj tzꞌibtala tzrij y bien kꞌalaj abar tzꞌibtanak waꞌ, cawra nbij jbiꞌaj ra, Rey cxin jeꞌ reyes, Jefe cxin jeꞌ jefe. 17Cꞌjaraꞌ cꞌola jun ángel xentzꞌet, arjaꞌ paꞌla chpam kꞌij y xumaj rakic ruchiꞌ chquij jeꞌ chcop je nquerupina chcaj je nquequetaj camnak tak chcop, cawra nbij chca ra: —Quixjoꞌ, tremloꞌ ewiꞌ, cꞌola jun nimlaj w-im ewxin rchumin Dios. 18Netaj comnak tak cuerpo cxin rey, cxin capitán, y cxin soldado jcongan cchukꞌaꞌ. Netaj quecuerpo quiej y quecuerpo je nquetzꞌbeꞌa chquij chkaꞌ. Netaj quecuerpo wnak chka bechnak wnak opech, che e libre y che esclavo, che nmak quekꞌij y che me nmak ta quekꞌij chkaꞌ, caraꞌ nbij chca. 19Cꞌjaraꞌ xentzꞌet itzel chcop e rexbil jeꞌ reyes jecꞌola chwech ruchꞌlew e quexbil soldado jecꞌola ptak ejército cxin jeꞌ reyes. Arj-eꞌ quemlon quiꞌ che nquechꞌojin ruqꞌuin je tzꞌbula tzrij quiej y cuqꞌuin soldado jecꞌola chpam rejército. 20Jitzel chcop arjaꞌ xchaꞌpa, xoca preso rexbil profeta jme ktzij ta che profeta. Jaraꞌ profeta jxuban jleꞌ milagro chwech itzel chcop jxerbanbej engañar wnak. J-eraꞌ wnak jxeyowa cꞌas che nyaꞌa rital itzel chcop chca y xexqueꞌa chwech rechbal. Jitzel chcop rexbil profeta xechaꞌpa, y ecꞌasla xeqꞌuieꞌk ela chpam nimlaj lwar jnojnak azufre chpam jremjon cꞌatem. 21Je jleꞌ chic arj-eꞌ xecomsasa, jespada jelnak ta pruchiꞌ je tzꞌbula tzrij quiej jaraꞌ xecamsbexa. Jeꞌ chcop je nquerupina je nquequetaj comnak tak chcop, arj-eꞌ xquetaj comnak tak cuerpo, congan xenoja conjelal rmal.
• • • • •

1Cꞌjaraꞌ cꞌola jun ángel xentzꞌet ntajina nkaj ta chcaj, arjaꞌ rcꞌan jun llave y rcꞌan jun nimlaj cadena chkaꞌ. Jaraꞌ llave jakbal ruchiꞌ nimlaj jul jqꞌue cꞌnat nekaj waꞌ xeꞌ ulew chpam nimlaj kꞌejkumal. 2-3Tak xkaj ta ángel xuchap dragón. Jaraꞌ dragón ojer cmetz y rbin-an diablo, y nbixa Satanás tzra chkaꞌ. Tak xchaptaja rmal xubacꞌ, xuqꞌuiek ela chpam nimlaj jul y bien xtzꞌapij rwáꞌ jul. Je dragón tzraꞌ necꞌjeꞌ waꞌ jun mil junaꞌ chpam jul. Caraꞌ nbaꞌna tzra ch-utz cꞌaraꞌ majoꞌn chic nqueruban ta engañar wnak jecꞌola ptak nación. Tak xtetzꞌkata jun mil junaꞌ ncꞌatzina che nsakꞌpix ela jun tiemp per xe mnim xta. 4Cꞌjaraꞌ cꞌola jleꞌ trono xentzꞌet y ecꞌola etzꞌbula chpam, yatanak chca che xeꞌoca e kꞌtoy tak tzij. Y xentzꞌet canm wnak jxelsasa quewáꞌ jxecomsasa rmal testig-il je xqueyaꞌ tzrij Jesús y rmal rtzojbal Dios. Arj-eꞌ majoꞌn xexqueꞌ ta chwech itzel chcop nexte chwech rechbal, y majoꞌn xqueyaꞌ ta cꞌas tzra che xyaꞌ ta rital chqueplaj y nexte chquekꞌaꞌ ta chkaꞌ. Y xecꞌastaja, xeꞌoca e kꞌtoy tak tzij ruqꞌuin Cristo jun mil junaꞌ. 5Kas j-eraꞌ xecꞌastaja nabey mul chpam cmic. Je jleꞌ chic cnomkiꞌ jaraꞌ majoꞌn xecꞌastaj ta, cꞌjaraꞌ xtquecꞌastaja tak xtetzꞌkata jun mil junaꞌ. 6Ajniꞌla quicotemal chca je nquecꞌastaja nabey mul, arj-eꞌ eyonan che e rxin Dios, je rcamul cmic majoꞌn rukꞌaꞌ chca. Per je nqueban, neꞌoc na sacerdote e rxin Dios. Neꞌoc na sacerdote rxin Cristo y nqueꞌoc na e kꞌtoy tak tzij ruqꞌuin Cristo jun mil junaꞌ. 7Tak xtetzꞌkata jun mil junaꞌ cꞌjaraꞌ nsakꞌpix ela Satanás chpam lwar abar ocnak waꞌ preso. 8Arjaꞌ nel ta chpam jaraꞌ lwar che nquerebnaꞌ engañar wnak jecꞌola ptak nación njelal nat nkaj chwech ruchꞌlew. Jaraꞌ nación Gog y Magog nekbij tzra. Satanás arjaꞌ nquerumol che nqueban jun nimlaj chꞌoj, congan e qꞌuiy nquerumol y congan pen nqueꞌeltaj waꞌ, ajniꞌ senyiꞌ jcꞌola chuchiꞌ tak mar congan pen neltaj waꞌ. 9Njelal nat nkaj xepe waꞌ chwech lokꞌlaj rwech ruchꞌlew. Tak xeꞌerkaja chpam lwar abar quemlon waꞌ quiꞌ rtnamet Dios arj-eꞌ xecsutij quiꞌ chquij y xecsutij quiꞌ tzrij tnamet jcongan njoꞌxa rmal Dios. Per chek qꞌuenjlal tak cꞌola jleꞌ kꞌakꞌ rxin chcaj xtaꞌk ta chquij rmal Dios y xeruqꞌuis conjelal. 10Je diablo jxebnowa engañar cxin jeꞌ wnak, arjaꞌ xqꞌuieꞌk ela chpam nimlaj lwar jnojnak azufre chpam jremjon cꞌatem. Tzraꞌ xqꞌuieꞌk el waꞌ abar ecꞌo waꞌ jitzel chcop rexbil profeta jme ktzij ta che profeta. Tzraꞌ xtbaꞌn waꞌ lowloꞌ chca che pkꞌij chakꞌaꞌ rxin junlic chpam jeꞌ tiemp rxin jeꞌ tiemp.
• • • • •
11Cꞌjaraꞌ cꞌola jun nimlaj trono sak xentzꞌet, y chkaꞌ xentzꞌet je tzꞌbula chpam. Xqꞌuisa caj y xqꞌuisa rwech ruchꞌlew perc majoꞌn xquecochꞌ ta xecꞌjeꞌa chwech je tzꞌbula chpam trono, xesaꞌcha. 12Cꞌjaraꞌ xenutzꞌet cnomkiꞌ che nmak quekꞌij y jme nmak ta quekꞌij, arj-eꞌ epaꞌl oca chwech Dios y cꞌola jleꞌ libro xjaktaja. Y cꞌo chna jun libro xjaktaja chkaꞌ, jaraꞌ libro abar tzꞌibtal waꞌ quebiꞌ jyatanak chca utzlaj cꞌaslemal rxin Dios je rxin junlic. Je cnomkiꞌ arj-eꞌ xkꞌaꞌta tzij chquij, y je xkꞌetbexa tzij chquij jaraꞌ jtzꞌibtanak chpam jleꞌ chic libro jnak quebnon chpam ccꞌaslemal. 13Xecꞌastaja conjelal jeꞌ cnomkiꞌ, we pmar ecꞌo waꞌ o chka bechnak opech lwar ecꞌo waꞌ, per xecꞌastaja conjelal y xkꞌaꞌta tzij chquij. Je xkꞌetbexa tzij chquij che jujnel jaraꞌ jquebnon chpam ccꞌaslemal. 14Je cmic ruqꞌuin je lwar abar xecꞌjeꞌ waꞌ cnomkiꞌ jaraꞌ xqꞌuieꞌk ela chpam nimlaj lwar jcꞌola azufre chpam jremjon cꞌatem. Tak ncatba chpam jawra lwar jaraꞌ rcamul cmic. 15Y nak jun majoꞌn tzꞌibtanak ta rubiꞌ chpam libro jabar tzꞌibtanak waꞌ quebiꞌ jyatanak chca utzlaj cꞌaslemal je rxin junlic, arj-eꞌ xeqꞌuieꞌk ela chpam yaꞌ jreyjun riꞌ ruqꞌuin azufre jremjon cꞌatem.
• • • • •

1Cꞌjaraꞌ cꞌola jun cꞌacꞌ caj, cꞌola jun cꞌacꞌ rwech ruchꞌlew xentzꞌet, com jcaj ruqꞌuin rwech ruchꞌlew jcꞌola nabey jaraꞌ xkꞌaxa y majoꞌn chic. Caraꞌ tzra mar chkaꞌ majoꞌn chic. 2Anen en Juan xentzꞌet santlaj retnamet Dios, jaraꞌ jcꞌacꞌ Jerusalén y ntajina nkaj ta chcaj, ruqꞌuin Dios penak waꞌ y congan rwekon riꞌ, ajniꞌ nuban jun xten tak necꞌleꞌa arjaꞌ congan nuwek riꞌ ch-utz cꞌaraꞌ chrechjil nquicota tzrij. 3Cꞌol cꞌa jun kul xenwcꞌaxaj penak chcaj congan nim rukul y cawra nbij ra: —Camic je Dios ne chquecjol wnak necꞌjeꞌ chwaꞌ. Arjaꞌ necꞌjeꞌa cuqꞌuin y arj-eꞌ ne rtnamet waꞌ. Dios mism necꞌjeꞌa cuqꞌuin, arjaꞌ Dios cxin. 4Arjaꞌ nusuꞌ njelal riꞌal quewech, majoꞌn chic cmic, nexte bis, nexte okꞌej, nexte jeꞌ lowloꞌ chkaꞌ, com njelal achnak je xlowloꞌ recꞌmon ta jaraꞌ majoꞌn chic, xkꞌax cana, caraꞌ nbij. 5Je tzꞌbula chpam trono cawra xbij ra: —Camic anen nmajoꞌn achnak mquita xtenban cꞌacꞌ tzra, caraꞌ nbij. Y cawra xbij chwa: —Jxawcꞌaxaj ttzꞌibaj com jtzij jxawcꞌaxaj ne ktzij waꞌ, ne nbantaj waꞌ cumplir, caraꞌ xbij chwa. 6Cawra xbij chic chwa chkaꞌ: —Bantanak chic njelal. Anen encꞌol chic tak xwankera rwech ruchꞌlew y ne encꞌola rxin junlic. Anen en Nabey y anen en Qꞌuisbal. Jeꞌ wnak jemajtanak rmal chkij chiꞌ cꞌola jleꞌ yaꞌ quenyaꞌ chca per majoꞌn nquetoj ta, xquensipaj chca. Jaraꞌ yaꞌ penak ruqꞌuin tzꞌucnel yaꞌ jrecꞌmon ta utzlaj cꞌaslemal je rxin junlic. 7Achnak nquechꞌecmaja y majoꞌn nqueyaꞌ ta quiꞌ prukꞌaꞌ rtzilal che xqueruchꞌec ta jaraꞌ nyataja chca herencia rxin Dios per ne che njelal, anen ne en Dios waꞌ cxin y j-eꞌ ne e wlecꞌwal waꞌ. 8Per achnak necxibej quiꞌ nqueban chꞌoj ruqꞌuin rtzilal arj-eꞌ nqueba chpam yaꞌ jreyjun riꞌ ruqꞌuin azufre jremjon cꞌatem, jaraꞌ je rcamul cmic. Y caraꞌ nbaꞌna chca chkaꞌ jmajoꞌn ykul ta quecꞌuꞌx wqꞌuin, y chca jxe ctzꞌilorsan canm chpam rtzilal, ruqꞌuin chca comsanelaꞌ, y chca je nquemajcuna, chca aj-itzaꞌ, chca je nquexqueꞌa chquewech tioxaꞌ, y chca conjelal e tzꞌkoy tak tzij.
• • • • •
9Cꞌol cꞌa jun chca e c-eꞌ ángel je ccꞌan wkuꞌ copa jnojnak chpam wkuꞌ qꞌuisbal tak rpoknal, arjaꞌ xerkaja wqꞌuin y cawra xbij chwa ra: —Catjoꞌ waweꞌ, anen quenwajoꞌ quencꞌut chawech jixak jnecꞌleꞌa, je noca rexkayil Carneꞌl, caraꞌ nbij chwa. 10Anen xencꞌjeꞌ chic prukꞌaꞌ Espíritu Santo y xencꞌmar ela rmal ángel pe rwáꞌ jun nimlaj jyuꞌ, congan nim jtela chcaj. Tak xokekaja, tzraꞌ xucꞌut waꞌ chenwech je tnamet Jerusalén jnimlaj retnamet Dios ntajina nkaj ta chcaj, ruqꞌuin Dios penak waꞌ. 11Je tnamet congan recꞌkon ruchꞌaꞌ Dios tzrij, congan ncꞌacꞌota ajniꞌ nuban chꞌtak abaj je ncꞌacꞌota jwen rbanic bnon y más chna nmak rjel ajniꞌ jaspe, y ncatecwina ncatcaꞌya chpam, ajniꞌ cristal ncaꞌya. 12Cꞌola jun nimlaj tzꞌak rsutin riꞌ tzrij tnamet, congan nim jtela chcaj y cbeljuj puerta rcꞌan y jujun puerta ecꞌola jujun ángel echjalbyona rxin. Je cbeljuj puerta cꞌola jujun biꞌaj tzꞌibtala chwech, jaraꞌ biꞌaj cxin e cbeljuj tribu wnak je rxin tnamet Israel. 13Oxiꞌ puerta tzraꞌ ncaꞌy waꞌ abar nel twaꞌ kꞌij y oxiꞌ chic pnorte ncaꞌy waꞌ, oxiꞌ chic psur ncaꞌy waꞌ, y oxiꞌ chic tzraꞌ ncaꞌy waꞌ abar nkaj waꞌ kꞌij. 14Jtzꞌak jkꞌotben rij tnamet cꞌola cbeljuj rcimiento rtzꞌulben y jujun cimiento cꞌola jujun biꞌaj tzꞌibtala chwech, jaraꞌ quebiꞌ je cbeljuj apóstol rxin Carneꞌl. 15Je ntzijona wqꞌuin arjaꞌ cꞌola jun ejtbal rcꞌan puro oro ocnak, jaraꞌ nucsaj che rejtxic tnamet rexbil puerta ruqꞌuin jtzꞌak jkꞌotben rij. 16Je rbanic tnamet jaraꞌ cjiꞌ praj y jujun praj xjunam medida rcꞌan. Je rwech ruqꞌuin rkan xjunam medida rcꞌan che c-eꞌ. Je ntzijona wqꞌuin arjaꞌ xucsaj rejtbal y xritaj tnamet. Tak xrettaja rmal, cbeljuj mil estadio [a] xuyaꞌ. Je rwech ruqꞌuin rkan y je nojteꞌa chcaj xjunam medida rcꞌan che oxiꞌ. 17Xritaj tzꞌak jkꞌotben rij chkaꞌ. Tak xettaja rmal, jun cient ruqꞌuin cuarenticuatro codo [b] xuyaꞌ. Ja ejtbal jxucsaj ángel njunam ajniꞌ nkacsaj ajoj ja ok wnak. 18Jtzꞌak jkꞌotben rij jaraꞌ jaspe ocnak y je tnamet puro oro ocnak, per jaraꞌ oro ncatecwina ncatcaꞌya chpam ajniꞌ vidrio. 19Je rcimiento tzꞌak jkꞌotben rij tnamet congan wen bnon tzra, kas wen retzꞌbalil, y-on tzra njelal rwech abaj jcongan ncꞌacꞌota y ncongan nmak rjel. Jnabey cimiento jaspe ocnak, jun chic zafiro ocnak, jun chic ágata, jun chic esmeralda, 20jun chic ónice, jun chic cornalina, jun chic crisólito, jun chic berilo, jun chic topacio, jun chic crisoprasa, jun chic jacinto, y je rqꞌuisbal jaraꞌ amatista. 21Je cbeljuj puerta cbeljuj perla ocnak, jujun puerta jujun perla ocnak, y jbey rxin tnamet puro oro ocnak, per jun oro ncatecwina ncatcaꞌya chpam ajniꞌ vidrio. 22Je tnamet majoꞌn santlaj templo xentzꞌet chpam com Kajaw Dios jmajoꞌn poder mquita cꞌola prukꞌaꞌ, arjaꞌ rexbil Carneꞌl j-eraꞌ e santlaj templo rxin tnamet. 23Je tnamet majoꞌn ncꞌatzin ta kꞌij tzra nexte icꞌ chkaꞌ je xtyow ta rxin psak, com nimlaj gloria rxin Dios jaraꞌ nyowa rxin psak y Carneꞌl jaraꞌ ocnak luz rxin. 24Jluz rxin tnamet jaraꞌ nsakersana quebey jeꞌ nación jquewlon totanem rxin Dios. Jeꞌ reyes rxin rwech ruchꞌlew arj-eꞌ nquecꞌom ela chpam tnamet njelal jyaben quekꞌij y njelal nmak tak mibil jcꞌola cuqꞌuin. 25Jpuerta rxin tnamet jaraꞌ majoꞌn ntzꞌapix ta pkꞌij, ne jkala junlic com chpam jaraꞌ tiemp majoꞌn chic akꞌaꞌ noc ta. 26Njelal jyaben rukꞌij nación y njelal mibil jcꞌola chpam jaraꞌ necꞌmar ela chpam tnamet. 27Per nmajoꞌn achnak ta itzel xtoc ta chpam. Je bnoy rtzilal e quexbil e tzꞌkoy tak tzij nmajoꞌn chca xtqueꞌoc ta chpam. Je nqueꞌoca chpam xqueyon jcꞌola quebiꞌ tzꞌibtala chpam libro rxin Carneꞌl, jaraꞌ libro abar tzꞌibtal waꞌ quebiꞌ je nyataja chca utzlaj cꞌaslemal je rxin junlic.
	[a] 21.16 Cbeljuj mil estadio cꞌola 2,220 kilómetros rcꞌan.
	[b] 21.17 144 codo cꞌola 64 vara rcꞌan.

 
22
1Cꞌjaraꞌ cꞌola jun binelyaꞌ xucꞌut chenwech, jaraꞌ yaꞌ recꞌmon ta utzlaj cꞌaslemal rxin Dios je rxin junlic. Jyaꞌ congan chꞌajchꞌoj, ncatecwina ncatcaꞌy ela chpam, puro cristal. Je lwar abar nel twaꞌ rkan yaꞌ tzraꞌ nel twaꞌ abar cꞌo waꞌ retrono Dios y rxin Carneꞌl. 2Jbinel yaꞌ pe ncꞌaj bey nbin waꞌ y cꞌola cheꞌ tquila chuchiꞌ che c-eꞌ praj, jaraꞌ cheꞌ recꞌmon ta utzlaj cꞌaslemal je rxin junlic. Jcheꞌ cbeljuj mul nuyaꞌ rwech chpam jun junaꞌ, icꞌ icꞌ nuyaꞌ rwech. Jruxak cheꞌ jaraꞌ nquekꞌombexa wnak tzra jecꞌola ptak jeꞌ nación. 3Tzraꞌ majoꞌn chic achnak jxitzel ntzꞌeꞌta rmal Dios. Jretrono Dios y rxin Carneꞌl jaraꞌ necꞌjeꞌa chpam tnamet y je ajsmajmaꞌ rxin Dios arj-eꞌ nqueyaꞌ na rukꞌij Dios. 4Arj-eꞌ nquetzꞌet na rwech Dios y jrubiꞌ chqueplaj necꞌjeꞌ waꞌ. 5Chpam jaraꞌ tiemp majoꞌn chic akꞌaꞌ noc ta y majoꞌn chic ncꞌatzin ta lámpara chca, nexte kꞌij chkaꞌ, com Kajaw Dios tzan ruchꞌaꞌ nqueruyaꞌ waꞌ psak, y arj-eꞌ nqueꞌoca rey rxin junlic chpam jeꞌ tiemp rxin jeꞌ tiemp.
• • • • •
6Cꞌjaraꞌ cawra xbij chwa: —Jtzij jxawcꞌaxaj ne ktzij waꞌ, ne nbantaj waꞌ cumplir. Kajaw Dios, arjaꞌ ntzijona ptak canm profeta y arjaꞌ retkon ta ángel ch-utz cꞌaraꞌ chnucꞌut chquewech jeꞌ ajsmajmaꞌ rxin nak xtbantaja jeꞌ cumplir chanim. 7Jesús cawra nbij: —Bien tewcꞌaxaj, anen quenba chic jmul chanim chwech ruchꞌlew. Ajniꞌla quicotemal chca wnak jnecnimaj tzij jkꞌalsan rmal Dios chpam jawra libro ra, caraꞌ nbij. 8Anen en Juan, njelal jawrara jtzꞌibtanak chpam jawra libro, anen xencꞌaxana y xentzꞌtowa chkaꞌ. Tak xcꞌaxtaja nmal y tak xtzꞌettaja nmal xenxqueꞌa chwech ángel jxecꞌtuwa chenwech njelal jxentzꞌet. Anen xatra xenyaꞌ rukꞌij ángel, 9per arjaꞌ cawra xbij chwa ra: —Mtaban ta caraꞌ com anen xok junam awqꞌuin, xok ajsmajmaꞌ rxin Dios e kaxbil jeꞌ awchꞌalal je profeta rxin Dios, e kaxbil chkaꞌ je cniman tzij jtzꞌibtala chpam jawra libro. Jmejor jnaban, Dios tey-aꞌ rukꞌij, caraꞌ xbij chwa. 10Cawra xbij chic chwa: —Njelal tzij jkꞌalsan rmal Dios chpam jawra libro tkꞌalsaj chic atet com xe nnajin ta tiemp. 11Je e bnoy tak rtzilal arj-eꞌ quebnaꞌ seguir bnoj tak rtzilal. Je nquebnowa jeꞌ achnak jxe ntzꞌilora awanm rmal arj-eꞌ quebnaꞌ na seguir chkaꞌ. Je e bnoy rbeyal rxin Dios arj-eꞌ quebnaꞌ seguir rbeyal. Je e chꞌajchꞌoj cchꞌachꞌjorsaj más quiꞌ. 12Jesús cawrara nbij: —Bien tewcꞌaxaj, anen quenba chic jmul chanim chwech ruchꞌlew, necꞌmon ta rtojbalil cxin wnak chejujnel jnak quebnon chpam ccꞌaslemal. 13Anen ne encꞌol chwaꞌ tak xwankera rwech ruchꞌlew y ne encꞌol waꞌ chkaꞌ tak xtqꞌuisa rwech ruchꞌlew. Anen en Nabey y anen en Qꞌuisbal, caraꞌ nbij. 14Congan quicotemal chca je nquechꞌaj quetziak chpam recqꞌuiel Carneꞌl ch-utz cꞌaraꞌ chcꞌola quekꞌaꞌ tzra cheꞌ jrecꞌmon ta utzlaj cꞌaslemal rxin Dios je rxin junlic, ch-utz cꞌaraꞌ chkaꞌ tak nqueꞌekaja chuchiꞌ puerta rxin tnamet nyaꞌa cꞌas chca che nqueꞌoca chpam. 15Per jeꞌ wnak jxe nectzꞌilorsaj canm chpam rtzilal arj-eꞌ majoꞌn nyaꞌ ta cꞌas chca che xqueꞌoc ta chpam tnamet, y caraꞌ nbaꞌna chca chkaꞌ jeꞌ aj-itzaꞌ, chca e bnoy il mac jeꞌ ach-iꞌ je nqueꞌoca cuqꞌuin ixkiꞌ, chca comsanelaꞌ, y chca je nquexqueꞌa chquewech tioxaꞌ, y chca conjelal je nel ta quecꞌuꞌx che rbanic tzꞌkoy tak tzij. 16Jesús cawra nbij ra: —Anen en Jesús, j-ángel wxin netkon ela ewqꞌuin che nerey-aꞌ rbixic chca iglesia njelal jawrara je nkꞌalsan ra. Anen je en riy rumam ojer rey David, ruqꞌuin arjaꞌ enelnak twaꞌ. Anen en chꞌumil rxin pe rsakric jcongan ruchꞌaꞌ, caraꞌ nbij. 17Je Espíritu Santo rexbil rexkayil Carneꞌl arj-eꞌ cawra necbij ra: —Catpeta Jesús, caraꞌ necbij. Chkaꞌ je nquecꞌaxana cawra ta necbij: —Catpeta Jesús. Jeꞌ wnak je majtanak rmal chkichiꞌ quepet cꞌa, y achnak cꞌola rgan npeta tpeta y tertjaꞌ yaꞌ jrecꞌmon ta utzlaj cꞌaslemal rxin Dios je rxin junlic, y xsipan jyaꞌ. 18Conjelal je nquecꞌaxana rtzojbal Dios jkꞌalsan chpam jawra libro congan quenwajoꞌ quenbij chca che mtqueqꞌuex ta rbixic. Wcꞌola jun xtuyaꞌ más rwáꞌ rtzojbal Dios jcꞌola chpam, jaraꞌ Dios nutak ta nmak tak lowloꞌ tzrij ajniꞌ tzꞌibtanak chpam jawra libro. 19Wcꞌola jun nelsaj jtzꞌit tzra rtzojbal Dios jkꞌalsan chpam jawra libro, jaraꞌ Dios majoꞌn nuyaꞌ ta tzra che ntzꞌibaxa rubiꞌ chpam libro jabar tzꞌibtanak waꞌ quebiꞌ je nyataja chca utzlaj cꞌaslemal rxin Dios je rxin junlic, y majoꞌn nuyaꞌ ta cꞌas tzra che xtoc ta chpam santlaj rtnamet Dios, y majoꞌn nuyaꞌ ta tzra chkaꞌ je rtzujun chpam jawra libro. 20Jaꞌ Jesús kꞌalsyona njelal jawrara jtzꞌibtanak chpam jawra libro y cawra nbij ra: —Quenba chna jmul chwech ruchꞌlew chanim, caraꞌ nbij Jesús. Amén. Catpet cꞌa Kajaw Jesús. 21Wchꞌalal, jutzil je nsipaj Kajaw Jesucristo jaraꞌ ta xtecꞌjeꞌa ewqꞌuin chixconjelal. Amén.

